
			പ്രസാധകക്കുറിപ്പ്

			ഒട്ടേറെ മതവിശ്വാസങ്ങളുടെ, ആശയ വ്യത്യസ്തകളുടെ കൂടി ലോകമാണിത്. മിക്ക മതങ്ങള്‍ക്കും വേദഗ്രന്ഥങ്ങളുമുണ്ട്. മുസ്‌ലിംകളുടെ വേദഗ്രന്ഥമാണ് വിശുദ്ധഖുര്‍ആന്‍. പതിനാല് നൂറ്റാണ്ടുകള്‍ക്ക് മുമ്പ് പ്രവാചകന്‍ മുഹമ്മദ് നബിക്ക് അവതീര്‍ണമായ ഖുര്‍ആന്‍ അനുസരിച്ചാണ് ഇന്ന് ലോകത്തെമ്പാടുമുള്ള ഇസ്‌ലാം വിശ്വാസികള്‍ ജീവിതത്തെ കെട്ടിപ്പടുക്കുന്നത്. ഖുര്‍ആനാണ് അവരുടെ അവസാന വാക്ക്. മുപ്പത് ഭാഗങ്ങളാണ് ഖുര്‍ആനില്‍ ഉള്ളത്. ഓരോ ഭാഗങ്ങളിലും ഖുര്‍ആന്‍ എന്തെല്ലാം പറയുന്നു എന്ന് വായനക്കാരനെ എളുപ്പത്തില്‍ മനസ്സിലാക്കാന്‍ സഹായിക്കുന്ന പുസ്തകമാണ് പണ്ഡിതനും എഴുത്തുകാരനുമായ അബ്ദുല്‍ ഹഫീദ് നദ്്വിയുടെ ഈ കൃതി. ഖുര്‍ആനില്‍ അത്യാവശ്യം ധാരണയുള്ളവര്‍ക്ക് ആഴമേറിയ പഠനത്തിന് ഈ പുസ്തകം സഹായിക്കും. ഏറെ സന്തോഷത്തോടെ ഈ പുസ്തകം വായനക്കാര്‍ക്കായി സമര്‍പ്പിക്കുകയാണ്.

			എഡിറ്റർ,
കൂര ബുക്സ്

		

		

			അബ്ദുല്‍ ഹഫീദ് നദ്‌വി

			1975 മാര്‍ച്ച് 22 ന് എറണാകുളം ജില്ലയിലെ മട്ടാഞ്ചേരിയിൽ ജനനം. പിതാവ്: മല്ലികത്തൊടിയിൽ ഉസ്മാൻ. മാതാവ്: സനീറ എ.എ. മദ്റസത്തുൽ മുജാഹിദീൻ ഓറിയന്റൽ ഹൈ സ്കൂള്‍, കൊച്ചിൻ കോളേജ്, അസ്ഹറുൽ ഉലൂം കോളേജ്, നദ് വത്തുൽ ഉലമാ ലഖ്നോ, ദഅ്വാ കോളേജ്, ഖത്തര്‍ യൂനിവേഴ്സിറ്റി എന്നിവിടങ്ങളില്‍ പഠനം. ഇസ്‌ലാമിക ശരീഅത്തിലും ഫിഖ്ഹിലും ഉസ്വൂലുല്‍ ഫിഖ്ഹിലും ബിരുദം (ആലിമിയ്യ). വാടാനപ്പളി ഇസ്‌ലാമിയ കോളേജ് പ്രിൻസിപ്പൽ, അധ്യാപകൻ, സർക്കാർ കരിക്കുലം കമ്മിറ്റി അംഗം ഉത്തരവാദിത്വങ്ങള്‍ വഹിച്ചിട്ടുണ്ട്. നിലവിൽ അല്‍ജാമിഅ അല്‍ഇസ്‌ലാമിയ്യ സീനിയർ ലക്ചറർ, HCI ചെയർമാൻ, വിക്ടറി എഡ്യുക്കേഷൻ ട്രസ്റ്റ് മെമ്പർ, SCERT കരിക്കുലം കമ്മറ്റി അംഗം, അത്തദാമുൻ/ഇസ്‌ലാം പാഠശാല എഡിറ്റർ എന്നീ ഉത്തരവാദിത്വങ്ങള്‍ വഹിക്കുന്നു. മലയാളം, അറബി ആനുകാലിക പ്രസിദ്ധീകരണങ്ങളില്‍ ഇസ്‌ലാമിക വിഷയങ്ങള്‍ കൈകാര്യം ചെയ്യുന്നു. IPH പ്രസിദ്ധീകരിച്ച ബുഖാരി, തിർമിദി, വിജ്ഞാനകോശം, അറബി നിഘണ്ടു എന്നിവയുടെ പരിഭാഷ, എഡിറ്റിങ്, പ്രൂഫ് റീഡിങ് എന്നിവ നിർവ്വഹിച്ചിട്ടുണ്ട്. ഭാര്യ: അൻസ, മക്കള്‍: അസ്വാല അൽഫിയ്യ, അസ്വീൽ അൽഫൈൻ, അമാൻ അസ്‌ലം. 

		

		

			അവതാരിക

			വിശുദ്ധ ഖുർആനിൽ 6236 ആയത്തുകളാണുള്ളത്. അവയിൽ വിധി വിലക്കുകളുമായി നേർക്കുനേരെ ബന്ധപ്പെടുന്നവ 200 ആയത്തുകളുണ്ടാവും. ഇവ തന്നെ ഓരോ വിധിയെപ്പറ്റിയും ഉള്ളവ വിഷയക്രമത്തിൽ ഒരിടത്തല്ല ഉള്ളത്. പ്രത്യുത പല  സ്ഥലങ്ങളിലായി ചിതറിക്കിടക്കുകയാണ്. ഉദാഹരണമായി അനാഥകളുമായി ബന്ധപ്പെട്ട നിയമങ്ങൾ പരിശോധിച്ചാൽ അൽ ബഖറ, അന്നിസാഅ്, അൽ അൻആം അൽ ഇസ്റാഅ് തുടങ്ങിയ സൂറത്തുകളിലായി പലയിടത്താണുള്ളത്. മുഖ്യമായ കാര്യങ്ങൾ മാത്രം ഒരിടത്തു പറയുകയും ബാക്കി വിശദാംശങ്ങൾ വ്യത്യസ്ത സ്ഥലങ്ങളിൽ പറഞ്ഞതും കാണാം. ഒരേ വിഷയം തന്നെ ഒരേ സൂറത്തിൽ വിവിധ സ്ഥലങ്ങളിൽ പറഞ്ഞതും കാണാവുന്നതാണ്. എന്തുകൊണ്ട്?

				അവിടെയാണ് ഖുർആൻ ഒരു മാർഗ ദർശക ഗ്രന്ഥം എന്നതിന്റെ പ്രസക്തി. ഖുർആൻ കേവലം നിയമ പുസ്തകമല്ല. വിഷയാധിഷ്ഠിതമായി ക്രോഡീകരിച്ച ഒരു വൈജ്ഞാനിക ഗ്രന്ഥവുമല്ല. മറിച്ച് നീതിയിലും ധർമത്തിലും അധിഷ്ഠിതമായ ഒരു മാതൃകാ സമൂഹത്തെ വാർത്തടുക്കുക എന്നതാണ് ഈ ഗ്രന്ഥത്തിന്റ ഉദ്ദേശ്യം.

				അജ്ഞതയിലും അന്ധകാരത്തിലും പൂണ്ടു കിടന്ന അപരിഷ്കൃതരായ മനുഷ്യരെ, ജീവിതത്തിലൊരിക്കലും ഒരു നിയമത്തിനോ, വ്യവസ്ഥക്കോ വഴങ്ങിയിട്ടില്ലാത്ത ജാഹിലിയാ സമൂഹത്തെ ചരിത്രം കണ്ടതിൽ വെച്ചേറ്റവും ഉത്തമവും ഉദാത്തവുമായ സമൂഹമാക്കി തീർക്കാൻ പ്രവാചകന് സാധിച്ചത് ഈ ഖുർആനിലൂടെയായിരുന്നു.

				അതുകൊണ്ട് തന്നെ ഖുർആനിൽ അല്ലാഹു സ്വികരിച്ചിട്ടുള്ളത് വ്യതിരിക്തമായ ഒരു ശൈലിയാണ്. നിയമം അടിച്ചേൽപിക്കുകയോ, അധികാരത്തിന്റെ മുഷ്കുപയോഗിച്ച് നടപ്പാക്കുകയോ ചെയ്യാനല്ല ഖുര്‍ആന്‍ ശ്രമിച്ചിട്ടുള്ളത്.  പൗരൻമാർ സ്വമേധയാ നിയമങ്ങൾക്ക് വഴിപ്പെടാൻ പാകത്തിൽ അവരെ സന്നദ്ധരാക്കുകയാണ് ചെയ്തിട്ടുള്ളത്.

			നിയമങ്ങൾ പാലിക്കുന്നത് വഴി ഇഹത്തിലും പരത്തിലും ഉണ്ടാവാനിരിക്കുന്ന സൽ ഫലങ്ങൾ എടുത്തു പറഞ്ഞും പാലിക്കാതിരുന്നാലുള്ള പ്രത്യാഘാതങ്ങൾ ചൂണ്ടിക്കാണിച്ചും അതേക്കുറിച്ച്  താക്കീതു നല്‍കുകയുമാണ് ഖുര്‍ആന്‍ ചെയ്തത്. അതിലേക്ക് വെളിച്ചം നൽകുന്ന ചരിത്രങ്ങളൂം കഥകളും നിരത്തിയുമുള്ള ഖുർആനിന്റെ ശൈലി അത്യപാരമായ സ്വാധീനമാണുണ്ടാക്കിയതെന്നത് ചരിത്ര സത്യം.  

			ഖുർആനിലെ വിധി വിലക്കുകളെ പരിശോധിച്ചാൽ വിശദമായ പ്രതിപാദനത്തിന് പകരം സംക്ഷിപ്തമായ പ്രതിപാദന ശൈലിയാണ് സ്വീകരിച്ചിട്ടുള്ളത് എന്ന് കാണാം. ഇസ്‌ലാമിന്റെ അടിസ്ഥാന സ്തംഭങ്ങളായിട്ടുള്ള നമസ്കാരം സകാത്ത് തുടങ്ങിയ ഇബാദാത്തുകളുടെ വരെ വിശദാംശങ്ങൾ ഖുർആൻ പരാമർശിച്ചിട്ടില്ല.

			ഇടപാടുകളുമായി ബന്ധപ്പെട്ട കാര്യങ്ങളും സംക്ഷിപ്തമായിത്തന്നെയാണ് പറഞ്ഞിട്ടുള്ളത്.  എന്നാൽ പല അടിസ്ഥാന തത്വങ്ങളും അതിലുണ്ട് താനും. സാമ്പത്തിക മേഖലയിൽ അന്യായമായ മാർഗേണ അന്യരുടെ സമ്പത്ത് അനുഭവിക്കാവതല്ല എന്ന് സംക്ഷിപ്തമായി പറയുകയാണ് ചെയ്തിട്ടുള്ളത്. അതുപോലെ സാമൂഹ്യ രാഷ്ട്രീയ വിഷയങ്ങളിലും ശൂറാ വേണമെന്നേ പറഞ്ഞിട്ടുള്ളൂ. വിശദാംശങ്ങൾ പറഞ്ഞിട്ടില്ല. വളരെ വലിയ യുക്തി അതിൽ നമുക്ക് ദർശിക്കാൻ സാധിക്കും.

			കാലദേശ വ്യത്യാസങ്ങൾക്കനുസരിച്ച് വ്യത്യസ്തമായ ഇടപാടുകളും സാമ്പത്തിക വരുമാന മാർഗങ്ങളും ഉണ്ടായിക്കൊണ്ടിരിക്കും. അവിടെയൊക്കെ ഫിറ്റാവാൻ പറ്റുന്ന പൊതു മാനദണ്ഡങ്ങളും അടിസ്ഥാനങ്ങളും പറയുകയാണ് യുക്തി. ഇസ്‌ലാമിക ശരീഅത്ത് സാർവകാലികവും സാർവജനീനവും സാർവലൗകികവുമൊക്കെയാണ് എന്ന് പറയുന്നത് ഇത് കൊണ്ടാണ്. ഈ അടിസ്ഥാനങ്ങളും പൊതു തത്വങ്ങളും തന്നെ മതിയ വിടങ്ങളിലൊക്കെയുള്ള ഇസ്‌ലാമിക വിധികൾ കണ്ടെത്താൻ.

			ഖുർആൻ സൂക്തങ്ങളെ പൊതുവെ പരിശോധിക്കുമ്പോൾ അവ രണ്ട് വിധത്തിലുള്ളവയാണെന്ന് കണ്ടെത്താം. അറബി ഭാഷ അറിയുന്നവർക്ക് കേട്ട മാത്രയിൽ തന്നെ ആശയം വ്യക്തമാവുന്ന, ഉദ്ദേശ്യം ബോധ്യപ്പെടുന്ന, ഭിന്നാഭിപ്രായങ്ങൾക്കോ വ്യാഖ്യാനങ്ങൾക്കോ ഒട്ടും പഴുതില്ലാത്ത ആയത്തുകൾ;ഉദാഹരണമായി അനന്തരാവകാശവുമായി ബന്ധപ്പെട്ട നിയമങ്ങൾ

			ഒരാൾക്കും അധ്യക്തതയുണ്ടാക്കാത്ത വിധത്തിലുള്ളതും, വിശദീകരണത്തിനോ വ്യാഖ്യാനത്തിനോ പഴുതില്ലാത്ത വിധത്തിലുള്ളതും മൊക്കെയായ നിയമങ്ങളുമായി ബന്ധപ്പെട്ട വചനങ്ങൾ തുലോം വിരളമാണ്. വളരെ ചെറിയ ശതമാനമാണവ.

			ഇതും ഖുർആനിന്റെ സാർവകാലികതക്കും സാർവലൗകികതക്കും തെളിവാണ്. ഏതെല്ലാം വിധി വിലക്കുകൾ കാലദേശ ഭേതമന്യേ പരിവർത്തന വിധേയമാവാതെ നിലനിൽക്കൽ  സദാചാര ധാർമിക മൂല്യങ്ങളിലധിഷ്ഠിതമായ ഒരു മാതൃകാ സമൂഹത്തിന്  ആവശ്യമാണോ അത്തരത്തിലുള്ളവയാണ്.

				കാലദേശ ഭേതമനുസരിച്ച് മാറുന്നതും മാറുന്നത് കൊണ്ട് അടിസ്ഥാന മൂല്യങ്ങൾക്കോ ധാർമിക വ്യവസ്ഥക്കോ ഭംഗം വരാത്തതും പരിവർത്തന വിധേയമായിക്കൊണ്ടിരിക്കുന്ന സമൂഹത്തിന് അതിനനുസരിച്ച് പാകപ്പെടുത്തി വിധികൾ നിർദ്ധാരണം ചെയ്യാനും പരുവത്തിലുള്ള കാര്യങ്ങൾ പൊതുതത്വങ്ങളായി പറയുക മാത്രമാണ് ചെയ്തിട്ടുള്ളത്.

			ഇങ്ങനെ ധാരാളം അടിസ്ഥാന വിവരങ്ങൾ ഖുർആൻ പഠിക്കാനുദ്ദേശിക്കുന്നവർ മുൻകൂട്ടി അറിഞ്ഞിരിക്കേണ്ടതുണ്ട്. ഇല്ലെങ്കിൽ പലതരം ആശയക്കുഴപ്പവും ഉണ്ടാവും. ഇതുപോലെ ഓരോ സൂറത്തിനും ജുസ്ഇനുമെല്ലാം പ്രത്യേകമായി അറിഞ്ഞിരിക്കേണ്ട കാര്യങ്ങളുണ്ട്. ഇവിടെയാണ് "ഖുർആൻ മഴ" എന്ന ഗ്രന്ഥത്തിന്റെ പ്രസക്തി.

			ഖുർആൻ പഠിക്കാൻ ഉദ്ദേശിക്കുന്നവർക്ക് പഠനം ആരംഭിക്കുന്നതിനു മുമ്പ് തന്നെ സാമാന്യമായ ഒരു ധാരണ ഉണ്ടാക്കിയെടുക്കാൻ ഈ ഗ്രന്ഥം ഏറെ ഉപകരിക്കുമെന്ന കാര്യത്തിൽ സംശയമില്ല. അധ്യാപകർക്കും പഠിതാക്കൾക്കും ഒരുപോലെ ഇത് സഹായകരമാവും.

			ബഹുഭാഷാ പണ്ഡിതനും കേരളത്തിലെ ഉന്നത ഇസ്‌ലാമിക കലാലയമായ ശാന്തപുരം അൽ ജാമിഅ അൽ ഇസ്‌ലാമിയ സീനീയർ ലക്ചററുമായ എന്റെ ബഹുമാന്യ സുഹൃത്ത് അബ്ദുൽ ഹഫീദ് നദ്വിയാണ് ഗ്രന്ഥകർത്താവ്. 

			അറബിയിലും ഉർദുവിലുമുൾപ്പെടെ വിരചിതമായ തഫ്സീർ ഗ്രന്ഥങ്ങൾ ആസ്പദമാക്കി  കഴിഞ്ഞ വർഷം റമദാനിൽ അദ്ദേഹം ഖണ്ഡശയായി എഴുതിയ കുറിപ്പുകൾ വായിക്കുമ്പോൾ തന്നെ ഇതൊരു ഗ്രന്ഥമായി ഇറങ്ങിയിരുന്നെങ്കിൽ എന്ന് ആഗ്രഹിച്ചിരുന്നു. അതാണിപ്പോൾ സാക്ഷാൽക്കരിക്കപ്പെട്ടിരിക്കുന്നത്. 

			ഖുർആനുമായി ബന്ധപ്പെട്ട് ഗ്രന്ഥകാരന്റെ അമൂല്ല്യമായ അറിവുകൾ പ്രകാശിപ്പിക്കുന്ന രചനകൾ ഇനിയും പുറത്തു വരേണ്ടതുണ്ട്. അതിന് അല്ലാഹു തൗഫീഖു ചെയ്യട്ടെ എന്നു പ്രാർഥിച്ചു കൊണ്ട് ഈ ഗ്രന്ഥം വായനക്കായി സമർപ്പിക്കുന്നു.

			ഇൽയാസ് മൗലവി

		

		

			ആമുഖം

			الحمد لله و نصلي ونسلم على رسول الله

			സൂറതുൽ ഫാതിഹ ഖുർആന്റെ ആമുഖമാണ് . വിശുദ്ധ ഖുർആനാവുന്ന മഴക്ക് മുമ്പുള്ള മന്ദമാരുതൻ. അത് മൊത്തം ഖുർആന്റെ സന്ദേശത്തെ ഉൾക്കൊള്ളുന്നതും സർവ്വർക്കും പരിചിതവുമാണ്. ആയതിനാൽ ഖുർആൻ മഴയിൽ ഫാതിഹയെ പ്രത്യേകമായി വിശദീകരിച്ചിട്ടില്ല. അഥവാ ഫാതിഹ ഖുർആനിലെ എല്ലാ അധ്യായങ്ങളുടെയും ഫാതിഹയാണ്. ഏതെങ്കിലും ജുസ്ഇന്റെ ഭാഗമല്ല.

			കഴിഞ്ഞ രണ്ട് വർഷങ്ങളിലെ മഹാമാരി അനുഗ്രഹമായി പരിണമിച്ചതാണ് നിങ്ങളുടെ കൈയ്യിലുള്ള ലളിത ഗ്രന്ഥം. രണ്ട് റമദാനുകളിൽ കുടുംബത്തോടൊപ്പം കഴിയാൻ വിധിക്കപ്പെട്ട ദിനരാത്രങ്ങളിൽ ഓരോ ദിവസവും ഓരോ ഭാഗം മക്കളെ പരിചയപ്പെടുത്താൻ തുടങ്ങിയ സംരംഭമാണ് അല്ലാഹുവിന്റെ ഉതവിയാൽ പുസ്തക രൂപത്തിൽ അണിഞ്ഞൊരുങ്ങിയിട്ടുള്ളത്. ഇതിനെ ഈ രൂപത്തിലാക്കുന്നതിൽ ഇസ്‌ലാം ഓൺലൈവിലെ അബ്ദുന്നാസിർ സാഹിബ്, സൂക്ഷ്മ പരിശോധന നടത്തിയ പി.ടി. കുഞ്ഞാലി മാഷ് , പ്രൂഫ് റീഡിങ് നടത്തിയ  അരുമ ശിഷ്യൻ ബഷീർ തൃപ്പനച്ചി, കെട്ടിലും മട്ടിലും പുതുമകൾ നല്കിയ സഹപ്രവർത്തകൻ ഫസൽ എടവനക്കാട് തുടങ്ങി നിരവധിപേരെ ഇത്തരുണത്തിൽ പ്രത്യേകം സ്മരിക്കുന്നു.

			ഖുർആൻ മുഴുവൻ ഒറ്റക്കിരുന്ന് പാരായണം ചെയ്യുമ്പോൾ അതൊരു മഴ പോലെ അനുഭവപ്പെടും. നമ്മുടെ ചർമ്മങ്ങളെ നനക്കുകയും കണ്ണിലെ ഈറനായി നമുക്ക് അനുഭവിക്കാൻ സാധിക്കുകയും ചെയ്യും. ഖുർആൻ മഴയെ ഒരു മഹാവർഷം എന്ന് പറയുന്നില്ല, എങ്കിലും ഒരു ചാറ്റൽ മഴപോലെയെങ്കിലുമായാൽ ഈയുള്ളവൻ കൃതാർത്ഥനായി. ഓരോ ദിവസവും ഒരു ജുസ്ഇന്റെ ആശയം വായിക്കാൻ 7 മിനിറ്റേ എടുക്കൂ. 7x30 = 210 മിനിറ്റ് കൊണ്ട്ഖു ർആന്റെ സന്ദേശം മുഴുവൻ മനസ്സിലാക്കാം.

			ഖുർആനിൽ 600+ പേജുകളിലുള്ളതിനെ 200 + പേജുകളിലായി ചുരുക്കിയെഴുതാൻ ലേശം ക്ലേശം അനുഭവിച്ചിട്ടുണ്ട്. എഡിറ്റ് ചെയ്യുക സാധ്യമല്ലാത്ത ഒന്നാണല്ലോ ഖുർആൻ . എന്നാലും ആവർത്തനങ്ങൾ ഒഴിവാക്കി ആശയ വിനിമയത്തിന് ഉപയുക്തമായ ശൈലിയാണ് അവലംബിച്ചിട്ടുള്ളത്.
മൗദൂദി സാഹിബിന്റെ തഫ്ഹീമുൽ ഖുർആൻ, അമാനി മൗലവിയുടെ ഖുർആൻ പരിഭാഷ എന്നിവയോടൊപ്പം മൗലാനാ അമീൻ അഹ്സൻ ഇസ്‌ലാഹിയുടെ തദബ്ബുറെ ഖുർആൻ, ശൈഖ് ഇബ്നു ആശൂറിന്റെ തഹ്രീറു വ ത്തൻവീറുമെല്ലാം വർഷങ്ങളായി പഠിച്ചു കൊണ്ടിരിക്കുന്ന ഒരു വിദ്യാർഥി എന്ന നിലയിൽ അവയുടെ എല്ലാം കാമ്പ് ഇതിൽ കൊണ്ടുവരാൻ ശ്രമിച്ചിട്ടുണ്ട്. പൂർണമായും വിജയിച്ചു എന്നവകാശ വാദമില്ല. വായിക്കുന്തോറും വിസ്മയമാവുന്ന മഹാ ഗ്രന്ഥമാണ് ഖുർആൻ. പരമാവധി അതിനെ ഉൾകൊള്ളാനും എഴുതി പ്രകാശിതമാക്കാനും ശ്രമിച്ചിട്ടുണ്ട്.

			 ഖുർആന്റെ പൊരുൾ അല്ലാഹുവാണ് ഏറ്റവും അറിയുന്നവൻ...

			فَإِن لَّمْ يُصِبْهَا وَابِلٌ فَطَلٌّ  والله أعلم بالصواب وإليه المرجع والمآب.. وصلّ اللّهم على عبدك ورسولك  محمّد وعلى آله وصحبه وسلّم.

			അബ്ദുൽ ഹഫീദ് നദ്വി കൊച്ചി

		

		

			സൂക്ഷ്മാലുക്കൾക്കുള്ള സന്മാർഗമാണീ ഗ്രന്ഥം

			മക്കയിൽ നിന്ന് പ്രവാചകൻ (സ) യുടെ ഹിജ്റക്ക് ശേഷം മദീനയിൽ അവതരിച്ച 28 അധ്യായങ്ങളാണ് മദനീ സൂറത്തുകൾ എന്നറിയപ്പെടുന്നത്.  ഏകദൈവത്വം, പ്രവാചകത്വം, പരലോക വിശ്വാസം എന്നീ ഊന്നലുകളാണ് ഖുർആനിലെ മക്കീയായ 86 അധ്യായങ്ങളെങ്കിൽ സുഭദ്രമായ ഇസ്‌ലാമിക ജീവിതത്തിന്റെ അവശ്യ ഘടകങ്ങളെല്ലാം മദനീ സൂറത്തുകളിൽ കടന്നു വരും.

			ഹദീസുകളിൽ സൂറ: ബഖറക്ക് ധാരാളം ശ്രേഷ്ഠതകൾ പറഞ്ഞിട്ടുണ്ട്. സൂക്തങ്ങളുടെ ഗാംഭീര്യത്തിന്റെയും പ്രോജ്വലതയുടേയും കാരണത്താൽ ഖുർആനിന്റെ തമ്പ് (ഫുസ്ത്വാത്വ്) എന്നാണ് സ്വഹാബത്ത് ഈ സൂറത്തിനെ വിളിച്ചിരുന്നത്. ഖാലിദ് ബിൻ മഅ്ദാൻ (റ) രേഖപ്പെടുത്തിയത്.

			ഈ അധ്യായത്തിലെ ആദ്യത്തെ 141 ആയത്തുകൾ ഊന്നുന്ന വിഷയങ്ങളിലൂടെ ഒരെത്തിനോട്ടമാണ് ഈ അധ്യായത്തിന്റെ ഉള്ളടക്കം.

			ഖുർആനിലെ 29 അദ്ധ്യായങ്ങൾ ഒന്നോ അതിലധികമോ ദൈർഘ്യമുള്ള അറബി അക്ഷരങ്ങൾ കൊണ്ടാണ് ആരംഭിക്കുന്നത്. ഈ അക്ഷരങ്ങൾക്ക് എന്തെങ്കിലും തരത്തിലുള്ള ഒരർത്ഥവും ഇല്ല എന്നാണ് കുറിപ്പുകാരന്റെ വിശ്വാസം. തുടർന്നുള്ള വാക്യങ്ങളുമായി ഘടനാപരമായോ, അർത്ഥപരമായോ ബന്ധമില്ലാത്തവയാകയാൽ ഇവ വേറിട്ടു നിൽക്കുന്ന അക്ഷരങ്ങൾ (الحروف المقطعة) എന്നറിയപ്പെടുന്നു. ഇവയുടെ അർത്ഥമോ വിശദീകരണമോ അല്ലാഹുവും മുഹമ്മദ് നബി(സ)യും നൽകിയിട്ടില്ല. അതുകൊണ്ട് തന്നെ അവയുടെ പിന്നാലെ നാമും പോവേണ്ടതില്ല.

			സൂക്ഷ്മാലുക്കൾക്കുള്ള സന്മാർഗമാണീ ഗ്രന്ഥമെന്നാണ് അല്ലാഹുവിന്റെ ആദ്യ പ്രസ്താവന. നബി(സ്വ) പറഞ്ഞത് കേൾക്കുക:ഒരു അടിമയും തെറ്റിൽ പെട്ടേക്കുമെന്ന ഭയത്താൽ തെറ്റല്ലാത്ത ചിലകാര്യങ്ങൾ പോലും ഉപേക്ഷിക്കുന്നത് വരെ മുത്തഖീങ്ങളുടെ സ്ഥാനം എത്തുകയില്ല… അഥവാ തിന്മയിൽ പെട്ട് പോകാതിരിക്കാനും നന്മകൾ ചോർന്ന് പോകാതിരിക്കാനുമുള്ള ഒരു സജീവ ശ്രദ്ധയുള്ളവരാണ് മുത്തഖികൾ. ഇത് പലമേഖലകളേയും സ്പർശിക്കുന്ന അതിസൂക്ഷ്മ പരാമർശമാണ്. അവരുടെ പ്രധാനവിശേഷങ്ങളാണ് തുടർന്നു വരുന്നത്. അതിലെ പ്രധാനമായത് ഈമാനുൻ ബിൽ ഗൈബ് ആണ്. 

			‘മറഞ്ഞത്’ എന്ന് അർഥം വരുന്ന ‘ഗൈബ്’ എന്ന അറബിപദം ഇസ്‌ലാമിക വിശ്വാസത്തിന്റെ ആണിക്കല്ലാണ്. അല്ലാഹുവിന്റെ കാലാതീതമായ അറിവിന്റെ ഭാഗം. അല്ലാഹു നമുക്ക് അദൃശ്യനാണ്. സ്വർഗം നമ്മുടെ അറിവുകൾക്കപ്പുറത്താണ്. നരകം നമുക്ക് മറഞ്ഞതാണ്. മരണത്തിനപ്പുറത്തുള്ള ബർസഖിയായ ജീവിതവും ഖബ്റിലെ രക്ഷയും ശിക്ഷയും നമ്മുടെ ഇന്ദ്രിയപരിധിക്കപ്പുറത്താണ്. മലക്കുകൾ അദൃശ്യരാണ്. ‘അന്ത്യദിനം’ പ്രമാണങ്ങൾ പഠിപ്പിച്ചതിനപ്പുറം നമുക്കജ്ഞാതം… ഇങ്ങനെ വിശ്വാസത്തിന്റെ നെടുംതൂണുകളിലെല്ലാം നാം വിശ്വസിക്കുന്നത് അദൃശ്യമായിട്ടുതന്നെ. അതാണ് നമ്മുടെ വിശ്വാസത്തിന്റെ അടിസ്ഥാനം.

			അല്ലാഹു അവന്റെ അറിവിന്റെ ഖജനാവിൽ നിന്ന് ദിവ്യബോധനത്തിലൂടെ അവന്റെ ദാസന്മാർക്കറിയിച്ചുകൊടുത്തതിനപ്പുറം അവന്റെ അറിവുകളിലേക്ക് ഊളിയിട്ടിറങ്ങാൻ ആർക്കാണാവുക? ഒരാൾക്കും അതിന് സാധ്യമല്ല. പ്രവാചകന്മാർക്ക് പോലും അല്ലാഹു അറിയിച്ചുകൊടുത്താലല്ലാതെ അദൃശ്യകാര്യം അറിയില്ല എന്നതാണ് വാസ്തവം. യാത്രക്കിടയിൽ വിറക് ശേഖരിക്കുന്ന, യുദ്ധക്കളത്തിൽ ആജ്ഞകൾ കൊടുത്ത് കൂടെ നിന്ന് പോരടിച്ച, അനുചരന്മാർക്ക് തകര്‍ക്കാന്‍ കഴിയാത്ത പാറ ദൈവനാമത്തിൽ പിളർത്തിക്കാണിച്ച നബി (സ) ഒരിക്കലും ഗൈബ് വാദിച്ചിരുന്നില്ലെന്ന് പ്രവാചകനുവേണ്ടി അദൃശ്യജ്ഞാനം വാദിക്കുന്ന ഇന്നത്തെ നബി സ്നേഹികൾ അറിയാഞ്ഞതല്ല.

			നിങ്ങൾ ഭൂമിയുടെ ഉത്തരവാദിത്തവും ഇമാമത്തും അമാനത്തും ഖലീഫയുമാണ് (إني جاعل في الأرض خليفة ٢:٣٠) എന്ന ഉണർത്തലാണ് സൂറയുടെ ആദ്യ ഭാഗത്തിന്റെ അക്ഷവും ലക്ഷ്യവും. സൂറത്തുൽ ബഖറ പാരായണം ചെയ്യുന്നവരേ, ഭൂമിയുടെ ഉത്തരവാദിത്തം നിങ്ങൾക്കാണെന്ന് അറിയുക. ആ വിതാനത്തിലേക്ക് നിങ്ങൾ നിങ്ങളെ തന്നെ പുനഃസ്ഥാപിക്കുക എന്നദൗത്യമാണ് പ്രസ്തുത സൂക്തങ്ങൾ നമ്മോട് പറയാതെ പറയുന്നത്. ആദം (അ) യുടെ ഭൂമിയിലേക്കുള്ള നിയോഗം, മൂസ (അ) യുടെ അനുയായികളുടെ അവസ്ഥാന്തരങ്ങൾ, ഇബ്രാഹീം (അ) യുടെ സന്താനങ്ങളുടെ ഉത്ഥാന പതനങ്ങൾ എന്നീ ചരിത്ര സംഭവങ്ങളിലൂടെ ഉണർത്തുന്നതും അത് തന്നെ. ആദ്യ അദ്ധ്യായമായ ഫാതിഹയിൽ പറഞ്ഞ ഇഹ്ദിനായുടെ വിശദീകരണമാണീ സൂക്തങ്ങളെല്ലാമെന്ന് ചുരുക്കം.

			പശുവിന്റെ കഥ ഇസ്രായേൽ മക്കളുടെ പ്രധാന തെറ്റുകളെയെല്ലാം പ്രത്യക്ഷീകരിക്കുന്നു. സൂറയ്ക്ക് ബഖറ എന്ന പേര് നൽകിയത്, ഭൂമിയുടെ ഉത്തരവാദിത്തമുള്ള വിശ്വാസിക്ക് അവന്റെ മുൻഗാമികളുടെ തെറ്റുകൾ ഓർമ്മിക്കാനും അവ ജീവിതത്തിൽ ഒഴിവാക്കാനും കഴിയണമെന്നത് കൊണ്ടാണ്.

			ഇസ്രായേൽ മക്കളുടെ ജീവിത വഴികേട് വിവരിക്കുന്നത് സൂറത്തിലെ 40-‍ാ‍ം വാക്യത്തോടെയാണ്, ഭൂമിയിലുള്ള അവരുടെ ഉത്തരവാദിത്ത നിർവ്വഹണത്തിൽ അവർ പരാജയപ്പെട്ടുവെന്ന് ചരിത്രങ്ങൾ വിവരിച്ച് വരച്ച് കാണിക്കുന്നു. അല്ലാഹുവിനോടുള്ള ബാധ്യതകൾ നിർവഹിക്കപ്പെടുന്നുണ്ടെന്ന് ഉറപ്പുവരുത്തുക. അവൻ നിശ്ചയിച്ച പരിധികൾ ലംഘിക്കപ്പെടാതെ കാത്ത് സൂക്ഷിക്കുക,മറ്റുള്ളവരുടെ അവകാശങ്ങൾ സംരക്ഷിക്കുക, അനീതിയുടെ വിപാടനം, ജനങ്ങളുടെ സമാധാനപൂർണമായ ജീവിതം എന്നിവ സാധ്യമാക്കുക ഇതൊക്കെയാണ് പ്രധാനമായും ഓരോ വിശ്വാസിയുടേയും ബാധ്യതകളെന്നാണ് തുടർന്നുള്ള നൂറ് സൂക്തങ്ങളിലായി ഈ സൂറ: നമ്മെ പഠിപ്പിക്കുന്നത്.

		

		

			ചരിത്രത്തിലെ വിവിധങ്ങളായ സത്യാസത്യ സംഘട്ടനങ്ങൾ

			സൂറത്തുൽ ബഖറയുടെ രണ്ടാം ഭാഗം നിലവിലുള്ള മുസ്‌ലിം ഉമ്മത്തിന് ബനൂ ഇസ്റാഈലിനെ നേരത്തെ ഏല്പിച്ചിരുന്ന ലോക നേതൃത്വം ഏറ്റെടുക്കാനുള്ള ആത്മവിശ്വാസം പകർന്നു നൽകുന്നുണ്ട്. ഖിബ്ല മാറ്റം അതിന്റെ രൂപകമാണ്. ലോകത്തിലെ മധ്യമ സമൂഹമെന്ന നിലയിൽ ഇനിയുള്ള കാലം സത്യസാക്ഷ്യ നിർവഹണമെന്ന ബാധ്യത പൂർണമായും ഏറ്റെടുക്കേണ്ടവർ കൂടിയാണ് നിങ്ങളെന്ന് ബോധ്യപ്പെടുത്തുകയാണ് ഈ അധ്യായം. കാലാകാലങ്ങളിൽ ഈ ഉമ്മത്തിന്റെ സ്വയം പ്രഖ്യാപിത ശത്രുക്കൾ ബനൂ ഇസ്റാഈലാണ്. അവരിൽ മുൻപന്തിയിലാവട്ടെ ഇപ്പോൾ ജൂതന്മാരുമാണ്. അവരുടെ ഗൂഡാലോചനകൾ, ആഗോള തന്ത്രങ്ങൾ എന്നിവയിലേക്ക് സൂചനകൾ നല്‍കുന്നു ഈ ഭാഗത്തിലെ ആദ്യസൂക്തങ്ങൾ (142-149). പഴയതും പുതിയതുമായ എതിരാളികൾ എക്കാലവും / നടത്തിക്കൊണ്ടിരിക്കുന്ന ബൗദ്ധിക യുദ്ധങ്ങളെ അഭിമുഖീകരി ക്കാനും ബനൂ ഇസ്രായിലും മുൻ സമൂഹങ്ങളും പരാജയപ്പെട്ട ദൈവിക മാർഗത്തിലെ അപകടങ്ങളെക്കുറിച്ച് ജാഗ്രത പുലർത്താനും നിലവിലുള്ള മുസ്‌ലിം സമൂഹത്തിനാവശ്യമായ ദിവ്യ നിർദ്ദേശങ്ങളാണ് തുടർന്ന് വരുന്നത്. ഭൂമിയിൽ ഇമാമത്തിന്റെ പിന്തുടർച്ച നിലനിർത്തുന്ന കാര്യത്തിൽ ധാർമിക മൂല്യങ്ങൾ കൈവരിക്കുക എന്നതിന്റെ തുടർച്ചയാണ് ഇപ്പോഴത്തെ പ്രവാചക നിയോഗം പോലുമെന്ന് നിലവിലുള്ള ഇസ്‌ലാമിക സമൂഹത്തെ ഉണർത്തുന്നുണ്ട് 150, 151 സൂക്തങ്ങൾ. 

			മുസ്‌ലിം ഉമ്മത്തിന് ഇമാമത്തിന്റെ പ്രത്യേകതകളും അതിന്റെ സ്വഭാവ സവിശേഷതകളും സ്വതന്ത്ര അസ്ഥിത്വ ബോധവും അറിവും നല്‍കി അവരെ സംബന്ധിച്ചിടത്തോളം ആത്മീയ തേജസ് പകർന്നു നല്‍കുന്ന ക്ഷമ, നമസ്കാരം എന്നിവയുടെ ചൈതന്യം പഠിപ്പിച്ച് ദൈവമാർഗത്തിൽ പാദം പതറാതെ, ചിത്തം ചിതറാതെ നിലകൊള്ളേണ്ടതിന്റെ ആവശ്യകത ഊന്നി പറയുന്നതോടൊപ്പം ഈ മാർഗത്തിലെ രക്തസാക്ഷിത്വത്തെ ജീവിതത്തിൽ പ്രതീക്ഷിക്കാവുന്ന ഏറ്റവും വലിയ യോഗ്യതയായി ചിത്രീകരിക്കുന്നുണ്ട് ഈ അധ്യായം. ലോകത്തിന്റെ നാഥന് പൂർണ്ണമായി അനുസരിക്കാൻ തയ്യാറാകുന്ന വിധം നിലവിലുള്ള സമൂഹത്തെ ഒന്നടങ്കം പ്രാപ്തരാക്കുന്നുണ്ട് ഈ സൂക്തങ്ങൾ. ആരാധനയ്ക്കായി മസ്ജിദുൽ ഹറാമിൽ പോകാൻ ആഗ്രഹിക്കുന്ന, അതിൽ ഹജ്ജ് നടത്തുന്നത് സ്വപ്നം കാണുന്ന വിശ്വാസികളോട് മക്കയിലെ ബഹുദൈവ വാദികള്‍  സ്വീകരിച്ച ലജ്ജാകരമായ നിലപാടിനെ ശക്തമായി വിമർശിച്ചിരുന്നു കഴിഞ്ഞ ഭാഗത്ത്. പവിത്ര ഭവനത്തിലെ ബഹുദൈവ വിശ്വാസികളുടെ കുത്തകയ്ക്കെതിരെയും പ്രതിമകളും വിഗ്രഹങ്ങളും സ്ഥാപിച്ച് അതിനെ അശ്ലീലമാക്കുന്നതിനെതിരെയും അവിടെ ഖുർആൻ ശക്തമായി ശബ്ദമുയർത്തിയിരുന്നു. സ്ഥാപിതമായ ഉന്നത ലക്ഷ്യത്തിൽ നിന്ന് അതിനെ വ്യതിചലിപ്പിക്കുന്നതാണ് ആ സമീപനമെന്നാണ് സൂറ നിരീക്ഷിക്കുന്നത്.

			മുസ്‌ലിംകൾ മദീനയിലേക്ക് കുടിയേറിയെങ്കിലും, ബൈതുൽ മഖ്ദിസിലേക്ക് തിരിഞ്ഞുള്ള അവരുടെ പ്രാർഥന മക്കക്കാർക്കും കഅ്ബയിലേക്ക് തിരിയുന്നത് ഇബ്രാഹീമീ പാരമ്പര്യം അവകാശപ്പെടുന്ന ബനൂ ഇസ്റാഈലിനും ഉൾക്കൊള്ളാവുന്നതിന് മുകളിലായിരുന്നു. അവരുടെ മാത്രം ആചാരങ്ങളാണ് ലോകത്തിലെ ബാക്കിയുള്ളവർ അനുകരിക്കാനുള്ള ഏറ്റവും അനുയോജ്യമായ സംസ്കാരമെന്ന് രണ്ടു കൂട്ടരും കരുതിയിരുന്നു. മത ചിഹ്നങ്ങളുടെ മാത്രം മാപിനികള്‍ കൊണ്ട് വിശ്വാസത്തെ അളക്കുന്ന മന്ദബുദ്ധികൾക്കെല്ലാം ഇത്തരം വിവരക്കേടുകൾ (സഫാഹത്തുകൾ) സംഭവിക്കാറുണ്ട് എന്ന സൂചനയാണ് ഈ ജുസ്ഇലെ ആദ്യ ഭാഗം.സ്വഫയും മർവയും അനുബന്ധ ജാഹിലിയ്യ അനുഷ്ഠാനങ്ങളും മക്കത്ത് അങ്ങിനെ തന്നെ നിലനിർത്തി കൊണ്ട്പോവാൻ മക്കക്കാർ പുലർത്തിയ ജാഗ്രത പക്ഷേ,കഅ്ബയുടെ ഏകദൈവിക മുഖം നിലനിർത്താൻ അവർ കാണിക്കുന്നില്ല എന്ന് വളരെ മൃദുവായി സൂചിപ്പിക്കുന്നുണ്ട് തുടർന്നുള്ള സൂക്തങ്ങൾ.

			ഇസ്‌ലാമിന്റെ ശക്തി മദീനയിലെയും പരിസരങ്ങളിലെയും പ്രവാചക സാന്നിധ്യം കൊണ്ട് ക്രമാനുഗതമായി വളരുകയായിരുന്നു. അവിടെയുള്ള ജൂത സമൂഹവും മക്കയിലെ ബഹുദൈവത്വ നേതാക്കളും ഇബ്റാഹീമീ പാരമ്പര്യത്തിന്റെ തുടർച്ച തങ്ങളുടെ പ്രപിതാക്കളുടെ പ്രഖ്യാപിത ലക്ഷ്യമാണെന്ന് രായ്ക്കുരാമാനം അധരവ്യായാമം നടത്തിക്കൊണ്ടിരുന്നു. എന്നാൽ ആഡ്യത്വ വർത്തമാനങ്ങൾക്കിടയിൽ ഋജുവായ ദർശനം (ഹനീഫിയ്യ സംഹ:) അവർ രണ്ടു കൂട്ടരിൽ നിന്നും ബഹുദൂരം അകലെയാണെന്ന് തെളിവുകൾ നിരത്തി ഖുർആൻ വ്യക്തമാക്കുന്നു. ഏകദൈവത്വമെന്ന മൂല്യത്തിൽ നിന്നും രണ്ടുകൂട്ടരും പിന്നോട്ട് പോയതിനെ ശക്തമായ വാചകങ്ങളിൽ ആക്ഷേപിക്കുന്നുണ്ട് ഈ സൂറ: (171 – 183 ).  ദൈവസ്നേഹം നാവുകൊണ്ട് ചൊല്ലുകയല്ല, പ്രത്യുത കർമ്മങ്ങൾ കൊണ്ട് തെളിയിക്കേണ്ടതാണെന്നാണ് തുടർന്നുള്ള സൂക്തങ്ങൾ നല്‍കുന്ന പാഠം.

			ശുദ്ധമായ ഏകദൈവ വിശ്വാസത്തിന്റെ സിദ്ധാന്തത്തെയും അതിന്റെ പ്രാപഞ്ചിക തെളിവുകളെയും, ദൃഢവും സ്വതസിദ്ധവുമായ അനുനയ മാർഗ്ഗങ്ങളവലംബിച്ച് ദൈവത്തിനുള്ള അനുസരണത്തെയും സ്നേഹത്തെയും അവഗണിക്കുകയും അവന്റെ ന്യായവിധി മറക്കുകയും മത പുരോഹിതന്മാരെ അന്ധമായി അനുസരിക്കാൻ പ്രതിജ്ഞാബദ്ധമാവുകയും ചെയ്ത ചില ജനതതികളിലേക്കാണ് – അവരുടെ ഭൂത, വർത്തമാനങ്ങളിലേക്ക് – ശക്തമായ സൂചനകൾ നല്‍കുന്നുണ്ട് തുടർന്നുള്ള ആയത്തുകൾ. അവരുടെ ഹൃദയത്തിൽ അവരുടെ മത നേതൃത്വത്തോടുള്ള സ്നേഹവും സമർപ്പണവുമാണവർ പ്രതിഷ്ഠിച്ചിട്ടുള്ളത്. അവരെ തൃപ്തിപ്പെടുത്തുന്നതിനായി ഈ ഭക്തർ അവരെ പിന്തുടർന്നു.  എന്നാൽ യഥാർഥ വിശ്വാസികൾക്ക് നാഥനോടുള്ള സ്നേഹമാവും എല്ലാത്തിനും മുകളിൽ എന്ന ലഘു തത്വം

			(وَالَّذِينَ آمَنُوا أَشَدُّ حُبًّا لِلَّهِ. ٢:١٦٥)

			വ്യക്തമാക്കുകയാണ് ഖുർആൻ ചെയ്യുന്നത്. നാഥന്റെ സ്നേഹത്തിന് മുന്നിൽ മറ്റേതൊരാളെയും നിരാകരിക്കാനും മറ്റെല്ലാ ബന്ധങ്ങളെയും നിഷേധിക്കാനും ഉൾക്കരുത്ത് നല്‍കുന്നു ആ സൂക്തം. അതാണ് കലിമത്തുത്തൗഹീദിന്റെ ആകെത്തുകയും. 

			തുടർന്ന് വിശ്വാസികളുടെ വ്യക്തിപരവും സാമൂഹ്യപരവുമായ ജീവിതത്തെ മഹത്വവൽകരിക്കുകയും ആരാധനകൾ /ഇബാദാത്, ഇടപാടുകൾ / മുആമലാത് തുടങ്ങിയ സകല കാര്യങ്ങളിലും അവർക്ക് കാലാതീതവും നിർണ്ണായകവുമായ വിധികൾ പുറപ്പെടുവിക്കുകയും ചെയ്യുന്നു. അവയിൽ ഒരു വശത്ത് നോമ്പിനെക്കുറിച്ചും ഇഅ്തികാഫിനെക്കുറിച്ചുമുള്ള വാക്യങ്ങളുള്ളതോടൊപ്പം പണം സമ്പാദിക്കുന്ന രീതിയെക്കുറിച്ചും ചെലവഴിക്കുന്ന മാർഗങ്ങളെ ക്കുറിച്ചും നിർദ്ദേശങ്ങളുണ്ട്. യുദ്ധത്തെക്കുറിച്ചും പ്രതിക്രിയയെ കുറിച്ചും കൊലയുടെ ശിക്ഷയെക്കുറിച്ചും ഭരണാധികാരികളെ പണം കൊണ്ട് അനുകൂലമാക്കുന്നതിനെ സംബന്ധിച്ചും അവർക്ക് കൈക്കൂലി നൽകുന്നതിനെക്കുറിച്ചും ഇന്നത്തേയും യാഥാർഥ്യങ്ങൾ എന്ന നിലക്കു തന്നെ കൈകാര്യം ചെയ്യുന്നുണ്ട്. ഖുർആനിലെ പ്രധാന വിഷയങ്ങളായ ദൈവമാർഗത്തിലെ സമരം, ഹിജ്റ, മദ്യ / ചൂത് നിരോധനം, വിവാഹം, മാസമുറ, ശപഥം, ത്വലാഖ്, ഇദ്ദ, ഇദ്ദാ കാലത്തെ പരിരക്ഷ, അനാഥ സംരക്ഷണം തുടങ്ങി മനുഷ്യ ജീവിതത്തിന്റെ എല്ലാ മേഖലകളെയും സ്പർശിക്കുന്ന ഖുർആനിക ജീവിതത്തിന്റെ അധ്യാപനങ്ങൾ ഇബ്രാഹീം ഖലീലിന്റെ ജീവിത മാർഗത്തോട് ചേർത്ത് വെച്ചു അതെല്ലാം മുഹമ്മദി(സ)ന്റെ അധ്യാപനങ്ങളല്ലെന്നും ഇബ്രാഹീമീ പാരമ്പര്യത്തിന്റെ തുടർച്ചയാണെന്നും വ്യക്തമാക്കുന്നു. ബഹുദൈവ വിശ്വാസത്തിന്റെ എല്ലാ മാലിന്യങ്ങളിൽ നിന്നും മുക്തമായിരുന്നു ഇബ്രാഹീമീ ജീവിതമെന്ന് താരതമ്യങ്ങളിലൂടെ തെര്യപ്പെടുത്തുന്നു 2:252 വരെയുള്ള സൂക്തങ്ങൾ. 

			ജാലൂത്ത്, ത്വാലൂത്ത്, ദാവൂദ് എന്നിവരുടെ പേര് പ്രത്യേകം പരാമർശിച്ച് നൂറ്റാണ്ടുകൾ നീണ്ടു നിന്ന ജൂത സമൂഹത്തിന്റെ അലച്ചില്‍ അടക്കമുള്ള ചരിത്രത്തെ അടുക്കി വെക്കുവാൻ ഖുർആനിക കഥാകഥന ശൈലിക്കാവുന്നു. വ്യത്യസ്ത കാലഘട്ടങ്ങളിലെ വിശ്വാസികളുടെ ജീവിതത്തിന് മാർഗ്ഗനിർദ്ദേശമായാണ് ഈ വാങ്മയ ചിത്രങ്ങൾ ഇവിടെ വിവിധ വർണ്ണങ്ങളിൽ വരച്ചു വെച്ചിരിക്കുന്നത്.

			മനുഷ്യർ തമ്മിലുള്ള സമാധാനപരമായ സഹവർത്തിത്വം ഉറപ്പുവരുത്തുന്നതിനും ഭൂമിയുടെ സംരക്ഷത്തിലും (ഇമാറത്തുൽ അർദ് ) ലോകത്തിന്റെ നീതിയിലും അവർക്കിടയിൽ സഹകരണം ഉറപ്പിക്കുന്നതിനും ഭൂമിയുടെ സമതുലിതാവസ്ഥ (equilibrium) നിലനിർത്തുവാനും ബാധ്യതപ്പെട്ടവരാണ് വിശ്വാസികളെന്നും ബോധ്യപ്പെടുത്തുന്നു തുടർന്നുള്ള ആയതുകൾ. ചരിത്രത്തിലുണ്ടായ വിവിധങ്ങളായ സത്യാസത്യ സംഘട്ടനങ്ങളിലൂടെ സ്വേച്ഛാധിപത്യത്തിൽ നിന്നും ഏകാധിപതികളുടെ ആക്രമണങ്ങളിൽ നിന്നും ഭൂമിയിലെ അടിയാറുകളെ സംരക്ഷിക്കുന്ന സുന്നത്തുല്ലാഹ് / ദൈവിക രീതിയെ പറയാതെ പരിചയപ്പെടുത്തുകയുമാണ് രണ്ടാം ഭാഗത്തിലെ അവസാന സൂക്തങ്ങൾ.

		

		

			എല്ലാ പ്രവാചകൻമാരുടെയും മതവും ദൗത്യവും ഒന്നാണ്

			രണ്ടു മഹാ ഭൂഖണ്ഡങ്ങൾ സന്ധിക്കുന്ന ഒരു മഹാ സാഗരമാണ് ഖുർആനിലെ മൂന്നാം ജുസുഅ്. സൂറതുൽ ബഖറയുടെ അവസാന ഭാഗത്തിന്റെ ഊന്നൽ പ്രവാചകന്മാരെയും അവരോടുള്ള വിശ്വാസത്തെയും കുറിച്ച് സംസാരിക്കുന്നതാണ്. അതിനോടൊപ്പം സാമൂഹികവും ധാർമികവും സാമ്പത്തികവുമായ വശങ്ങളിൽ ബഖറ അധ്യായത്തിന്റെ പ്രധാന പ്രമേയത്തിന്റെ (ഖിലാഫത് / അമാനത് / ഇമാമത്) തുടർച്ചയാണ് 253-286 സൂക്തങ്ങളും. 

			രണ്ടാം ഭാഗം സൂറത് ആൽ ഇമ്രാനിലെ ആദ്യ 91 ആയത്തുകളും ഉപരിസൂചിത നബിമാരെക്കുറിച്ചുള്ള അതേ വിഷയത്തിൽ തന്നെയാണ് ഊന്നുന്നത്. ഇബ്രഹാമി(അ)ന്റെ കുടുംബത്തിനോടൊപ്പം ഇമ്രാന്റെ കുടുംബത്തിനെ കുറിച്ചുള്ള അടിസ്ഥാന വിവരങ്ങൾ ഈ അധ്യായത്തിലുണ്ട്. സൂറത്തിന്റെ പേര് പ്രസ്തുത കുടുംബത്തിന്റെ പരാമർശമുള്ളതിനാലാണ് എന്നാണ് പണ്ഡിത മതം.

			എല്ലാ റസൂലുകളിലെയും വിശ്വാസത്തിന്റെ ആവശ്യകത ഉണർത്തുകയും നിർണ്ണയിക്കുകയും ചെയ്യുന്നതോടൊപ്പം അവരുടെ മതവും ദൗത്യവും ഒന്നാണ് എന്നും നാഥൻ തന്റെ ദാസന്മാരിൽ നിന്ന് സ്വീകരിക്കുന്ന യഥാർത്ഥ ജീവിത വ്യവസ്ഥ “ഇസ്‌ലാം” മാത്രമാണെന്നും അവർ പ്രബോധനം നിർവ്വഹിച്ച സന്ദേശവും ഒന്നാണെന്നും ഖുർആനിൽ 3 ഡസനിലധികം സ്ഥലങ്ങളിൽ വ്യക്തമായി വിവരിക്കുന്നുണ്ട്.

			സൂറ ബഖറയുടെ ഈ 255ാം സൂക്തം അഥവാ ആയതുൽ കുർസി അല്ലാഹുവിന്റെ പരമോന്നത ഗുണങ്ങളെയും അവന്റെ മനോഹരമായ പേരുകളെയും ചുരുങ്ങിയ പദങ്ങളിൽ വിശദീകരിക്കുന്നു. ദൈവികതയുടെ സവിശേഷതകളും മഹത്വവും ഉള്ളതു കൊണ്ടാണ്ട് സൂറതുൽ ഫാതിഹയെപ്പോലെ തന്നെ ഈ സൂക്തവും മനപ്പാഠമാക്കുന്നതിൽ മുസ്‌ലിം ഉമ്മത്ത് എക്കാലത്തും ശ്രദ്ധിക്കുന്നത്. സിഹ്ർ, കണ്ണേറ്, പൈശാചിക സ്പർശം, അസൂയ, മന്ത്രവാദം, മന്ത്രവാദികൾ എന്നിവയിൽ നിന്ന് ഈ ആയത് രക്ഷിക്കുന്നു എന്നും പാരായണം പതിവാക്കിയവനെ സ്വർഗത്തിൽ പ്രവേശിക്കുന്നതിൽ നിന്ന് ഒന്നും തടയില്ല എന്നും ഹദീസുകളിൽ കാണാം.

			{لَا إِكْرَاهَ فِي الدِّينِ}

			എന്ന പ്രഖ്യാപനം ഖുർആന്റെ നിലപാട് വ്യക്തമാക്കലാണ്. മത വിഷയങ്ങളിൽ കാർക്കശ്യം പ്രയോഗിക്കരുതെന്നാൽ നിർബന്ധപൂർവ്വം മതത്തിൽ പിടിച്ചു നിൽക്കാൻ പ്രേരിപ്പിക്കരുത് എന്ന് കൂടിയാണ് അർഥം. അഥവാ മത സ്വാതന്ത്ര്യത്തിന്റെ തുറന്ന പ്രഖ്യാപനമാണ് ഈ സൂക്തം.

			ചരിത്രത്തിൽ ദൈവികത അവകാശപ്പെട്ട നംറൂദിനോട് ഇബ്രാഹീം നബി (അ) യുടെ സംവാദവും അതിൽ അയാൾക്ക് പറ്റിയ തോൽവിയുമെല്ലാം ആവർത്തന വിരസമല്ലാത്ത വിധത്തിൽ തുടർന്നുള്ള സൂക്തങ്ങളിൽ (257-260)പരാമർശിച്ചിട്ടുണ്ട്. മരിച്ചവരെ പുനരുജ്ജീവിപ്പിക്കാനും ജീവിതത്തിന്റെയും മരണത്തിന്റെയും രഹസ്യം എങ്ങനെ തിരിച്ചറിയാമെന്നും കാണിക്കാൻ സർവ്വസമ്മതമായ ഇബ്രാഹീമീ സംഭവത്തോടൊപ്പം ഉസൈർ / അർമിയാഅ്/ ഖിദ്ർ എന്ന മഹാ ഗുരുവിനെ പറ്റി കൂടുതൽ പറയാതെ പറയുന്നു ഈ ജുസ്അ്.

			യോഗ്യതയിലും പദവികളിലും അവർ പരസ്പരം ഉയർന്നവരാണെന്നും അവർ തമ്മിലുള്ള ഈ അന്തരം അവരുടെ സന്ദേശത്തിന്റെ സ്വഭാവത്തിലോ വിശ്വാസങ്ങളുടെ ഉള്ളടക്കത്തിലോ ഉള്ള അസമത്വമല്ല, പ്രത്യുത സർവശക്തനായ നാഥൻ അവർക്ക് നൽകുന്ന കഴിവുകളിലും ഗുണങ്ങളിലും ഉള്ള അന്തരം കൂടിയാണിത്.

			അല്ലാഹുവിന്റെ മാർഗത്തിൽ ചെലവഴിക്കുന്നത് (ഇൻഫാഖ് ) ഈ അധ്യായത്തിന്റെ ആദ്യാവസാനം നിറഞ്ഞു നില്‍ക്കുന്ന സുപ്രധാന വിഷയമാണെന്ന് പറയാം. നിർബന്ധ സകാതിന്റെ ഓഹരി മിനിമമാണ്. സകാതിനു പുറമെ ഫൈഅ്, ഗനീമ, സ്വദഖ, ഹദ്യ, കഫ്ഫാറ, ഫിദ്യ തുടങ്ങിയ നിരവധി ഓഹരികൾ ഖുർആൻ നിശ്ചയിച്ചത് വേറെയുമുണ്ട്. ഫിത്വ്ര്‍ സകാത്ത്, ഉദ്ഹിയ്യത്ത് തുടങ്ങിയവയും പൊതു സമൂഹത്തിന് പ്രയോജനം ചെയ്യുന്ന ഓഹരികൾ തന്നെയാണ്. വളരെ വിപുലമായ ഓഹരിയാണ് ഇൻഫാഖ്.

			ഈ മാന്യമായ സാമൂഹിക കടമ നിറവേറ്റുന്നതിലൂടെയാണ് ഉള്ളവനും ഇല്ലാത്തവനും തമ്മിലുള്ള അന്തരം നേർത്തു നേർത്തു ഇല്ലാതാവുന്നത്. വിശ്വാസികളെ ദാനധർമ്മത്തിന്റെയും ഇൻഫാഖിന്റെയും മര്യാദകൾ പഠിപ്പിക്കുന്നു, കഴിവുള്ളവരിൽ നിന്ന് നിസ്സഹായരിലേക്കും, ധനികരിൽ നിന്നും ദരിദ്രരിലേക്കും ഒഴുകുന്ന തുടര്‍ച്ചയായ പ്രതിഭാസമാണത്. അഥവാ ഒരുകാലത്തും കെട്ടിക്കിടക്കാത്ത ഒരു നദിയാവണം വിശ്വാസി എന്ന പാഠമാണ് ബഖറയിലും മറ്റു അധ്യായങ്ങളിലുമുള്ള ഇൻഫാഖ് നമ്മെ പഠിപ്പിക്കുന്നത്.

			നീതി, ജീവനാംശം എന്നിങ്ങനെയുള്ള നിരവധി വിഷയങ്ങളും ജുസ്ഇന്റെ നാലാം പാദത്തിൽ കടന്നുവരുന്നു. വിശുദ്ധ ഖുർആൻ പലിശക്കെതിരെ ഏറ്റവും ശക്തമായ ബോധവത്കരണമാണ് നടത്തുന്നത്. ചൂഷണം ചെയ്യുന്ന ഷൈലോക്കുമാരെ ഏറ്റവും കഠിനമായ ഭാഷയിലാണ് അധിക്ഷേപിക്കുന്നത്. വിശ്വാസികളെ അവരുടെ സാമ്പത്തിക ഇടപാടുകളും സാമ്പത്തിക ബന്ധങ്ങളും എന്തായിരിക്കണമെന്നും വ്യക്തമായ നിർദ്ദേശങ്ങൾ നല്‍കുന്നുണ്ട് 275 – 281 സൂക്തങ്ങൾ. 

			കടത്തെക്കുറിച്ചും അതിന്റെ രീതിയെക്കുറിച്ചും ഏറ്റവും വലിയ സൂക്തത്തിലൂടെ അതിന്റെ അതി സൂക്ഷ്മ (micro level) ഘട്ടങ്ങൾ വരെ അനാവരണം ചെയ്യുന്നത് 282-ാം സൂക്തം ആയതുദൈനിൽ നമുക്ക് കാണാം.

			മോഹങ്ങളോടുള്ള സ്നേഹവും അവയിലേക്കുള്ള ചായ്വും മനുഷ്യന്റെ സഹജാവബോധമാണ്, അവ ഒരുവശത്ത് അവനെ പ്രലോഭിപ്പിക്കുകയും പ്രേരിപ്പിക്കുകയും ചെയ്യുന്നു. മറുവശത്ത്, അവയെ നിയന്ത്രിക്കുന്ന പാഠങ്ങളാണ് തുടർന്നുള്ള സൂക്തങ്ങൾ നല്‍കുന്നത്. വിശ്വാസത്തിന്റെ പൂർണത നൽകുന്നത് മുൻ പ്രവാചകന്മാരുടെ ജീവിതം ഉൾകൊള്ളുമ്പോഴാണെന്നും മനസ്സിന്റെ സംയമനം പാലിക്കുന്നത് ബോധപൂർവ്വം നാഥനോട് ചോദിച്ചു തന്നെ വാങ്ങേണ്ടതാണെന്നുമാണ് ബഖറയിലെ അവസാന സൂക്തങ്ങൾ നമ്മെ പഠിപ്പിക്കുന്നത്.

			തുടർന്നു ആലു ഇംറാൻ സൂറ:യിലൂടെ വിശുദ്ധ ഖുർആൻ മറിയമിന്റെ ഗർഭധാരണത്തെക്കുറിച്ചും അവരുടെ പുത്രൻ (ദൈവപുത്രനല്ല )ഈസ (അ)ന്റെ ജനനത്തിന്റെ വിശേഷങ്ങളും സംക്ഷിപ്തമായി അനാവരണം ചെയ്യുന്നു. അവരെ ചുറ്റിപ്പറ്റിയുള്ള വഴിപിഴച്ച(ദാല്ലീൻ)വരുടെ എല്ലാ കെട്ടുകഥകളെയും സംശയങ്ങളെയും ഇല്ലാതാക്കുന്നു.

			ദൈവഹിതം പൂർണമായും നിറവേറ്റുകയും പൂർണമായും റബ്ബിന്റെ അടുത്ത് സമർപ്പിതരായ ഒരു കുടുംബത്തെയാണ് (ആലു ഇംറാൻ)ഈ അധ്യായം അനാവരണം ചെയ്യുന്നത്. ആദം നബി മുതലുള്ള എല്ലാ പ്രവാചകരേയും ഈ കുടുംബവുമായി ബന്ധിപ്പിക്കുന്ന ذُرِّيَّةً بَعْضُهَا مِنْ بَعْض ٣:٣٤ എന്ന പ്രയോഗമാണ് ഖുർആൻ നടത്തുന്നത്. പരസ്പര ബന്ധിതങ്ങളായ കുടുംബ ശൃംഖലയാണതെന്നർഥം.

			അല്ലാഹുവിന്റെ അടുക്കൽ മുൻഗണന ആത്മീയവും ധാർമ്മികവുമായ പരിഗണനയാണ്. അതിന് ലിംഗഭേദമോ വർണ്ണവുമായോ യാതൊരു ബന്ധവുമില്ല എന്ന പ്രഖ്യാപനമാണ് ഖുർആൻ നടത്തുന്നത്.

			: {إِنَّ أَكْرَمَكُمْ عِنْدَ اللَّهِ أَتْقَاكُمْ} ٤٩:١٣

			ഒരു അറബിക്ക് അനറബിയെക്കാൾ മുൻഗണന ഇല്ല എന്നും ചീപ്പിന്റെ പല്ലുകൾ പോലെ ജനങ്ങൾ തുല്യരാണ് എന്നും നിങ്ങൾ എല്ലാവരും ആദമിൽ നിന്നും ആദമാവട്ടെ മണ്ണിൽ നിന്നുമാണ് എന്നും പ്രവാചകൻ (സ) പഠിപ്പിച്ചത് അതേ ആശയമാണ്.

			സൂറ: ആലു ഇമ്രാന്റെ ഈ ഭാഗം ഈസാ നബിയുടെ (അ) യുടെ പ്രബോധനത്തെ വികൃതമാക്കിയ മത വിഭാഗത്തെ ശക്തമായി വിമര്‍ശിക്കുന്നുണ്ട്. ഒരു മനുഷ്യനും (തന്നെ) ഉണ്ടാകുകയില്ല, അല്ലാഹു അദ്ദേഹത്തിന് വേദഗ്രന്ഥവും, വിധികർത്തൃത്വവും (അഥവാ വിജ്ഞാനവും) പ്രവാചകത്വവും നൽകുക: പിന്നീട് അദ്ദേഹം മനുഷ്യരോട്: ‘നിങ്ങൾ അല്ലാഹുവിനല്ലാതെ -എനിക്ക്- അടിയാൻമാരായിരിക്കുവിൻ’ എന്ന് പറയുകയും ചെയ്യുക. ഇത് രണ്ടും കൂടി ഒരിക്കലും സംഭവിക്കുകയില്ല.] എങ്കിലും ‘നിങ്ങൾ വേദഗ്രന്ഥം പഠിപ്പിച്ച് വരുന്നതു കൊണ്ടും, നിങ്ങൾ പഠിച്ചുകൊണ്ടിരിക്കുന്നതു കൊണ്ടും നിങ്ങൾ ‘റബ്ബാനികൾ’ [മതോപദേഷ്ടാക്കൾ] ആയിത്തീരുവീൻ’ എന്നായിരിക്കും (അദ്ദേഹം പറയുക). 3:79 എന്ന സൂക്തത്തിലൂടെ ത്രിയേകത്വമോ കുരിശു പൂജയോ ഈസാ നബിയുടെ അധ്യാപനമല്ല എന്ന് സ്ഥാപിക്കുന്നതോടൊപ്പം സൂറ ഫാതിഹയിലെ ദാല്ലീൻ (വഴി പിഴച്ച) എന്ന പ്രയോഗത്തിന് അവരെങ്ങിനെയാണ് അർഹതപ്പെട്ടത് എന്ന പരിഹാസമാണ് ഖുർആൻ പറയുന്നത്. എന്നാൽ അതിന് മുമ്പായി സത്യത്തെ അസത്യവുമായി കൂട്ടി കലർത്തുകയോ മറച്ചുവെക്കുകയോ ചെയ്യുന്ന ആർക്കും വരാവുന്ന പരിണതിയാണതെന്നും അല്ലാഹു സത്യത്തിൽ വഴി നടത്തുന്നത് അവന്റെ കാരുണ്യത്താൽ മാത്രമാണെന്നും ഉണർത്തുകയും അവരിലെ നല്ല മനുഷ്യരുടെ നന്മകളെ പ്രത്യേകമെടുത്തു ശ്ലാഘിക്കു കയും ചെയ്യുന്നുണ്ട് 75-ാം സൂക്തത്തിൽ. തുടർന്ന് 91 വരെയുള്ള സൂക്തങ്ങൾ അവരുടെ ജീവിതം ലഘുവായി വിവരിക്കുകയും അവരുടെ വിശ്വാസ വൈകല്യങ്ങൾ വരച്ചു കാണിക്കുകയും ചെയ്യുന്നു. അക്കൂട്ടത്തില്‍ പശ്ചാത്താപ വിവശരായവർക്ക് തൗബയുടെ വാതായനങ്ങൾ മലർക്കെ തുറന്നു കിടക്കുന്നുവെന്ന സന്തോഷ വാർത്തയോടെയാണ് ഈ ജുസ്അ് പരിസമാപ്തി കുറിക്കുന്നത്.

		

		

			വിശ്വാസികൾ വിജയം വരിക്കാനുള്ള മുന്നുപാധികൾ

			ആദ്യ മൂന്നു ജുസുഉകളിലും വന്ന അല്ലാഹുവിന്റെ മാർഗത്തിൽ ചെലവഴിക്കുക ( ഇൻഫാഖ് ) എന്ന പാഠത്തിന്റെ recorrence / തനിയാവർത്തനമാണ് 3: 92ാം സൂക്തം. ഈ ആയത്താണ് നാലാം ജുസുഇന്റെ തുടക്കമെന്നാണ് ചില ഖാരിഉകളുടെ അഭിപ്രായം. എന്നാൽ “എല്ലാ ഭക്ഷണവും ഇസ്രായേൽ മക്കൾക്ക് ഹലാലായിരുന്നു …. “(കുല്ലുത്ത്വആമി) എന്ന തൊട്ടടുത്ത (3:93) ആയത്തിലാണ് ഈ ജുസ്ഇന്റെ ആരംഭമെന്ന പക്ഷവുമുണ്ട്. ജുസ്അ്, ഹിസ്ബ്, റുബ്അ് എന്നിവ ഇജ്തിഹാദിയായത് കൊണ്ട് തന്നെ രണ്ടു വാദങ്ങൾക്കും വകുപ്പുണ്ട് താനും.

			ഹസ്രത് അബൂത്വൽഹ (റ) ധനികനായ ഒരു സ്വഹാബിയായിരുന്നു. തന്റെ ഈടുവെപ്പുകളിൽ അദ്ദേഹത്തിന് ഏറ്റവും പ്രിയങ്കരമായത് ‘ബൈറുഹാ’ എന്ന തോട്ടമായിരുന്നു. മസ്ജിദുന്നബവിയുടെ മുൻവശത്തായിരുന്നു അത്. നബി (സ) ഇടയ്ക്കൊക്കെ ആ തോട്ടത്തിലേക്ക് കടക്കും. അതിലെ അരുവിയിൽനിന്ന് കുടിക്കും, ഈത്തപ്പഴം ആസ്വദിക്കും. ഒരിക്കൽ തോട്ടത്തിൽ വെച്ച് അബൂത്വൽഹക്ക് നമസ്കാരത്തിനിടയിൽ ചിന്തമാറിപ്പോയി, ഭൗതികാനുഗ്രഹങ്ങൾ നമസ്കാരത്തിൽ മനസ്സ് നിറഞ്ഞു.  ആരാധനയുടെ ചൈതന്യത്തിൽ നിന്നും ഭൗതികതയുടെ മഞ്ഞളിപ്പിലേക്ക് മനസ്സ് പാഞ്ഞു.

			താമസിയാതെ അദ്ദേഹം നബിക്കരികിലെത്തി. ”അല്ലാഹുവിന്റെ റസൂലേ, ‘നിങ്ങൾ ഇഷ്ടപ്പെടുന്നവയിൽനിന്ന് ചെലവഴിക്കാതെ നിങ്ങൾക്ക് പുണ്യം ലഭിക്കുകയില്ല’ എന്ന് അല്ലാഹു പറയുന്നു. എന്റെ സ്വത്തിൽ വെച്ച് എനിക്ക് ഏറ്റം പ്രിയപ്പെട്ടതാണ് ‘ബൈറുഹാ’. അത് ഞാൻ അല്ലാഹുവിന് നൽകുന്നു. അല്ലാഹുവിൽനിന്ന് അതിന്റെ പുണ്യവും നിക്ഷേപവും മാത്രം പ്രതീക്ഷിച്ചുകൊണ്ട്. അല്ലാഹു തോന്നിച്ച പ്രകാരം അങ്ങ് തീരുമാനിക്കുക.”

			നബി (സ) പറഞ്ഞു: ”അതത്രെ ലാഭകരമായ ധനം ! ലാഭകരമായ ധനം. താങ്കളുടെ ആഗ്രഹം ഞാൻ കേട്ടു. പക്ഷേ, അത് താങ്കളുടെ കുടുംബക്കാർക്ക് വീതം വെക്കണമെന്നാണ് ഞാൻ അഭിപ്രായപ്പെടുന്നത്.” അബൂത്വൽഹ (റ) പറഞ്ഞു: ‘‘ഞാൻ അങ്ങനെ ചെയ്തുകൊള്ളാം.’’ അങ്ങനെ, അദ്ദേഹം തന്റെ എല്ലാമെല്ലാമായ ബൈറുഹാ തോട്ടം അടുത്ത കുടുംബങ്ങൾക്ക് ഭാഗിച്ചുകൊടുത്തു എന്ന സംഭവം 92-ാം ആയത്തിന്റെ വിശദീകരണത്തിൽ തഫ്സീറുകളിൽ കാണുന്നു.

			ഈ ജുസ്ഇൽ രണ്ട് ഭാഗങ്ങളാണുള്ളത്: ആദ്യത്തേത് സൂറ: ആലു ഇമ്രാന്റെ തുടര്‍ച്ച, രണ്ടാമത്തേത് സൂറ: നിസാഇന്റെ ആരംഭത്തിലെ 23 വരെ സൂക്തങ്ങൾ. 

			സൂറ: ആലു ഇമ്രാനിലെ അവശേഷിക്കുന്ന ഭാഗത്ത് മദീനയിലെ മുസ്‌ലിം സമൂഹവും നിഷേധികളും തമ്മിലുള്ള വിവാദങ്ങളെക്കുറിച്ചും സായുധ യുദ്ധങ്ങളെക്കുറിച്ചും തുടർന്നുള്ള സംഭവങ്ങളെക്കുറിച്ചുമെല്ലാം സംസാരിക്കുന്നുണ്ട്.

			എന്നാൽ രണ്ടാം ഭാഗം കുടുംബ ജീവിതവുമായി ബന്ധപ്പെട്ടത് എന്ന് നമുക്ക് വിശേഷിപ്പിക്കാവുന്ന സൂറ: നിസാഇന്റെ ഭാഗമാണ്. മുസ്‌ലിം വ്യക്തി, മുസ്‌ലിം കുടുംബം, മുസ്‌ലിം സമൂഹം, മുസ്‌ലിം ലോകം എന്നിവയിലേക്കുള്ള സർപ്പിള ഗോവണി (Helix) തലത്തിലുള്ള വളർച്ചയാണു നിസാഇലുള്ളത്. ദിവ്യത്വത്തിന്റെ ഏകതയും മാനവികതയുടെ ഐക്യവുമാണ് ഈ ജുസ്ഇന്റെ അടിസ്ഥാനം എന്ന് ചുരുക്കി പറയാൻ കഴിയും.

			സംവാദമായാലും സായുധ യുദ്ധമായാലും മുസ്‌ലിം സമൂഹം നേരിടുന്ന വെല്ലുവിളികളെ ഏറ്റെടുക്കാന്‍ ശരിയായ കാഴ്ചപ്പാട് കെട്ടിപ്പടുക്കുക, ഇസ്‌ലാമിക സാമൂഹിക സങ്കൽപ്പത്തിന്റെയും വിശ്വാസത്തിന്റെയും അടിസ്ഥാനത്തിൽ മുസ്‌ലിം ഉമ്മത്തിനെ കെട്ടിപ്പടുക്കുന്നതിനുള്ള നിർദ്ദേശങ്ങൾ എന്നിവയാണ് ആദ്യ ഭാഗത്തുള്ളത്. അതിനുപോൽബലകമായ ചരിത്ര സംഭവങ്ങളുടെയും (ഉദാ: ഉഹുദ്, ബദർ യുദ്ധങ്ങൾ) വസ്തുതകളുടെയും അവലോകനത്തിന് പുറമേ, മൗലികമായ ചില ചിന്തകളും ഈ ഭാഗം അനാവരണം ചെയ്യുന്നുണ്ട്.

			സൂറ: ആലു ഇമ്രാന്റെ ഈ ഭാഗത്ത് ഇസ്രായേൽ മക്കൾക്ക് നിയമാനുസൃതവും വിലക്കപ്പെട്ടതുമായ ഭക്ഷണമേതെല്ലാമായിരുന്നു?, പ്രവാചക കുലപതി ഇബ്രാഹീമിന്റെ ദർശനമെന്തായിരുന്നു?, അദ്ദേഹത്തിന്റെ സ്ഥാനം എന്തായിരുന്നു എന്നിവയുമായി ബന്ധപ്പെട്ട ചില പ്രത്യേക വർത്തമാനങ്ങളാണു നല്‍കുന്നത്. കഅ്ബയുടെ ചരിത്രപരത, ഇബ്രാഹീമീ മാർഗത്തിന്റെ വ്യതിരിക്തതകൾ, ഐക്യത്തിന്റെ പ്രാധാന്യം, നന്മ സ്ഥാപിക്കുന്നതിന്റേയും തിന്മ വിപാടനം ചെയ്യുന്നതിന്റെയും ഗൗരവത്തെ കുറിച്ചും ഉണർത്തുന്നുണ്ട് ഈ ജുസ്അ്. ആ ധർമം നെഞ്ചിലേറ്റുന്ന സമൂഹമായി മാറേണ്ടതിന്റെ പ്രാധാന്യമാണ് 104 – 110 സൂക്തങ്ങൾ പ്രത്യക്ഷീകരിക്കുന്നത് എന്ന് ചുരുക്കിപ്പറയാം. ഉപരിസൂചിത ഇബ്രാഹീമീ / ഹനീഫിയതു സ്സംഹ / ഋജു മാർഗത്തിൽ നിന്ന് തെറ്റിയതാണ് മുൻ സമൂഹങ്ങളിലെ പണ്ഡിതരേയും പാമരരേയും ഒരു പോലെ പിടികൂടിയ അപചയമെന്നാണ് തുടർന്നുള്ള ആയതുകൾ ഉണർത്തുന്നത്.

			വേദഗ്രന്ഥത്തിന്റെ ആളുകൾ തുല്യരല്ല (3:113) എന്ന പ്രഖ്യാപനം നന്മയെ – അതെവിടെയായാലും -എടുത്തു പറയേണ്ടതുണ്ട് എന്ന നിലക്കാണ്. ബാക്കിയുള്ള വിഭാഗങ്ങൾ പിന്തുടർന്ന ധാർഷ്ട്യവും നന്ദികേടും ഒന്നൊന്നായി വിവരിക്കാതെ നന്മേച്ഛുക്കൾ ചെയ്യുന്നവയെ പുകഴ്ത്തിപ്പറയുന്നവയിൽ റബ്ബ് തീരെ ലുബ്ധ് കാണിക്കുന്നില്ല എന്ന് പ്രസ്തുത പരാമർശത്തിൽ നിന്നും മനസ്സിലാക്കാം.എന്നാൽ ഇസ്‌ലാമിനോടുള്ള വിദ്വേഷം ഉപേക്ഷിക്കാൻ തയ്യാറില്ലാത്ത പക്കാ നിഷേധികളുമായി ബിത്വാനത് അഥവാ അടുത്ത ചങ്ങാത്തം കാത്തു സൂക്ഷിക്കരുതെന്ന നയതന്ത്രപരമായ ചില സംഗതികൾ 117 – 121 സൂക്തങ്ങൾ പഠിപ്പിക്കുന്നുണ്ട്. തതുല്യമായ ചില നിർദ്ദേശങ്ങൾ സൂറ: മുംതഹിനയിലും വരാനിരിക്കുന്നു.

			122 മുതലുള്ള വാക്യങ്ങൾ വിശ്വാസികൾ വിജയം വരിക്കാനുള്ള മുന്നുപാധികളെ കുറിച്ചാണ് പറയുന്നത്. ബദറിലെ ജേതാക്കൾ എണ്ണക്കമ്മിയായിട്ടും എണ്ണപ്പെരുപ്പത്തെ അതിജീവിച്ച ചരിത്രം ദൈവിക സഹായത്തിന്റെ മാതൃകയായാണ് ഖുർആൻ സമർഥിക്കുന്നത്. തുടർന്ന് 133 മുതലുള്ള സൂക്തങ്ങൾ വിശ്വാസികൾ പരസ്പരം വെച്ചുപുലർത്തുന്ന നന്മകളിലുള്ള മാത്സര്യ ബുദ്ധിയെ പ്രചോദിപ്പിക്കുന്നതാണ്. തെറ്റായ ചിന്തകളുടെ അഗാധത്തിൽ വീഴാതിരിക്കാനും ദുഷിച്ച മോഹങ്ങളുടെ കെണിയിൽ പെടാതിരിക്കാനും അവ മുന്നറിയിപ്പ് നൽകുന്നു. വിശ്വാസത്തിന്റെ യാഥാർഥ്യത്തിലേക്ക് മടങ്ങിയാൽ മാപ്പുസാക്ഷിത്ത ബോധത്തോടെയല്ലാതെ തലയുയർത്തി ജീവിക്കാൻ കഴിയുമെന്ന് ഗതകാല സ്മരണകൾ അയവിറക്കി ബോധ്യപ്പെടുത്തുന്നു 145 വരെയുള്ള സൂക്തങ്ങൾ.  വിശ്വാസം കൈമുതലായുള്ളവർ വിവിധ തലമുറകളിലുള്ള വ്യത്യാസങ്ങൾ കണക്കിലെടുക്കാതെ ജീവിതം അതിന്റെ തത്വങ്ങൾക്കനുസൃതമായി മുന്നോട്ട് കൊണ്ട്പോകുന്നു. ജീവിതം വിജയങ്ങളുടെയും പരാജയങ്ങളുടെയും പരമ്പരയാണ്. അതിന്റെ അനന്തരഫലവും അന്തിമവിജയവും, പക്ഷേ വിശ്വാസികൾക്കുള്ളതാണ് എന്നും ഈ വാക്യങ്ങൾ ചുരുക്കി വ്യക്തമാക്കുന്നു.

			തുടർന്ന് വർത്തമാനം ഉഹ്ദിനെക്കുറിച്ച് തുടരുന്നു. അതിൽ നിർഭാഗ്യവശാൽ ഉയർന്നുവന്ന വ്യത്യസ്തമായ, നിലപാടുകൾ, യോദ്ധാക്കളുടെ ഉദ്ദേശ്യങ്ങൾ മുൻകൂട്ടി പറയുന്നുണ്ട്. ദുർബലമായ വിശ്വാസത്തിൽ നിന്ന് ഉത്ഭൂതമായ ഉഹുദിലെ ആദ്യ പരാജയത്തിന്റെ കാരണത്തെക്കുറിച്ചും സംസാരിക്കുന്നുണ്ട് 151-157 ആയതുകളിൽ. സൂറ: ആലി ഇമ്രാന്റെ അവസാനത്തിൽ, യഥാർത്ഥ വിശ്വാസികൾ വിധേയമാകുന്ന ദൈവിക പരീക്ഷണത്തെക്കുറിച്ച് വിവരിക്കുന്നുണ്ട്. സ്ഥാനത്തും അസ്ഥാനത്തും പുകഴ്ത്തപ്പെടുന്നത് ഇഷ്ടപ്പെടുന്ന പുതിയൊരു ജനുസ് (3:188) ഇസ്‌ലാമിക സമൂഹത്തിനുള്ളിൽ പ്രത്യക്ഷപ്പെടുന്ന വിധിവൈപരീത്യത്തെ കുറിച്ച് പടച്ചവൻ അവിടെ മുന്നറിയിപ്പ് നൽകുന്നുണ്ട് ശേഷമാണ് പ്രപഞ്ചത്തെ മുഴുവൻ ഒരു സാകല്യമായി ഉപമിച്ച്, അതിലുള്ള എല്ലാ കാര്യങ്ങളും ദൈവിക ദൃഷ്ടാന്തങ്ങൾ ആണെന്ന പ്രാർഥനാ ഭാവത്തോടെ സർവസ്വം സമർപ്പിക്കാനും തുടർന്ന് ആ സമർപ്പണ ബോധത്തിന് ഉൾക്കരുത്തേകുന്ന ഘടകങ്ങളേതെന്നും ഉണർത്തി ആലു ഇംറാൻ അധ്യായം കൃത്യം 200 സൂക്തങ്ങളിൽ സമാഹരിക്കുന്നു.

			തുടർന്ന് മദനീ സൂറ: തന്നെയായ നിസാഇലെ 23 ആയതുകളിലായി ഇസ്‌ലാമിന്റെ സാമൂഹികഭാവം പഠിപ്പിക്കുകയും അത് മാനവികതയുടെയും ജീവകാരുണ്യത്തിന്റെയും ദർശനമാണെന്ന് നിർദ്ദേശിക്കുകയും ചെയ്യുന്നു. മനുഷ്യർക്കിടയിലെ ദുർബലരുടെയും ആലംബഹീനരുടെയും അവകാശങ്ങൾ, അവഗണനയ്ക്കും ആക്രമണത്തിനും ഇരയാകുന്നവർ, പിതാക്കന്മാർ നഷ്ടപ്പെട്ട അനാഥർ, തുടങ്ങി നമ്മുടെ സംരക്ഷണം, സഹതാപം, അനുകമ്പ എന്നീ ചിന്തകൾ സജീവമാക്കുന്ന അധ്യാപനങ്ങളാണ് ആദ്യ ആറു സൂക്തങ്ങളിൽ നല്‍കുന്നത്. മഹ്റിനെ കുറിച്ചുള്ള വളരെ സംക്ഷിപ്തമായ അധ്യാപനങ്ങളും വളരെ ചുരുങ്ങിയ വാക്കുകളില്‍ നല്‍കുവാൻ സൂറ: നിസാഇനാവുന്നു. ആണിനും പെണ്ണിനും സമൂഹത്തിൽ ഒരുപോലെ കാണുന്ന ധന സമ്പാദനാവകാശങ്ങൾ വ്യക്തമാക്കി അവനും അവളും ആരാവട്ടെ അവരവർക്കവകാശപ്പെട്ട അനന്തരാവകാശ ഓഹരികൾ സംശയാതീതമായി പഠിപ്പിക്കുന്നുണ്ട് 10-14 ആയതുകളിൽ.

			തുടർന്ന് 22 വരെയുള്ള സൂക്തങ്ങളിൽ കുടുംബാംഗങ്ങൾ തമ്മിലുള്ള സഹവർത്തിത്വം, ഭാര്യാഭർത്താക്കന്മാർ തമ്മിലുള്ള ഉടമ്പടികൾ, സ്ത്രീകളെ ചൂഷണം ചെയ്യുന്നതിൽ നിന്നും അവരെ ഉപദ്രവിക്കുന്നതിൽ നിന്നും പുരുഷന്മാരെ ബോധവത്കരിച്ച് പിന്തിരിപ്പിക്കുന്നതും ഇവിടെ നമുക്ക് കാണാം. കുടുംബത്തിനകത്തുണ്ടാവുന്ന സൗന്ദര്യപ്പിണക്കങ്ങൾക്ക് ഖുർആൻ പറയുന്ന പരിഹാരങ്ങളോടൊപ്പം വിവാഹബന്ധം പുലർത്താൻ കഴിയുന്നതും നിഷിദ്ധമായതുമായ സ്ത്രീകളെ കുറിച്ച അതിസൂക്ഷ്മതലത്തിലുള്ള നിർദ്ദേശങ്ങളും നല്‍കുന്നുണ്ട് സ്ത്രീകൾ എന്ന് പേരും പ്രമേയവും ഒരുമിച്ച് വന്നിട്ടുള്ള ഈ അധ്യായം. 

		

		

		
			വിശ്വാസികൾ നീതിക്കായി നിലകൊള്ളണം

			അഞ്ചാം ജുസുഇൽ സൂറത്തുന്നിസാഇലെ 24 മുതൽ 147 വരെയുള്ളവയിൽ “അഞ്ചു ആയതുകൾ ഇഹലോകം മുഴുവനെക്കാളും എനിക്ക് ഇഷ്ടപ്പെട്ടതാണ് ” എന്ന ആശയത്തിൽ അബ്ദുല്ലാഹ് ഇബ്നു മസ്ഊദ് (റ) താഴെ കാണുന്ന വചനങ്ങളെ എണ്ണിയതായി ഇബ്നുജരീർ (റ) ഉദ്ധരിക്കുന്നു :

			(1) മഹാപാപങ്ങളെ ഉപേക്ഷിക്കുന്ന പക്ഷം മറ്റു തിന്മകൾക്ക് അല്ലാഹു മാപ്പു നൽകുമെന്നു കാണിക്കുന്ന 31-ാം വചനം.

			(2) അല്ലാഹു അണുവോളം അനീതി ചെയ്കയില്ലെന്നും, ഓരോ നന്മയെയും അവൻ ഇരട്ടിപ്പിച്ചു വലുതാക്കുമെന്നും കാണിക്കുന്ന 40-ാം വചനം.

			(3, 4) ശിർക്കല്ലാത്ത പാപങ്ങളെല്ലാം അല്ലാഹു ഉദ്ദേശിക്കുന്നവർക്ക് അവൻ പൊറുത്തു കൊടുക്കുമെന്നു പ്രസ്താവിക്കുന്ന 48 ഉം 116 ഉം വചനങ്ങള്‍.

			(5) വല്ല തിന്മയോ, സ്വന്തം ദേഹങ്ങളോട് അക്രമമോ ചെയ്യുന്നവർ പാപമോചനം തേടിയാൽ അല്ലാഹു അവർക്ക് പൊറുത്തു കൊടുക്കുമെന്നു കാണിക്കുന്ന 110-ാം വചനവും, ഹാകിം(റ) ഉദ്ധരിച്ച രിവായതിൽ ഈ അവസാനത്തെ വചനത്തിന്റെ സ്ഥാനത്ത് 64-ാം വചനമാണുള്ളത്. കൂടാതെ, “സൂറത്തുന്നിസാഇലെ എട്ട് ആയതുകൾ ഈ സമുദായത്തെ സംബന്ധിച്ചിടത്തോളം ഇഹലോകത്തെക്കാൾ ഉത്തമമാണ് ” എന്ന അർത്ഥത്തിൽ അബ്ദുല്ലാഹ് ഇബ്നു അബ്ബാസ് (റ)ൽ നിന്നു മറ്റൊരു രിവായതും ഇബ്നുജരീർ (റ) ഉദ്ധരിച്ചിരിക്കുന്നു. ഉപരിസൂചിത അഞ്ചു വചനങ്ങൾക്ക് പുറമെ, 26, 27, 28 എന്നീ വചനങ്ങളും കൂടിയാണ് അതിൽ അദ്ദേഹം എടുത്തു പറഞ്ഞിരിക്കുന്നത്. ആ വചനങ്ങളെല്ലാം തന്നെ അല്ലാഹുവിന്റെ അതിമഹത്തായ അനുഗ്രഹത്തെയും അളവറ്റ കാരുണ്യത്തെയും കുറിക്കുന്നവയാകുന്നു. അവ മനുഷ്യർക്ക് വമ്പിച്ച പ്രതീക്ഷയും ആവേശവും ജനിപ്പിക്കുന്ന സന്തോഷവാർത്തകളാണ്

			സൂറ: നിസാഇന്റെ ലക്ഷ്യങ്ങൾ മറ്റു സൂറകളിൽ നിന്ന് വ്യത്യാസപ്പെട്ടിരിക്കുന്നു. കാരണം ഇത് മറ്റു സൂറകളേക്കാൾ കൂടുതൽ ശരീഅത്ത് വിധികൾ ഉൾകൊള്ളുന്നതാണ്. വിശിഷ്യാ സ്ത്രീജന വിഷയങ്ങളിൽ. സൂറ: നൂർ, സൂറ: ത്വലാഖ് എന്നീ അധ്യായങ്ങളേക്കാൾ ഊന്നൽ ഈ ഭാഗത്ത് നമുക്ക് കാണാം.

			ഒരു വ്യക്തിയുടെ ലൈംഗിക ചാരിത്ര്യഭദ്രതയെ ഇഹ്സ്വാൻ എന്ന പദം ഉപയോഗിച്ചാണ് ഖുർആനിൽ പരാമർശിക്കുന്നത്. സദാചാര ധാർമ്മിക മൂല്യങ്ങളുടെ കൂട്ടത്തിൽ വളരെ വിലമതിക്കപ്പെടുന്നതാണ് ലൈംഗിക/ചാരിത്ര്യ വിശുദ്ധി. ഓരോ വ്യക്തിയുടെയും സാമൂഹിക ചുറ്റുപാട് അയാളുടെ ലൈംഗിക വിശുദ്ധിയെ സംരക്ഷിക്കുന്നു. ‘ഗുഹ്യാവയവം വിഹിതമോ അവിഹിതമോ ആയ വേഴ്ചയ്ക്ക് ഉപയോഗിക്കാത്ത സ്ത്രീ’ (അല്ലതീ അഹ്സ്വനത് ഫർജഹാ) യാണ് മർയം (21 /91, 66 /12). ഇതിന്റെ കർമ്മനാമം മുഹ്സ്വനത്. മർയം ബീവി മുഹ്സ്വനത് ആണെന്ന് പറഞ്ഞാൽ, ആരുടെയും കടന്നുകയറ്റത്തിന് അനുവദിക്കാതെ ചാരിത്രം ഭദ്രമായി കാത്തു സൂക്ഷിച്ചവൾ എന്ന അർത്ഥമാണ് ലഭ്യമാവുന്നത്.

			പാതിവ്രത്യ / പതിവ്രതാധർമജ്ഞാന കോട്ടക്കുള്ളിൽ സുരക്ഷിതയായ സ്ത്രീയാണ് വിശ്വാസിനി എന്ന മഹത്തായ സങ്കല്പമാണ് ഈ പദ പ്രയോഗത്തിന് കാരണം.

			നിസാഅ് 24 ലെ ‘വൽ മുഹ്സ്വനാത്ത്’ ഭർതൃമതിയായ സ്വതന്ത്രസ്ത്രീകളാണ്. അവരെ മറ്റൊരാൾക്ക് വിവാഹം ചെയ്തുകൂടാ. നിസാഅ് 25 ലെ ആദ്യ മുഹ്സ്വനാത്ത് സ്വതന്ത്രരായ ഭർതൃ രഹിതർ ആണ്. സ്വതന്ത്ര കന്യകമാർ എന്ന അർഥമാണ് അവിടെ കൂടുതൽ ഉചിതം.

			ഈ സൂറ: മുസ്‌ലിം കുടുംബ നിയമത്തിലെ (Personal law) ത്വലാഖിനുള്ള മാര്‍ഖരേഖകള്‍ (ചട്ടങ്ങള്‍) ഏറെക്കുറെ വിശദീകരിക്കുന്നുണ്ട്. ഭാര്യാഭർത്താക്കന്മാരുടെ അവകാശങ്ങൾ ഉറപ്പാക്കുന്ന നിരവധി നടപടികൾ അവയിൽ ഉൾചേർന്നിരിക്കുന്നുവെന്നും നമ്മെ ഉണർത്തുന്നു. കുടുംബ വിഷയങ്ങളല്ലാത്ത മറ്റു ചില സുപ്രധാന വിഷയങ്ങളും ഈ ജുസുഅ് നമ്മെ പഠിപ്പിക്കുന്നു :

			“പരസ്പര തൃപ്തിയിലൂടെ” വാണിജ്യത്തിൽ ഏർപ്പെടാൻ അല്ലാഹു വിശ്വാസികളെ പ്രോത്സാഹിപ്പിക്കുന്നു (4:29)

			മറ്റൊരു വ്യക്തിയുടെ വസ്തുക്കൾ മോഹിക്കരുതെന്ന് വിശ്വാസികൾക്ക് മുന്നറിയിപ്പ് നൽകുന്നു (4:32).

			ആ വിധികളെക്കുറിച്ച് അറിവില്ലാത്തവർക്ക് ആ മേഖലയിൽ വിദ്യാഭ്യാസം നല്‍കുന്നതോടൊപ്പം ജാഹിലിയ്യാ കാലത്ത് ചില തെറ്റുകൾ വരുത്തിയവിശ്വാസികള്‍ക്കും മാനസാന്തരത്തിന്റെ വാതിൽ തുറന്ന് അവരെ തൗബയ്ക്ക് പ്രേരിപ്പിക്കുന്നുണ്ട് സൂറ:.

			കപടന്മാരെ അവരുടെ ലക്ഷണങ്ങൾ കണ്ടാൽ തിരിച്ചറിയാമെന്നുണർത്തുകയും ചെയ്യുന്നുണ്ടത്. പിശുക്കിന്റെ മൂർത്തീമദ്ഭാവങ്ങൾ (4:37) അല്ലാഹുവിനെ വഞ്ചിക്കുന്നവർ (4: 142 ) എന്നീ പ്രയോഗങ്ങളിലൂടെ ഈ സൂറ: അവർക്ക് പ്രത്യേക മുദ്ര നല്‍കുന്നുണ്ട്. കപടവിശ്വാസികൾക്കെതിരെ യഥാർഥ വിശ്വാസികൾക്ക് മുന്നറിയിപ്പ് നൽകുന്നുണ്ട് ഈ ജുസുഅ്. അവർ വിശ്വാസമുള്ളവരാണെന്ന് നടിക്കുകയും ഇസ്‌ലാമിനെതിരെ രഹസ്യമായി ഗൂഡാലോചന നടത്തുകയും ചെയ്യുന്നു. ഈ വെളിപ്പെടുത്തലിന്റെ സമയത്ത് ഇന്നത്തെ പോലെ മുസ്‌ലിം സമുദായത്തെ ഉള്ളിൽ നിന്ന് നശിപ്പിക്കാൻ ഗൂഡാലോചന നടത്തിയ ഒരു കൂട്ടം തുരപ്പജന്മങ്ങളുണ്ടായിരുന്നു മദീനയില്‍. അവരുമായി പറ്റുമെങ്കിൽ അനുരഞ്ജനം നടത്താനും അവരുമായി ഉണ്ടാക്കിയ ഉടമ്പടികളെ പരിഗണിക്കാനും ഖുർആൻ പൂർണ്ണ വിശ്വാസികളോട് നിർദ്ദേശിക്കുന്നു. എന്നാൽ അവർ നമ്മെ ഒറ്റിക്കൊടുക്കുകയും നമ്മോട് പോരാടുകയും ചെയ്താൽ ശക്തമായി പ്രതിരോധിക്കാനുള്ള അനുമതിയും (4: 89-90) അന്നേ ലഭിച്ചിട്ടുണ്ട്.

			നിസാഅ് 58-ാം സൂക്തത്തിൽ ഉത്തരവാദിത്തങ്ങൾ/അമാനതുകൾ നിർവഹിക്കാനുള്ള കൽപ്പനയുടെ ഊന്നലുകൾ കാണാം. തുടർന്ന് 76-ാം സൂക്തത്തിൽ നമ്മുടെ സമരങ്ങളും ത്യാഗങ്ങളുമെല്ലാം തീർത്തും ദൈവമാർഗത്തിലാവണമെന്നും അല്ലാത്തവ നിഷേധികളുടെ സമരമാർഗമാണെന്നും ഉണർത്തുന്നുണ്ട്.

			എല്ലാറ്റിനുമുപരിയായി, വിശ്വാസികൾ സദാ നീതി പുലർത്താനും നീതിക്കായി നിലകൊള്ളാനും വിവിധ സൂറകളിൽ ഖുർആൻ ആഹ്വാനം ചെയ്തതിനേക്കാൾ ശക്തിയിൽ ഈ സൂറ: ആഹ്വാനം ചെയ്യുന്നു:

			വിശ്വസിച്ചവരേ, നിങ്ങൾ അല്ലാഹുവിനു വേണ്ടി സാക്ഷികളായ നിലയിൽ, നീതിമുറയെ നിലനിർത്തിപ്പോരുന്നവരായിരിക്കുക. നിങ്ങളുടെ (സ്വന്തം) ദേഹങ്ങൾക്കോ, അല്ലെങ്കിൽ മാതാപിതാക്കൾക്കും, അടുത്ത കുടുംബങ്ങൾക്കുമോ എതിരായാലും ശരി. അയാൾ ധനികനോ, ദരിദ്രനോ ആയിരുന്നാൽ [രണ്ടായാലും] അല്ലാഹു ആ രണ്ടാളുമായും അധികം ബന്ധപ്പെട്ടവനാകുന്നു. അതിനാൽ, നീതിപാലിക്കുന്നതിനു (വിഘാതമായി) നിങ്ങൾ ഇച്ഛയെ പിൻപറ്റരുത്. നിങ്ങൾ വളച്ചു തിരിക്കുകയോ, തിരിഞ്ഞുകളയുകയോ ചെയ്യുന്നപക്ഷം, അപ്പോൾ (നിങ്ങൾ ഓർക്കണം) നിശ്ചയമായും അല്ലാഹു നിങ്ങൾ പ്രവർത്തിക്കുന്നതിനെപ്പറ്റി സൂക്ഷ്മമായി അറിയുന്നവനാകുന്നു. (4: 135)

			ശേഷം കപടരോടും അവിശ്വാസികളോടും പുലർത്തേണ്ട സാമൂഹ്യ അകലത്തെ കുറിച്ച് സൂറ: മുന്നറിയിപ്പ് നൽകുന്നു. തുടർന്ന് ഈ നിർദ്ദേശങ്ങൾ പാലിക്കുന്ന നന്ദിയുള്ള സുഭഗരായ വിശ്വാസികൾക്ക് നാളെ ലഭ്യമാവാനിരിക്കുന്ന പ്രതിഫലത്തെക്കുറിച്ചുള്ള സന്തോഷവാർത്തയോടെ ജുസുഅ് സമാപിക്കുന്നു.

		

		

			പടച്ചവനെ കുറിച്ച് സത്യമല്ലാതെ പറയരുത്

			ആറാം ജുസുഅ് രണ്ട് അധ്യായങ്ങളിലായി പരന്നു കിടക്കുന്നു. ആദ്യ ഭാഗം സൂറ: നിസാഇലെ അവസാന 29 സൂക്തങ്ങൾ.  തുടർന്നു രണ്ടാം ഭാഗം ; ഈ ഭാഗത്തിന്റെ ഭൂരിഭാഗവും സൂറ: മാഇദയുടെ 83 വരെയുള്ള ആയതുകളാണ്.

			ഈ ജുസുഅ് ആരംഭിക്കുന്നത് എന്നത്തേയും / എവിടെത്തേയും പീഡിത സമൂഹങ്ങൾക്ക് ആത്മധൈര്യം പകരാൻ വേണ്ടിയാണ്.

			സൂറ:നിസാഅ് :148 ഇങ്ങിനെ വായിക്കാം : ചീത്തവാക്ക് പരസ്യമാക്കുന്നത് അല്ലാഹു ഇഷ്ടപ്പെടുകയില്ല. ദ്രോഹിക്കപ്പെട്ടവന്ന് ഒഴികെ. അല്ലാഹു എല്ലാം കേള്‍ക്കുന്നവനും അറിയുന്നവനുമാകുന്നു.

			എന്നും എവിടെയും അടിച്ചമർത്തപ്പെട്ട ജനതതികൾക്ക് ധൈര്യവും ശക്തിയും പകരുന്ന പരാമർശമാണത്. ഒപ്പം വിട്ടുവീഴ്ചയുടേയും ക്ഷമയുടെയും പ്രേരണയും തൊട്ടുടനെ ആ സൂക്തം വ്യക്തമാക്കുന്നുണ്ട്.

			ഇസ്‌ലാമിക വിശ്വാസ സങ്കൽപ്പത്തിന്റെ സ്വഭാവത്തെക്കുറിച്ചുള്ള വിശദീകരണമാണ് തുടർന്ന് വരുന്നത്. അനാദി കാലം മുതൽ ദൈവിക സന്ദേശം ഒന്നാണെന്നും അതുകൊണ്ട് തന്നെ ദൈവ ദൂതന്മാർ വഹിക്കുന്ന ദൗത്യവും ആപാദം ഒന്നാണെന്നും ഉണർത്തുകയാണ് തുടർന്നുള്ള ആയതുകളിൽ.  പ്രവാചകന്മാർ തമ്മിലുള്ള വേർതിരിവ് ബോധപൂർവ്വം ഉണ്ടാക്കുകയും അവർ മുന്നോട്ട് കൊണ്ടുവന്ന കാര്യങ്ങളിൽ ചിലത് മാത്രം അംഗീകരിക്കുകയും ചെയ്യുന്ന സമീപനം ശിക്ഷ ഉറച്ച കുഫ്റിന്റെ വർത്തമാനമാണെന്നാണ് 150-151 സൂക്തങ്ങൾ വ്യക്തമാക്കുന്നത്.

			അഹ്ലുൽ കിതാബ് കാലാന്തരങ്ങൾ മാറിയിട്ടും അടിസ്ഥാനപരമായി ഒന്നു തന്നെയാണെന്ന് മൂസാ, ഈസാ നബിമാരുടെ സമൂഹങ്ങളെ പരിശോധിച്ചാൽ വ്യക്തമാവുമെന്ന സുദീർഘ ചരിത്രത്തിലേക്ക് ബോധമുള്ളവർക്ക് വെളിച്ചം ലഭിക്കുന്ന രീതിയിൽ ചില പ്രകാശ സ്ഫുലിംഗങ്ങളാണ് തുടർന്നുള്ള 162 വരെയുള്ള സൂക്തങ്ങൾ. 

			വേദക്കാരുടെ ധാർഷ്ട്യത്തെയും സ്വമതത്തിൽ അവർ കൂട്ടിച്ചേർത്ത തെറ്റായ വിശ്വാസങ്ങളെയും അപലപിക്കുന്നതോടൊപ്പം അവരുണ്ടാക്കിയ വൈദിക മതം നടപ്പിലാക്കുന്നതിൽ അവർ പുലർത്തിയ തീവ്രതയെ നഖശിഖാന്തം എതിർക്കുന്നുണ്ട് റബ്ബ്.

			لا تغلوا في دينكم ٤:١٧١

			(ഇതേ ജുസ്ഇൽ 5:77 ലും ഈ പ്രയോഗം വരുന്നുണ്ട് )

			(നിങ്ങളുടെ മതത്തിൽ അതിരുകടക്കരുത്)

			പടച്ചവനെ കുറിച്ച് സത്യമല്ലാതെ പറയരുതെന്നും ദൈവപുത്രൻ എന്നതിനേക്കാൾ ഈസാ (അ) ക്ക് ചേരുക അല്ലാഹുവിന്റെ അടിമ എന്ന പ്രയോഗമാണെന്നും ആ വിശേഷണം ദൈവദാസർക്ക് ഒരിക്കലും നാണക്കേടല്ലെന്നും ഉണർത്തുകയാണ് തുടർന്നുള്ള സൂക്തങ്ങളിൽ ഖുർആൻ ചെയ്യുന്നത്. തുടർന്ന് എല്ലാ ദിവ്യപ്രോക്ത ഗ്രന്ഥങ്ങളിലും വിശ്വസിക്കാനും അവന്റെ പാശത്തോട് ചേർന്നു നിൽക്കാനും അതിനെ മുറുകെ പിടിക്കാനും ലോകത്തുള്ള എല്ലാവരേയും ക്ഷണിക്കുന്നു. (175)

			ശേഷം ഖുർആനിക പ്രഭാഷണം സൂറ: യുടെ തുടക്കത്തിലെ തനത് ശൈലിയിലേക്ക് തിരിയുന്നു. ‘ദായക്രമത്തിലെ പ്രശ്നമായ ‘കലാല’യുടെ വിഷയത്തില്‍ നിന്നോടവര്‍ മതവിധി തേടുന്നു. നീ പറഞ്ഞേക്കുക. അല്ലാഹു നിങ്ങള്‍ക്കിതാ മതവിധി ‘… (176) എന്ന അനന്തരാവകാശികളായി സഹോദരി / സഹോദരിമാർ മാത്രമുള്ള വിരളം കേസുകളെ എങ്ങിനെ ആണു സമീപിക്കേണ്ടതെന്ന, തുടക്കവുമായി ബന്ധിപ്പിക്കുന്ന കർമശാസ്ത്ര പരാമർശത്തോടെ ഈ അധ്യായം സമാപിക്കുന്നു.

			തുടർന്ന് സൂറ: മാഇദ ആരംഭിക്കുന്നു. വാക്ക് സൂചിപ്പിക്കുന്നതു പോലെ സുപ്ര സംബന്ധിയാണ് അധ്യായം.  ഖുർആൻ ദീനിനെ നിർവചിച്ചത് ഇവിടെ ചുരുക്കിപ്പറയാം: ഉറപ്പായും അല്ലാഹുവിങ്കല്‍ ദീൻ എന്നാല്‍ ഇസ്‌ലാംതന്നെ ….. (3 : 19) ഇവിടെ റബ്ബ് പറഞ്ഞ ദീൻ എന്നാൽ സമ്പൂർണ ജീവിത വ്യവസ്ഥയാണ്. അല്ലാഹുവിങ്കൽ സ്വീകാര്യമായ ജീവിത വ്യവസ്ഥ ഇസ്‌ലാം ആണെന്നർത്ഥം. ഇനി ഏതെങ്കിലുമൊരു വ്യവസ്ഥ പൂർണ്ണമായും അംഗീകരിച്ച് ആരെങ്കിലും അതനുസരിച്ച് ജീവിക്കുന്നതിനെയും നമുക്ക് ഭാഷാർഥത്തിൽ ദീൻ എന്നു പറയാം. അതു കൊണ്ടാണ് അല്ലാഹു 3 : 83 ൽ ആ പദം ഉപയോഗിച്ചത്.

			നിയമവ്യവസ്ഥ അഥവാ ശരീഅത് എന്ന നിലയിലും സൂറ: മാഇദയിൽ ദീൻ വന്നിട്ടുണ്ട്. ആ ശരീഅത് നിയമങ്ങളെ വിട്ട് തന്നിഷ്ടങ്ങളെ പിൻപറ്റരുത് എന്നാണ് അവിടെ പറഞ്ഞിരിക്കുന്നത് : പ്രവാചകരേ, നിനക്ക് നാമിതാ ഈ വേദപുസ്തകം സത്യസന്ദേശവുമായി അവതരിപ്പിച്ചുതന്നിരിക്കുന്നു. അത് മുന്‍വേദഗ്രന്ഥത്തില്‍ നിന്ന് അതിന്റെ മുന്നിലുള്ളവയെ ശരിവെക്കുന്നതാണ്. അതിന് ഭദ്രമായി കാത്തുരക്ഷിക്കുന്നതും. അതിനാല്‍ അല്ലാഹു അവതരിപ്പിച്ചുതന്ന നിയമമനുസരിച്ച് നീ അവര്‍ക്കിടയില്‍ വിധി കല്‍പിക്കുക. നിനക്കു വന്നെത്തിയ സത്യത്തെ നിരാകരിച്ച് അവരുടെ തന്നിഷ്ടങ്ങളെ പിന്‍പറ്റരുത്. നിങ്ങളില്‍ ഓരോ വിഭാഗത്തിനും നാം ഓരോ നിയമവ്യവസ്ഥയും കര്‍മരീതിയും നിശ്ചയിച്ചു തന്നിട്ടുണ്ട്. (5: 48)

			ആഹാര പാനീയങ്ങളിലെ അനുവാദത്തെയും നിഷിദ്ധതയെയും പരാമർശിക്കുന്നിടത്ത് ഖുർആൻ ദീൻ എന്ന പദമാണ് ഉപയോഗിച്ചിരിക്കുന്നത്. അഥവാ പള്ളിയുമായി ബന്ധപ്പെട്ടവ മാത്രമല്ല പള്ളയുമായി ബന്ധപ്പെട്ട സംഗതികളും ദീനിന്റെ പരിധിയിലാണ് ഖുർആൻ എണ്ണുന്നത് എന്നർഥം.

			‘ശവം, രക്തം, പന്നിയിറച്ചി, അല്ലാഹുവല്ലാത്തവരുടെ പേരില്‍ അറുക്കപ്പെട്ടത്, ശ്വാസംമുട്ടിച്ചത്തത്, തല്ലിക്കൊന്നത്, വീണുചത്തത്, തമ്മില്‍കുത്തിച്ചത്തത്, വന്യമൃഗം കടിച്ചു തിന്നിട്ടത്- ചാവും മുമ്പെ നിങ്ങള്‍ അറുത്തത് ഒഴികെ- പ്രതിഷ്ഠകള്‍ക്ക് ബലിയറുത്തത്; ഇതൊക്കെയും നിഷിദ്ധമാണ്. അമ്പുകള്‍കൊണ്ട് ഭാഗ്യപരീക്ഷണം നടത്തലും നിഷിദ്ധം തന്നെ. ഇതെല്ലാം മ്ളേഛമാണ്. സത്യനിഷേധികള്‍ നിങ്ങളുടെ ദീനിനെ നേരിടുന്നതില്‍ ഇന്ന് നിരാശരായിരിക്കുന്നു. അതിനാല്‍ നിങ്ങളവരെ പേടിക്കേണ്ടതില്ല. എന്നെ മാത്രം ഭയപ്പെടുക. ഇന്ന് നിങ്ങളുടെ ജീവിതവ്യവസ്ഥ ഞാന്‍ നിങ്ങള്‍ക്കു തികവുറ്റതാക്കി തന്നിരിക്കുന്നു. എന്റെ അനുഗ്രഹം നിങ്ങള്‍ക്ക് പൂര്‍ത്തീകരിച്ചു തന്നിരിക്കുന്നു. ഇസ്‌ലാമിനെ നിങ്ങള്‍ക്കുള്ള ജീവിതവ്യവസ്ഥയായി തൃപ്തിപ്പെടുകയും ചെയ്തിരിക്കുന്നു. ആരെങ്കിലും പട്ടിണി കാരണം നിഷിദ്ധം തിന്നാന്‍ നിര്‍ബന്ധിതനായാല്‍, അവന്‍ തെറ്റുചെയ്യാന്‍ തല്‍പരനല്ലെങ്കില്‍, അറിയുക: ഉറപ്പായും അല്ലാഹു ഏറെ പൊറുക്കുന്നവനും പരമകാരുണികനുമാകുന്നു.’ (5 : 3)

			അല്ലാഹുവിൻ്റെ ദീനിൻ്റെ ഭാഗമായ മാനുഷിക ഗുണങ്ങളെ പരാമർശിക്കുന്ന അവസരങ്ങളിലും അല്ലാഹു ദീൻ എന്ന പദം ഉപയോഗിച്ചിട്ടുള്ളതായി കാണാം. ‘ദീനിനെ’ നിഷേധിക്കുന്നവനെ നീ കണ്ടോ? അത് അനാഥരെ ആട്ടിയകറ്റുന്നവനാണ്. അഗതിയുടെ അന്നം കൊടുക്കാന്‍ പ്രേരിപ്പിക്കാത്തവനും. (107 : 1, 2,3)

			ഇവിടെ അനാഥസംരക്ഷണത്തിൽ നിന്ന് മാറിനിൽക്കുന്നതും അവരെ പരിഗണിക്കാത്തതും ദീൻ നിഷേധമായി ഖുർആൻ പറയുന്നു.

			രാഷ്ട്രീയാധിപത്യത്തെയും ഒന്നിലധികം സ്ഥലങ്ങളിൽ ഖുർആൻ ദീൻ എന്ന് പറഞ്ഞിരിക്കുന്നു : മര്‍ദ്ദനം ഇല്ലാതാവുകയും “ദീന്‍” അല്ലാഹുവിന്റേതായിത്തീരുകയും ചെയ്യുന്നതുവരെ നിങ്ങളവരോടു യുദ്ധം ചെയ്യുക. (2: 193). ഇതേ ആശയം തന്നെ ഖുർആൻ സൂറ: അൻഫാൽ: 39 ലും കാണാം

			ഇസ്‌ലാമിൽ രാഷ്ട്രം കുറ്റവാളികൾക്ക് നൽകേണ്ട ശിക്ഷയെ വിശദമാക്കുന്നിടത്തും അതേ പദമാണ് അല്ലാഹു ഉപയോഗിച്ചിരിക്കുന്നത് :

			വ്യഭിചാരിണിയെയും വ്യഭിചാരിയെയും നൂറടിവീതം അടിക്കുക. അല്ലാഹുവിന്റെ ‘ദീൻ’ നടപ്പാക്കുന്നകാര്യത്തില്‍ അവരോടുള്ള ദയ നിങ്ങളെ പിടികൂടാതിരിക്കട്ടെ… (24 :2)

			ഇനി ഇസ്‌ലാമിലെ വിശ്വാസ കാര്യങ്ങളും ആരാധനാകാര്യങ്ങളായ നമസ്കാരം, സക്കാത്ത് …. തുടങ്ങിയ കേവല ആരാധനാ കാര്യങ്ങളെയും ഖുർആനും നബി(സ)യും ദീൻ എന്ന് പറഞ്ഞിട്ടുണ്ട്. (നോക്കുക ഖുർആൻ 98:5)

			സൂറ: മാഇദ നിഷിദ്ധ ഭക്ഷണത്തെക്കുറിച്ചു സംസാരിക്കുന്നതു പോലെ അഹ്ലുകിതാബുമായുള്ള വിവാഹ / ഭക്ഷണ പ്രശ്നങ്ങളേയും പരാമർശിക്കുന്നു. വുദു, തയമ്മും, കുളി എന്നിങ്ങനെ തീർത്തും കർമശാസ്ത്ര സംബന്ധിയായ വിഷയങ്ങളേയും ഖുർആൻ തുല്യ പ്രാധാന്യത്തോടെയാണ് കൈകാര്യം ചെയ്യുന്നത് (5:5-7)

			ഇതെല്ലാമുൾചേർന്നിരിക്കുന്ന ദീനിനെ പ്രവാചകൻ മുഹമ്മദിന്റെ (സ) നിയോഗത്തോടെ ഹജ്ജതുൽ വിദാഇൽ വെച്ച് പൂർത്തീകരിക്കുന്നുവെന്നും അവ മുഴുവൻ അനുഗ്രഹങ്ങളാണെന്നും റബ്ബിന്റെ സംതൃപ്തി നൽകുന്നസംഗതികളാണിവയെല്ലാമെന്നുമാണ് മാഇദ സൂറ: തുടക്കത്തിലേ പറഞ്ഞു വെക്കുന്നത്.

			തുടർന്ന് ആറാം സൂക്തത്തിൽ ഇസ്രായേൽ മക്കൾ മുമ്പ് ഏറ്റെടുത്ത ഉടമ്പടിയും, അത് ലംഘിക്കാൻ അവർ ധൈര്യപ്പെട്ടതും, അത് ഒറ്റിക്കൊടുക്കുത്തതിന്റെ ഫലമായി അവർ അനുഭവിച്ച തിക്തകാര്യങ്ങളും സൂചിപ്പിക്കുന്നു.

			നന്മകളിലുള്ള സഹകരണവും പ്രോത്സാഹനവും നീതി നിർവ്വഹണത്തിലുള്ള ധീരതയും പ്രതിബദ്ധതയും ഇച്ഛാശക്തിയും വിശ്വാസികളുടെ സാമൂഹികപരതയുടെ ഭാഗമായി ആദ്യ സൂക്തം മുതൽ ഒമ്പതാമത് സൂക്തം വരെ നിറഞ്ഞു നിൽക്കുന്ന അധ്യാപനങ്ങൾ മാഇദ സൂറ:യുടെ അന്തർധാരയാണ്. തആവുൻ / സഹകരണം, ശഹാദ : ബിൽ ഖിസ്ത്വ് / നീതിക്കുവേണ്ടിയുള്ള സാക്ഷ്യം എന്നിവ മറന്നു കൊണ്ടുള്ള ഒരു ദീനും ദീനല്ല എന്ന പാഠം ഈ സൂക്തങ്ങൾ വിശ്വാസികളെ ഉണർത്തുന്നുണ്ട്.  അതിനാവശ്യമായ സുരക്ഷിതവും സംരക്ഷിതവുമായ സമൂഹം നിലനിൽക്കാൻ മൂന്ന് അടിസ്ഥാന കാര്യങ്ങളെക്കുറിച്ച് സംസാരിക്കുന്നുണ്ട് സൂറ:

			1- ജീവിത സുരക്ഷ, 2- ധനത്തിന്റെ സുരക്ഷ, 3 – മാർഗങ്ങളുടെ സുരക്ഷ. 

			ഇസ്റാഈൽ സന്തതികൾ ജീവിച്ച നാൾവഴികൾ ചുരുക്കിപ്പറഞ്ഞുകൊണ്ട് പ്രസ്തുത അടിസ്ഥാനങ്ങൾ ആദ്യ മൂന്നു പേജുകളിലായി ഭംഗിയില്‍ അവതരിപ്പിച്ചിരിക്കുന്നു.

			ആദമിന്റെ രണ്ട് പുത്രന്മാരുടെ (ഹാബീൽ, ഖാബീൽ) ചരിത്രം വിശ്വാസികൾക്ക് മുന്നിൽ അവതരിപ്പിച്ചത് കേവലം ഭക്തിമാർഗങ്ങൾ പഠിപ്പിക്കാനല്ല. പ്രത്യുത, പ്രതിസന്ധികളെ എങ്ങിനെ നേരിടാമെന്ന ജീവസ്സുറ്റ പാഠങ്ങളാണ് 27 – 32 സൂക്തങ്ങൾ ആലേഖനം ചെയ്തിരിക്കുന്നത്.

			സമൂഹത്തെ ഛിദ്രമാക്കുന്ന കുലംകുത്തികളെ ഏതു കാലത്തും കാത്തിരിക്കുന്നത് നാശമാണെന്നും മോഷണം പോലെയുള്ള കുറ്റകൃത്യങ്ങളെ മുളയിലേ നുള്ളിക്കളയൽ സുഭദ്ര സമൂഹത്തിന്റെ നിലനില്പിന് അനിവാര്യമാണെന്നും കട്ടുകേൾക്കലും പരജനഭൂഷണം പരത്തലും സംഭവങ്ങളെ പൊടിപ്പും തൊങ്ങലും ചേർത്ത് സമൂഹ സമക്ഷം അവതരിപ്പിക്കലുമെല്ലാം ആരോഗ്യപൂർണമായ സമൂഹത്തിന്റെ ലക്ഷണമല്ലായെന്നും 41 വരെയുള്ള ആയതുകൾ നമ്മെ പഠിപ്പിക്കുന്നു. ഇത്തരം സ്വഭാവദൂഷ്യങ്ങളാണ് മുൻ കഴിഞ്ഞ ജനതതികളെ നാമാവശേഷമാക്കിയതെന്ന് മദീനയുള്ള ജൂതർക്ക് പരിചയമുള്ള ചരിത്രമനുസ്മരിച്ച് അവരെയും മറ്റുള്ളവരേയും ഉണർത്തുക കൂടി ചെയ്യുന്നു. (42-43)

			അല്ലാഹുവിന്റെ പരമാധികാരം (ഹാകിമിയ്യത് ) അംഗീകരിക്കാതെ, അവൻ അവതരിപ്പിച്ചതല്ലാത്ത വ്യവസ്ഥകൾ/ഗ്രന്ഥങ്ങൾ കൊണ്ടുള്ള വിധി കുഫ്റും ളുൽമും ഫിസ്ഖും (നിഷേധം, അക്രമം, തെമ്മാടിത്തം) എന്ന മഹാവ്യാധികളും ആണെന്ന പ്രഖ്യാപനമാണ് 44 -47 സൂക്തങ്ങളിലുള്ളത്. ഈ രോഗങ്ങളായിരുന്നു മിക്കവാറും വേദക്കാരെ ബാധിച്ചതെന്ന് 66 വരെയുള്ള സൂക്തങ്ങളിലൂടെ റബ്ബ് പറയുന്നുണ്ട്. ശേഷം ഉള്ളത് ഉള്ളത് പോലെ എത്തിച്ചു കൊടുക്കുക (ബലാഗ്, ദഅ്വത്)എന്ന ഉത്തരവാദിത്വമാണ് താങ്കളിൽ അർപ്പിതമായിരിക്കുന്നതെന്ന് ശക്തമായ ഭാഷയിൽ തന്നെ ഉണർത്തുകയാണ് 67-ാം ആയത്.

			ജൂതനായാലും കൃസ്ത്യാനിയായാലും മറ്റേതു മതസ്ഥനായാലും നന്മയുടെ വിധിയല്ല ഭൂമിയിൽ ആഗ്രഹിക്കുന്നതെങ്കിൽ അവരുടെ അഭിപ്രായങ്ങൾക്ക് യാതൊരു അടിസ്ഥാനവുമില്ലെന്നും അവന്റെ ഹാകിമിയ്യത്ത് / Supreme sovereignty അംഗീകരിച്ചാൽ പിന്നീട് ഭയപ്പെടുകയോ ദുഃഖിക്കുകയോ വേണ്ടിവരില്ലെന്നും ചരിത്രത്തിൽ അവരോട് ചെയ്ത ഉടമ്പടിയെടുത്ത് ഓർമപ്പെടുത്തുകയാണ് റബ്ബ് തുടർന്നുള്ള മൂന്നു സൂക്തങ്ങളിൽ ചെയ്യുന്നത്. ഈസയെ ദൈവപുത്രനായി കാണലിന്റേയും മർയമിന്റെ ദൈവമാതാവായി വാഴിക്കലിന്റെയും ത്രിയേകത്വത്തിന്റെയും കുരിശുപൂജയുടേയും പരിണതി കുഫ്ർ / ശിർക് (നിഷേധം / ബഹുദൈവത്വം) എന്ന് ശക്തമായി പ്രഖ്യാപിക്കുന്നതോടൊപ്പം തിന്മകൾ കണ്ടിട്ടും കാണാതെ പോയ ധിക്കാരത്തെ എടുത്ത് കൈകാര്യം ചെയ്യുന്നതോടൊപ്പം അവരിലെ ശാത്രവത്തിന്റെ ഏറ്റക്കുറച്ചിലിലേക്കും അവരിലെ ദൈവ ഭക്തരായ പണ്ഡിതന്മാരിലെ ഭക്തിയേയും വിരക്ത ജീവിതത്തേയും പ്രത്യേകം ശ്ലാഘിക്കുവാൻ നാഥൻ തീരെ ലുബ്ധ് കാണിക്കുന്നില്ല (ഇതേ വിഷയം 3: 113 ൽ വന്നിട്ടുണ്ട്) എന്നത് ജുസ്ഇലെ അവസാന സൂക്തങ്ങൾ (71 – 83) വ്യക്തമാക്കുന്നു.

			സൂറ: മാഇദയിൽ ശരീഅത്തിന്റെ അഞ്ച് ലക്ഷ്യങ്ങൾ (مقاصد الشريعة) ദീക്ഷിക്കപ്പെട്ടിരിക്കുന്നു. ദീൻ, ആത്മാവ്, അഭിമാനം, ധനം, ബുദ്ധി (حفظ الدين والنفس والعرض والمال والعقل) എന്നിവയുടെ സംരക്ഷണവുമായി ബന്ധപ്പെട്ട ചില ആയതുകൾ നമുക്കതിൽ കാണാം: ഉദാ: മത പരിത്യാഗത്തിന്റെ ശിക്ഷ ദീനിന്റെ സംരക്ഷണവും (5:54) ഖിസ്വാസ്, ആഭ്യന്തര കലഹം / ചാരപ്പണി എന്നിവയുടെ ശിക്ഷ ആത്മാവിന്റെ സംരക്ഷണവും (5:31, 33, 45)

			മോഷണത്തിന്റെ ശിക്ഷ ധനത്തിന്റെ സംരക്ഷണവും (5:38) അടുത്ത ജുസ്ഇൽ വരുന്ന മദ്യനിരോധം ബുദ്ധിയുടെ സംരക്ഷണത്തിന്റെ (5:90) പരിധിയിലുമാണ് വരുന്നത്.

		

		

			മാതൃകാ പെരുമാറ്റ ചട്ടങ്ങളും മൂല്യങ്ങളും

			(لَتَجِدَنَّ أَشَدَّ النَّاسِ عَدَاوَةً …) സൂറ: മാഇദയിലെ 82-ാമത്തെ ഈ ആയത് മുതൽ അൻആമിലെ 110-ാം സൂക്തം വരെ നീണ്ടു നിലക്കുന്ന 148 ആയതുകളാണ് ഏഴാം ജുസ്ഇലുള്ളത്. ഇതുവരെ പരിചയപ്പെട്ട മദനീ സൂറത്തുകളിൽ നിന്നും വ്യത്യസ്തമായ രീതിയിലാണ് അൻആം, അഅ്റാഫ് തുടങ്ങിയ സുദീർഘമായ മക്കീ സൂറകളെ നാം തുടർന്ന് പരിചയപ്പെടുന്നത്. അഥവാ മക്കീ സൂറകൾ വിശ്വാസ കാര്യങ്ങളിലാണ് ഊന്നുന്നതെങ്കിൽ ശരീഅ / നിയമ സംബന്ധിയായ ഊന്നലുകളാവും മദനീ സൂറകളിലെന്നർഥം.

			ഹലാൽ / ഹലാൽ, നിയമനിർമ്മാണത്തിനുള്ള അവകാശത്തെക്കുറിച്ചുമുള്ള ഉമ്മത്തിന്റെ വിദ്യാഭ്യാസമാണ് മാഇദ സൂറ കൈകാര്യം ചെയ്യുന്നത്. മാതൃകാ പെരുമാറ്റച്ചട്ടങ്ങളും മൂല്യങ്ങളും ലളിതമായി നിർണ്ണയിച്ച് ചർച്ച മുന്നോട്ട് കൊണ്ട് പോകുന്നത് സൂറ: ഒന്നടങ്കം നമുക്കു കാണാം. കഴിഞ്ഞ ഭാഗത്ത് നാം വായിച്ചത് പോലെ അഹ്ലു കിതാബിലെ ശാത്രവത്തിന്റെ ഏറ്റക്കുറച്ചിലിലേക്കും അവരിലെ ദൈവ ഭക്തരായ പണ്ഡിതന്മാരിലെ ഭക്തിയേയും വിരക്ത ജീവിതത്തേയും പ്രത്യേകം ശ്ലാഘിക്കുവാൻ നാഥൻ തീരെ ലുബ്ധ് കാണിക്കുന്നില്ല (ഇതേ വിഷയം 3: 113 ൽ വന്നിട്ടുണ്ട്) എന്നത് മാഇദയിലെ ഈ സൂക്തങ്ങൾ (71–85) വ്യക്തമാക്കുന്നു.  എന്നാൽ ഏത് ആൾക്കൂട്ടമാണെങ്കിലും അല്ലാഹുവിന്റെ അനുഗ്രഹങ്ങളെ മന:പ്പൂർവം നിഷേധിക്കുന്നവർക്ക് കുഫ്റിൽ കുറഞ്ഞ വിശേഷണം റബ്ബ് നല്‍കാറില്ല എന്ന് 86-ാം സൂക്തം വ്യക്തമാക്കുന്നു.

			താന്താങ്ങൾ ഇഷ്ടപ്പെടുന്നത് അനുവദനീയമാക്കുന്ന വൈദിക മതത്തേയും ജൂത – ക്രിസ്ത്യാനികളുടെ വിശ്വാസങ്ങളേയും തിരുത്തുന്നതിൽ മാഇദ സൂറ മുന്നോട്ട് പോകുന്നത് 89 വരെയുള്ള ആയതുകളിൽ നമുക്ക് കാണാം. അനുവദനീയമായ ഒരു വസ്തു അനുഭവിക്കില്ല എന്ന ശപഥം വാസ്തവത്തിൽ അല്ലാഹുവിന്റെ നിയമനിർമ്മാണാവകാശത്തിൽ കൈവെക്കലാണെന്നുള്ള ഓർമ്മപ്പെടുത്തൽ കൂടിയാണ് കഫ്ഫാറത്തിനെ കുറിച്ച് പറയുമ്പോൾ അല്ലാഹു ഉണർത്തുന്നത്.

			നിങ്ങളുടെ ബോധപൂർവ്വമല്ലാത്ത ശപഥങ്ങളുടെ പേരിൽ അവൻ നിങ്ങളെ പിടികൂടുകയില്ല. എന്നാൽ നിങ്ങൾ ഉറപ്പിച്ചു ചെയ്ത ശപഥങ്ങളുടെ പേരിൽ അവൻ നിങ്ങളെ പിടികൂടുന്നതാണ്. അപ്പോൾ അതിന്റെ (അത് ലംഘിക്കുന്നതിന്റെ) പ്രായശ്ചിത്തം നിങ്ങൾ നിങ്ങളുടെ വീട്ടുകാർക്ക് നൽകാറുള്ള സാധാരണ ഭക്ഷണത്തിൽ നിന്ന് പത്തു സാധുക്കൾക്ക് ഭക്ഷിക്കാൻ കൊടുക്കുകയോ, അല്ലെങ്കിൽ അവർക്ക് വസ്ത്രം നൽകുകയോ, അല്ലെങ്കിൽ ഒരു അടിമയെ മോചിപ്പിക്കുകയോ ആകുന്നു. ഇനി വല്ലവന്നും (അതൊന്നും) കിട്ടിയില്ലെങ്കിൽ മൂന്നു ദിവസം നോമ്പെടുക്കുകയാണ് വേണ്ടത്. നിങ്ങൾ സത്യം ചെയ്തു പറഞ്ഞാൽ, നിങ്ങളുടെ ശപഥങ്ങൾ ലംഘിച്ചതിനുള്ള പ്രായശ്ചിത്തമാകുന്നു അത്. നിങ്ങളുടെ ശപഥങ്ങളെ നിങ്ങൾ സൂക്ഷിച്ച് കൊള്ളുക. അപ്രകാരം അല്ലാഹു അവന്റെ വചനങ്ങൾ നിങ്ങൾക്ക് വിവരിച്ചുതരുന്നു; നിങ്ങൾ നന്ദിയുള്ളവരായിരിക്കാൻ വേണ്ടി. (5:89)

			റബ്ബ് അനുവദിച്ച എല്ലാ നല്ല കാര്യങ്ങളും ഏറ്റെടുക്കാൻ വിശ്വാസികളോട് ആവശ്യപ്പെടുന്നതോടൊപ്പം പരിധി കവിയാതെ, അതിരുകടക്കലില്ലാതെ ഹലാലുകളനുഭവിക്കാനുള്ള അനുമതി മുൻതലമുറകൾക്കും നൽകിയിരുന്നു എന്ന സൂചനയാണ് ഈ സൂക്തങ്ങൾ നൽകുന്നത്.

			തുടർന്നു മദ്യവും ചൂതാട്ടവും സമൂഹത്തിലുണ്ടാക്കുന്ന ദൂഷ്യങ്ങൾ എണ്ണിയെണ്ണി പറഞ്ഞ് അവയുടെ നിരോധം പൂർണമായി നടപ്പിലാക്കുന്ന കാഴ്ചയാണ് 5:90-ാം സൂക്തത്തിൽ. അത് ശരിക്കും മനസ്സിലാവണമെങ്കിൽ താഴെ പറയുന്ന സംഗതികൾ എന്തൊക്കെയാണെന്ന് നോക്കൂ:

			ഖുർആൻ ഖണ്ഡിതമായി നിരോധിച്ച രണ്ട് തിന്മകളാണ് ഖംറും മൈസിറും.  ഖംറിന്റെ ഭാഷാർഥമായ ബുദ്ധിയെ മറക്കുന്നത് എന്ന് വ്യാഖ്യാനിച്ച് ബുദ്ധിയെ മറക്കുന്ന കഞ്ചാവും ബ്രൗൺ ഷുഗറും ചരസ്സും ഹാൻസും ബീഡിയും സിഗരറ്റും വരെ അതിനോട് ഖിയാസ് ( സമീകരണം) ചെയ്യുന്ന പണ്ഡിതർ പക്ഷേ മൈസിർ എന്നതിന് അതി പുരാതനമായ ചൂത് എന്ന സമുദായത്തിലെ പ്രത്യേകിച്ച് ആരേയും വേദനിപ്പിക്കാത്ത വിശദീകരണമാണ് പറഞ്ഞ് കേൾക്കാറ്. 2:219, 5:90-91 രണ്ടും ചേര്‍ത്ത് 47:15, 12:36/41 സൂക്തങ്ങളിൽ ഖംറു മാത്രമായും പറയുന്നുണ്ട്. യുസ്ർ എന്ന പദത്തിന് എളുപ്പമെന്നാണർഥമെങ്കിൽ സൗഗമ്യത്തിൽ ലഭ്യമാവുന്ന ഏതു ധനവും മൈസിറാവണം. ജാഹിലിയ്യാകാലത്ത് നിലനിന്നിരുന്ന മൈസിറി(ചൂതാട്ടം)നെ പണ്ഡിതന്മാര്‍ വിശദീകരിക്കുന്നത് കാണുക: “ഒരു ഒട്ടകത്തെ അറുത്ത് ഇരുപത്തിയെട്ട് ഓഹരിയാക്കി വീതിക്കുന്നു. ശേഷം ശകുനം നോക്കുന്ന പത്ത് അമ്പുകളെടുത്ത് അതിലെ മൂന്നെണ്ണത്തിന് പൂജ്യം എന്നിടുന്നു. ബാക്കി എണ്ണത്തിന് ഏഴ് വരെ നമ്പറിടുന്നു. ഈ അമ്പുകള്‍ ഇടനിലക്കാരന്‍ ഏല്‍പ്പിക്കുന്നു. അയാൾ ഓരോരുത്തരുടെ പേര് പറഞ്ഞ് ഓരോ അമ്പും എടുക്കുന്നു. ആ അമ്പിലുള്ള നമ്പറനുസരിച്ച് അവന് മാംസം ലഭിക്കുന്നു. പൂജ്യം ലഭിക്കുന്നവര്‍ക്ക് മാംസം ലഭിക്കില്ല. അവര്‍ ആ ഒട്ടകത്തിന്റെ മുഴുവന്‍ പണവും എടുക്കണം.”

			അന്നത്തെ മൈസിറിനെ ഖുര്‍ആന്‍ ശക്തമായ രീതിയില്‍ നിഷേധിച്ചുവെങ്കിൽ സർക്കാറുകളും വ്യക്തികളും പലപേരിൽ നടത്തുന്ന ലോട്ടറികളും ഇതുപോലെയുള്ള ഒരു ചൂതാട്ടമാണെന്ന് നാമറിയാതെ പോവുന്നു. ചൂതാട്ടത്തിന്(ഖിമാര്‍)മഹാന്മാര്‍ നല്‍കുന്ന വിശദീകരണം കാണുക: “ലാഭത്തിനും നഷ്ടത്തിനും സാധ്യതയുള്ള എല്ലാ കളിയും ചൂതാട്ടമാണ്”. ഇവിടെ ലോട്ടറിയില്‍ എല്ലാവരും ലാഭത്തെയും നഷ്ടത്തെയും പ്രതീക്ഷിക്കുന്നു. മാത്രമല്ല, സമ്മാനം ലഭിക്കാത്തവന് അവന്റെ ടിക്കറ്റിന്റെ പണം നഷ്ടമാവുകയും ചെയ്യുന്നു.

			“ജയിച്ചവന് എടുക്കാമെന്ന വ്യവസ്ഥയില്‍ രണ്ടുപേരും പണം ചെലവാക്കുന്നതും ചൂതാട്ടം തന്നെയാണ്”.

			ഇങ്ങനെ ലഭിക്കുന്ന എല്ലാ പണവും മൈസിറാണെങ്കിൽ സ്ത്രീധനത്തിന്റേയും MLM ന്റേയും പിരമിഡ് മാർക്കറ്റിങിന്റേയും വിധികൾക്ക് പ്രത്യേകം പ്രത്യേകം ഫത് വയും ഫത്വാ ബോർഡും വേണ്ടി വരില്ല. പെട്ടെന്ന് സമ്പന്നനാവുന്ന ഏതൊരുത്തന്റേയും പിന്നാമ്പുറം ചികഞ്ഞാൽ ഏതെങ്കിലും തരത്തിലുള്ള മൈസിറിന്റെ ലാഞ്ചന കാണാൻ കഴിയും. ഇക്കാലത്ത് ആട്, തേക്ക്, മാഞ്ചിയം,ആര്‍.എം.പി, ആംവേ, ബിസേര്‍, ടൈക്കൂണ്‍, നാനോ, ബിറ്റ്കോയിൻ, വിവിധ രീതിയില്‍ പ്രവര്‍ത്തിക്കുന്ന മറ്റു എം.എല്‍. എം ചതിക്കുഴികളെല്ലാം മൈസർ തന്നെ.

			തുടർന്ന് നബി (സ)യുടെ ദൗത്യം എന്താണെന്നും അതിനോടുള്ള നമ്മുടെ നയമെന്താവണമെന്നും നമ്മുടെ നിലപാടുകൾ രൂപപ്പെടുത്തുന്നതിൽ ദൈവഭയം / തഖ്വക്ക് എത്ര സ്ഥാനമുണ്ടെന്നും തുടർന്നുള്ള മൂന്നു ആയതുകൾ സ്പഷ്ടമാക്കുന്നു.

			ശേഷം കഅ്ബയുടെ സവിശേഷതകളും, ഹറമിന്റെ പൊതുസുരക്ഷയും / യുദ്ധനിരോധിത മേഖലയും മനുഷ്യർക്കും മൃഗങ്ങൾക്കും ശാന്തതയാക്കുന്നതിന്റെയും മാനദണ്ഡമെന്നാണെന്ന് വ്യക്തമാക്കുന്നു 97 വരെയുള്ള സൂക്തങ്ങൾ.  അല്ലാഹുവിന്റെ ശിക്ഷയുടെ ആഴവും വ്യാപ്തിയും ചുരുങ്ങിയ പദങ്ങളിൽ വ്യക്തമാക്കുന്നതോടൊപ്പം പ്രവാചകന്റെ ദൗത്യമെന്താണെന്നും നന്മ-തിന്മകളുടെ വ്യവഛേദത്തിന്റെ മാനദണ്ഡങ്ങൾ എന്തെല്ലാമാവണമെന്നുമുള്ള തുറന്നുപറച്ചിലുകളാണ് 100 വരെയുള്ള ആയതുകളിൽ ചെയ്യുന്നത്. അമിതമായ സംശയങ്ങളും ഒടുങ്ങാത്ത ചോദ്യങ്ങളും സ്വയമായി മതചിഹ്നങ്ങളുടെ ആവിഷ്കാരങ്ങളുമെല്ലാം മുൻതലമുറകളുടെ അപചയത്തിന്റെ അടയാളങ്ങളാണെന്നുണർത്തി അത്തരം പ്രവണതകളിൽ നിന്നും വിട്ടു നില്‍ക്കാൻ ആഹ്വാനം ചെയ്യുന്നു തുടർന്നുള്ള 3 ആയതുകൾ. 

			അവർക്ക് സംഭവിച്ച അപചയം അവർ മതം പഠിച്ചത് അവരുടെ കാക്കകാരണവന്മാരിൽ നിന്നായത് കൊണ്ടാണെന്നും സ്വതേ തെറ്റിപ്പോയ / വഴിതെറ്റാൻ ബോധപൂർവ്വം തീരുമാനിച്ച ആൾക്കൂട്ടത്തെ വഴിനടത്താൻ നിങ്ങളെ കൊണ്ടാവില്ലെന്നും സത്യ പ്രബോധകന്മാരെ ഉണർത്തുകയാണ് 105 വരെയുള്ള സൂക്തങ്ങൾ.  ആരോപണങ്ങളുണ്ടാവുമ്പോൾ എന്ത് നടപടിയെടുക്കണമെന്ന ശുദ്ധ കർമശാസ്ത്ര വിധി തുടർന്നുള്ള ആയതുകളിൽ (106 – 108) നമുക്ക് വായിക്കാം.

			തുടർന്ന് (109 – 120) ദൃശ്യം നേരെ പരലോകത്തേക്കും പ്രവാചകന്മാരുടെ പ്രബോധന കാലത്തേക്കും നീങ്ങുന്നു. അതിൽ ഈസാ ഇബ്നു മറിയമു (അ)മായി ബന്ധപ്പെട്ട കാര്യങ്ങൾ സവിസ്തരം പരാമർശിക്കപ്പെടുന്നു. അദ്ദേഹത്തിൽ വിശ്വസിക്കുകയും പിൻപറ്റുകയും ചെയ്ത ഹവാരിയ്യുകളെന്ന ശിഷ്യന്മാരേയും അനുസ്മരിക്കുന്നുണ്ട്.അവർ ചോദിച്ച മാഇദ /തീൻമേശയുടെ വിശേഷവും അവരും ഈസാ (അ) തമ്മിൽ നടന്ന സംഭാഷണവും തുടർന്ന് പരലോകത്തെ വിചാരണയിലേക്ക് തന്നെ ഫ്ലാഷ് ബാക്കിന് ശേഷമുള്ള തിരിച്ചുപോക്കും ത്രിത്വവും കുരിശുപൂജയും മാതൃപൂജയുമൊന്നും ഈസ (അ)യുടെ പ്രഘോഷണങ്ങളല്ലെന്നും ആത്യന്തിക രക്ഷയും സമാധാനവും അല്ലാഹുവിങ്കൽ നിന്ന് മാത്രമാണെന്നുമുള്ള പ്രഖ്യാപനത്തോടെ മാഇദ സൂറക്ക് തിരശ്ശീല വീഴുന്നു.

			അൽഹംദു കൊണ്ട് ആരംഭിച്ച ഖുർആനിലെ രണ്ടാമത്തെ അധ്യായമാണ് അൻആം. ഫാതിഹ, കഹ്ഫ്, സബഅ്, ഫാത്വിർ എന്നിവയാണ് മറ്റ് നാല് സൂറകൾ. അവയെല്ലാം മക്കിയ്യാണ് എന്നതാണ് ആകസ്മികം.

			ഭൗതികമായ എല്ലാ താങ്ങുകളും ആശ്രയങ്ങളും നഷ്ടപ്പെട്ടു പോയ കാലമായിരുന്നു മക്കാ ഘട്ടത്തിന്റെ അവസാനം. വമ്പിച്ച എതിർപ്പുകളേയും പ്രതിബന്ധങ്ങളേയും മല്ലിട്ടുകൊണ്ടാണ് തിരുനബി (സ) തന്റെ പ്രബോധന കർത്തവ്യം നിർവ്വഹിച്ചിരുന്നത്. ആ പ്രചാരണം വഴി മക്കയിലെയും മദീനയിലെയും ചിലര്‍ ഇസ്‌ലാമിലേക്കു ആകർഷിക്കപ്പെട്ടു. അപ്പോഴും  മക്കക്കാർ പൊതുവിൽ നിഷേധത്തിന്റെയും വിരോധത്തിന്റേയും മാർഗ്ഗത്തിൽ തന്നെ ഉറച്ചുനിൽക്കുകയായിരുന്നു. എവിടെയെങ്കിലും വല്ലവർക്കും ഇസ്‌ലാമിലേക്കൊരു ചായ്വ് കാണുന്നതോടെ അയാളെ ശകാരം കൊണ്ടും ശാരീരിക പീഡനം കൊണ്ടും, സാമ്പത്തികവും സാമൂഹ്യവുമായ ഉപരോധം കൊണ്ടും വീർപ്പുമുട്ടിക്കുകയായിരുന്നു ഖുറൈശി ഗോത്രത്തിലെ നേതാക്കൾ.  ആ പരിസരത്തിൽ വേണം ഈ സൂറ: യെ വായിക്കാൻ. 

			അൻആം അധ്യായത്തിന്റെ ഉള്ളടക്കങ്ങളെ നമുക്ക് താഴെ പറയുന്ന വിധം ചുരുക്കാം.

			1. ശിർക്കിന്റെ ഖണ്ഡനവും തൗഹീദിന്റെ പ്രബോധനവും;

			2. പരലോകവിശ്വാസത്തിന്റെ പ്രചാരണം, ഐഹികജീവിതം മാത്രമാണ് മനുഷ്യജീവിതമെന്ന അബദ്ധധാരണയുടെ ഖണ്ഡനം;

			3. ജാഹിലിയ്യ കാലത്ത് ജനങ്ങൾ അകപ്പെട്ടിരുന്ന അന്ധവിശ്വാസങ്ങളുടെ ഖണ്ഡനം;

			4. ഇസ്‌ലാമിക സമൂഹത്തെ കെട്ടിപ്പടുക്കുവാനുള്ള പ്രധാന സദാചാര തത്ത്വങ്ങളെക്കുറിച്ച് ഉദ്ബോധനം;

			5. നബി(സ) യേയും തന്റെ പ്രബോധനത്തേയും പറ്റി ജനങ്ങളുടെ ആക്ഷേപങ്ങൾക്കു മറുപടി;

			6. സുദീർഘമായ അധ്വാനശ്രമങ്ങൾ നടന്നിട്ടും പ്രബോധനം വേണ്ടത്ര ഫലവത്തായി കാണാതിരുന്നപ്പോൾ സ്വാഭാവികമായുണ്ടായ അസ്വസ്ഥതയേയും വേവലാതിയേയും കുറിച്ച് തിരുമേനിയേയും മുസ്‌ലിംകളേയും സാന്ത്വനപ്പെടുത്തൽ;

			7. നിഷേധികളുടേയും എതിരാളികളുടേയും അശ്രദ്ധയേയും സ്വയം വിനാശത്തിലേക്കുള്ള ബോധശൂന്യമായ യാത്രയേയും കുറിച്ചുള്ള ഉപദേശവും താക്കീതും ഭീഷണിയും (സൂറയുടെ അവസാന ഭാഗത്ത് വരുന്നുണ്ട് )

			മർഹും അമാനി മൗലവി പറയുന്നതു പോലെ ഈ സൂറത് മുഴുവനും ഒരേ പ്രാവശ്യം തന്നെ അവതരിച്ചതാണെന്നും, അവതരണ വേളയിൽ ബഹുമാനാര്‍ത്ഥം മലക്കുകളും അതോടൊപ്പം ഇറങ്ങുകയുണ്ടായെന്നും കാണിക്കുന്ന പല രിവായതുകളുമുണ്ട്. മക്കീ സൂറതുകളിലെ പതിവു പ്രകാരം ഇതിലെ പ്രധാന പരാമര്‍ശങ്ങള്‍ മുശ്രിക്കുകളുടെ വിശ്വാസാചാരങ്ങളെയും ഒപ്പം തൗഹീദിനെയും സംബന്ധിച്ചാകുന്നു. അക്കൂട്ടത്തില്‍, ആടുമാടൊട്ടകങ്ങളാകുന്ന കാലികളെ അല്ലാഹു അല്ലാത്തവര്‍ക്കു നേര്‍ച്ചവഴിപാടാക്കിക്കൊണ്ടുള്ള മുശ്രിക്കുകളുടെ ദുരാചാരങ്ങളെ സംബന്ധിച്ച് ഈ സൂറത്തില്‍ കൂടുതല്‍ പ്രസ്താവിക്കപ്പെട്ടിരിക്കുന്നതുകൊണ്ട് ഇതിനു سورة الأنعام (ആടുമാടൊട്ടകങ്ങളുടെ – അദ്ധ്യായം) എന്നു പറയപ്പെടുന്നു. ഇതിലെ ഭാഷണങ്ങള്‍ പലതും മക്കാ മുശ്രിക്കുകളെ പരാമര്‍ശിക്കുന്നവയായതുകൊണ്ടു അവരുടെ പല വാദങ്ങളും തര്‍ക്കങ്ങളും قَالُوا (അവര്‍ പറയുന്നു) എന്നും, അവര്‍ക്കുള്ള മറുപടികള്‍ قُلْ (നീ പറയുക) എന്നും പറഞ്ഞു കൊണ്ട് (എട്ടാം ആയത് മുതൽ) ആരംഭിക്കുന്നതായി കാണാം.

			സത്യപ്രകാശം ഏകമായതും അന്ധകാരങ്ങൾ വിവിധങ്ങളായതും എല്ലാ സൃഷ്ടികളുടെയും ഏകനാഥനോടുള്ള വിധേയത്വവും മനുഷ്യ സൃഷ്ടിപ്പും അവരുടെ രഹസ്യ – പരസ്യ ജീവിതങ്ങളുടെ നേർക്കാഴ്ചകളുമെല്ലാം പറഞ്ഞാണ് അൻആം സൂറ: ആരംഭിക്കുന്നത്. പ്രവാചകൻ (സ) പ്രബോധനത്തെ സംബന്ധിച്ച് മക്കാ മുശ്രിക്കുകൾ ഉയർത്തിയ ആക്ഷേപങ്ങളും പരിഹാരങ്ങളും അടിസ്ഥാനരഹിതമാണെന്നും നബി (സ)യെ നിയോഗിച്ചത് മനുഷ്യനായിട്ടാണെന്നും അദ്ദേഹത്തിനു മുമ്പ് നിയോഗിക്കപ്പെട്ട പ്രവാചകന്മാരും മനുഷ്യർ തന്നെയായിരുന്നുവെന്ന യാഥാർഥ്യമാണ് ആദ്യ 12 സൂക്തങ്ങളിൽ പരാമർശിച്ചിട്ടുള്ളത്.

			രാവും പകലും അതിലടങ്ങിയതുമെല്ലാം അവന്റെതു മാത്രമാണെന്നും ലോകത്തെ മുഴുവൻ ഒരേ സമയം ഊട്ടുന്നത് അവൻതന്നെയാണെന്നും അവനാർക്കെങ്കിലും നന്മയോ തിന്മയോ ഉദ്ദേശിച്ചാൽ അത് തടയുവാൻ ആർക്കും സാധിക്കുകയില്ല എന്നും തുടങ്ങി ലളിത സത്യങ്ങൾ അനാവരണം ചെയ്യുകയാണ് തുടർന്ന് 18 വരെയുള്ള ആയതുകൾ. 

			അവനാണ് ഏറ്റവും വലിയ സാക്ഷ്യമെന്നും അവന്റെ പ്രവാചകന്മാരേയും ഗ്രന്ഥങ്ങളേയും ലോകത്തെ സകലരും അംഗീകരിക്കാൻ കൂട്ടാക്കാത്തത് അവരുടെ മാത്രം പരിണതിയായി വേണം കരുതാൻ എന്നും അത്തരക്കാർക്ക് യാതൊരു വിജയ സാധ്യതയുമില്ലെന്ന പ്രഖ്യാപനവുമാണ് തുടർന്നുള്ള 21 വരെ സൂക്തങ്ങൾ. 

			പരലോകത്തിന്റെ സത്യതയിലേക്കുള്ള അടയാളങ്ങളും സ്വർഗ – നരകങ്ങളുടെ ഉണർത്തലുമെല്ലാം അവരിലെ നിർമലഹൃദയരുടെ മനസ്സിളക്കാൻ പര്യാപ്തമാണ്. എന്നാൽ ഉള്ള ജീവിതം അടിച്ചു പൊളിക്കാനുള്ളത് എന്ന് കരുതിയിരുന്നവർ പെട്ടെന്ന് എല്ലാം നഷ്ടപ്പെട്ട് അവന്റെ മുമ്പിൽ ഹാജരാക്കപ്പെടുന്ന രംഗചിത്രീകരണമാണ് തുടർന്നുള്ള 11 സൂക്തങ്ങളിൽ. ഈ ജീവിതത്തിന്റെ നിരർഥകതയും പരലോക ജീവിതത്തിന്റെ അനിവാര്യതയും അവരുടെ മനസ്സിൽ വരച്ചു വെക്കാൻ പോന്നതാണ് ആ വരികൾ. തുടർന്ന് സമൂഹത്തിൽ തുടരുന്ന നിഷേധഭാവത്തിൽ നിരാശപ്പെടാതെ താങ്കളുടെ ദൗത്യവുമായി മുന്നോട്ട് പോകണമെന്ന ആഹ്വാനവുമാണ് 35 വരെ ആയതുകൾ.  താങ്കളുടെ പ്രബോധനം ഉപകാരം ചെയ്യുക സത്യം കാണാനും കേൾക്കാനും ഉതവി ലഭിച്ച ‘حياة’ /ജീവനുള്ളവർക്ക് മാത്രമാണെന്ന പരിഹാസോക്തിയോടെ അവരിലെ നിഷേധികളുടെ ചില സംശയങ്ങൾക്കുള്ള (وقالوا) ഉത്തരം നല്കുന്ന ശൃംഖലയുടെ തുടർച്ച ഏതാനും ഉണർത്തുന്നുണ്ട്.

			ഉദാ: ദൃഷ്ടാന്തമില്ലേ ?/ ഏത് ദൃഷ്ടാന്തത്തിനും കഴിവുള്ളവനാണല്ലാഹു (38). പക്ഷേ അവ കണ്ടെത്താനുള്ള കണ്ണും കാതും നിങ്ങൾക്കില്ലെങ്കിൽ എനിക്കെന്ത് ചെയ്യാനാവുമെന്ന പരിഹാസ മറുപടിയാണ് തുടർന്നുള്ള സൂക്തങ്ങളിലുള്ളത്. പാലം കടക്കുവോളം നാരായണ, പാലം കടന്നാലോ കൂരായണ എന്ന നിലയിലാണ് ഇതുവരെ വന്ന നിഷേധികളുടെ ജീവിത ശൈലിയെന്നാണ് 45 വരെയുള്ള ആയതുകൾ ചിത്രീകരിക്കുന്നത്.

			തുടർന്ന് പ്രവാചകന്മാരുടെ നിയോഗലക്ഷ്യമെന്തെന്നും നിഷേധികളുടെ ഇരുലോകത്തേയും പരിണതി എന്തെന്നും ഉണർത്തുകയാണ്. കാഴ്ചയുള്ളവർക്കെല്ലാം ആ നഗ്നസത്യം കാണാമെന്ന പച്ച പരമാർഥമാണ് 50 വരെയുള്ള സൂക്തങ്ങൾ അനാവരണം ചെയ്യുന്നത്. ഈ പ്രബോധനം ഉപകാരപ്പെടുന്നതാരാര്‍ക്കാണെന്ന സൂചനയാണ് തുടർന്നുള്ള ആയതുകൾ ഉൾകൊള്ളുന്നത്. പച്ചപ്പാവങ്ങളായ അത്തരക്കാരെ ചേർത്തു നിർത്തേണ്ടത് നബിയുടെ ബാധ്യതയാണെന്ന ഓർമപ്പെടുത്തലാണ് 52-ാം സൂക്തം നല്കുന്നത്. (വിശദവിവരങ്ങൾ സൂറ: കഹ്ഫ് 28 ൽ വരും. ഇ. അ)

			പ്രബോധിത സമൂഹങ്ങളിലെ ചില വരേണ്യരുടെ നീണ്ട ചരിത്രമുദ്ധരിച്ച് പ്രവാചകന് സാന്ത്വനമേകുകയാണ് തുടർന്നുള്ള സൂക്തങ്ങളിൽ റബ്ബ് ചെയ്യുന്നത്. നീതിയും സമത്വവും കാരുണ്യവുമാണ് ഇസ്‌ലാമിന്റെ അടിസ്ഥാനമെന്നും ഈ മാർഗമവലംബിക്കുന്നവന് ശാന്തിയും ആനന്ദവും ലഭ്യമാവുമെന്നും അഥവാ ധിക്കരിക്കാനാണ് ഭാവമെങ്കിൽ അനന്തരഫലം ദൈവത്തിങ്കൽ മാത്രം നിക്ഷിപ്തമാണെന്നുമുള്ള സൂചനയാണ് 58 വരെയുള്ള ആയതുകൾ. 

			സർവശക്തന്റെ സൃഷ്ടികൾക്കാർക്കുമറിയാത്ത അദൃശ്യമായ താക്കോലുകളെക്കുറിച്ച് (مفاتح الغيب) ഈ സൂറ: പരാമർശിക്കുന്നുണ്ട്. തതുല്യമായ പ്രയോഗം സൂറ: ലുഖ്മാന്റെ അവസാനത്തിലുമുണ്ട്.

			ആ താക്കോലുകൾ ഇവിടെ ഇപ്രകാരം വായിക്കാം: കരയിലും കടലിലുമുള്ളതൊക്കെയും അവന്‍ അറിയുന്നു. ഒരു ഇലയുംതന്നെ, അതവന്‍ അറിയാതെ വീഴുന്നതല്ല; ഭൂമിയുടെ അന്ധകാരങ്ങളിലുള്ള ഒരു ധാന്യമണിയാകട്ടെ, പച്ച വസ്തുവാകട്ടെ, ഉണങ്ങിയതാകട്ടെ, സ്പഷ്ടമായ ഒരു ഗ്രന്ഥത്തില്‍ ഇല്ലാതെയില്ല.

			മരണം പൊടുന്നനെയുണ്ടാവുന്ന പ്രപഞ്ച സത്യമാണെന്നും ഏത് തമോഗർത്തത്തിലായാലും റബ്ബിന്റെ കാവലില്ലെങ്കിൽ സകലം നഷ്ടപ്പെടുമെന്നും കേവല ഭൗതിക വർത്തമാനങ്ങളിൽ വ്യാപൃതരായിക്കുന്നവരോട് വിശ്വാസികൾക്ക് കൂറുണ്ടാവേണ്ടതില്ലെന്നും സൂറ: നബി (സ) യെ ശക്തമായി ഉണർത്തുന്നു. മതത്തെ കളിയും വിനോദവും വരുമാനവും മാത്രമാക്കിയ പിശാച് ജന്മങ്ങളിൽ പ്രതീക്ഷകൾ വേണ്ടെന്നും നിങ്ങൾക്ക് നാഥൻ അരുളിയ ആരാധനകളുമായി റബ്ബിനെ ആരാധിച്ചും കീഴ്വങ്ങിയും അന്ത്യദിനത്തെ സൂക്ഷിച്ച് ജീവിക്കലാണ് വിശ്വാസികൾക്ക് കരണീയമെന്ന ഉണർത്തലാണ് തുടർന്നു 73 വരെയുള്ള സൂക്തങ്ങളുടെ ആകെത്തുക.ശേഷം ഇബ്രാഹീ (അ) യുടെയും മറ്റു 16 പ്രവാചകന്മാരുടേയും ജനതയോടൊപ്പമുള്ള ചരിത്രത്തെ വളരെ ചുരുക്കി ഏതാനും ചില ഫ്ലാഷ് ബാക്കുകളിലൂടെ അനാവരണം ചെയ്യുന്നത് കാണാം (74-90). 

			‘വിശ്വസിക്കുകയും, തങ്ങളുടെ വിശ്വാസത്തില്‍ അന്യായം കൂട്ടികലര്‍ത്താതിരിക്കുകയും ചെയ്തവരാരോ അവര്‍ക്കാണ് നിര്‍ഭയത്വമുള്ളത്. അവര്‍ തന്നെയാണ് നേര്‍മാര്‍ഗം പ്രാപിച്ചവര്‍’ 6:82 എന്ന സൂക്തമാണ് ആ ചരിത്രങ്ങളുടെ രത്നച്ചുരുക്കമായും വർത്തമാനകാലത്തേക്കുള്ള അടയാളപ്പെടുത്തലായുമുള്ളത്. വിശ്വാസത്തിന്റെ സുഭദ്രമായ കോട്ടയിലാണവർക്ക്, അവരുടെ ജീവിതത്തെ കലർപ്പിൽ നിന്നും രക്ഷിക്കാനുള്ള ഇടം ലഭിച്ചതെന്നാണ് ഈ സൂക്തങ്ങളുടെ കാലിക പ്രസക്തി. 

			ജുസ്ഇലെ അവസാന 11 സൂക്തങ്ങൾ ഏകനായ റബ്ബിന്റെ ശക്തിയുടെ നിരവധി മാതൃകകൾ അവതരിപ്പിക്കുന്നു.സൃഷ്ടിയിലും വിതരണത്തിലും ആസൂത്രണത്തിലുമെല്ലാം അത് പ്രകടമാണ് ഉദാ: (വിത്ത്, ഉഷസ്സ്). വിവിധ നിറങ്ങളിലും രൂപങ്ങളിലും രസങ്ങളിലും കാണുന്ന സൃഷ്ടിവൈവിധ്യങ്ങളിൽ വിശ്വാസികൾക്ക് ദൃശ്യമാവുന്നത് റബ്ബിന്റെ ഏകത്വമാണെന്ന ശുദ്ധ തൗഹീദിൽ തന്നെ ജുസ്അ് സമാപിക്കുന്നു.

		

		

			ഇസ്്ലാം പ്രകാശമാണ്

			അൻആം അധ്യായത്തിലെ 111 മുതൽ 165 വരെ സൂക്തങ്ങളും അഅ്റാഫിലെ 87 വരെയുള്ള ശുദ്ധ മക്കീ സൂക്തങ്ങളുമാണ് ജുസ്ഇന്റെ ഉള്ളടക്കം.  മഹാത്ഭുതങ്ങൾ കൊണ്ടേ ഞങ്ങൾക്ക് വിശ്വാസം വരൂവെന്നത് എക്കാലത്തേയും ശൈത്വാൻ പ്രകൃതിക്കാരുടെ ആവശ്യമായിരിക്കും. അതാണവരുടെ ഭൗതിക പ്രവർത്തനങ്ങളുടെ ആകെത്തുക എന്ന് വിശേഷിപ്പിച്ചാലും അതിശയോക്തിയല്ല. ഏത് ജനതക്കുമാവശ്യമായ “അൽ കിതാബ് ” ഇറക്കിയ നാഥന്റെ വിധി മാറ്റിവെച്ച് സംശയപൂർവ്വം മറ്റുള്ള മനുഷ്യ നിർമ്മിത നിയമങ്ങളുടെ അടിസ്ഥാനത്തിൽ ചരിക്കുന്നവരുടെ മാർഗത്തിൽ നിങ്ങൾ പെട്ടുപോവരുത് ഭൂരിപക്ഷത്തെ അനുസരിക്കുന്ന ദലാലത്ത് ഊഹാധിഷ്ഠിതമാണെന്നും സന്മാർഗികളുടെ വിശദവിവരങ്ങൾ നാഥന്റെ സമക്ഷം സുരക്ഷിതമാണ്. ഇവയാണ് 6:111 – 117 സൂക്തങ്ങൾ ഉറക്കെ സംസാരിക്കുന്നത്. ബിസ്മി ചൊല്ലി അറുക്കാത്തവയും ദൈവേതരർക്ക് ബലിയർക്കപ്പെട്ടതും ഒരുകണക്കിന് ഉദര സേവയും സർവ്വോപരി പിശാച് സേവയും തദ്വാര ശിർക്കുമാണെന്ന ഓർമ്മപ്പെടുത്തലാണ് 121 വരെ സൂക്തങ്ങളിലുള്ളത്. ഇസ്‌ലാം / ഖുർആൻ/പ്രവാചകൻ നൂർ അഥവാ പ്രകാശമാണെന്നും ഓരോ സമൂഹത്തിലുമുള്ള ധിക്കാരികൾ ആ സത്യപ്രകാശത്തിന് എതിരായിരിക്കും ഏതു ദൃഷ്ടാന്തങ്ങളേയും കേൾക്കാൻ പോലും മുടന്തൻ ന്യായങ്ങളും ന്യായീകരണങ്ങളും ഉണ്ടാക്കി അതിൽ സത്യത്തെ വഴിമുട്ടിക്കാൻ ശ്രമിക്കുന്നതും നിന്ദ്യത മുഖമുദ്രയാക്കിയ അത്തരക്കാരുടെ ജീവിതശൈലിയാണെന്നുമാണ് 124 വരെ സൂക്തങ്ങളിൽ അല്ലാഹു പഠിപ്പിക്കുന്നത്.

			6:125, 20:25, 39:22, 94:1-8 ആയതുകൾ ഹൃദയ വിശാലതയുടെ (شرح الصدر) ആവശ്യകതയിലേക്ക് വിരൽചൂണ്ടുന്നു. ഒരു പക്ഷേ, ഈയൊരു വിഷയത്തിലുള്ള ബോധവത്കരണം മതിയാവും സമുദായത്തിന്റെ നല്ല നടപ്പിന് അത് സഹായകമായേക്കാം. സംഘടനാ / മദ്ഹബ് / അഖീദ: കുടുസ്സതകളെ അതിജയിക്കാൻ പ്രസ്തുത സൂക്തങ്ങളുടെ അധ്യാപനം ഇക്കാലത്ത് ഉപകാരപ്പെടും. ഇതാണ് ഫാതിഹ സൂറതിൽ നാം തേടിയ സ്വിറാത്വുൽ മുസ്തഖീമെന്നും സമാധാനഗേഹമെന്ന സ്വർഗപ്രവേശത്തിന്റെ മിനിമം യോഗ്യതയാണതെന്നും 127 വരെ സൂക്തങ്ങൾ നമ്മെ ബോധ്യപ്പെടുത്തുന്നു. മനുഷ്യ-ജിന്ന് വർഗങ്ങളുടെ അർഹമായ സ്ഥാനവും അംഗീകാരവും നാളെ പരലോകത്താണ് ലഭ്യമാവുന്നതെന്ന ഉണർത്തലാണ് 130 വരെയുള്ള ആയതുകൾ.  പ്രശ്നത്തിന്റെ ഗൗരവം മനസ്സിലാക്കാതെ റബ്ബ് ആരേയും ശിക്ഷിക്കുകയില്ലെന്നും ഓരോരുത്തർക്കും അവരവരുടെ പ്രവർത്തനങ്ങൾക്ക് അർഹമായ രക്ഷയോ ശിക്ഷയോ ആണ് നാളെ കാത്തിരിക്കുന്നതെന്നും ഉണർത്തുന്നു. ശേഷം യോഗര്യല്ലെന്ന് ബോധ്യപ്പെട്ട സമൂഹങ്ങളെ ഇല്ലാതാക്കി കൂടുതൽ യോഗ്യരെ കൊണ്ടുവരിക എന്ന സുന്നതുല്ലാഹ് / ദൈവിക നടപടി എല്ലാ കാലത്തേക്കും ബാധകമാണെന്നും അതിനെ നേരിടാന്‍ കെല്പുള്ളവർക്ക് യാതൊന്നും പേടിക്കേണ്ടതില്ലെന്നും വിശ്വാസികളെ ഓർമ്മപ്പെടുത്തുകയാണ് 135 വരെ ആയതുകൾ.  മുശ്രിക്കുകളുടെ എക്കാലത്തേയും അന്ധവിശ്വാസങ്ങളെ ബോധപൂർവ്വം കൈകാര്യം ചെയ്ത് വിവരക്കേടൊന്നു മാത്രമാണ് അവരെക്കൊണ്ടിത്തരം ദലാലതുകൾ / വഴികേടുകൾ ചെയ്യുന്നതെന്ന് പ്രസ്താവിക്കുകയാണ് 140 വരെയുള്ള സൂക്തങ്ങൾ ചെയ്യുന്നത്. തുടർന്ന് കൃഷി, കന്നുകാലികൾ (അൻആം) എന്നീ അനുഗ്രഹങ്ങളെ എണ്ണിപ്പറഞ്ഞ് അവയിൽ ചിലത് ഹലാലും ചിലത് ഹറാമുമാവുന്ന മാനദണ്ഡങ്ങൾ എന്തെല്ലാമാണെന്നും ഈ വിഷയത്തിൽ ജൂതർക്കും മറ്റും സംഭവിച്ച ചില വീഴ്ചകളെ എടുത്ത് സൂചിപ്പിക്കുകയും ചെയ്യുന്നുണ്ട് 146 വരെ ആയതുകൾ.

			സമൂഹത്തിൽ നിന്നുമുണ്ടാവുന്ന ചെറിയ പ്രകോപനങ്ങളിലും പരിഹാസത്തിന്റെ കൊടുംങ്കാറ്റിലും നിലം പൊത്തി വീഴുന്ന പാഴ്മരമല്ല ഈ പ്രബോധനം, പ്രത്യുത ജനസമക്ഷമൊന്നടങ്കം സത്യത്തിന്റെ തെളിവാവേണ്ട ഹുജ്ജതുല്ലാഹ് / ദൈവികദൃഷ്ടാന്തം ആണിത്. മറിച്ചാണ് അഭിപ്രായമെങ്കിൽ അതിനുള്ള മറുപടി പറയാൻ നിങ്ങൾക്ക് ബാധ്യതയുണ്ടെന്നും മക്കാ മുശ്രിക്കുകളെ ഓർമപ്പെടുത്തുകയാണ് 150 വരെ സൂക്തങ്ങൾ.

			തുടർന്നു ഏതു സമൂഹത്തിന്റേയും ധാർമികമായ നിലനില്‍പിനനിവാര്യമായ കല്പനകൾ അനുസരിച്ച് പ്രവർത്തിക്കാനും അത് മാത്രമാണ് യഥാർഥ മാർഗമെന്നും അതിനാഹ്വാനം ചെയ്യുന്നതാണ് എല്ലാ വേദങ്ങളെന്നും വ്യക്തമാക്കുന്നു എല്ലാ യുഗങ്ങളിലും സമാനമായ കല്പനകൾ ഉണ്ടായിട്ടുണ്ടെന്നും മൂസാ (അ) യെ ഉദാഹരണമാക്കി അവതരിപ്പിച്ച്, എക്കാലത്തേയും നിഷേധികളുടെ വായടപ്പിക്കുന്ന ഹുജ്ജത് / തെളിവ് പൂർത്തിയാക്കുന്ന പ്രഖ്യാപനമാണ് 157 വരെ സൂക്തികളിലുള്ളത്.

			തെറ്റുകളിൽ നിന്നും വിട്ടു നില്‍ക്കാനും നന്മകൾ ചെയ്യാനും പറ്റിയ സമയം കാത്തിരിക്കുന്ന മത സങ്കല്പത്തെ ആവത് പരിഹസിക്കുകയാണ് പിന്നീട്. മത വിഷയങ്ങളിൽ അഭിപ്രായ വ്യത്യാസങ്ങളിൽ ആയുസ് കഴിച്ചു കൂട്ടുന്നവരെ ഇബ്രാഹീമീ മില്ലതിലേക്ക് ക്ഷണിക്കുന്നു. അനിസ്‌ലാമിക  ജീവിതശൈലി അവസാനിപ്പിച്ച് ഖലീഫ: എന്ന വിതാനത്തിലേക്ക് ഉയരാനുള്ള ഓർമപ്പെടുത്തലോടെ അൻആം സൂറ: സമാപിക്കുന്നു.

			തുടർന്ന് വരുന്ന സൂറ: അഅ്റാഫ് മുൻ സൂറ: പോലെ തന്നെ മക്കിയ്യയാണ്. പക്ഷേ ഇതിലെ 163 – 170 ആയതുകൾ മദനിയ്യാണെന്ന് മുഫസ്സിറുകൾ ചൂണ്ടിക്കാട്ടുന്നു. 206 ആയതുകളിൽ 87 വരെ ഏഴാം ജുസുഇന്റെ ഭാഗമാണ്.

			സ്വർഗ്ഗത്തിനും നരകത്തിനുമിടയിൽ സ്ഥാപിക്കപ്പെട്ട വേലി / മതിലാണ് അഅ്റാഫ്. ഈ സൂറയിലെ 46ാം ആയതിലാണ് ഖുർആനിൽ ആ ഒരേയൊരു പരാമർശമുള്ളത്. സ്വർഗം പ്രാപിക്കുവാൻ പര്യാപ്തമായ നന്മകളോ നരകത്തിനർഹരാക്കുന്ന തിന്മകളോ ഇല്ലാത്ത ആളുകളുടെ സ്ഥാനമാണത്.

			സൂറ: അഅ്റാഫ് ഏറ്റവും ദൈർഘ്യമേറിയ മക്കീ സൂറകളിലൊന്നാണ്. ആദ (അ)മിന്റെ സൃഷ്ടിയുടെ ആരംഭം മുതൽ സൃഷ്ടിയുടെ അവസാനം വരെയുള്ള പ്രവാചകന്മാരുടെ ചരിത്രം വിശദീകരിച്ച ആദ്യത്തെ സൂറയാണിത്. നൂഹ്, ഹൂദ്, സ്വാലിഹ്, ലൂത്വ്, ശുഐബ് അലൈഹിമിസ്സലാം എന്നിവരിലൂടെ കടന്നുപോകുന്നുണ്ട് സൂറ: മൂസ (അ) യുടെ നേതൃത്വത്തിൽ നടന്ന സത്യവും അസത്യവും തമ്മിലുള്ള പോരാട്ടവും അസത്യം ഭൂമിയിലെ സകലരേയും അഴിമതിയിലേക്ക് നയിക്കുന്നതും സൂറ: കൃത്യമായി ചിത്രീകരിക്കുന്നു.

			കേവലാക്ഷരങ്ങൾ തുടക്കത്തിൽ വരുന്ന സൂറകളെല്ലാം ആരംഭിച്ചിരിക്കുന്നത് ഖുർആനിന്റെ / പ്രവാചകത്വത്തിന്റെ ഏതെങ്കിലും അത്ഭുതമെടുത്ത് പറഞ്ഞാണ്. ഈ ഖുർആൻ എല്ലാ മനുഷ്യർക്കും നാഥനിൽ നിന്നുള്ള അനുഗ്രഹമാണ്. രണ്ട് ലോകങ്ങളുടെയും അനുഗ്രഹങ്ങൾ നേടുന്നതി നും പുനരുത്ഥാന ദിനത്തിൽ സ്വർഗത്തിലെത്തിപ്പെടാനും പ്രധാന നിമിത്തം അതാണെന്നും കർമങ്ങളുടെ തുലാസ് ഭാരവുമായി എത്തുന്ന ജനങ്ങൾ മാത്രമാണ് രക്ഷപ്പെട്ടവർ എന്നുമാണ് ആദ്യ 10 സൂക്തങ്ങളിൽ പറയുന്നതിന്റെ ചുരുക്കം.

			ശരിയും തെറ്റും തമ്മിലുള്ള പോരാട്ടത്തിൽ പ്രവാചകനായ ആദമിനും ഇണ ഹവ്വാക്കും പതർച്ച പറ്റിയെങ്കിൽ പിശാചിന്റെ ദുർബോധനം നാമെത്ര മാത്രം സൂക്ഷിക്കണമെന്ന പാഠമതിലടങ്ങിയിരിക്കുന്നു. സത്യത്തിന്റെയും അസത്യത്തിന്റെയും പോരാട്ടത്തിന്റെ ആദ്യ ഉദാഹരണമായി ആദമിന്റെ ചരിത്രമാണ് പ്രഥമമായി ഈ സൂറ:യിൽ കാണിക്കുന്നത്.  ‘അങ്ങനെ അവർ ഇരുവരെയും വഞ്ചനയിലൂടെ അവൻ തരംതാഴ്ത്തിക്കളഞ്ഞു’ എന്ന 22-ാം (فدلاهما بغرور) സൂക്തത്തിൽ നിന്ന് തന്നെ വ്യക്തമാണ് ഖുർആൻ ആദ്യപാപം സ്ത്രീയിൽ നിന്നുമാണ് ഉണ്ടായതെന്ന സങ്കല്പത്തിന്റെ ആദ്യ കൂമ്പിനെ ഇല്ലാതാക്കുന്നുവെന്ന്. തുടർന്നുള്ള പ്രാർഥനയിലുമത് സുതരാം വ്യക്തം.

			സൂക്ഷ്മതാ വസ്ത്രം /لباس التقوى എന്ന് 7: 26 ൽ വിശേഷിപ്പിച്ചിട്ടുള്ളത് ഭൗതിക വേഷവിതാനങ്ങളല്ല. പ്രത്യുത അല്ലാഹുവിനെ കുറിച്ച സൂക്ഷ്മത പാലിക്കുകയും അതിനെ നെഞ്ചിലേറ്റലുമാണ്. അത് മനസിലാവാൻ സൂറ: ബഖറയിലെ 197 ൽ വന്ന زاد التقوى എന്നതിൽ വന്ന തഖ്വയുടെ പാഥേയമെന്നു പറയും പോലെ ആലങ്കാരികമായി വേണം കരുതാൻ. ഈ ആയതിൽ വന്നിട്ടുള്ള രീശും 31-ാം ആയതിൽ വന്ന സീനതുമെല്ലാം ആ അർഥതലങ്ങളെയാണ് ഉൾകൊള്ളുന്നത്.

			തഖ്വയുടെ വസ്ത്രം എന്നതുകൊണ്ടുള്ള വിവക്ഷയിൽ വ്യാഖ്യാനങ്ങൾ ധാരാളം കാണാം. വിശ്വാസം, സത്പ്രവർത്തനം, അല്ലാഹുവിലുള്ള ഭക്തി എന്നൊക്കെയാണ് അത് കൊണ്ട് ഉദ്ദേശ്യമെന്ന് പലരും വ്യാഖ്യാനിക്കുന്നു. ഇവയുള്ളവൻ മാത്രമേ തന്റെ മറക്കാനുള്ളവ വേണ്ടവിധം മറക്കുകയുള്ളുവെന്ന് മനസ്സിലാക്കാം. പാരത്രിക ലോകത്ത് വിശ്വാസി ധരിപ്പിക്കപ്പെടുന്ന വസ്ത്രമാണ് തഖ്വയുടെ വസ്ത്രം എന്നാണ് അർത്ഥമെന്നും വാദമുണ്ട്.

			മനുഷ്യന്റെ നാണം മറക്കാനുള്ള വസ്ത്രം ഇറക്കിക്കൊടുത്തതോടൊപ്പം ശരീരം മൊഞ്ചാക്കി മോടിപ്പെടുത്താനുള്ള ഉടയാടകളും അല്ലാഹു ഇറക്കിയിട്ടുണ്ടെന്നാണ് ഖുർആനിന്റെ ഭാഷ്യം. അടിമക്ക് താൻ ചെയ്ത അനുഗ്രഹങ്ങളുടെ പ്രതിഫലനങ്ങൾ കാണാൻ അല്ലാഹു ഇഷ്ടപ്പെടുന്നുവെന്ന നബിവചനം (തിർമിദി) ശരീരമോടി വർദ്ധിപ്പിക്കുന്ന വസ്ത്രങ്ങൾ ധരിച്ച അടിമകളെ കണ്ട് സന്തോഷിക്കുവാൻ അല്ലാഹു താത്പര്യപ്പെടുന്നുണ്ടെന്നാണ് പഠിപ്പിക്കുന്നത്. ഭംഗിയുള്ള വസ്ത്രങ്ങളും സ്വാദുള്ള ഭക്ഷണങ്ങളും അല്ലാഹു അടിമകൾക്ക് വേണ്ടി സൃഷ്ടിച്ചതാണ്. അവ നിഷിദ്ധമാക്കാൻ ഒരാൾക്കും തന്നെ അവകാശമില്ല. അല്ലാഹു പറയുന്നു: ”ആദം സന്തതികളെ, എല്ലാ ആരാധനാ വേളയിലും നിങ്ങൾ അലങ്കാരം അണിയുക. നിങ്ങൾ ഭക്ഷിക്കുകയും പാനം ചെയ്യുകയും ചെയ്യുക, അമിതമാക്കരുത്. അമിതമാക്കുന്നവരെ അല്ലാഹു ഇഷ്ടപ്പെടുന്നതേയല്ല. അല്ലാഹു തന്റെ അടിമകൾക്കായി സൃഷ്ടിച്ചുവെച്ച അലങ്കാര വസ്തുക്കളെയും നല്ല ആഹാരങ്ങളെയും നിഷിദ്ധമാക്കുന്നവൻ ആരാണ് എന്ന് നബിയേ നിങ്ങൾ ചോദിക്കുക. അത് മുഴുവൻ ഐഹികജീവിതത്തിൽ സത്യവിശ്വാസികൾക്ക് അവകാശപ്പെട്ടതാണ്. പരലോകത്താവട്ടെ അതവർക്ക് മാത്രം ലഭിക്കുന്നതുമത്രെ. അറിവുള്ള ജനങ്ങൾക്ക് അപ്രകാരം നാം ലക്ഷ്യങ്ങളെ വിവരിച്ചു കൊടുക്കുന്നതാണ് (7-31,32). നമസ്കാരസമയങ്ങളേയും സ്ഥലങ്ങളേയും ഒരു പോലെ ഉൾകൊള്ളുന്ന പ്രയോഗമാണ് മസാജിദ്. ആ വേളയിൽ സീനതിന്റെ വേഷമാവണമെന്നാണ് ഇവിടെ പ്രത്യേകം പറയുന്നത്. അഥവാ നാടൻ ലുങ്കിയും തോർത്തുമുണ്ടും പറ്റില്ല എന്നർഥം.

			അബ്ദുല്ലാഹിബ്നുമസ്ഊദ് (റ) നിവേദനം ചെയ്യുന്നു: നബി(സ) പറയുന്നു, പൊങ്ങച്ചം അൽപം മനസ്സിലുള്ളവൻ സ്വർഗത്തിൽ പ്രവേശിക്കുകയില്ല. ഒരാൾ ചോദിച്ചു നബിയേ, ഒരാൾ തന്റെ വസ്ത്രവും ചെരുപ്പുമൊക്കെ നല്ല ഭംഗിയുള്ളതാവാൻ താത്പര്യപ്പെടുമല്ലോ (അത് പൊങ്ങച്ചമായി മാറുമോ?). നബി(സ) പറയുന്നു അല്ലാഹു ഭംഗിയുള്ളവനും ഭംഗി ഇഷ്ടപ്പെടുന്നവനുമാണ്. പൊങ്ങച്ചമെന്നാൽ മറ്റുള്ളവന്റെ അവകാശങ്ങൾ ധ്വംസിക്കലും ജനങ്ങളെ നിന്ദിക്കലുമാണ് (സ്വഹീഹ് മുസ്‌ലിം). ഭംഗിയായി വസ്ത്രം ധരിക്കണമെന്നും അതൊരിക്കലും പൊങ്ങച്ചമാകില്ലെന്നുമാണ് മുൻചൊന്ന ഹദീസുകളുടെ സാരം.

			അഥവാ വസ്തുക്കൾ നിഷിദ്ധമാക്കാനും അനുവദനീയമാക്കുവാനുമുള്ള അധികാരം അല്ലാഹുവിനാണെന്നും ഗോപ്യവും പ്രകടവുമായ തെറ്റുകളിൽ നിന്നും മുക്തമായ ജീവിതവും അല്ലാഹുവിൽ ഒന്നിനേയും പങ്കുചേർക്കാതിരിക്കലുമാണ് വിശ്വാസത്തിന്റെ അടിസ്ഥാനമെന്നുമാണ് 33 വരെ സൂക്തങ്ങൾ ഉദ്ബോധിപ്പിക്കുന്നത്.

			ഓരോ സമുദായത്തിനും നിർണിതമായ കാലമുണ്ടെന്നും അതെത്തിയാൽ ഒരു നിമിഷം പോലും ഇളവ് നൽകുന്ന പതിവില്ലെന്നുമാണ് (34 ൽ) ഖുർആൻ പറയുന്നത്. സ്വകർമ്മങ്ങളെ മാറ്റിത്തിരുത്തുകയും സൂക്ഷ്മതയുടെ മാർഗമവലംബിക്കുകയും ചെയ്തവർക്ക് പേടിക്കാനില്ലെന്നും സ്വയമായി ഹലാൽ – ഹറാമുകൾ നിശ്ചയിക്കുകയും സ്വയം ദീനുകൾ സൃഷ്ടിക്കുകയും ചെയ്യുന്ന നിഷേധികൾക്ക് നരകശിക്ഷയിൽ ശാശ്വതരായി കഴിയേണ്ടി വരുമെന്നും 37 വരെ സൂക്തങ്ങൾ പഠിപ്പിക്കുന്നു. തുടർന്നു നരകക്കാർക്കും സ്വർഗക്കാർക്കുമുണ്ടാവുന്ന വ്യത്യസ്തമായ അനുഭവങ്ങളുടെ ശരീരകോശങ്ങളിൽ കമ്പനമുണ്ടാക്കുന്ന വിവരണമാണ് 46 വരെ ആയതുകളിൽ.  അവിടെയാണ് അഅ്റാഫുകാരുടെ വിശേഷങ്ങൾ (47) കടന്നുവരുന്നത്. മതത്തിന്റെ അധ്യാപനങ്ങളെ കളിതമാശയായി സ്വീകരിച്ചതാണ് നരകക്കാരുടെ നെറികേട്. ഇതൊക്കെയും തെളിവു സഹിതം 53 വരെ ആയതുകൾ എടുത്തു കാട്ടുന്നത്.

			ശേഷം അല്ലാഹുവിന്റെ കഴിവിന്റെ ആഴവും പരപ്പും വ്യക്തമാക്കുന്ന തെളിവുകളാണ് നമ്മുടെ മുമ്പിൽ അനാവരണം ചെയ്യപ്പെടുന്നത്. അർശും ആറുനാളുകൊണ്ടുള്ള സൃഷ്ടിപ്പുമെല്ലാം അതിന്റെ ഭാഗമായാണ് പരിചയപ്പെടുത്തുന്നത് (54). തുടർന്ന് പ്രാർഥനയിൽ പാലിക്കേണ്ട മര്യാദയാണ് പഠിപ്പിക്കുന്നത് ‘വിനയത്തോടുകൂടിയും രഹസ്യമായും രക്ഷിതാവിനോട് നിങ്ങൾ പ്രാർത്ഥിക്കുക. അതിരുകവിഞ്ഞു പോകുന്നവരെ അവൻ സ്നേഹിക്കുകയേയില്ല.55’

			പ്രപഞ്ചമാസകലം അല്ലാഹുവിന്റെ നിയന്ത്രണത്തിലാണെന്നും അതുകൊണ്ട് അവനെ അനുസരിക്കണമെന്നുമാണ് മുൻസൂക്തത്തിൽ ബോധ്യപ്പെടുത്തിയിരുന്നത്. അക്കാര്യത്തിൽ സഹായിക്കുവാൻ അവനോടപേക്ഷിക്കണമെന്നാണ് ഇവിടെ ഉണർത്തിയിരിക്കുന്നത്. പ്രാർത്ഥന ഹൃദയസാന്നിധ്യത്തോടും വിനയത്തോടും ശബ്ദം താഴ്ത്തിയുമായിരിക്കണം. അല്ലാഹു നമ്മുടെ ഹൃദയമിടിപ്പുവരെ അറിയുന്നവനും കേൾക്കുന്നവനുമാണ്. പിന്നെ അവൻ കേൾക്കാൻ വേണ്ടി എന്തിന് ഉറക്കെ ശബ്ദിക്കണം?

			‘അപ്രത്യക്ഷനോടോ ബധിരനോടോ അല്ല നിങ്ങൾ ദുആ ചെയ്യുന്നത്’ എന്ന് തിരുനബി പറഞ്ഞതായി ഹദീസിൽ കാണാം. അവനോട് ചെയ്യുന്ന ദുആ ഒരു പ്രധാന ഇബാദത്താണ് എന്നുവെച്ച് പ്രാർത്ഥനയിലും മറ്റും അതിരു കവിയരുത്. ഒച്ചയിൽ ശബ്ദിക്കുക, കുറ്റകരമായ കാര്യത്തിനു വേണ്ടി പ്രാർത്ഥിക്കുക, കുറ്റം ചെയ്തും ഗുണം ചെയ്യാതെയും നടക്കുന്നതോടൊപ്പം തൗബ ചെയ്യാൻ തയ്യാറില്ലാതെ സ്വർഗത്തിനു വേണ്ടി പ്രാർത്ഥിക്കുക തുടങ്ങി പലതും അതിരുകവിഞ്ഞ പ്രാർത്ഥനയിൽ പെടുന്നു. അബ്ദുല്ലാഹിബ്നു മുഗഫ്ഫൽ (റ) തന്റെ പുത്രൻ ഇങ്ങനെ പ്രാർത്ഥിക്കുന്നതായി കേട്ടു: അല്ലാഹുവേ, ഞാൻ സ്വർഗത്തിൽ പ്രവേശിക്കുമ്പോൾ അതിന്റെ വലതു ഭാഗത്ത് ഒരു വെള്ളക്കൊട്ടാരം എനിക്ക് നൽകുവാൻ നിന്നോട് ഞാൻ ചോദിക്കുന്നു. ഇത് കേട്ടപ്പോൾ പിതാവ് അബ്ദുല്ലാഹ് പറഞ്ഞു: മകനേ, നീ അല്ലാഹുവോട് സ്വർഗം ചോദിക്കുകയും നരകത്തില്‍ നിന്ന് അഭയം തേടുകയും ചെയ്യുക. നിശ്ചയമായും നബി ഇങ്ങനെ പറയുന്നതായി ഞാൻ കേട്ടു: ശുദ്ധീകരണത്തിലും പ്രാർത്ഥനയിലും അതിരു കവിയുന്ന ഒരു ജനതയുണ്ടാകും (അഹ്മദ്).

			ഖുർആനിൽ ഗുലുവ് എന്നും ഹദീസിൽ തനത്വുഅ് എന്നും വിശേഷിപ്പിച്ച മതതീവ്രതയുടെ ഭാഗമാണിതെല്ലാം.  തുടർന്ന് 56 – 58 സൂക്തങ്ങളിൽ ആകാശ ഭൂമികളിലെ അവന്റെ അധികാരത്തിന്റെ ചില മാതൃകകളായി മേഘം, നല്ല നാട് എന്നിവ ഉദാഹരിക്കുകയും അവകളിൽ നിന്നു മാതൃക ഉൾക്കൊള്ളാൻ ആഹ്വാനം നടത്തുകയും ചെയ്യുന്നു. ശേഷം പ്രവാചകന്മാരായ നൂഹ്, ഹൂദ്, സ്വാലിഹ്, ലൂത്വ്, ശുഐബ് തുടങ്ങിയവരുടെ ചരിത്രത്തേയും അവരുടെ ജീവിതവിശുദ്ധിയേയും അവർക്ക് സമൂഹത്തോടുണ്ടായ ഗുണകാംക്ഷയുമാണ് 7:87 വരെ സൂക്തങ്ങളുടെ ആകെത്തുക.

		

		

			ഇരുലോകവും നഷ്ടപ്പെട്ട് ജീവിക്കുന്നവർ

			മുൻകഴിഞ്ഞ പ്രവാചകന്മാരുടെ പ്രബോധന രംഗത്തെ ഏറ്റവും വലിയ പ്രതിസന്ധി സമൂഹത്തിന്റെ തലപ്പത്ത് സ്വയം പ്രതിഷ്ഠിച്ച മലഉകളാണെന്ന് പ്രത്യേകം ശ്രദ്ധിക്കണം. ഏതു സമയത്തും സത്യപ്രബോധനത്തിന്റെ മുന്നിൽ വൈതരണികൾ സൃഷ്ടിക്കുന്നതിൽ ഇത്തരം മലഉകൾ തന്നെയാവും. അനുകൂല സാഹചര്യങ്ങളോടൊപ്പം അത്തരം ചില പ്രത്യേക പ്രാതികൂല്യങ്ങളും പ്രബോധനത്തോടൊപ്പമുണ്ടാവുമെന്ന സൂചന മുഹമ്മദ് നബിക്ക് നല്‍കുന്ന സാന്ത്വനം ചെറുതല്ല. നാട്ടുകാരൊന്നടങ്കം അല്ലാഹുവിനെ സൂക്ഷിക്കുന്ന രീതിയിലായാൽ ആ നാട്ടുകാരെ ധന്യരാക്കുമെന്നും അഥവാ ധിക്കാരം നിറഞ്ഞ സമീപനമാണ് സ്വീകരിക്കുന്നതെങ്കിൽ അവരെ ഖിന്നരാക്കുമെന്നുമുള്ള ചരിത്ര പാഠങ്ങളാണ് 103 വരെയുള്ള ആയതുകൾ പഠിപ്പിക്കുന്നത്.

			തുടർന്ന് മുഹമ്മദീയ ദർശനവും മൂസവീ പ്രബോധനവും തമ്മിലുള്ള താരതമ്യമാണ് ഏതാനും ആയതുകളിൽ നമുക്ക് കാണാൻ കഴിയുന്നത്. മലഅ് കൊണ്ടുവന്ന തെളിവുകൾ മൂസ (അ) യുടെ സത്യതക്കു മുമ്പിൽ സാഷ്ടാംഗം വണങ്ങുന്നതും ഫിർഔന്റെ കിങ്കരന്മാരുടെ ഭീഷണിക്ക് മുമ്പിൽ മൂസ (അ) ഉറച്ചു നിന്നതും തുടർന്ന് ഫിർഔന്റെ സമൂഹത്തിലേക്കിറക്കിയ പരീക്ഷണങ്ങളെ കുറിച്ചും പിന്നീട് നടന്ന പുറപ്പാട് ചരിത്രവും മൂസയുടേയും അനുയായികളുടേയും രക്ഷപ്പെടലും 141 വരെ ആയതുകളിൽ നിറഞ്ഞു നില്‍ക്കുന്നു. തുടർന്നുള്ള 40 ദിനരാത്രങ്ങളിലെ ആഭ്യന്തര പരീക്ഷണങ്ങളും മൂസ (അ)യുടെ ത്വൂറു സീനയിലേക്കുള്ള യാത്രയും അവരുടെ അനുസരണക്കേടും രക്തത്തിലലിഞ്ഞു ചേർന്ന വിശുദ്ധഗോ വിശ്വാസവും പത്തുകല്പനകളുമായുള്ള അദ്ദേഹത്തിന്റെ തിരിച്ചു വരവും അദ്ദേഹത്തിന്റെ പ്രതികരണവുമെല്ലാം ചുരുങ്ങിയ വാചകങ്ങളിൽ 155 വരെ ആയതുകളിൽ വായിക്കാം.

			തുടർന്ന് ആ പല സമാനതകളും ഒത്തുവന്ന ഒരു പ്രവാചകനെന്ന നിലക്ക് അന്ത്യപ്രവാചകൻ മുഹമ്മദ് നബി (സ) യേയും എന്നാൽ അദ്ദേഹത്തിന്റെ ദൗത്യം ഏതെങ്കിലും പ്രത്യേക വിഭാഗത്തിലേക്കോ കാലത്തിലേക്കോ അല്ലെന്ന യാഥാർഥ്യം ബോധ്യപ്പെടുത്തുകയാണ് 158 വരെ സൂക്തങ്ങൾ. 

			അതിനു ശേഷവും ഇസ്രായേൽ സമൂഹത്തിന്റെ വിശേഷങ്ങളും ഗോത്ര വർത്തമാനങ്ങളും സാബതാചരിക്കുന്നതിൽ കാണിച്ച തിരിമറികളെക്കുറിച്ചും തുടർന്നവർക്കുണ്ടായ നിന്ദ്യമായ പരിണതിയുമാണ് 168 വരെ ആയതുകളിലുള്ളത്.

			അവരിൽ തൽകാലം അതിജയിച്ച ആളുകൾ പോലും ഭൗതികതയുടെ മുമ്പിൽ നാവു നീട്ടുന്ന ബൽആമുകളായി, ഭൗതിക പ്രമത്തതയുടെ രൂപകങ്ങളായി ഇരുലോകവും നഷ്ടപ്പെട്ട് ജീവിക്കുന്നവരായുണ്ട്. ഈ നഗ്നസത്യമാണ് 178 വരെ ആയതുകളിലുള്ളത്. ഇങ്ങനെ നരകത്തിന് വേണ്ടി സൃഷ്ടിക്കപ്പെട്ടിരിക്കുന്ന അനേകർക്കിടയിൽ സത്യത്തിന് സാക്ഷ്യം വഹിക്കുന്ന ഒരു ഉമ്മത് എന്നുമുണ്ടാവുമെന്ന സന്തോഷ വാർത്തയാണ് 181 വരെയുള്ള ഭാഗത്തിലുള്ളത്. നിഷേധികളെ ഒറ്റയടിക്ക് പിടിക്കുകയല്ല എന്നും ഭൗതികതയിൽ പൂർണമായും കൊളുത്തി എന്ന് ബോധ്യപ്പെടുമ്പോൾ ഒറ്റ വലിയാണെന്നുമാണ് തുടർന്നുള്ള രണ്ട് ആയതുകൾ സൂചിപ്പിക്കുന്നത്.

			ശേഷം നബി (സ) യുടെ പ്രബോധനത്തിന്റെ ദൗത്യമെന്താണെന്നും ആകാശ ഭൂമികളിലെ അല്ലാഹുവിന്റെ അധികാര പരിധിയിൽ ചിന്തിച്ചാൽ തന്നെ അവന്റെ ദിവ്യത്യവും ഈ ലോകത്തിന്റെ നിസ്സാരതയും ബോധ്യപ്പെടുമെന്നും ഉണർത്തുന്നു. അവരുടെ നിരന്തരമായ ഒരു ചോദ്യത്തിനുള്ള ഉത്തരം നല്‍കുകയും ആ സന്ദേശവാഹകൻ മാത്രമായ നബി തിരുമേനിക്ക് സ്വയമായി എന്തിനെങ്കിലുമുള്ള ദിവ്യ ശക്തിയില്ലെന്ന് ഓർമപ്പെടുത്തുകയുമാണ് 188 വരെ ആയതുകൾ.

			മനുഷ്യ സൃഷ്ടിപ്പിനെ സംബന്ധിച്ചും ശിർക്ക് മനുഷ്യനെ എത്ര മാത്രം അവിവേകം പ്രവർത്തിക്കുവാൻ പ്രേരിപ്പിക്കുന്നുവെന്നും 195 വരെ സൂക്തങ്ങൾ പഠിപ്പിക്കുന്നു. അല്ലാഹുവിന്റെ സംരക്ഷണവും സഹായവും വിശ്വാസികളുടെ ജീവിതത്തെ ഏത് വിധേനയെല്ലാം സ്വാധീനിക്കുന്നുവെന്നും ആ യാഥാർഥ്യം മനസ്സിലാക്കിയവരാരും അവന് വിധേയപ്പെടാതിരിക്കുന്നില്ല എന്നും ഉണർത്തി അവസാനിക്കുന്നു ഈ അധ്യായം.  പാരായണത്തിന്റെ സാഷ്ടാംഗം ആദ്യമായി വരുന്ന ആയതാണ് ഈ സൂറ: യിലെ അവസാന സൂക്തം.

			سجد وجهي للذي خلقه وصوره وشق سمعه وبصره بحوله وقوته فتبارك الله أحسن الخالقين

			(ഏതൊരുവൻ അവന്റെ കഴിവും ശക്തിയും കൊണ്ട് സൃഷ്ടിക്കുകയും രൂപം നല്‍കുകയും ദൃശ്യശ്രാവ്യ ശക്തികൾ നല്‍കുകയും ചെയ്തുവോ അവന് ഞാൻ സുജൂദ് ചെയ്യുന്നു. സൃഷ്ടികർത്താക്കളിൽ അവൻ അത്യുന്നതനല്ലോ) എന്നോ സുജൂദിലെ പ്രാർഥനയോ ചൊല്ലി സാഷ്ടാംഗം ചെയ്യുക.

			തുടർന്ന് മദനിയ്യായ സൂറ: അൻഫാൽ ആരംഭിക്കുന്നു. ബദ്ർ യുദ്ധ അവലോകനവും തദ്ജന്യ വിഷയങ്ങളുമാണ് സൂറ: യുടെ ഉള്ളടക്കം.

			അൻഫാൽ എന്ന വാക്കു നഫൽ ന്റെ ബഹുവചനമാകുന്നു. നിർബ്ബന്ധമായതിനെക്കാൾ അധികമുള്ളതു എന്നത്രെ അതിന്റെ ധാതുപരമായ സാക്ഷാൽ അർത്ഥം. ഐച്ഛികമായ സുന്നത്ത് നമസ്കാരങ്ങൾക്കു نَفَل / نَافِلَة എന്നു പറയുന്നതു അതുകൊണ്ടാകുന്നു. യുദ്ധത്തിൽ ശത്രുപക്ഷത്തു നിന്നു ലഭിക്കുന്ന ‘ഗനീമത്തു’ (غَنِيمَة) സ്വത്തുക്കൾക്കാണു സാധാരണ أَنفَال എന്നു പറയപ്പെടുന്നത്. അതാണു ഇവിടെ വിവക്ഷ. മുൻ പ്രവാചകൻമാർക്കു സിദ്ധിച്ചിട്ടില്ലാത്ത അഞ്ചു കാര്യങ്ങൾ എനിക്കു നൽകപ്പെട്ടിരിക്കുന്നുവെന്നു പറഞ്ഞുകൊണ്ട് ആ അഞ്ചു കാര്യങ്ങൾ എണ്ണിപ്പറഞ്ഞത്. കൂട്ടത്തിൽ നബി (സ) പറഞ്ഞു ‘ഗനീമത്തു’ സ്വത്തുക്കൾ എനിക്കു അനുവദിക്കപ്പെട്ടിരിക്കുന്നു. മുമ്പ് അതു ആർക്കും അനുവദിക്കപ്പെട്ടിട്ടില്ല.” (ബു.മു). പക്ഷേ, വിശദീകരണങ്ങളിൽ ഈ രണ്ടു പേരുകളും – ‘നഫലും ഗനീമത്തും’ – തമ്മിൽ അൽപ സ്വൽപ വ്യത്യാസം കാണപ്പെടുമെങ്കിലും മൊത്തത്തിൽ രണ്ടും ഒരേ അർത്ഥത്തിലാണു ഉപയോഗിക്കപ്പെട്ടുവരുന്നത്.

			സൂറ: ബഖറയുടെ അവതരണത്തിന് ശേഷം ബദ്ർ യുദ്ധത്തിലെ ഗനീമത് സ്വത്തുക്കൾ ഭാഗിക്കുന്ന അവസരത്തിൽ, യുദ്ധത്തിൽ സംബന്ധിച്ചിരുന്ന യുവാക്കളും, പുറമെ നിന്നു അവർക്കു ഒത്താശകൾ ചെയ്തുകൊടുത്തിരുന്ന വയസ്സു ചെന്നവരും തമ്മിലുണ്ടായ അഭിപ്രായ ഭിന്നതകളെത്തുടർന്നാണു ഈ സൂറതിന്റെ അവതരണമുണ്ടായത്. അബൂദാവൂദ്, നസാഈ (റഹ്) മുതലായവർ ഇബ്നുഅബ്ബാസ് (റ)ൽ നിന്നു നിവേദനം ചെയ്യുന്നു: “(യുദ്ധത്തിൽ) ഇന്നിന്ന പ്രവൃത്തികൾ ചെയ്തവർക്കു ഇന്നിന്നതു ലഭിക്കും” എന്നു നബി പറയുകയുണ്ടായി. പ്രായം ചെന്നവർ കൊടികളുടെ ചുവട്ടിൽ നിലയുറപ്പിച്ചു. യുവാക്കൾ ശത്രുക്കളെ വധിക്കുവാനും, ഗനീമത്തുകൾ എടുക്കുവാനും തിടുക്കംകൂട്ടി. അപ്പോൾ, വയസ്സുചെന്നവർ പറഞ്ഞു: “ഞങ്ങൾ നിങ്ങൾക്കൊരു തടവായി – രക്ഷയായി – നിലകൊള്ളുകയായിരുന്നു. നിങ്ങൾക്കു വല്ലതും സംഭവിക്കുമ്പോൾ നിങ്ങൾ ഞങ്ങളിലേക്കാണല്ലോ അഭയം തേടിവരുക.” (അതുകൊണ്ടു ആ സ്വത്തുക്കളിൽ ഞങ്ങൾക്കും പങ്കുവേണം). അങ്ങനെ, നബിയുടെ അടുക്കൽ അവർ പരാതിയുമായി വന്നു.  ഈ അവസരത്തിൽ …يَسْأَلُونَكَ عَنِ الْأَنفَالِ എന്നു തുടങ്ങിയ വചനങ്ങൾ അവതരിച്ചു.” എന്ന് തഫ്സീർ ഗ്രന്ഥങ്ങളിൽ കാണാം. 

			സഅ്ദുബ്നു അബീവഖാസ് (റ) ൽ നിന്ന് ഇപ്രകാരം നിവേദനം ചെയ്യപ്പെട്ടിരിക്കുന്നു: അദ്ദേഹം സഈദുബ്നുൽ ആസ്വിയെ കൊലപ്പെടുത്തുകയും അവന്റെ വാൾ സ്വന്തമാക്കുകയും ചെയ്തു. ആ വാൾ തനിക്കു തരുവാൻ അദ്ദേഹം നബിയോടു ആവശ്യപ്പെട്ടു. നബി അതിനു വിസമ്മതിച്ചു. അപ്പോൾ ഈ ആയത് അവതരിച്ചു. അങ്ങനെ, തിരുമേനി (സ) വാൾ അദ്ദേഹത്തിനു കൊടുക്കുകയും ചെയ്തു. കാരണം, ഈ ആയത്തിൽ അതിന്റെ അധികാരം നബിക്കാണെന്നു നിശ്ചയിച്ചിരിക്കുന്നു. “അതു എനിക്കും നിനക്കും അവകാശപ്പെട്ടതായിരുന്നില്ല. ഇപ്പോൾ അതിന്റെ നിയന്ത്രണം എനിക്കു ലഭിച്ചിരിക്കക്കൊണ്ടു ഞാൻ അതു നിനക്കു നൽകുകയാണ്, എന്നു നബി ( സ) പറഞ്ഞതായും ചില രിവായതുകളിൽ വന്നിട്ടുണ്ട്.

			അവർ നിന്നോട് ‘അൻഫാലി’നെ [യുദ്ധ മുതലുകളെ]പ്പറ്റി ചോദിക്കുന്നു. പറയുക: “‘അൻഫാൽ’ [യുദ്ധമുതലുകൾ] അല്ലാഹുവിനും, റസൂലിനുമുള്ളതാണ്. അതിനാൽ, നിങ്ങൾ അല്ലാഹുവിനെ സൂക്ഷിക്കുകയും, നിങ്ങളുടെ ഇടയിലുള്ളതു [സ്ഥിതിഗതി] നന്നാക്കുകയും ചെയ്യുക. നിങ്ങൾ അല്ലാഹുവിനെയും, അവന്റെ റസൂലിനെയും അനുസരിക്കുകയും ചെയ്യുക – നിങ്ങൾ സത്യവിശ്വാസികളാകുന്നുവെങ്കിൽ എന്നാണ് ആദ്യ സൂക്തം വ്യക്തമാക്കുന്നതെങ്കിൽ വിശ്വാസികൾ എങ്ങനെയുള്ളവരാവണമെന്ന നിർദ്ദേശങ്ങളാണ് തുടർന്ന് വരുന്ന 3 ആയതുകൾ.  ശേഷം ബദ്റിന്റെ വളരെ ഹാർദ്ദമായ ചിത്രീകരണമാണ് തുടർന്നുള്ള 40 വരെയുള്ള സൂക്തങ്ങൾ. 

			സൂറ: അൻഫാലിലെ ആദ്യം മുതൽ അവസാനം വരെയുള്ള ഇസ്‌ലാമിക പ്രബോധനത്തിന്റെ രീതി – സമാധാനത്തിലും യുദ്ധത്തിലും – ഇപ്പറയുന്ന രീതിയിൽ സംഗ്രഹിക്കാം:

			ഒന്നാമത്: മക്കയിലെ മുസ്‌ലിംകളും ബഹുദൈവ വിശ്വാസികളും തമ്മിൽ നടന്ന ആദ്യ പോരാട്ടമായ ബദ്റിന്റെ തുടക്കക്കാർ മുസ്‌ലിംകളല്ല.  മറിച്ച്, മക്കയിലെ അവിശ്വാസികളാണത് തുടങ്ങി വെച്ചത്. വിശിഷ്യാ അബൂ സുഫ്യാന്റെ കച്ചവടസംഘം രക്ഷപ്പെട്ടതിനുശേഷം.  മുസ്‌ലിംകൾക്ക് അഭിമാനവും അവിശ്വാസികളും അഹങ്കാരികളുമായ അക്രമികളെയും അപമാനിക്കുന്നതുമായിരുന്നു ബദ്ർ. പ്രസ്തുത സംഭവം താഴെപ്പറയുന്ന സംഗതികൾ തെളിയിക്കുകയും സ്ഥിരീകരിക്കുകയും ചെയ്തു:

			1 – തുടക്കത്തിൽ യുദ്ധത്തിനുവേണ്ടിയല്ലായിരുന്നു പുറപ്പെടൽ, പിൻവാങ്ങൽ ഒരു തരത്തിലും പറ്റാത്ത അവസ്ഥ വന്നുചേരുകയായിരുന്നു.

			2- യുദ്ധം ചെയ്യാനുള്ള ചിലരുടെ വൈമനസ്യം വ്യക്തമായിരുന്നു. അതോടൊപ്പം തന്നെയാണ് യുദ്ധത്തിനുള്ള പുറപ്പാട് സംഭവിച്ചത്.ഇത് ഒരു മനുഷ്യ സ്വഭാവമാണ്. യുദ്ധക്കൊതി ആർക്കുമുണ്ടാവില്ലല്ലോ?!

			3- വിജയത്തിന്റെയും ശാക്തീകരണത്തിന്റെയും വിശ്വാസികളുടെ പ്രതിബദ്ധതയുടെയും പ്രാധാന്യം വ്യക്തമാക്കുന്നതായിരുന്നു പ്രസ്തുത സംഭവം. റബ്ബ് യഥാർത്ഥ വിശ്വാസികളെ മാത്രമേ പിന്തുണയ്ക്കുകയുള്ളൂ.

			4- സാഹചര്യം പ്രതികൂലമാകുമ്പോൾ, പ്രത്യേകിച്ചും ശത്രുക്കളെ കണ്ടുമുട്ടുന്ന യുദ്ധക്കളത്തിൽ, അല്ലാഹുവിനോട് സഹായം തേടേണ്ടതിന്റെ പ്രാധാന്യം വ്യക്തമാണ്. ശത്രുക്കളുടെ മുന്നിൽ സ്ഥിരോത്സാഹ ത്തോടും ക്ഷമയോടും കൂടിനിലനില്‍ക്കാനും ഇതില്‍ പ്രേരണ നല്‍കുന്നു. ഒപ്പം ഫലത്തെക്കുറിച്ച് വിശ്വാസിക്ക് പൂർണമായും ഉറപ്പുനൽകുന്നു. ഒന്നുകിൽ വിജയം, അല്ലെങ്കിൽ ആകാശ ഭൂമിയുടെ വിശാലതയുള്ള സ്വർഗം.

			രണ്ടാമത്: വിശ്വാസികൾ തമ്മിലുള്ള യോജിപ്പിന്റെ പ്രാധാന്യവും വിശ്വാസികളുടെ ശിക്ഷണ / തർബിയത്തിന്റെ പ്രായോഗിക വശത്തിന്റെയും യഥാർത്ഥ ആത്മീയ പരിശീലനത്തിന്റെയും പ്രാധാന്യത്തെക്കുറിച്ച് ഇനിപ്പറയുന്നവ സ്ഥിരീകരിക്കാവുന്നതാണ്.

			1- റസൂലിന്റെ ആഹ്വാനത്തോട് ശക്തവും ഝടുതിയിലുമുള്ള പ്രതികരണത്തിന്റെ പ്രാധാന്യം വ്യക്തമാവുന്നു. ഇസ്‌ലാം ജീവിതമാണ്, വിശ്വാസം ജീവിതമാണ്, ജിഹാദ് ജീവിതമാണ്, ഖുർആൻ ജീവിതമാണ്.

			2 – ഫിത്നയെ അതിന്റെ കാരണങ്ങൾ ഒഴിവാക്കുന്നതിലൂടെ അതിനെ തടയുന്നതിന്റെ പ്രാധാന്യവും പ്രസക്തിയും പ്രകടമാണ്.

			3- വിശ്വാസവഞ്ചനയും അതിന്റെ കാരണങ്ങളും സൂക്ഷിക്കുക, അതിൽ ഏറ്റവും പ്രശ്നം ദുൻയാവിനോടുള്ള അടുപ്പവും പണത്തോടുള്ള താൽപ്പര്യവുമാണ്.

			4- സത്യവും അസത്യവും കാണുവാനും നന്മയും തിന്മയും തമ്മിലുള്ള വ്യത്യാസം തിരിച്ചറിയാനുമുള്ള ഏറ്റവും ശരിയും ഉചിതവുമായ മാര്‍ഗ്ഗങ്ങള്‍ തെളിയുക അവതമ്മിലുള്ള ഏറ്റുമുട്ടല്‍ കൊണ്ടുമാത്രമാണ്.

			5 – സർവ്വശക്തനായ റബ്ബ് തന്റെ ദാസന്മാരെ സദ്ഗുണങ്ങളും സൽകർമ്മങ്ങളും പഠിപ്പിക്കുന്നതുപോലെ, പ്രതികൂലതകളിലൂടെയും പരീക്ഷണങ്ങളിലൂടെയും പിടിച്ചു നില്‍ക്കാനുള്ള കെല്പും നല്‍കുന്നുണ്ട്. 

			6- ദൈവിക പാതയിൽ നിന്ന് തടയുന്ന ബഹുദൈവ വിശ്വാസികളെ ആ പ്രവർത്തനങ്ങളിൽ നിന്നും തടയുകയും നന്മയിലേക്ക് നയിക്കാൻ ശ്രമിക്കുക.

			7 – വിശ്വാസികളുടെ വിശ്വാസത്തെ പ്രവാചക വിധികളുമായി ബന്ധിപ്പിക്കുകയും അവ സ്വീകരിക്കാൻ പ്രാപ്തരാക്കുകയും ചെയ്യുക.

			8- സാമൂഹികമായ സുന്നതുല്ലാഹ് / ദൈവികക്രമം മാറാത്തതാണെന്ന ബോധത്തിലേക്ക് അനുയായികളെ വളർത്തുക. 

			9- അവിശ്വാസികളെയോ വിഗ്രഹാരാധകരെയോ യഹൂദരെയോ അനുകരിക്കരുത്.

			10 – അനുഗ്രഹങ്ങളെ നിഷേധിക്കരുത്, ഓരോ നന്മക്കും നന്ദിശീലം വളർത്തിയെടുക്കുക.

			മൂന്നാമത്: അധ്യായത്തിൽ, പ്രവാചകനോ (സ)ടുള്ള കൽപ്പനകളും വിധികളുമായുള്ള അഭിസംബോധനകളുണ്ട്. അവ ഉമ്മതിനുള്ള നിയമനിർമ്മാണമാണെന്നതിൽ സംശയമില്ല, അതിൽ നിരവധി വിധികൾ ഉൾപ്പെടുന്നു, എല്ലാം സമാധാനം സ്ഥാപിക്കുക എന്ന ലക്ഷ്യത്തോടെയുള്ള വയായിരുന്നു.

			ആ വ്യവസ്ഥകൾ ഇപ്രകാരമായിരുന്നു:

			1- സമാധാനം നിലനിർത്താനും യുദ്ധം ഒഴിവാക്കുന്നതിനുമായി ഉടമ്പടികളും കരാറുകളും സ്ഥാപിക്കുകയും അവയെ ബഹുമാനിക്കുകയും ചെയ്യുക.

			2- അവ ലംഘിക്കുന്നവരോട് യുദ്ധം ചെയ്യുക, അസാധുവാക്കുമെന്ന് ഭയപ്പെടുന്നവരെ നിരസിക്കുക.

			3- നിരന്തരം ജാഗ്രത പാലിക്കുക.

			4- സമാധാനം കൈവരിക്കുന്നതിന് അനിവാര്യമായും ഉണ്ടായിരിക്കേണ്ട സന്നാഹങ്ങള്‍ രൂപീകരിക്കുക.

			5- ശത്രുവിന്റെ ശക്തിക്ക് ആനുപാതികമായ സുരക്ഷ ഉറപ്പു വരുത്തുക. 

			6- വിശ്വാസത്തിന്റെ കരുത്തും ഉമ്മത്തിന്റെ വിശ്വസ്തതയും ബോധപൂർവ്വം തയ്യാറാക്കുക അതിനാവശ്യമായ സൈദ്ധാന്തികവും പ്രായോഗികവുമായ വിദ്യാഭ്യാസം, ശാസ്ത്രീയ ശക്തി, മികവ് എന്നിവ കൈവരിക്കേണ്ടതിന്റെ പ്രാധാന്യം ബോധ്യപ്പെടുത്തുക.

			7- ജാഗ്രതയോടെയും ആവശ്യമായ പ്രതിരോധശക്തി നിലനിർത്തിക്കൊണ്ടും സമാധാനത്തിനുള്ള ആഹ്വാനം ഏറ്റെടുക്കുക

			8- ഇസ്‌ലാം ആത്യന്തികമായി നേടാൻ ശ്രമിക്കുന്ന അടിസ്ഥാന ലക്ഷ്യം സമാധാനമാണെന്ന ബോധ്യമുണ്ടാവുക

			അത്തരമൊരു സാഹചര്യത്തിൽ പ്രബോധനപരമായ ധാരാളം നേട്ടങ്ങളുണ്ട്.

			a. സമാധാനത്തിന്റെ കാലാവസ്ഥയാണ് ദഅ്വത് വ്യാപനത്തിനുള്ള ആരോഗ്യകരമായ കാലാവസ്ഥ.

			a. സ്വതന്ത്രമായ തിരഞ്ഞെടുപ്പിനും ( لا إكراه في الدين) എന്ന തത്വത്തിന്റെ സാക്ഷാത്കാരത്തിനും സമാധാനാന്തരീക്ഷം അവസരം നൽകുന്നു.

			a. ഒരു വ്യക്തിയുടെ മതമോ വിശ്വാസമോ കാരണം മറ്റുള്ളവർ രാജ്യദ്രോഹത്തിനോ ഉപദ്രവത്തിനോ വിധേയമാകരുത്.

			a. ഉമ്മത്തിലെ അംഗങ്ങളെ ശക്തിപ്പെടുത്താനും വിശ്വസ്തമായും ബോധപൂർവ്വമായും മുന്നേറാനും അവസരം നൽകുന്നു.

			9- തടവുകാരോട് നന്നായി പെരുമാറുകയും അവരുടെ ജീവൻ സംരക്ഷിക്കുകയും ചെയ്യുക;

			10- പരസ്പര സഹകരണം വിശ്വാസത്തിന്റെ ഏറ്റവും പ്രധാനപ്പെട്ട കടമയാണ്. വിശ്വാസികൾ പരസ്പരം സഹകാരികളാണ്, ദുർബലരെ പിന്തുണയ്ക്കുകയും പീഡിതരെ രക്ഷിക്കുകയും ചെയ്യൽ ഇസ്‌ലാമിന്റെ അടിസ്ഥാനമാണ്.

			നാലാമത്:

			1- യുക്തിയുടെ രീതി: നിരവധി കാര്യങ്ങളിൽ ഇത് തെളിയിക്കപ്പെട്ടിട്ടുണ്ട്.

			a. അൻഫാലിനെക്കുറിച്ചുള്ള ചോദ്യത്തിന് ഉത്തരം നൽകുന്നതിൽ കാലതാമസം പോലും ആ യുക്തിയുടെ അടിസ്ഥാനത്തിലാണ്.

			a. കാര്യങ്ങളില്‍ കൂടിയാലോചിക്കുക, ശൂറയുടെ വളരെ സൂക്ഷ്മമായ ഘട്ടങ്ങളിലൂടെയെല്ലാം ബദ്റ് കടന്നുപോവുന്നുണ്ട്.

			2- നന്മകൾക്ക് പ്രേരിപ്പിക്കുന്ന, തിന്മയിൽ നിരുത്സാഹപ്പെടുത്തുന്ന രീതി ( الترغيب والترهيب) ഇത് പല കാര്യങ്ങളിലും പ്രകടമായി

			a.അവിശ്വാസവും ആക്രമണവും അവസാനിപ്പിക്കാൻ പ്രേരണാ രീതിയാണ് അവലംബിച്ചത്.. 

			a. തടവുകാരോട് നന്നായി ഇടപെടാനും പരിഗണിക്കാനും പ്രോത്സാഹിപ്പിക്കുന്നു.

			a. ഈ ലോകത്ത് ബഹുമാനവും അന്തസ്സും ഉള്ള ജീവിതം, നിത്യതയുള്ള സ്വർഗത്തിലെ അനുഗ്രഹീത ജീവിതം എന്നിവ ബോധ്യപ്പെടുത്തി വിശ്വാസികളെ ത്യാഗങ്ങൾക്ക് പ്രോത്സാഹിപ്പിക്കുന്നു.

			3- സംവാദശൈലി: വിശ്വാസികൾ ബദ്റിന് മുന്നോടിയായി ആഭ്യന്തരമായി യുദ്ധവിഷയ സംബന്ധിയായ ആരോഗ്യപരമായ ചർച്ച നടത്തി. കച്ചവട സംഘമോ യുദ്ധപ്പടയോ എന്ന സംവാദം ഉദാഹരണം

			അഞ്ചാമത്: ഉപാധികൾ :- സൂറ: പരാമർശിക്കുന്ന മാർഗ്ഗങ്ങളും ഉപാധികളും വൈവിധ്യമാർന്നതും

			വൈജാത്യപൂർണ്ണവുമാണ്. :- ദൈവഭക്തി, അനുരഞ്ജനം, റബ്ബിൽ നിന്ന് സഹായം തേടുക, അവനിൽ പൂർണമായി ഭരമേല്പിക്കല്‍ എന്നിവ ചില ഉപാധികളായിരുന്നു. പോരാട്ടത്തിന് അതിന്റെ ന്യായീകരണങ്ങളും ലക്ഷ്യങ്ങളുമുണ്ടെന്നും യുദ്ധം സന്ദർഭത്തിന്റെ ആവശ്യകതയും ചരിത്രപരമായ അപവാദവുമാണെന്നും മനസ്സിലാക്കാം.

			ആറാമത്: യുദ്ധത്തിന്റെ സ്വഭാവഗുണങ്ങൾ, അവയിൽ പ്രധാനപ്പെട്ടവ:

			1- സഹജാവബോധം: ആളുകൾ രണ്ടു തരത്തിലുള്ളവരാണ്, അവർ സമാധാനപരമായി സത്യം തേടുന്നു, ധാർഷ്ട്യമുള്ളവനെ തള്ളിക്കളയുന്നു. മനുഷ്യർക്കിടയിൽ നീതി, കരുണ എന്നിവ തേടുന്നതിന് ഇസ്‌ലാം ചില മര്യാദകളും നിയന്ത്രണങ്ങളും വിധികളും സ്ഥാപിച്ചിട്ടുണ്ട്. അവ പ്രവാചകന്റെ സുന്നത്തിലും സീറയിലും ധാരാളം ലഭ്യമാണ്

			2 -വൈവിധ്യം: പ്രബോധനത്തിന്റെ ഒന്നിലധികം ഘട്ടങ്ങളിൽ നിന്ന് ഇത് വ്യക്തമാണ്.  സന്ദേശ നിർവഹണ ഘട്ടം, ഭൂമിക രൂപീകരണ ഘട്ടം, സത്യാസത്യ ഏറ്റുമുട്ടൽ ഘട്ടങ്ങൾ, …. ഇങ്ങനെ ഓരോ ഘട്ടത്തിനും അതിന്റേതായ സ്വഭാവസവിശേഷതകളുണ്ട്, രീതികളുടെയും മാർഗങ്ങളുടെയും അടിസ്ഥാനത്തിൽ ഇതിന് യോജിക്കുന്നവയും ഉണ്ട്. ഉദാഹരണത്തിന് മക്കയിൽ, തുടർച്ചയായ ക്ഷമയും, അനുസ്യൂതമുള്ള പ്രബോധനവുമായിരുന്നു. എന്നാൽ മദീനയിൽ ഭരണകൂട രൂപീകരണം, വിശ്വാസികളുടെ ശാക്തീകരണം, ആക്രമണത്തെ പ്രതിരോധിക്കാനും പ്രതികരിക്കാനുമുള്ള കഴിവ് ആർജിക്കല്‍ എന്നിവയായിരുന്നു.

			ഏഴാമത്: പ്രപഞ്ചവും മാനുഷികവുമായ ദൃഷ്ടാന്തങ്ങൾ

			യുദ്ധത്തിൽ മഴയും മയക്കവും കാറ്റുമെല്ലാം പരാമർശിക്കപ്പെടുന്നു. ബദ്റിലെ അന്തിമ വിജയം നേടുന്നതിൽ അത്തരം ദൃഷ്ടാന്തങ്ങൾക്കും അവയുടെതായ പങ്കും സ്വാധീനവും ഉണ്ടായിരുന്നു.

			എട്ടാമത്: പ്രബോധകൻ വിശ്വാസികളുടെ ഉന്നത സ്വഭാവസവിശേഷതകൾ ഉള്ളവനായിരിക്കണം. റസൂലിനെ അനുസരിക്കുക, പ്രവർത്തനങ്ങൾ കൊണ്ട് -പ്രസംഗങ്ങളും ക്ലാസുകളും കൊണ്ടല്ല – മാന്യമായ പെരുമാറ്റവും സൽകർമ്മങ്ങളും സമൂഹത്തിന് മാതൃകയാവണം.

			ഇവയെല്ലാം സൂറ: അൻഫാൽ നമ്മുടെ മുമ്പിൽ സമർപ്പിക്കുന്ന യുദ്ധാടിയന്തിരാവസ്ഥയിലും അല്ലാത്തപ്പോഴും ദീക്ഷിക്കേണ്ട ചില സംഗതികളാണ്.

		

		
		
			സർവ്വ വാതിലുകൾ അടഞ്ഞാലും തൗബയുടെ വാതിൽ തുറന്ന് കിടക്കും

			സൂറ: അൻഫാൽ പ്രഥമ വചനത്തിൽ, ഗനീമതിന്റെ ഉടമസ്ഥതയും അവകാശവും അല്ലാഹുവിനും റസൂലിനുമാണെന്നും പറഞ്ഞിരുന്നത് ഓർക്കുന്നുണ്ടാവുമല്ലോ. അതിന്റെ പ്രായോഗിക വിശദീകരണമാണ് ഈ ഭാഗത്തുള്ളത്. ആകെയുള്ള സ്വത്തു അഞ്ചായി ഭാഗിച്ച് അതിലൊരു പങ്കു വീണ്ടും അഞ്ചായി ഭാഗിക്കുക. ഈ അഞ്ചിൽ ഒരു ഭാഗം അല്ലാഹുവിനും റസൂലിനുമുള്ളതാണ്. അതായതു, പൊതു ആവശ്യങ്ങളിൽ ചെലവഴിക്കുവാനും, നബിയുടെ അത്യാവശ്യങ്ങൾക്കു വിനിയോഗിക്കുവാനും വേണ്ടി നബിയുടെ വിഹിതം പ്രത്യേകം നീക്കിവെക്കേണ്ടതാകുന്നു. നബിയുടെ ശേഷം അവിടുന്നു ജീവിച്ചിരുന്നപ്പോൾ വിനിയോഗിച്ചിരുന്ന പോലെയുള്ള പൊതുവിഷയങ്ങളിൽ അതു വിനിയോഗിക്കപ്പെടുകയായിരുന്നു. ബാക്കിയുള്ള നാലു പങ്കുകളിൽ ഒന്നു നബിയുടെ അടുത്ത കുടുംബങ്ങൾക്കുള്ളതാണ്. ബനൂഹാശിം, ബനൂമുത്ത്വലിബ് എന്നീ താവഴികളിൽ പെട്ട കുടുംബങ്ങൾക്കായിരുന്നു തിരുമേനി അതു കൊടുത്തു വന്നിരുന്നത്. അവർക്ക് സകാത്ത് സ്വീകരിക്കാൻ പാടില്ല എന്ന സംഗതി ഇവിടെ ഓർക്കേണ്ടതാണ്.

			കുടുംബ ബന്ധം നോക്കുമ്പോൾ അബ്ദു ശ്ശംസ്, നൗഫൽ ശാഖകളും അവരെപ്പോലെയാണെങ്കിലും ഇസ്‌ലാമിലും ജാഹിലിയ്യത്തിലുമെല്ലാം ഒരേ കുടുംബമായി കഴിഞ്ഞു പോന്നതു ആ ശാഖകൾ രണ്ടുമായിരുന്നുവെന്നു നബി അതിനു കാരണവും വ്യക്തമാക്കിയിരിക്കുന്നു. (ബുഖാരി). ഒരു പങ്കു അനാഥകൾക്കും, ഒന്നു സാധുക്കളും പാവങ്ങളുമായ ആളുകൾക്കും, ഒന്നു സ്വദേശം വിട്ട് പോന്ന് വഴിയാധാരരായിക്കഴിയുന്നവർക്കുമാണ്. ഈ അഞ്ചു പങ്കും കഴിച്ച് ബാക്കിയുള്ളത്- അഥവാ ആകെ സ്വത്തിന്റെ അഞ്ചിൽ നാലംശം- യുദ്ധത്തിൽ പങ്കു വഹിച്ചവർക്കു നൽകപ്പെടുന്ന താകുന്നു. എന്നാൽ, ചില പ്രത്യേക പരിതഃസ്ഥിതികളിൽ, ഈ നാലംശത്തിന്റെ ഏതാനും ഭാഗമോ, മുഴുവൻ ഭാഗവും തന്നെയോ യുദ്ധത്തിൽ നേരിട്ടു പങ്കൊന്നും വഹിച്ചിട്ടില്ലാത്തവർക്കും, പൊതു ആവശ്യങ്ങൾക്കും നബി തിരുമേനി വിനിയോഗിക്കുകയുണ്ടായി. അതിനാൽ, ഇമാമിന്റെ (ഭരണാധികാരിയുടെ) യുക്തമനുസരിച്ചു ആവശ്യാനുസരണം അതിൽ ഭേദഗതി സ്വീകരിക്കാമെന്നാണു പൊതുവെയുള്ള പണ്ഡിതാഭിപ്രായം. ഗനീമതിന്റെ വിതരണത്തെ സംബന്ധിച്ചു ഈ വചനങ്ങളിൽ പ്രസ്താവിച്ചതിന്റെ ഒരു സാമാന്യ വിവരണമാണിത്.

			മേൽ കണ്ട പ്രകാരം ഭാഗിക്കൽ വളരെ കർശനമായ ഒരു നിർബ്ബന്ധ നിയമമാണെന്നും, അങ്ങിനെ ഭാഗിക്കാതെ അതിൽ നിന്നും വല്ലതും മറ്റു വകുപ്പിൽ എടുത്തു ഉപയോഗിക്കുന്നതു കർശനമായും തടയപ്പെട്ടിട്ടുണ്ടെന്നുമാണ് إِن كُنتُمْ آمَنتُم بِاللَّهِ (അല്ലാഹുവിലും, നമ്മുടെ അടിയാനു നാം ഇറക്കിയതിലും നിങ്ങൾ വിശ്വസിച്ചിരിക്കുന്നുവെങ്കിൽ) എന്ന വാക്യം കാണിക്കുന്നത്. സ്വഹീഹുൽ ബുഖാരിയിൽ ‘അഞ്ചിലൊന്നു കൊടുത്തുതീർക്കൽ സത്യവിശ്വാസത്തിൽപെട്ടതാണ്.’ എന്ന തലക്കെട്ടിൽ ഒരു അദ്ധ്യായം തന്നെയുണ്ട്. അതിൽ അബ്ദുൽ ഖൈസ് ഗോത്രത്തിലെ നിവേദക സംഘത്തിനു നബി നൽകിയ ഉപദേശ നിർദേശങ്ങളടങ്ങിയ പ്രസിദ്ധ ഹദീഥാണു ബുഖാരി ഉദ്ധരിച്ചിരിക്കുന്നത്. അതിന്റെ ചുരുക്കം ഇപ്രകാരമാകുന്നു: നാലു കാര്യം നബി (സ) അവരോട് കൽപിക്കുകയും, നാലു കാര്യം വിരോധിക്കുകയും ചെയ്തു. പിന്നീടു, സത്യവിശ്വാസം എന്താണെന്നു നിങ്ങൾക്കറിയാമോ എന്ന് ചോദിച്ചുകൊണ്ടു അതു വിവരിച്ചു കൊടുത്തു. ആ കൂട്ടത്തിൽ രണ്ടു ശഹാദത്തു കലിമകൾ, നമസ്കാരം, സക്കാത്തു എന്നിവയെപ്പറ്റി പറഞ്ഞശേഷം, ഗനീമത്തിന്റെ അഞ്ചിലൊന്നു കൊടുത്തുതീർക്കലും എന്നു തിരുമേനി എണ്ണുകയുണ്ടായി. ഈ ഹദീഥും ഇതിന്റെ പ്രാധാന്യം വ്യക്തമാക്കുന്നു. വിവേചനത്തിന്റെ ദിവസം (يَوْمَ الْفُرْقَان) എന്നും, രണ്ടു കൂട്ടങ്ങൾ കണ്ടുമുട്ടിയ ദിവസം (يَوْمَ الْتَقَى الْجَمْعَانِ) എന്നും പറഞ്ഞത് ബദ്ർ യുദ്ധ ദിവസത്തെ ഉദ്ദേശിച്ചാകുന്നു. ഈമാന്റെ ചേരിയും, കുഫ്റിന്റെ ചേരിയും ഏറ്റുമുട്ടിയതും, രണ്ടും തമ്മിൽ സ്പഷ്ടമായ വിവേചനം രംഗത്തു വന്നതും അന്നാണല്ലോ. അന്നത്തെ ദിവസം നമ്മുടെ അടിമയുടെ മേൽ നാം ഇറക്കിയത് (مَا أَنْزَلْنَا علىَ عَبْدِنَا) എന്നു പറഞ്ഞതിൽ ഗനീമത്തു സംബന്ധിച്ചും മറ്റും ബദ്ർ യുദ്ധകാലത്ത് അവതരിച്ച ഖുർആൻ വചനങ്ങളും, മറ്റുള്ള ദിവ്യസന്ദേശങ്ങളും ഉൾപ്പെടുന്നു. (അമാനി മൗലവിയോട് കടപ്പാട്.)

			തുടർന്ന് ബദറിന്റെ രംഗ സജ്ജീകരണവും ഇടക്ക് ഫിർഔന്റെയും മറ്റ് ധിക്കാരികളേയും ബാധിച്ച ഭൗതികാസുഖങ്ങൾ നിങ്ങളെ ബാധിക്കരുതെന്ന ഉണർത്തൽ 59 വരെ സൂക്തങ്ങളിൽ ഉൾചേർന്നിരിക്കുന്നു. ശത്രുക്കളെ നേരിടാൻ പര്യാപ്തമായ എല്ലാ ശേഷികളും സന്നദ്ധമാക്കാൻ റബ്ബ് ഇസ്‌ലാമിക സമൂഹത്തോട് കൽപിക്കുന്നതാണ് അടുത്ത ഭാഗം. 60-ാം സൂക്തം അവർക്കെതിരെ നിങ്ങൾ സാധിക്കുന്നത്ര ശക്തിയും കെട്ടിനിറുത്തിയ (പോർ) കുതിരകളെയും ഒരുക്കുകയും ചെയ്യുവിൻ; അല്ലാഹുവിന്റെ ശത്രുവെയും, നിങ്ങളുടെ ശത്രുവെയും, അവർക്കു പുറമെ വേറെ ചിലരെയും അതുമൂലം നിങ്ങൾ പേടിപ്പെടുത്തുമാറ്: അവരെനിങ്ങൾ അറിയുകയില്ല; അല്ലാഹു അവരെ അറിയുന്നു.

			ഇവിടെ ഉപയോഗിച്ച ശക്തിയും കുതിരയുമെല്ലാം പ്രതിരോധ ശേഷിയെയാണ് സൂചിപ്പിക്കുന്നത്. അല്ലാതെ കുന്തവും പെണ്ണൊട്ടകവുമാണെന്ന വ്യാഖ്യാനമെല്ലാം ഖുർആന്റെ അക്ഷര വായനയുടെ ഫലമാണ്. യുദ്ധത്തെ പോലെ സമാധാനത്തിനുള്ള മുന്നൊരുക്കങ്ങൾ നടത്തണം.  ആവശ്യവും ബന്ദികളുണ്ടാവുന്നത് പന്തിയല്ലെന്നും അവരെ മോചിപ്പിക്കലാണ് ഉചിതമെന്നും ഉണര്‍ത്തുന്നു. അല്ലാഹുവിന്റെ മാർഗ്ഗത്തിൽ നിങ്ങൾ ഏതൊരു വസ്തു ചിലവഴിക്കുന്നുവോ, അതു നിങ്ങൾക്കു ലക്ഷ്യത്തിലേക്കെത്തിച്ചു തരുമെന്നും അനീതി ചെയ്യപ്പെടുകയില്ല എന്നും ഉണര്‍ത്തുന്നു. ഹിജ്റ, ജിഹാദ്, കുടുംബ ബന്ധം എന്നിവയുടെ ശ്രേഷ്ഠതകൾ പ്രത്യേകമുണർത്തി അൻഫാൽ സൂറ സമാപിക്കുന്നു.

			തുടർന്ന് വരുന്നത് സൂറ: തൗബയിലെ 92 സൂക്തങ്ങളാണ്. പേരും പൊരുളും ഒത്തുവന്ന അപൂർവ്വം അധ്യായങ്ങളിലൊന്നാണ് തൗബ:.  സൂറതുന്നൂർ മുസ്‌ലിം സമൂഹത്തിലെ സ്ത്രീകൾക്കും തൗബ സൂറത് അവരിലെ പുരുഷന്മാർക്കും പഠിക്കൽ നിർബന്ധമാക്കി ഉമർ(റ) ഖലീഫയായിരുന്ന കാലത്ത് പ്രത്യേക സർക്കുലർ ഇറക്കിയത് ചരിത്ര ഗ്രന്ഥങ്ങളിലുണ്ട്. പ്രവാചകന്റെ കാലത്ത് തന്നെ ഉമർ (റ) ഈ അധ്യായം മന:പ്പാഠമാക്കിയിരുന്നു. പക്ഷേ ഓരോ ആയത്ത് പഠിക്കുമ്പോഴും അതനുസരിച്ച് സ്വയം മാറിയതിന് ശേഷം മാത്രമാണ് അടുത്തത് പഠിച്ചിരുന്നത്. അതുകൊണ്ട് തന്നെ 8 കൊല്ലം പിടിച്ചു അദ്ദേഹത്തിനിത് ഹൃദിസ്ഥമാക്കാൻ.  അവസാന സൂക്തവും പഠിച്ച ശേഷം വലിയ ഒരു ഒട്ടകത്തെ അറുത്ത് മദീനയിലെ പാവങ്ങൾക്ക് നൽകാൻ സംവിധാനം ചെയ്യുകയും ചെയ്തുവെന്ന് കാണാം.

			ഉടമ്പടികളും കരാറുകളും തുടങ്ങുന്നതു പോലെ നേർക്കുനേരെ വിഷയം പറയുന്ന രീതിയിലാണ് സൂറ: തുടങ്ങുന്നതെന്നാണ് സുപ്രസിദ്ധ മുഫസ്സിർ തൗബയുടെ തുടക്കത്തെ നിരീക്ഷിക്കുന്നത്. ഈ സൂറത്തിൽ പലരുടെയും തൗബഃയെ (പശ്ചാത്താപത്തെ) ക്കുറിച്ച പ്രസ്താവനയില്‍  നിന്നാണ് ഇതിന് സൂറതുത്തൗബഃ എന്ന് പേർ വന്നത്. സൂറത്തുൽ ‘ബറാഅത്’ എന്നും പേരുണ്ട്. ആരംഭ വചനത്തിന്റെ തുടക്കം ‘ബറാഅത്’ (بَرَاءَة) എന്ന വാക്കാണല്ലോ. നിഷേധികളോടുള്ള വിമുക്തി പ്രഖ്യാപനമാണല്ലോ സൂറയുടെ ഉള്ളടക്കം. ഉള്ളടക്കത്തിന്റെ ചില പ്രത്യേക വശങ്ങളെ സൂചിപ്പിച്ചുകൊണ്ട് വേറെയും പേരുകൾ ഇതിന് പറയപ്പെട്ടിട്ടുണ്ട്. സൂറ: അൻഫാലിന്റെ തുടർച്ചയാണിതെന്ന അഭിപ്രായവും നിലവിലുണ്ട്. സൂറത്ത് മുഴുവനും അല്ലെങ്കിൽ മിക്ക ഭാഗവും ഹിജ്റഃ ഒമ്പതാം കൊല്ലത്തിൽ തബൂക്ക് യുദ്ധകാലത്തും അതിനുശേഷവുമായി അവതരിച്ചതാകുന്നു. ആദ്യത്തിലെ ഏതാനും വചനങ്ങൾ തിരുമേനി യുദ്ധം കഴിഞ്ഞു മടങ്ങുമ്പോഴാണ് അവതരിച്ചതെന്ന് പലരും പറയുന്നു. താഴെ വിവരിക്കുന്ന പ്രകാരം, ആ വചനങ്ങളിലടങ്ങിയ കൽപനകൾ വിളംബരപ്പെടുത്തുവാൻ മക്കയിലേക്ക് തിരുമേനി ആളെ അയക്കുകയും ചെയ്തിരുന്നു.

			എല്ലാ സൂറത്തുകളുടെയും ആരംഭത്തിലുള്ളതുപോലെ ഈ സൂറത്തിന്റെ ആരംഭത്തിൽ, സ്വഹാബികളോ ശേഷമുള്ളവരോ ആരുംതന്നെ അവരുടെ മുസ്വ്ഹഫുകളിൽ ‘ബിസ്മി’ (البسْملة) എഴുതിവന്നിട്ടില്ല. ഇതിന് ചില കാരണങ്ങൾ പറയപ്പെടുന്നു. മറ്റുള്ളവയെപ്പോലെ ഈ സൂറത്തിൽ ബിസ്മി അവതരിച്ചിട്ടില്ല എന്നതാണ് കൂടുതൽ ശരിയായ അഭിപ്രായം. അല്ലാഹുവിന്റെ കാരുണ്യത്തെക്കുറിക്കുന്നതാണ് ബിസ്മി. ഈ സൂറത്തിലെ പ്രതിപാദ്യവിഷയങ്ങൾ പ്രധാനമായും മുശ്രിക്കുകളുമായുള്ള കർശന നടപടികളെ സംബന്ധിക്കുന്നവയാകുന്നു. അതുകൊണ്ടാണ് ഇതിൽ ബിസ്മി അവതരിക്കാതിരിക്കുവാൻ കാരണമെന്ന് ചിലർ പറയുന്നു. വേറെയും അഭിപ്രായങ്ങൾ തഫ്സീറുകളിൽ കാണാവുന്നതാണ്.

			മൂന്നു കാര്യങ്ങൾ ഉൾക്കൊള്ളുന്നതാണ് തൗബ.

			(1) സംഭവിച്ചതിൽ ഖേദമുണ്ടാവുക (التوبة الندم)

			(2) ഇനിയത് ആവർത്തിക്കില്ലെന്ന് ദൃഢനിശ്ചയം ചെയ്യുക 

			(العزم على عدم العودة)

			(3) പാപങ്ങളിൽ നിന്നും മുക്തമായ ജീവിതം നയിക്കുക 

			(الإقلاع عن الذنوب)

			ഇനി പടപ്പുകളോടാണ് തെറ്റു ചെയ്തു പോയതെങ്കിൽ അവരോട് പൊരുത്തപ്പെടിയിക്കുകയും അല്ലാഹുവിനോട് പാപ മോചനത്തിനർഥിക്കുകയും വേണം.

			സംഭവിച്ച കളങ്കങ്ങളെ തുടച്ചുകളഞ്ഞ്, തെളിച്ചം വരുത്തലാണ് തൗബയുടെ വഴി. സർവ്വവാതിലുകളും അടഞ്ഞാലും തൗബയുടെ വാതില്‍ തുറന്നുകിടക്കും. നമ്മുടെ പശ്ചാത്താപം കാത്ത് കൈനീട്ടിയിരിക്കുകയാണ് ദയാലുവായ അല്ലാഹു. ഹൃദയത്തിന്റെ അടപ്പുകള്‍ തുറന്ന്, എല്ലാം ഏറ്റുപറഞ്ഞ് മടങ്ങാനുള്ള വഴിയാണത്. കുറുമ്പുകാണിച്ച് വീട്ടിൽ നിന്നും ഇറങ്ങിപ്പോയ കുഞ്ഞിനേയും അവൻ കരഞ്ഞ് തിരിച്ചെത്തുമ്പോൾ തല തടവി സ്വീകരിക്കുന്ന മാതൃസ്നേഹമാണത്. സൗകര്യങ്ങളിലുള്ള അമിതപ്രതീക്ഷയും ആലസ്യവും വിശ്വാസിയെ എവിടെയാണെത്തിക്കുന്നത് എന്നതിന്റെ ജീവൽ മാതൃകകളാണ് ഈ സൂറ: യിൽ അവസാന ഭാഗത്ത് വരുന്ന കഅ്ബ്,മുറാറത്, ഹിലാൽ എന്നീ സ്വഹാബികളുടെ സംഭവം. 

			ബഹുദൈവ വിശ്വാസികളുമായുള്ള ഉടമ്പടി അവസാനിപ്പിക്കുമെന്ന് പ്രഖ്യാപിച്ചാണ് സൂറ: തൗബയുടെ തുടക്കം. അവർക്കായി നാല് മാസത്തെ കാലയളവ് നിശ്ചയിച്ചിട്ടുണ്ട്. {അതിനാൽ അവർ നാലുമാസം ഭൂമിയിൽ സഞ്ചരിക്കട്ടെ} എന്നാൽ വിശ്വാസികളുമായി കരാറിലുള്ളവരുടെ വിധി എപ്പോഴും സമാധാനത്തിലധിഷ്ഠിതമാണെന്ന സൂചനയാണ് തുടർന്നുള്ള സൂക്തങ്ങളിലുള്ളത്. ശേഷം നാല് പവിത്ര മാസങ്ങളെ കുറിച്ച ചർച്ച പലയിടത്തായി വരുന്നുണ്ട്.

			“നിശ്ചയം, ആകാശഭൂമികളുടെ സൃഷ്ടിദിനത്തിൽ അല്ലാഹുവിന്റെ കിതാബിൽ മാസങ്ങളുടെ എണ്ണം പന്ത്രണ്ടാകുന്നു. അവയിൽ നാലെണ്ണം യുദ്ധം നിരോധിക്കപ്പെട്ടവയാണ്”(വിശുദ്ധ ഖുർആൻ, തൗബ: 36). “ദുൽഖഅ്ദഃ, ദുൽഹിജ്ജഃ, മുഹർറം, റജബ് എന്നിവയാണ് മേൽപറയപ്പെട്ട നാലു മാസങ്ങൾ”( ജലാലൈനി / 158).

			നബി(സ)യുടെ പ്രബോധനത്തിന്റെ ആദ്യഘട്ടങ്ങളിൽ മേൽപറഞ്ഞ നാലു മാസങ്ങളിലെ പോരാട്ടങ്ങളെല്ലാം നിരോധിക്കപ്പെട്ടിരുന്നു. പിന്നീട് ഈ നിയമം പിൻവലിക്കപ്പെട്ടുവെന്നും യുദ്ധനിരോധനം ഇപ്പോൾ നിലവിലില്ലെന്നും ഖതാദ, അത്വാഅ്, സുഹ്രീ, നവവി എന്നീ ഇമാമുമാർ പ്രസ്താവിച്ചത് വളരെ ശ്രദ്ധേയമാണ് (കലാൻ: 158). യുദ്ധം പാടില്ലെന്ന നിയമം എടുത്തുകളയപ്പെട്ടെങ്കിലും പ്രസ്തുത നാലു മാസങ്ങളുടെ മഹത്വം കുറഞ്ഞിട്ടില്ല. ബാക്കിയുള്ള എട്ടു മാസങ്ങളേക്കാൾ പുണ്യവും പ്രാധാന്യവും ഈ നാലു മാസങ്ങൾക്ക് ഇന്നുമുണ്ട് (നിഹായ: 7/300).

			വിശുദ്ധ ഹറമിൽ വെച്ച് അക്രമങ്ങളോ അനാവശ്യങ്ങളോ ചെയ്യരുതെന്ന് ഇസ്‌ലാം പഠിപ്പിച്ചു. ഈ വിശ്വാസം നബിയുടെ കാലത്തിനു മുമ്പ് മുശ്രിക്കുകൾക്കും ഉണ്ടായിരുന്നു. മേൽപറഞ്ഞ നാലു മാസങ്ങളെയും അക്രമം പാടില്ലാത്ത നാളുകളായി അവർ എണ്ണുകയുണ്ടായി. ഹിജ്റ എട്ടാം വർഷത്തിൽ അബ്ദുൽ ഖൈസിന്റെ പ്രതിനിധികളായി റബീഅത് ഗോത്രക്കാർ നബിയെ സന്ദർശിക്കുകയും നബി അവരെ സ്വീകരിക്കുകയും ചെയ്തപ്പോൾ റബീഅത്തുകാർ പറഞ്ഞു: “അല്ലാഹുവിന്റെ പ്രവാചകരേ, യുദ്ധം പാടില്ലാത്ത മാസങ്ങളിലല്ലാതെ ഞങ്ങൾക്ക് അങ്ങയുടെ സാന്നിദ്ധ്യത്തിൽ വരാൻ നിവൃത്തിയില്ല. കാരണം മുളർ ഗോത്രത്തിലെ ശത്രുക്കൾ ഞങ്ങളെ തടയുന്നു….” (ബുഖാരി, മുസ്‌ലിം).

			സുദീർഘമായ ഒരു സംഭവ വിവരണത്തിൽ നിന്ന് അൽപഭാഗമാണ് മുകളിൽ ഉദ്ധരിച്ചിട്ടുള്ളത്. ഇമാം മുല്ലാ അലിയ്യുൽ ഖാരി(റ) പ്രസ്തുത ഹദീസിനെ വ്യാഖ്യാനിച്ചത് കാണുക: “മറ്റു സന്ദർഭങ്ങളിൽ പ്രവാചക സന്നിധിയിലേക്ക് വരാൻ കഴിയാത്തതിന് റബീഅത് ഗോത്രക്കാർ ബോധിപ്പിച്ച കാരണം സ്മരണാർഹമാണ്. ജാഹിലിയ്യഃ കാലത്ത് ജനങ്ങൾ പരസ്പരം നിരന്തരമായ യുദ്ധകോലാഹലങ്ങൾ നടത്താറുണ്ടെങ്കിലും, പവിത്രമായ നാലു മാസങ്ങളിൽ, മാസങ്ങളുടെ മഹത്വവും കഅ്ബഃ സന്ദർശക രുടെ സൗകര്യങ്ങളും പരിഗണിച്ച് എല്ലാവിധ പേക്കൂത്തുകളിൽ നിന്നും കൊലവിളി, കൊള്ളകളിൽ നിന്നും അവർ വിട്ടുനിൽക്കുമായിരുന്നു. അതിനാൽ തെരുവീഥികളിലും വാഹനങ്ങളിലും ഭയം കൂടാതെ യഥേഷ്ടം സഞ്ചരിക്കാൻ ഈ നാലു മാസങ്ങളിൽ ജനങ്ങൾക്ക് ധൈര്യമുണ്ടാകുന്നു. മദീനയിലേക്ക് വരുന്നതിനെ തടസ്സപ്പെടുത്തുന്ന മുളർ ഗോത്രത്തിലെ അക്രമികളുടെ ശല്യത്തിൽ നിന്ന് ഈ നാലു മാസങ്ങളിൽ റബീഅത്തുകാർ പരിപൂർണമായും സുരക്ഷിതരായിരുന്നു” (മിർഖാത്: 1/77).

			അന്ധകാരയുഗത്തിലെ അക്രമികൾ പോലും നാലു പവിത്ര മാസങ്ങളെ ആദരിച്ചിരുന്നുവെന്ന് ഇതിൽ നിന്ന് ഗ്രഹിക്കാം. നബി ആഗതനാവുകയും സാന്മാർഗിക തത്വങ്ങൾ പുനർജ്ജനിക്കുകയും ചെയ്ത ഘട്ടത്തിൽ ജാഹിലിയ്യഃ കാലത്തെ പലതും തള്ളിക്കളഞ്ഞെങ്കിലും ഈ നാലു മാസങ്ങളുടെ പ്രാധാന്യം തുടർന്നും അംഗീകരിച്ചു. ലേഖനാരംഭത്തിൽ പറഞ്ഞ ആയത്ത് ഇതിനു തെളിവാണ്. പിന്നീട് പല കാരണങ്ങളാൽ യുദ്ധനിരോധം മാത്രം ദുർബ്ബലപ്പെടുത്തുകയുണ്ടായി. എന്നാൽ, കുറ്റങ്ങളും അക്രമങ്ങളും ചെയ്താൽ ഈ നാലു മാസങ്ങളിൽ പ്രത്യേക ശിക്ഷയാണ്. അബദ്ധത്തിൽ (മനഃപൂർവ്വമല്ലാതെ) കൊലപാതകം നടത്തിപ്പോയാൽ, മനഃപൂർവ്വം കൊലപ്പെടുത്തിയതിന്റെ ശിക്ഷയില്ല. എന്നാൽ, “മക്കയിലെ ഹറമിൽ വെച്ചോ നാലു വിശുദ്ധ മാസങ്ങളിലോ അടുത്ത ബന്ധുവിനെയോ അബദ്ധത്തിൽ കൊല ചെയ്താൽ പോലും മനഃപൂർവ്വം കൊല ചെയ്തതിന്റെ വിധിയാണതിനുള്ളത്. ഇത് സ്വഹാബികളിലെ ഒരു വിഭാഗം നടപ്പിലാക്കുകയും മറ്റുള്ളവർ അംഗീകരിക്കുകയും ചെയ്ത സമ്പ്രദായമാണ്. (ഫത്ഹുൽ മുഈൻ:439, തുഹ്ഫ:8/451-453, നിഹായ:7/300, 301).

			കൊലപാതകമല്ലാത്ത മറ്റു തെറ്റുകൾക്കും മേൽപറഞ്ഞ നാലു മാസങ്ങളിൽ കൂടുതൽ ഗൗരവമുണ്ട്. “ഹറമിൽ വെച്ചോ ഇഹ്റാമിന്റെ സന്ദർഭത്തിലോ ചെയ്യുന്ന തെറ്റുകൾക്ക് കഠിന ശിക്ഷയുള്ളതുപോലെ, യുദ്ധം നിരോധിക്കപ്പെട്ടിരുന്ന നാലു മാസങ്ങളിലെ തെറ്റുകൾക്ക് മറ്റുള്ള എട്ടു മാസങ്ങളേക്കാൾ കൂടുതൽ ശിക്ഷയുണ്ട്” (കലാൻ: 158). മേൽപറഞ്ഞ നാലു മാസങ്ങളിൽ ചെയ്യുന്ന തെറ്റുകൾ, മറ്റു മാസങ്ങളേക്കാൾ എത്രയോ ഇരട്ടി ശിക്ഷാർഹമാണെന്ന് ഇമാം ഇബ്നു അബ്ബാസ്(റ) പറഞ്ഞിട്ടുണ്ട് (ഇമാം ആലൂസീ(റ)യുടെ ഗാലിയതുൽ മവാഇള്: 2/85). വിശുദ്ധ ഖുർആൻ തന്നെ പറയുന്നു: “യുദ്ധം നിരോധിക്കപ്പെട്ട നാലു മാസങ്ങളിൽ നിങ്ങളുടെ ശരീരത്തോട് നിങ്ങൾ അക്രമം ചെയ്യരുത്”(9: 36). “

			വിശ്വാസവും നിഷേധവും രണ്ടു സമാന്തര രേഖകളാണെന്നും അവ തമ്മിൽ ചേർന്നു വരൽ അസാധ്യമാണെന്നുമാണ് ആദ്യ സൂക്തങ്ങൾ വ്യക്തമാക്കുന്നത്. ഇത്ര മാത്രം ശത്രുത പുലർത്തുന്ന ഒരു വിഭാഗത്തോട് അതേ ഭാഷയിൽ മറുപടി പറയുക മാത്രമേ ഇവിടെ സംഭവിച്ചിട്ടുള്ളൂ.

			ഈ ശാത്രവം ഉപേക്ഷിക്കുന്ന നിമിഷം അവർ നിങ്ങളുടെ സഹോദരന്മാരാവുമെന്ന വളരെ ആവേശകരമായ ഒരു വിഷയമാണ് 11 വരെ സൂക്തങ്ങളിൽ കൈകാര്യം ചെയ്യുന്നത്.

			എന്നാൽ കുത്തിത്തിരിപ്പും ശത്രുതയുമായി മുന്നോട്ട് പോകാൻ തന്നെയാണ് ഭാവമെങ്കിൽ അതെവിടെ വരെ എന്ന് കാണാമെന്ന് ഭീഷണിയുടെ ഭാഷയാണ് 15 വരെ സൂക്തങ്ങളിലുള്ളത്. വിശ്വാസികളുടെ ജീവിതത്തിൽ പരീക്ഷണങ്ങളുണ്ടാവുമെന്നുള്ള അത്യാവേശകരമായ പാഠമാണ് 16-ാം ആയത്ത്. കഅ്ബയുടെ സംരക്ഷണവും അവിടെ വരുന്നവരുടെ ആതിഥേയത്വവുമല്ല ദൈവേതരരെ അംഗീകരിക്കാൻ കൂട്ടാക്കാത്തവർക്ക് ചെയ്യാനുള്ളതാണ് സിഖായതുൽ ഹാജ്ജും ഇമാറതുൽ മസ്ജിദുമെന്ന (തീർത്ഥാടകർക്ക് വെള്ളം കൊടുക്കലും വിശുദ്ധ ഗേഹത്തെ സംരക്ഷിക്കലും)വിപ്ലവകരമായ പ്രഖ്യാപനമാണ് 19 വരെ സൂക്തങ്ങളിൽ വരുന്നത്. അല്ലാഹുവിന് വേണ്ടപ്പെട്ടതെല്ലാം ഒഴിവാക്കി സമര മാർഗം തെരെഞ്ഞെടുത്തവർക്ക് സ്വർഗവും അവിടത്തെ ശാശ്വതവാസവുമുണ്ടെന്ന സന്തോഷ വാർത്തയാണ് 22 വരെ ആയത്തുകളിലുള്ളത്. സത്യത്തേക്കാൾ അസത്യത്തെ സ്നേഹിക്കുന്ന രക്ത ബന്ധത്തേക്കാൾ കരണീയം ഇഷ്ടപ്പെട്ട സത്യത്തിന് വേണ്ടി സകലമൊഴിവാക്കുന്ന ആദർശബന്ധവും സമരവും ത്യാഗവുമൊക്കെയാണെന്ന ആവേശാത്മകമായ പ്രേരണയാണ് 24 വരെ സൂക്തങ്ങളിലുള്ളത്. “ഹുനൈൻ ദിനം” എന്ന ഒറ്റ പരാമർശം കൊണ്ട് അതുവരെയുള്ള സകലയുദ്ധങ്ങൾക്കു ശേഷം അവർക്ക് ഉണ്ടായിരുന്ന പ്രയാസകരമായ പരീക്ഷണത്തിൽ നിന്ന് സാന്ത്വനമേകിയതിനെ കുറിച്ച് 26 വരെ ആയതുകൾ പഠിപ്പിക്കുന്നു.

			വരാൻ പോകുന്ന ദിനങ്ങൾ സത്യത്തിന്റേതാവുമെന്നും ശആഇറുല്ലാഹ് / ദൈവികചിഹ്നങ്ങളെ ശിർക്കൻ അധിനിവേശത്തിൽ നിന്ന് സംരക്ഷിക്കുക വിശ്വാസത്തിന്റെ അടിസ്ഥാനമാണെന്നും ശിർക്കൻ പാരമ്പര്യത്തിന്റെ സംരക്ഷകരുമായുള്ള തുറന്ന ഏറ്റുമുട്ടലിന്റെ കാലമായെന്നും ഉണർത്തുകയാണ് 29 വരെ സൂക്തങ്ങൾ. 

			ഉസൈറിനെയും ഈസാ മസീഹിനേയുമെല്ലാം ദൈവ പുത്ര പരിവേശം നല്‍കിയ വൈദിക മതങ്ങളേയും അവയുടെ രിബ്ബികളെയും സന്യാസിമാരെയും പുരോഹിതന്മാരെയും കുറിച്ച് സംസാരിച്ചു കൊണ്ട് അവർ ആളുകളെ എങ്ങിനെയെല്ലാം ചൂഷണം ചെയ്യുന്നുവെന്നും തെറ്റിദ്ധരിപ്പിക്കുന്നുവെന്നും വെളിപ്പെടുത്തുന്നുണ്ട് 32 വരെയുള്ള സൂക്തങ്ങൾ. തുടർന്ന് മുഹമ്മദീയ ദർശനത്തിന്റെ വ്യതിരിക്തതകളേയും ദീനിന്റെ അടിസ്ഥാന സ്വഭാവത്തേയും വ്യക്തമാക്കി അടുത്ത ഹിസ്ബ് / അർധഭാഗം ആരംഭിക്കുന്നു. അവിടെയും പൗരോഹിത്യ മതത്തെയും അവരുടെ ധാർഷ്ട്യമുള്ള അനുയായികൾ നടത്തുന്ന അഴിമതിയിലധിഷ്ഠിതമായ അന്ധവിശ്വാസങ്ങളെ ശക്തമായി അപലപിക്കുകയും നിരസിക്കുകയും ചെയ്യുന്നു. ദൈവമാർഗത്തിൽ ചെലവഴിക്കാതെ ധനം സമ്പാദിക്കുകയും കെട്ടി പൂട്ടി വെക്കുകയും ചെയ്യുന്നവർക്കുള്ള വേദനാജനകമായ ശിക്ഷയും  ഓർമപ്പെടുത്തുന്നുണ്ട് 35 വരെ ആയതുകൾ.

			ആദ്യകാലം മുതൽ 12 മാസമാണുള്ളതെന്നും അവയിൽ നാല് മാസങ്ങൾ യുദ്ധ നിരോധിതകാലങ്ങളാണെന്നും അവയുടെ ദിനങ്ങളെ അങ്ങോട്ടുമിങ്ങോട്ടും കൂട്ടിയും കുറച്ചും നടത്തുന്ന ശ്രമങ്ങൾ നസീഉം അതുകൊണ്ടുതന്നെ കുഫ്റുമാണെന്നും ഉണർത്തി അവർ പാലിച്ചിരുന്ന (ഇന്നും തുടരുന്ന) കലണ്ടർ പകിടകളികളെ ശക്തമായ ഭാഷയിൽ പരിഹസിക്കുന്നു 37 വരെയുള്ള സൂക്തങ്ങൾ.  യുദ്ധത്തിൽ നിന്നും പിന്മാറി ഇസ്‌ലാമിക സമൂഹത്തിലെ “അഞ്ചാംപത്തി” കളായ കപട വിശ്വാസികളുടെ വിശ്വാസവഞ്ചനയെ കുറിച്ചും സന്നിഗ്ദ ഘട്ടത്തിൽ മുങ്ങുന്നതിനെ സംബന്ധിച്ചും തബൂകിലുണ്ടായ ചില വാങ്മയ ചിത്രങ്ങൾ നടത്തുന്നുണ്ട് 45 വരെ ആയത്തുകൾ.  തബൂക്ക് യുദ്ധത്തിന് പുറപ്പെടുന്ന വിശ്വാസികളിൽ ഈ കപടർ കൂടി പങ്കെടുത്തിരുന്നുവെങ്കിൽ, അവരുടെ സാന്നിധ്യം ആകെ ആശയക്കുഴപ്പമുണ്ടാക്കുമായിരുന്നുവെന്നും പ്രശ്നമുണ്ടാക്കാൻ വേണ്ടി കട്ടുകേൾക്കുന്ന സംഭവ വികാസങ്ങളെല്ലാം റബ്ബ് അറിയുന്നുണ്ടെന്നും പ്രയാസ ഘട്ടങ്ങളിൽ കൃത്രിമ ലീവ് എടുത്തു മുങ്ങുന്നവരെ നാല് ഭാഗത്തു നിന്നും നരകമാണ് വലയം ചെയ്യുന്നതെന്നും മുന്നറിയിപ്പ് നൽകുന്നു 49 വരെ സൂക്തങ്ങൾ. 

			കപടവിശ്വാസികളുടെ ആരുമറിയാത്ത കറുത്ത മുഖം അനാവരണം ചെയ്യുന്ന ഈ സൂറത്ത് ഫാദിഹ (നിന്ദിക്കുന്ന) എന്നാണ് വിളിക്കപ്പെടുന്നതെന്ന് മുഫസ്സിറുകൾ പറയുന്നു. കപടവിശ്വാസികളെയും അവരുടെ കൂടെയുള്ളവരുടേയും കൃത്യമായ വിവരണങ്ങൾ തുടരുന്നു. ഉടമ്പടികളെ ഒറ്റിക്കൊടുക്കുന്നതും വാഗ്ദാനങ്ങൾ ലംഘിക്കുന്നതും തെറ്റായ ഒഴികഴിവുകൾ നിരത്തുന്നതെല്ലാം തന്നെയാണ് അവരെ തിരിച്ചറിയാനുള്ള അടയാളങ്ങളെന്നാണ് 59 വരെ സൂക്തങ്ങൾ ചുരുക്കിപ്പറയുന്നത്. ശേഷം 60-ാം സൂക്തത്തിൽ ഇസ്‌ലാമിലെ നിർബന്ധ ദാനമെന്താണെന്നും ഏതേത് വകുപ്പിലാണ് അത് വിനിയോഗിക്കുക എന്നും നേരത്തെ പറഞ്ഞ വിഷയത്തിൽ നിന്നു വ്യത്യസ്തമായി ഇവിടെ പരാമർശിക്കുന്നു. പ്രവാചകനെ മാനസികമായി തളർത്തുന്ന ചില പ്രവണതകൾ തമാശക്കും അല്ലാതെയും ആ മുനാഫിഖുകൾ വെച്ചുപുലർത്തിയിരുന്നു. എന്നാൽ താങ്കൾക്കു മുമ്പുള്ള പ്രവാചകന്മാരും അവരുടെ ജീവിതത്തിൽ ഇതിനേക്കാൾ വലിയ പരിഹാസങ്ങൾ നേരിടേണ്ടി വന്നിട്ടുണ്ടെന്ന് മുൻ പ്രവാചകന്മാരേയും അവരുടെ സമൂഹങ്ങളുടേയും പേരെടുത്ത് പറഞ്ഞു നബിയെ സാന്ത്വനിപ്പിക്കുകയാണ് ശേഷമുള്ള 10 ആയത്തുകൾ. എന്നാൽ കപടരുടെ സ്വഭാവത്തിന് നേരെ വിപരീതമായ പരിപൂർണ്ണ വിശ്വാസികളേയും അവരുടെ പാരസ്പര്യത്തേയും അവരെ കാത്തിരിക്കുന്ന അനുഗ്രഹങ്ങളേയും 72 വരെയുള്ള സൂക്തങ്ങൾ വ്യക്തമാക്കുന്നു. കാപട്യത്തിൽ മുളച്ച അകംപൊള്ള മരങ്ങൾ വീണാൽ വിഷമിക്കരുത്, അവരുടെ പെരുപ്പം നിങ്ങളെ അത്ഭുതപ്പെടുത്തക്കരുത്, അവർക്ക് ഏതെങ്കിലും തരത്തിലുള്ള നന്മകൾക്കായി ആഗ്രഹിക്കരുതെന്നും പ്രശ്നങ്ങളിൽ നിന്നും വിട്ടു സുരക്ഷാ തുരുത്തുകളിൽ അവരുടെ സൗഹൃദങ്ങളുമായി കഴിയുന്ന അത്തരക്കാരെ പരിഗണിക്കരുത് തുടങ്ങിയ കാര്യങ്ങളാണ് 87 വരെ സൂക്തങ്ങൾ സൂചിപ്പിക്കുന്നത്.

			നബിയും അനുയായികളും ഇസ്‌ലാമിന്റെ പേരിൽ അനുഭവിക്കുന്ന പ്രയാസങ്ങളും എന്നാൽ പരലോകത്ത് അവരെ കാത്തിരിക്കുന്ന ഉന്നത പ്രതിഫലവും ഉണർത്തി സത്യസന്ധമായി പറയുന്നവരുടെ ഉദുറുകൾ സ്വീകരിക്കാന്‍ ആവശ്യപ്പെടുന്നു. യുദ്ധത്തിൽ പങ്കെടുക്കാൻ അതീവ താല്പര്യമുള്ളതോടൊപ്പം അതിനുള്ള ഭൗതിക സാഹചര്യമൊക്കാത്തവര്‍ക്ക് വിടുതൽ നല്‍കുക എന്ന ആഹ്വാനത്തോടെ 92ാമത് ആയത്തിൽ ജുസുഅ് സമാപിക്കുന്നു.

		

		
			ഖുർആൻ മഴ -10

		

		
			സർവ്വ വാതിലുകൾ അടഞ്ഞാലും തൗബയുടെ വാതിൽ തുറന്ന് കിടക്കും

		

		
			സർവ്വ വാതിലുകൾ അടഞ്ഞാലും തൗബയുടെ വാതിൽ തുറന്ന് കിടക്കും

		

		
			സർവ്വ വാതിലുകൾ അടഞ്ഞാലും തൗബയുടെ വാതിൽ തുറന്ന് കിടക്കും

		

		
			സർവ്വ വാതിലുകൾ അടഞ്ഞാലും തൗബയുടെ വാതിൽ തുറന്ന് കിടക്കും

		

		
			സർവ്വ വാതിലുകൾ അടഞ്ഞാലും തൗബയുടെ വാതിൽ തുറന്ന് കിടക്കും

		

		
			സർവ്വ വാതിലുകൾ അടഞ്ഞാലും തൗബയുടെ വാതിൽ തുറന്ന് കിടക്കും

		

		
			സർവ്വ വാതിലുകൾ അടഞ്ഞാലും തൗബയുടെ വാതിൽ തുറന്ന് കിടക്കും

		

		
			സർവ്വ വാതിലുകൾ അടഞ്ഞാലും തൗബയുടെ വാതിൽ തുറന്ന് കിടക്കും

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

			“ഐശ്വര്യമുള്ളവരായിരിക്കെ ഒഴിഞ്ഞു നിൽക്കാൻ നിന്നോട് സമ്മതം തേടുകയും, ഒഴിഞ്ഞിരിക്കുന്ന സ്ത്രീകളുടെ കൂട്ടത്തിൽ ആയിരിക്കുന്നതിൽ തൃപ്തി അടയുകയും ചെയ്ത വിഭാഗത്തിനെതിരിൽ മാത്രമാണ് ( കുറ്റം ആരോപിക്കാൻ ) മാർഗമുള്ളത്. അവരുടെ ഹൃദയങ്ങളിൽ അല്ലാഹു മുദ്രവെക്കുകയും ചെയ്തിരിക്കുന്നു. ” എന്ന് മുദ്ര ചാർത്തപ്പെട്ട ഒഴിവ്കഴിവ് വിഭാഗത്തെ ഭാവിയിലും നന്മകളിൽ പ്രതീക്ഷിക്കേണ്ടതില്ല;നന്മയുടെ വിലയറിയാത്തവന്മാർ എന്നും അരിക്കു മുന്നിലും പടക്കു പിന്നിലുമായിരിക്കുമെന്ന ലഘുതത്വമാണ് ജുസ്ഇന്റെ ആമുഖമായി തൗബ 93-ാം ആയത്ത് ഉണർത്തുന്നത്. തുടർന്ന് 99 വരെ സൂക്തങ്ങളിൽ ഗ്രാമീണ അറബികളായ ബദുക്കളിലെ ആത്മാർത്ഥരേയും കപടവിശ്വാസികളേയും പ്രത്യേകം എടുത്തു പറയുന്നു.

			നന്മകളിൽ സദാ മുന്നേറിക്കൊണ്ടിരിക്കുന്ന സാബിഖുകളേയും നന്മയും തിന്മയും ഇടകലർന്ന വിഭാഗത്തേയും ചെയ്ത കർമങ്ങളിൽ ആശയുടേയും ആശങ്കയുടേയും മധ്യേ ജീവിക്കുന്നവരുമായ ആളുകളെയുമാണ് 106 വരെ സൂക്തികൾ അനാവരണം ചെയ്യുന്നത്. മത ചിഹ്നങ്ങളെപ്പോലും മതവിരുദ്ധ പ്രവർത്തനങ്ങൾക്കും കുത്തിത്തിരിപ്പിനും ഉപയോഗപ്പെടുത്തി മസ്ജിദുദ്ദിറാർ കേന്ദ്രീകരിച്ച് ഇസ്‌ലാമിക മുന്നേറ്റങ്ങൾക്ക് തടയിടാൻ ശ്രമിക്കുന്നവരും ആത്മാർഥമായി അല്ലാഹുവിന്റെ മാർഗത്തിൽ അധ്വാനിക്കുന്നവരേയും താരതമ്യം ചെയ്യുകയാണ് 110 വരെ ആയത്തുകൾ.

			വിലപ്പെട്ടതെല്ലാം ദൈവിക മാർഗത്തിൽ സമർപ്പിച്ച് തങ്ങളുടെ കയ്യിലുള്ള ആത്മാർഥയെ മൂലധനമാക്കി മുന്നോട്ട് ഗമിക്കുന്ന സദ്ഗുണ സമ്പരായ വിശ്വാസികൾക്ക് സന്തോഷവാർത്തയുണ്ടെന്നാണ് 112 വരെ സൂക്തങ്ങൾ പ്രഖ്യാപിക്കുന്നത്. നിഷേധികളായി ജീവിതം തീർത്തവർക്ക് വേണ്ടി പാപമോചനത്തിനർഥിക്കരുത്. ഇബ്രാഹീം പ്രവാചകന്റെ മാതൃക അതിൽ അപവാദമാണ് സന്മാർഗത്തിലായവർ വഴി തെറ്റുകയില്ല സകലലോകത്തിന്റെയും അധിപനായ നാഥനാണ് ഹൃദയങ്ങൾക്ക് മരണവും ജീവിതവും വിധിക്കുന്നത് പ്രതിസന്ധി ഘട്ടത്തിൽ പതറാൻ സാധ്യതയുണ്ടായിരുന്ന മാനസങ്ങളെ സന്മാർഗത്തിൽ ഉറപ്പിച്ചു നിർത്തിയത് അവന്റെ കാരുണ്യമാണ്. ഇവയെല്ലാമാണ് 117 വരെ ആയതുകൾ സൂചിപ്പിക്കുന്നത്.

			ശേഷം ചില സാഹചര്യങ്ങൾ മൂലം പിന്തിപ്പോയ കഅ്ബ്, മുറാറ, ഹിലാൽ എന്നീ സ്വഹാബികളുടെ തൗബയുടെ നാൾവഴികളിലൂടെയുള്ള ഒരു മിന്നലാട്ടമാണ് 120 വരെ സൂക്തങ്ങളിലുള്ളത്. അബ്ദുല്ലാഹിബ്നു കഅ്ബ് (റ) തന്റെ പിതാവിൽനിന്നും ഉദ്ധരിക്കുന്ന സുദീർഘമായ ഒരു ഹദീസിന്റെ സാരം സംക്ഷിപ്തരൂപത്തിൽ ഇവിടെ വിവരിക്കാം.

			അദ്ദേഹം (കഅ്ബ്) ഇങ്ങനെ പറയുന്നു: “ബദ്റും തബൂക്കും ഒഴിച്ചുള്ള മറ്റെല്ലാ യുദ്ധങ്ങളിലും നബിയുടെ കൂടെ ഞാനും പങ്കെടുത്തിരുന്നു. അഖബയെന്ന സ്ഥലത്തുവെച്ചു നബിയുമായി നടന്ന സത്യപ്രതിജ്ഞയിൽ ഞാനും ഭാഗവാക്കായിരുന്നു. എന്റെ പക്കൽ ബദ്റിനെക്കാൾ കൂടുതൽ പ്രാധാന്യം അതിനാണുള്ളത്. തബൂക്കിൽ പങ്കെടുക്കുന്നതിന് യാതൊരു പ്രതിബന്ധവും എനിക്കുണ്ടായിരുന്നില്ല. നേരെമറിച്ചു അന്നായിരുന്നു പൂർവ്വോപരി ശാരീരികവും സാമ്പത്തികവുമായ കഴിവുണ്ടായിരുന്നത്. അസഹ്യമായ ഉഷ്ണം, ശത്രുക്കളുടെ സംഖ്യാധിക്യം, മരുഭൂമിയിൽ കൂടിയുള്ള ദീർഘയാത്ര തുടങ്ങിയ വിവിധ കാരണങ്ങളാൽ പതിവിനെതിരായി ഉദ്ദിഷ്ട ലക്ഷ്യസ്ഥാനത്തെ സംബന്ധിച്ചു അവിടുന്ന് വ്യക്തമായ രൂപത്തിൽ തന്നെ അറിയിച്ചിരുന്നു.

			നബിയും അനുചരന്മാരും യുദ്ധത്തിനാവശ്യമായ സന്നാഹങ്ങളെല്ലാം പൂർത്തിയാക്കി. ഉദാസീനതഹേതുവായി യാതൊരു സജ്ജീകരണവും ഞാൻ ചെയ്തില്ല. അബലരും അപ്രാപ്തരുമായ സ്ത്രീകൾ, കുട്ടികൾ, യാത്രക്ക് പ്രതിബന്ധമുള്ള രോഗികൾ ഇസ്‌ലാമിന്റെ നാശത്തിനായി തീവ്രയത്നം ചെയ്യുന്ന മുനാഫിഖുകൾ മുതലായവർ മാത്രമേ നബിയുടെയും അനുയായികളുടെയും യാത്രാനന്തരം മദീനയിൽ അവശേഷിച്ചുള്ളൂ. പ്രസ്തുത വിഭാഗക്കാരുടെ ഇടയിൽ ഞാനും അകപ്പെട്ടുപോയതിനാൽ എനിക്ക് അതിയായ വ്യസനമുണ്ടായിരുന്നു.

			തബൂക്കിൽ എത്തിയപ്പോൾ കഅ്ബ് വന്നിട്ടില്ലേ എന്നു നബി അന്വേഷണം നടത്തുകയുണ്ടായി. ഐഹികമായ സുഖസന്തോഷങ്ങളിൽ വ്യാപൃതനായതു നിമിത്തം അദ്ദേഹം ഇവിടെ സന്നിഹിതനായിട്ടില്ലെന്ന് ഒരാൾ മറുപടി പറഞ്ഞു. ഇതുകേട്ട മാത്രയിൽ മുആദുബിൻ ജബൽ (റ) ഇങ്ങനെ പറഞ്ഞു: നീ പറഞ്ഞത് ശരിയല്ല. ഒരുത്തമ മനുഷ്യനായിട്ടാണ് അദ്ദേഹത്തെ ഞാൻ മനസ്സിലാക്കുന്നത്. നബി ഇതെല്ലാം കേട്ട് മൗനമവലംബിച്ചു.

			നബിയും അനുചരന്മാരും യുദ്ധം കഴിഞ്ഞു മടക്കയാത്രയായെന്നറിഞ്ഞതോട് കൂടി അസഹ്യമായ മനോവേദനയും പരിഭ്രമവും എന്നെ അലട്ടാൻ തുടങ്ങി. അവിടുത്തെ കോപത്തിൽ നിന്നു രക്ഷനേടാനുള്ള പോംവഴി എന്താണെന്നു സ്വയം ചിന്തിക്കുന്നതിലും ബുദ്ധിയുള്ളവരോട് ആലോചന നടത്തുന്നതിലുമായി എന്റെ ശ്രമം. അവിടുന്ന് നാടുമായി വളരെയധികം സമീപിച്ചു കഴിഞ്ഞുവെന്നറിഞ്ഞപ്പോൾ വ്യാജതന്ത്രങ്ങളുപയോഗിക്കാനുള്ള പരിപാടി വേണ്ടെന്നുവെക്കുകയും എന്തുതന്നെ സംഭവിച്ചാലും സത്യം മാത്രം പറയാൻ തീരുമാനിക്കുകയും ചെയ്തു. നബി (സ്വ) യാത്രയിൽ നിന്നു തിരിച്ചുവരികയും പതിവനുസരിച്ച് പള്ളിയിൽ കയറി രണ്ട് റക്അത്ത് നിസ്കരിച്ചു ജനങ്ങൾക്ക് അഭിമുഖമായിരിക്കുകയും ചെയ്തു.

			എൺപതോളം മുനാഫിഖുകൾ യുദ്ധത്തിൽ പങ്കെടുക്കാത്തതിന് ക്ഷമാപണം ചെയ്യുകയും കള്ളസത്യം മുഖേന തങ്ങളുടെ നിരപരാധിത്വം ധരിപ്പിക്കുകയും ചെയ്തതിന്റെ ഫലമായി അവരുടെ ബാഹ്യനില അവിടുന്ന് സ്വീകരിക്കുകയും ആ കാര്യം അല്ലാഹുവിങ്കലേൽപ്പിക്കുകയും ചെയ്തു. ഞാൻ അവിടുത്തെ സദസ്സിൽ ചെന്നു സലാം ചൊല്ലിയപ്പോൾ കോപാകുലനായ മട്ടിൽ മന്ദഹസിച്ചു കൊണ്ട് അവിടുന്നിങ്ങനെ ചോദിച്ചു: ‘താങ്കൾ എന്തുകൊണ്ട് യുദ്ധത്തിൽ പങ്കെടുത്തില്ല.’ ഞാൻ ഇങ്ങനെ മറുപടി പറഞ്ഞു: “അല്ലയോ പ്രവാചകരേ, ഞാൻ അതിസമർഥനും വാഗ്മിയും തന്ത്രശാലിയുമാണ്. എന്നാൽ അതൊന്നും അവിടുത്തെ തിരുസന്നിധിയിൽ വിലപ്പോകയില്ലെന്നു എനിക്കറിയാം. താൽക്കാലികമായ രക്ഷക്കുവേണ്ടി ഞാൻ വ്യാജം പറയുന്നതായാൽ എന്റെ യഥാർഥാവസ്ഥ അല്ലാഹു അവിടുത്തേക്കറിയിച്ചുതരികയും ഇഹത്തിലും പരത്തിലും ഞാൻ പരാജിതനായിത്തീരുകയും ചെയ്യും. സത്യം തുറന്നുപറഞ്ഞാൽ ക്ഷണനേരത്തേക്ക് ചില ക്ളേശങ്ങൾ അനുഭവിക്കേണ്ടിവരുമെങ്കിലും ഭാസുരമായ ഒരു ഭാവി ഞാൻ പ്രതീക്ഷിക്കുന്നു. യുദ്ധത്തിൽ പങ്കെടുക്കുന്നതിനെ തടസ്സപ്പെടുത്തുന്ന വിധത്തിലുള്ള ഒരു പ്രതിബന്ധവും എനിക്കുണ്ടായിരുന്നില്ല. പൂർവ്വോപരി സാമ്പത്തികവും ശാരീരികവുമായ എല്ലാ കഴിവുകളുണ്ടായിട്ടും യുദ്ധത്തിൽ പങ്കെടുക്കാതിരുന്നത് എന്റെ പക്കൽ നിന്നു വന്ന തെറ്റാണെന്ന് ഞാൻ സമ്മതിക്കുന്നു.”

			ഇതുകേട്ടപ്പോൾ നബി ഇങ്ങനെ പറഞ്ഞു: “നിങ്ങളെ സംബന്ധിച്ചു അല്ലാഹുവിന്റെ വ്യക്തമായ തീരുമാനം അറിഞ്ഞു കഴിഞ്ഞാൽ അതനുസരിച്ചു പ്രവർത്തിക്കാം. ഇപ്പോൾ നിങ്ങൾ സ്ഥലം വിട്ടുകൊള്ളുക.”

			മറ്റു ചിലർ ചെയ്തതുപോലെ കുതന്ത്രങ്ങൾ പ്രയോഗിച്ച് താങ്കളുടെ കോപത്തിൽ നിന്നു രക്ഷപ്പെടാത്തതിൽ എന്റെ കുടുംബക്കാരായ പലരും അധിക്ഷേപിക്കാൻ തുടങ്ങി. അവരുടെ പ്രേരണയുടെ ശക്തി നിമിത്തം ഞാൻ വീണ്ടും പോയി കളവു പറയട്ടെ എന്നു തോന്നിപ്പോയി. പിന്നെ ഞാൻ അവരോട് ഇങ്ങനെ ചോദിച്ചു: “എനിക്ക് വന്നുവശായതുപോലെയുള്ള ദുരവസ്ഥ മറ്റാർക്കെങ്കിലും സംഭവിച്ചിട്ടുണ്ടോ?” “ഹിലാലുബ്നു ഉമയ്യതിനും മുറാറ ബ്നു റബീഇനും ഇതേ അവസ്ഥ അനുഭവപ്പെട്ടിട്ടുണ്ടായിരുന്നു.” എന്നായിരുന്നു അവരുടെ മറുപടി. ബദർ യുദ്ധത്തിൽ പങ്കെടുത്ത പ്രസ്തുത രണ്ടു മഹാന്മാർ അനുഭവിക്കുന്നതുപോലെയുള്ള ക്ളേശങ്ങൾ ഞാനും അനുഭവിക്കുന്നതിൽ ആശ്ചര്യപ്പെടാനില്ലെന്നു കരുതി സമാധാനിച്ചു.

			ഞങ്ങൾ മൂന്നുപേരോടും, ആരും സംസാരിച്ചു പോകരുതെന്നായിരുന്നു അവിടുത്തെ ആജ്ഞ. തന്നിമിത്തം ജനങ്ങൾ ഞങ്ങളോട് നിസ്സഹകരിക്കുകയും അപരിചിതരായ ജനങ്ങളുൾക്കൊള്ളുന്ന ഒരു വിദേശത്ത് താമസിക്കുന്ന സ്ഥിതി ഞങ്ങൾക്കനുഭവപ്പെടുകയും ചെയ്തു. ഈ നിസ്സഹകരണം തുടർച്ചയായി അമ്പത് ദിവസത്തോളം നീണ്ടുനിൽക്കുകയുണ്ടായി.

			എന്റെ രണ്ട് സ്നേഹിതന്മാർ അസഹ്യമായ വ്യസനത്തോടുകൂടി അശ്രുക്കൾ പൊഴിച്ചുകൊണ്ട് വീട്ടിൽ ഒതുങ്ങിക്കൂടിയെങ്കിലും യുവത്വവും ശേഷിയുമുള്ള ഞാൻ ബജാറിൽക്കൂടി സഞ്ചരിക്കുകയും ജമാഅത്തിന് പള്ളിയിൽ പോവുകയും ചെയ്തിരുന്നു. എന്നാൽ ആരും തന്നെ ഒരക്ഷരം പോലും മിണ്ടുന്നില്ല. നിസ്കാരാനന്തരം നബിയുടെ അടുത്തുചെന്നു സലാം ചൊല്ലിയാൽ അവിടുന്ന് സലാം മടക്കിയോ എന്നു ഞാൻ സംശയിച്ചുപോകും.

			നബിയുടെ സമീപ സ്ഥലത്തുവെച്ച് ഞാൻ നമസ്കരിക്കുകയും അവിടുത്തെ നേരെ ഒളിഞ്ഞു നോക്കുകയും ചെയ്തു. അപ്പോൾ അവിടുന്ന് തിരിഞ്ഞുകളയും. എന്റെ ദൃഷ്ടി തിരിച്ചാൽ എന്നെ നോക്കുകയും ചെയ്യും. ഒരു ദിവസം ഒരു സ്നേഹിതനും പിതൃവ്യ പുത്രനുമായ അബു ഖതാദയുടെ അടുത്തു ചെന്നു ഞാൻ സലാം ചൊല്ലി. അദ്ദേഹം സലാം മടക്കുന്നില്ല. ഞാൻ അല്ലാഹുവിനെയും റസൂലിനെയും സ്നേഹിക്കുന്ന ആളാണെന്ന് നീ അറിയുകയില്ലെ എന്ന് അല്ലാഹുവിൽ ആണയിട്ടു കൊണ്ട് അദ്ദേഹത്തോട് ഞാൻ ചോദിച്ചു. ആവർത്തിച്ചു രണ്ടുപ്രാവശ്യം ചോദിച്ചിട്ടും അദ്ദേഹം മിണ്ടുന്നില്ല.

			മൂന്നാമത്തെ ചോദ്യത്തിന് ‘ആവോ, അല്ലാഹു അഅ്ലം’ എന്നായിരുന്നു അദ്ദേഹത്തിന്റെ മറുപടി. ഇരുനേത്രങ്ങളിൽ നിന്നും ബാഷ്പം ഒഴുക്കിക്കൊണ്ട് ഞാൻ തിരിച്ചുനടന്നു.

			ധാന്യ വിൽപ്പനാർഥം സിറിയയിൽ നിന്നു മദീനയിൽ വന്ന ഒരു കർഷകൻ എന്നെ സംബന്ധിച്ചു ബജാറിലുള്ള ചിലരോടന്വേഷിച്ചപ്പോൾ അവർ എന്റെ നേരെ വിരൽച്ചൂണ്ടിക്കാണിച്ചുകൊടുത്തു. ഗസ്സാൻ വംശജനായ ക്രിസ്തീയ രാജാവിന്റെ ഒരു കത്തുമായി അവൻ എന്നെ സമീപിച്ചു. കത്തു വാങ്ങി വായിച്ചുനോക്കുമ്പോൾ അതിന്റെ ഉള്ളടക്കം ഇങ്ങനെയായിരുന്നു:

			“എന്തെന്നാൽ നിന്റെ നേതാവ് നബി നിന്നോട് വഴക്കടിച്ചു നിൽക്കുകയാണെന്ന് ഞങ്ങളറിഞ്ഞു. അതിൽ തീരേ കുണ്ഠിതപ്പെടേണ്ടതില്ല. ഇങ്ങോട്ട് വരിക. സർവ്വവിധ സഹായങ്ങളും ചെയ്തുതരാൻ ഞങ്ങൾ സന്നദ്ധരാണ്.” ഈ കത്ത് അതിഭയങ്കരമായൊരു വിപത്തിന്റെ സൂചനയാണെന്ന് കരുതി അതിനെ ഞാൻ അഗ്നിക്കിരയാക്കി. നാൽപ്പതാം ദിവസം ഭാര്യയെ സമീപിക്കരുതെന്നുള്ള അവിടുത്തെ നിരോധാജ്ഞയുമായി ഒരു ദൂതൻ എന്നെ സമീപിച്ചു. ഞാൻ വിവാഹമോചനം നടത്തണമോ എന്ന് അദ്ദേഹത്തോട് ചോദിച്ചു. വേണ്ടാ അവളെ സമീപിക്കരുതെന്ന് മാത്രമേയുള്ളൂവെന്ന് അദ്ദേഹം മറുപടി പറഞ്ഞു.

			എന്റെ രണ്ട് സുഹൃത്തുക്കൾക്കും ഇതേ പ്രകാരത്തിലുള്ള നിരോധാജ്ഞ അവിടുന്ന് നൽകിയിരുന്നു. നമ്മെ വലയം ചെയ്ത പ്രശ്നത്തിനൊരു പരിഹാരം ലഭിക്കുന്നതുവരെ നീ സ്വഗൃഹത്തിൽ പോയി താമസിച്ചുകൊള്ളുകയെന്ന് ഞാൻ ഭാര്യയെ അറിയിക്കുകയും അതനുസരിച്ച് അവൾ പ്രവർത്തിക്കുകയും ചെയ്തു. വൃദ്ധനും അബലനുമായ ഹിലാലിനെ ശുശ്രൂഷിക്കുന്നതിൽ നിന്നു എന്നെ തടയരുതെന്ന് അദ്ദേഹത്തിന്റെ ഭാര്യ കേണപേക്ഷിച്ചതിന്റെ ഫലമായി ദാമ്പത്യപരമായ സുഖസന്തോഷങ്ങളനുഭവിക്കാതെ ശുശ്രൂഷ മാത്രം നടത്തുന്നതിന് ആ സ്ത്രീക്ക് അവിടുന്ന് അനുമതി നൽകി.

			ഇങ്ങനെയുള്ള ഒരു അനുമതി ഞാനും വാങ്ങാനായി എന്റെ കുടുംബക്കാരിൽ പലരും എന്നെ നിർബന്ധിച്ചെങ്കിലും എന്റെ ശാരീരികമായ പ്രത്യേക സാഹചര്യങ്ങളോർത്ത് ഞാനതിന് മുതിർന്നില്ല. പത്തുദിവസം എന്റെ ജീവിതം ഇതേ നിലയിൽതന്നെ തുടർന്നു. നിസ്സഹകരണത്തിന്റെ അമ്പതാം ദിവസത്തിലെ പ്രഭാത നിസ്കാരാനന്തരം സൽഅ് പർവ്വതത്തിന്റെ കൊടുമുടിയിൽ നിന്നു ആരോ ഉച്ചത്തിൽ ‘കഅ്ബെ, നീ സന്തോഷിക്കുക’യെന്ന് വിളിച്ചു പറയുന്ന ശബ്ദം എന്റെ ശ്രവണപുടത്തിൽ പതിഞ്ഞു.

			സന്തോഷകരമായ ആ വാർത്ത കേട്ട മാത്രയിൽ ഞാൻ സുജൂദിൽ വീണുപോയി. ഞങ്ങളുടെ ‘തൗബ’ സ്വീകരിക്കപ്പെട്ട വാർത്ത അവിടുന്ന് അനുയായികളെ അറിയിച്ചിട്ടുണ്ടായിരുന്നു. ഞങ്ങളെ ആശീർവദിക്കാനായി ജനങ്ങൾ തുരുതുരെ പുറപ്പെട്ടു. അതിനായി ഒരാൾ കുതിരപ്പുറത്തു പുറപ്പെട്ടെങ്കിലും വിളിച്ചുപറഞ്ഞ ശബ്ദമാണ് ആദ്യമായി കേട്ടത്. വിളിച്ചുപറഞ്ഞ ആൾ എന്റെ അടുത്തെത്തിയപ്പോൾ എന്റെ ശരീരത്തിലുണ്ടായിരുന്ന രണ്ടു വസ്ത്രങ്ങൾ ഞാൻ അദ്ദേഹത്തിനഴിച്ചു കൊടുക്കുകയും തൽക്കാലത്തേക്ക് രണ്ടു വസ്ത്രങ്ങൾ വായ്പ വാങ്ങി ധരിക്കുകയും ചെയ്തു.

			ഞാൻ ഉടനെ പള്ളിയിലേക്ക് തിരിച്ചു. നബിയും അനുയായികളും അവിടെ ഇരിക്കുന്നുണ്ടായിരുന്നു. ത്വൽഹതുബ്നു ഉബൈദുല്ല (റ) ദ്രുതഗതിയിൽ വന്ന് എനിക്ക് ഹസ്തദാനം ചെയ്യുകയും ആശീർവ്വാദം നൽകുകയും ചെയ്തു. പ്രസന്നവദനനായിക്കൊണ്ട് നബിയും എന്നെ ആശീർവദിച്ചു. അവിടുത്തെ സന്നിധിയിൽ ഇരുന്നുകൊണ്ട് ഞാൻ ഇങ്ങനെ പറഞ്ഞു:

			“എന്റെ പശ്ചാതാപം സ്വീകരിച്ചതിന്റെ നന്ദിയായി എന്റെ സർവ്വധനവും അല്ലാഹുവിനും റസൂലിനും സംഭാവന നൽകാൻ തീരുമാനിച്ചിരിക്കുന്നു.” അൽപ്പം സൂക്ഷിച്ചുവെച്ചു ബാക്കി ഭാഗം കൊടുക്കുന്നതാണ് ഉത്തമമെന്ന് നബി പറയുകയും ഞാനത് സ്വീകരിക്കുകയും ചെയ്തു. പിന്നെ ഞാൻ ഇങ്ങനെ പറഞ്ഞു: “സത്യമാണ് എന്നെ രക്ഷിച്ചത്. എന്റെ ആയുഷ്കാലം മുഴുവനും സത്യമേ പറയുകയുള്ളൂവെന്ന് ഞാൻ ദൃഢപ്രതിജ്ഞ ചെയ്യുന്നു.”

			കഅബ് പറയുന്നു: “സത്യം പറഞ്ഞതുകൊണ്ട് എന്നെപ്പോലെയുള്ള നേട്ടം കൈ വന്ന മറ്റാരെയും ഞാൻ കണ്ടിട്ടില്ല. ഞാനിത് പറഞ്ഞതു മുതൽ മനഃപൂർവ്വം ഒരൊറ്റകളവുപോലും പറഞ്ഞിട്ടില്ല.”

			ഭാവിയിലും അല്ലാഹു എന്നെ അതിൽ നിന്നു രക്ഷിക്കുമെന്നാണ് എന്റെ പ്രതീക്ഷ. കളവു പറഞ്ഞു തടിതപ്പിയ മുനാഫിഖുകളെ അധിക്ഷേപിച്ചും സത്യം പറഞ്ഞവരെ പുകഴ്ത്തിയും ഖുർആനിലെ ചില വചനങ്ങൾ അവതരിക്കുകയുണ്ടായി. ഞാനും വ്യാജം പറഞ്ഞിരുന്നുവെങ്കിൽ കപടവിശ്വാസികളെപ്പോലെ നാശ ഗർത്തത്തിലാപതിച്ചുപോകുമായിരുന്നേനെ. ഇസ്‌ലാം മതാവലംബം കഴിച്ചാൽ നബിയോട് സത്യം പറയാനുള്ള ഭാഗ്യം കൈവന്നതിനേക്കാൾ വമ്പിച്ചൊരനുഗ്രഹം അല്ലാഹു എനിക്ക് ചെയ്തിട്ടുണ്ടെന്ന് ഞാൻ കരുതുന്നില്ല.

			ഏറെ തെറ്റുധരിച്ച ഒരായത്താണ് തൗബയിലെ 122) മത്തേത്.  ചിലർ യുദ്ധത്തിന് പോവുമ്പോൾ ബാക്കി ചിലർ ഇസ്‌ലാം പഠിക്കട്ടെ എന്നാണ് അതിനെ പൊതുവെ വ്യാഖ്യാനിക്കപ്പെടാറ്. സയ്യിദ് ഖുതുബ് (റ) പക്ഷേ അടർക്കളത്തിൽ നിന്നും ഇസ്‌ലാമിനെ മനസ്സിലാക്കട്ടെ എന്നാണതിനെ വായിച്ചത്. കാരണം കേവലം കിതാബോതാനുള്ള യാത്രക്ക് നഫർ എന്ന് പറയുകയില്ല എന്നാണദ്ദേഹത്തിന്റെ വിശദീകരണം. അല്ലെങ്കിലും അടങ്ങിയിരിക്കുന്ന (ഖുഊദ്) പ്രകൃതത്തേക്കാൾ ചടുലമായ (ഹറകീ) പ്രവർത്തനങ്ങളാണ് ഇസ്്ലാം പ്രത്യക്ഷീകരിക്കുന്നതെന്നാണ് അദ്ദേഹത്തിന്റെ നിരീക്ഷണം.

			നിഷേധികളോട് സന്ധിയില്ലാ പോരാട്ടമാണ് വേണ്ടത് ഏതുഘട്ടത്തിലും ഈമാനിന്റെ ഉഛസ്ഥായിയിലാവുക വിശ്വാസത്തിന്റെ ഭാഗമാണ്  എന്തിലും സന്ദേഹിച്ച്, അന്തിച്ച് നില്‍ക്കൽ കാപട്യത്തിന്റെ ലക്ഷണമാണ്. ഇവ സൂചിപ്പിച്ച് വിശ്വാസികളുടെ വിഷയത്തിൽ വളരെ ജാഗ്രതയും കരുതലും പ്രവാചക സ്വഭാവത്തിന്റെ പ്രത്യേകതയാണെന്നും ആര് പിന്തിരിഞ്ഞ് കളഞ്ഞാലും സർവ്വശക്തനായ റബ്ബ് നിങ്ങളുടെ കൂടെയുണ്ടാവും എന്ന സാന്ത്വന സ്പർശത്തിൽ തൗബ: അധ്യായം സമാപിക്കുന്നു.

			മക്കീ സൂറത്തുകളിലെ പ്രധാന പ്രതിപാദ്യ വിഷയങ്ങളായ തൗഹീദിന്റെ സ്ഥാപനം, ശിർക്കിന്റെ ഖണ്ഡനം, പ്രവാചകത്വം, മരണാനന്തരജീവിതം, പ്രതിഫലനടപടി മുതലായവയും അവയുമായി ബന്ധപ്പെട്ട കാര്യങ്ങളും തന്നെയാണ് സൂറ: യൂനുസിലെ മുഖ്യ ഊന്നലുകൾ. 98-ാം വചനത്തിൽ യൂനുസ് (അ)ന്റെ ജനതയെപറ്റി പരാമർശിക്കുന്നുണ്ട്. സൂറത്ത് യൂനുസ് എന്ന നാമകരണത്തിന് കാരണമതാണ്.

			ബി.സി എട്ടാം നൂറ്റണ്ടിൽ ഇസ്രയേലിന്റെ വടക്കൻ പ്രദേശമായ നീനുവയിലേക്ക് നിയോഗിതനായ പ്രവാചകനായാണ് യൂനുസ് (അ) പരിചയപ്പെടുത്തുന്നത്. ബൈബിളിലെ യോനായുടെ പുസ്തകത്തിലെ കേന്ദ്ര കഥാപാത്രവും ഈ പ്രവാചകനാണ്. മത്സ്യത്തിന്റെ വായിലകപ്പെട്ട ആ പ്രവാചകനെ കുറിച്ചു വിശുദ്ധ ഖുർആനിൽ സാഹിബുൽ ഹൂത്,ദുന്നൂൻ (മത്സ്യസഹവാസി) എന്നീ പേരുകളും ഉപയോഗിക്കപ്പെട്ടിട്ടുണ്ട്.

			ഒരു രാജ്യം [രാജ്യക്കാർ] വിശ്വസിക്കുകയും, എന്നിട്ടതിന്റെ വിശ്വാസം അതിന് പ്രയോജനപ്പെടുകയും ആയിക്കൂടെ?; യൂനുസിന്റെ ജനത അല്ലാത്ത. അവർ വിശ്വസിച്ചപ്പോൾ, അവരിൽ നിന്ന് ഇഹലോക ജീവിതത്തിൽ അപമാനത്തിന്റെ ശിക്ഷയെ നാം നീക്കം ചെയ്തു; ഒരു സമയംവരെ അവർക്ക് നാം സുഖം നൽകുകയും ചെയ്തു.  (10:98)

			109 ആയത്തുള്ള ഈ സൂറയിൽ തങ്ങളുടെ ശിക്ഷ വന്ന് മൂടും മുമ്പ് ആബാലവൃദ്ധം അല്ലാഹുവിലേക്ക് മടങ്ങിയെന്നും നാഥനോട് അനുതപിക്കുകയും ചെയ്തുവെന്നും പ്രഖ്യാപിക്കുന്നു. ഒരു പക്ഷേ ഒരു ജനത ഒന്നടങ്കം നന്നാവുന്ന ചരിത്രം ഈ സൂറ: യിൽ മാത്രമാവും വന്നിട്ടുണ്ടാവുക.

			ഖുർആനിന്റെ സൂക്തങ്ങളും അവയുടെ അവതരണപശ്ചാത്തലവും സാധാരണക്കാരനായ ഒരു മനുഷ്യനാവുന്നതും വിശാലമായ പ്രപഞ്ചത്തിന്റെ തുടക്കവും അല്ലാഹുവിന്റെ ഉണ്മയുടെ ദൃഷ്ടാന്തങ്ങളായാണ് സൂറ: തുടക്കം മുതലേ അവതരിപ്പിക്കുന്നത്. തുടർന്ന് സൂര്യ-ചന്ദ്രാദികളുടെ കണക്കും അവയുടെ ധർമ്മവും കൃത്യമാണെന്നും ബോധമുള്ളവർക്ക് അവയുടെ കണക്കിലും രാപകലുകളുടെ മാറിവരലിലുമെല്ലാം അല്ലാഹുവിന്റെ ഏകത്വത്തിന്റെ ദൃഷ്ടാന്തങ്ങളാണെന്നാണ് സൂറ: യൂനുസിലെ 6 വരെ സൂക്തങ്ങൾ പഠിപ്പിക്കുന്നത്. (ഗോള ശാസ്ത്രത്തിലേക്കുള്ള ഒരുപാട് വാതായനങ്ങൾ മലർക്കെ തുറന്നു വെക്കുന്ന സൂറയിലെ 5ാം സൂക്തം പ്രത്യേകം പഠിക്കേണ്ടതാണ്.)

			ഈ പ്രാപഞ്ചിക പ്രതിഭാസങ്ങളെ മന:പൂർവം ഗൗനിക്കാത്ത, പരലോക ഭീതിയില്ലാത്തയാളുകൾക്കും നരകമാണെന്നും തങ്ങളുടെ വിശ്വാസം കാരണത്താൽ സന്മാർഗം സിദ്ധിച്ചവർ സ്വർഗ പ്രവേശം സാധ്യമായവരുമാണെന്നാണ് 10 വരെ ആയത്തുകൾ സൂചിപ്പിക്കുന്നത്. വ്യക്തികളെ അസുഖം, വിപത്ത്, ദുരിതം എന്നിവ ബാധിക്കുമ്പോൾ അവർക്കുണ്ടാകുന്ന മാനസിക അവസ്ഥയെക്കുറിച്ചും പ്രത്യക്ഷമായ ഉത്കണ്ഠ, പ്രക്ഷുബ്ധത, ബലഹീനത, എന്നിവ ബാധിക്കുന്നതിനെക്കുറിച്ചുള്ള വിവരണവും ഖിലാഫത്താണ് ഭൂമിയിൽ നിർവ്വഹിക്കാനുള്ള നിങ്ങളുടെ ധർമമെന്നുമുള്ള ഓർമപ്പെടുത്തലാണ് 14 വരെ ആയത്തുകൾ. ഖുർആൻ കൊണ്ട് അവരെ പ്രബോധനം നടത്തുന്നത് അവർക്കസഹനീയമാണെന്നും അതിലെ പലതും അവരുടെ ഉറക്കം കെടുത്താൻ പോന്നതാണെന്നും അവർ വിളിച്ച് പ്രാർഥിക്കുന്ന വസ്തുക്കളൊന്നും അവർക്ക് ഉപകാരമോ ശുപാർശ പോലുമോ ചെയ്യാൻ കഴിയുന്നതല്ലെന്നും ബോധ്യപ്പെടുത്തുന്നതാണ് 18 വരെ സൂക്തങ്ങൾ.  ആദിയിൽ പ്രപഞ്ചത്തിൽ എല്ലാം ഒന്നായിരുന്നുവെന്നും തുടർന്ന് ഓരോ സമൂഹത്തിനും അതിന്റേതായ ജീവിത രീതികളുണ്ടായെന്നും അദൃശ്യജ്ഞാനം റബ്ബിൽ മാത്രം പരിമിതമാണെ
ന്നുള്ള ലളിത സുന്ദര സത്യമാണ് 20 വരെ സൂക്തങ്ങളിലുള്ളത്.

			മനുഷ്യ സൃഷ്ടിപ്പിന്റെ വ്യത്യസ്തതകളും വ്യതിരിക്തയും വ്യക്തമാക്കുന്ന ചില അടയാളങ്ങൾ എടുത്ത് പറഞ്ഞ് ഋജുവായ വഴിയിലേക്കും തദ്വാരാ സമാധാന ഗേഹ / സ്വർഗത്തിലേക്കുമാണ് നാഥൻ നിങ്ങളെ ക്ഷണിക്കുന്നതെന്നും ഓർമപ്പെടുത്തുകയാണ് 25 വരെ ആയത്തുകൾ. സത്കർമ്മങ്ങൾക്ക് സത്ഫലവും സ്വർഗമാവുന്ന റിവാർഡും ഉണ്ടെന്നും നേരെ മറിച്ചാണെങ്കിൽ ഓരോരുത്തരും അവരവരുടെ കർമഫലം നേരിടേണ്ടി വരുമെന്ന ലളിതസത്യം അനാവരണം ചെയ്യുന്നത് 30 വരെ സൂക്തങ്ങളിൽ കാണാം.

			അല്ലാഹുവിന്റെ അപരിമേയമായ കഴിവുകളുടെ ചില ചിത്രങ്ങൾ സമർപ്പിച്ച് മനുഷ്യവിധിയുടെ വളരെ ഉപരിയാണ് ദൈവഹിതമെന്ന് സ്ഥാപിക്കുകയും മനുഷ്യരിലധികവും ഊഹാധിഷ്ഠിതമായ ജീവിതമാണ് നയിക്കുന്നതെന്നും വിവരങ്ങളെല്ലാം റബ്ബിങ്കൽ മാത്രം പരിമിതമാണ് എന്നാണ് 36 വരെ സൂക്തങ്ങൾ ബോധ്യപ്പെടുത്തുന്നത്.

			പിന്നീട് ഖുർആന്റെയും പ്രവാചകന്റേയും സത്യത ഊന്നിപ്പറയുകയും അത് നിഷേധികൾ പോലും സ്വമനസ്സാലെ അംഗീകരിക്കുകയും തുടർന്നവർ കണ്ണ് / കാത് അടച്ച് നിഷേധിക്കുകയും ചെയ്യുകയാണെന്നും അവരത് കാണാനോ കേൾക്കാനോ ശ്രമിച്ചിരുന്നുവെങ്കിൽ അവർക്കതിനാവുമായിരുന്നു എന്നുമാണ് 43 വരെ സൂക്തങ്ങൾ ഉറക്കെ വിളിച്ചു പറയുന്നത്.

			അല്ലാഹു ആരോടും അക്രമം പ്രവർത്തിക്കില്ലെന്നും പരലോകത്ത് ആരെങ്കിലും നഷ്ടപ്പെട്ടവനാവുന്നുവെങ്കിൽ സ്വയംകൃതാനർഥമാണെന്നും അവസാന വിചാരണ നാഥന്റെ അടുക്കൽ തന്നെയാണെന്നും ഓരോ സമൂഹത്തിലേക്കും പ്രവാചക നിയോഗം നടന്നിട്ടുണ്ടെന്നും ആരോടും തരിമ്പും അനീതി ചെയ്യപ്പെടില്ലെന്നുമുള്ള പാഠങ്ങളാണ് 47 വരെ ആയത്തുകൾ.

			പ്രബോധിതർക്ക് നിർബന്ധമായും സ്വർഗമോ നരകമോ പതിച്ചു നല്‍കുവാൻ പ്രവാചകനാവില്ലെന്നും സ്വകർമഫലമായി ശിക്ഷ വന്നു പതിക്കുമ്പോൾ വേവലാതി എന്തിനാണെന്നുമുള്ള ചോദ്യങ്ങളാണ് 52 വരെ സൂക്തങ്ങൾ പങ്കുവെക്കുന്നത്.

			പരലോകത്തിന്റെ സത്യത ബോധ്യപ്പെടുത്തുന്ന ചില യാഥാർഥ്യങ്ങളാണ് തുടർന്ന് 56 വരെ ആയത്തുകളിൽ അവതരിപ്പിക്കുന്നത്. ഖുർആന്റേയും പ്രവാചകന്റേയും ദൗത്യങ്ങളും ധർമങ്ങളുമാണ് തുടർന്ന് 61 വരെ സൂക്തങ്ങളിലുള്ളത്.

			ഈ സത്യം അംഗീകരിക്കുകയും സൂക്ഷിക്കുകയും ചെയ്താൽ ശരിയായ വിലായത്തിന്റെ മർതബയിലേക്ക് (ഔലിയാ പട്ടത്തിലേക്ക്) ഉയരുവാനും സ്വർഗ പ്രവേശം സാധ്യമാവുമെന്നാണ് 64 വരെ ആയത്തുകൾ ഉദ്ബോധിപ്പിക്കുന്നത്.

			തുടർന്ന് പ്രബോധകനായ റസൂലിനെ സാന്ത്വനിപ്പിക്കുന്നതോടൊപ്പം നിഷേധികൾ തെറ്റിപ്പോവാൻ കാരണം ഊഹങ്ങളുടെ പിന്നാലെ പോയതാണെന്ന് ബോധ്യപ്പെടുത്തുകയുമാണ് 66 വരെ ആയതുകൾ. ശേഷം അല്ലാഹുവിന്റെ കഴിവിന്റെ വൈപുല്യവും ദൈവേതരരുടെ നിസ്സാരതയും ഉണർത്തി ബഹുദൈവ വിശ്വാസത്തിന്റെ പിടിയിൽ നിന്നും വിമോചിതനാവേണ്ട തിന്റെ ഗൗരവം ഉണർത്തുകയാണ് 70 വരെ സൂക്തങ്ങൾ.

			തുടർന്ന് മുൻ പ്രവാചകന്മാരുടെ ചരിത്രങ്ങളായി നൂഹ്, മൂസാ (അലൈഹിമുസ്സലാം) മാതൃകയായി അവതരിപ്പിച്ച് ഖുറൈശിലെ ബഹുദൈവ വിശ്വാസികൾക്കും സത്യത്തെ അവഗണിച്ച മറ്റുള്ളവർക്കും ചില പ്രത്യേക മാതൃകകൾ (ഉദാ: ഫിർഔന്റെ ശവം) എടുത്തു പറയുകയാണ് 92 വരെ നീണ്ടുനില്‍ക്കുന്ന ആയത്തുകൾ. 

			തുടർന്ന് ബനൂ ഇസ്രായീലിന്റെ നല്ല നാളുകളും സത്യബോധ്യമുള്ള പുരോഹിതന്മാരേയും അവരുടെ മുമ്പിൽ കൊണ്ടു വന്നിട്ട് സൂറ: യുടെ പേരിന് നിദാനമായ യൂനുസ് (അ) ചരിത്രവും ആ ജനതയുടെ പ്രത്യേകതയും സൂചിപ്പിച്ചുകൊണ്ട് അല്ലാഹുവിന്റെ ഉതവിയാണ് വിശ്വാസമെന്നും ഉദ്ബോധനങ്ങളും വഅ്ളുകളും വിശ്വാസമില്ലാത്തവർക്ക് ഫലം ചെയ്തിട്ടില്ലെന്നും വ്യക്തമാക്കുകയാണ് 101 വരെ വാചകങ്ങൾ.

			നിഷേധികൾ അന്തിമ വിധിയാണ് കാത്തിരിക്കുന്നതെങ്കിൽ നാമും കാത്തിരിക്കാൻ തയ്യാറാണെന്നും അവസാന റൗണ്ടിൽ വിജയം വിശ്വാസികൾക്കുമാത്രമാണെന്നും ഉണർത്തുകയാണ് 103 വരെ സൂക്തങ്ങൾ.  തുടർന്ന് സത്യത്തിന്റെ വിഷയത്തിൽ ഇപ്പോഴും സന്ദേഹം വെച്ചുപുലർത്തുന്നവരോടുള്ള മുഖാമുഖവും സംവാദവുമാണ് പ്രവാചകനോട് ആഹ്വാനം ചെയ്യുന്നത്. ഋജുമാനസനായി നാഥനിലേക്ക് മടങ്ങാനും അക്രമികളുടെ വഴികേടിൽ നിന്നും വ്യത്യസ്തമായ ജീവിതം നയിക്കാനുള്ള ആഹ്വാനവുമാണ് 106 വരെ ആയത്തുകൾ.

			എന്തെങ്കിലും വിപത്ത് ബാധിച്ചാൽ അത് തടയാനോ നന്മ വരുന്നെങ്കിൽ അതിന്റെ ഗതി തിരിച്ചു വിടാനോ അല്ലാഹുവിന് മാത്രമേ കഴിയൂവെന്നും ആഗതമായ സത്യത്തിൽ വിശ്വസിക്കലും ആ മാർഗത്തിൽ സഹനത്തോടെ മുന്നേറലുമാണ് സത്യപ്രബോധകൻ എന്ന നിലക്ക് താങ്കൾക്ക് അഭിലഷണീയം എന്ന ആത്യന്തികമായ ഉദ്ബോധനത്തോടെ സൂറ: യൂനുസ് അവസാനിക്കുന്നു അടുത്ത അധ്യായമായ ഹൂദിലെ

			1-അലിഫ്-ലാം-റാ. ഒരു പ്രമാണഗ്രന്ഥമത്രെ ഇത്. അതിലെ വചനങ്ങൾ ആശയഭദ്രതയുള്ളതാണ്. പിന്നീടത് വിശദീകരിക്കപ്പെട്ടിരിക്കുന്നു. യുക്തിമാനും സൂക്ഷ്മജ്ഞാനിയുമായ അല്ലാഹുവിന്റെ അടുക്കൽ നിന്നുള്ളതത്രെ അത്.

			2 -എന്തെന്നാൽ അല്ലാഹുവിനെയല്ലാതെ നിങ്ങൾ ആരാധിക്കരുത്. തീർച്ചയായും അവങ്കൽ നിന്ന് നിങ്ങളിലേക്ക് നിയോഗിക്കപ്പെട്ട താക്കീതുകാരനും സന്തോഷവാർത്തക്കാരനുമത്രെ ഞാൻ.

			3 -നിങ്ങൾ നിങ്ങളുടെ രക്ഷിതാവിനോട് പാപമോചനം തേടുകയും എന്നിട്ട് അവനിലേക്ക് ഖേദിച്ചുമടങ്ങുകയും ചെയ്യുക. എങ്കിൽ നിർണിതമായ ഒരു അവധിവരെ അവൻ നിങ്ങൾക്ക് നല്ല സൗഖ്യമനുഭവിപ്പിക്കുകയും, ഉദാരമനസ്ഥിതിയുള്ള എല്ലാവർക്കും തങ്ങളുടെ ഉദാരതയ്ക്കുള്ള പ്രതിഫലം നൽകുകയും ചെയ്യുന്നതാണ്. നിങ്ങൾ തിരിഞ്ഞുകളയുന്ന പക്ഷം ഭയങ്കരമായ ദിവസത്തിലെ ശിക്ഷ നിങ്ങളുടെ മേൽ ഞാൻ നിശ്ചയമായും ഭയപ്പെടുന്നു.

			4 -അല്ലാഹുവിങ്കലേക്കാണ് നിങ്ങളുടെ മടക്കം. അവൻ എല്ലാകാര്യത്തിനും കഴിവുള്ളവനത്രെ.

			5 -ശ്രദ്ധിക്കുക: അവനിൽ നിന്ന് ഒളിക്കാൻ വേണ്ടി അവർ തങ്ങളുടെ നെഞ്ചുകൾ മടക്കിക്കളയുന്നു. ശ്രദ്ധിക്കുക: അവർ തങ്ങളുടെ വസ്ത്രങ്ങൾകൊണ്ട് പുതച്ച്മൂടുമ്പോൾ പോലും അവർ രഹസ്യമാക്കുന്നതും പരസ്യമാക്കുന്നതും അവൻ അറിയുന്നു. തീർച്ചയായും അവൻ നെഞ്ചുകളിലുള്ളത് അറിയുന്നവനാകുന്നു… (5 സൂക്തങ്ങളോടെ 11-ാം ജുസുഅ് അവസാനിക്കുകയും ചെയ്തു.) 

		

		
			ഖുർആൻ മഴ -11

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

		

		
			വിലപ്പെട്ടതെല്ലാം ദൈവമാർഗത്തിൽ സമർപ്പിച്ചവരേ, സന്തോഷവാർത്തയുണ്ട്!

		

		
			ഓരോ പ്രബോധകനും ചരിത്രത്തിൽ നിന്ന് പലതും ഉൾക്കൊള്ളാനുണ്ട്

			സൂറ: ഹൂദ് ഏകദേശം പൂർണമായും യൂസുഫ് 52 ആയതു വരെയുമാണ് ഈ ജുസുഇലുള്ളത്. ഹൂദും യൂസുഫും മക്കിയ്യാണ്. സൂറത്ത് ഹൂദും, അതിന്റെ സഹോദരികളായ സൂറകളും എന്നെ നരപ്പിച്ചു’ എന്നു നബി പറഞ്ഞതായി തിർമിദീ, ത്വബ്റാനീ, ഹാകിം മുതലായവർ ഉദ്ധരിച്ച ഹദീസുകളിൽ വന്നിരിക്കുന്നു. ഖിയാമത് നാളിലെ സ്ഥിതിഗതികളെ ക്കുറിച്ചും മറ്റും ശക്തമായ ഭാഷയിലുള്ള താക്കീതുകളും പരാമർശങ്ങളും അടങ്ങിയിട്ടുള്ള സൂറത്തുൽ വാഖിഅഃ മുതലായ ചില സൂറത്തുകളാണ് ‘സഹോദരികളായ സൂറത്തുകൾ’

			( هودٌ، والواقعةُ، والمرسلاتُ، وعمَّ يتَسَاءَلُونَ، وإِذَا الشَّمْسُ كُوِّرَتْ)

			കൊണ്ടുവിവക്ഷയെന്നു പ്രസ്തുത ഹദീസിന്റെ ചില രിവായതുകളിൽനിന്നു വ്യക്തമാകുന്നു. പ്രസ്തുത സൂറകളിലെ വിഷയങ്ങളുടെ ഗൗരവം നിമിത്തം എനിക്കു വേഗത്തിൽ നര പിടിപെട്ടുവെന്നത്രെ തിരുമേനി പറഞ്ഞതിന്റെ സാരം. 50 മുതൽ 60 കൂടിയുള്ള വചനങ്ങൾ ഹൂദി (അ) നെയും അദ്ദേഹത്തിന്റെ ജനതയെയും സംബന്ധിച്ചാണ്. ഈ അദ്ധ്യായത്തിന് സൂറത്ത് ഹൂദ് എന്ന നാമകരണത്തിന്റെ കാരണമതാണ്.

			സൂറയുടെ പേര് പ്രതിനിധീകരിക്കുന്നത് പോലെ പ്രവാചകന്മാരുടെ ചില വിശ്വാസപരമായ അടിസ്ഥാനങ്ങളാണ് അടങ്ങിയിരിക്കുന്നത്. മനുഷ്യചരിത്രത്തിലെ ദൈവിക വിശ്വാസ-സംസ്കരണ പ്രവർത്തനങ്ങളിലെ ഊന്നലാണ് പ്രധാന ലക്ഷ്യം. തുടർന്ന് സൂറ യൂസഫിന്റെ ആദ്യ പകുതിയിൽ പതിവ്രതനായ പ്രവാചകൻ യൂസുഫ് ബിൻ യഅ്ഖൂബ് ബിൻ ഇസ്ഹാഖ് ബിൻ ഇബ്രാഹിം (അലൈഹിമുസ്സലാം) വിവിധ തരത്തിലുള്ള പരീക്ഷണങ്ങളും അനുഭവിച്ചത് പറഞ്ഞ് പോവുന്നു. സ്വസഹോദരങ്ങളുടെ ഗൂഡാലോചനയിൽ തുടങ്ങി വിവിധ അഗ്നിപരീക്ഷണങ്ങൾ ഏകദേശം ക്രമത്തിൽ വിവരിക്കുന്നു.

			സൂറ: ഹൂദിന്റെ തുടക്കത്തിൽ, വർത്തമാനം ആരംഭിക്കുന്നത് ഖുർആൻ അതിന്റെ വാക്യങ്ങളിൽ അടങ്ങിയിരിക്കുന്ന ജ്ഞാനത്തെയും അതിന്റെ ആഴത്തേയും പരാമർശിച്ചാണ്.  കൂടാതെ അനുഗ്രഹങ്ങളോടൊപ്പം നല്ല വിഭവങ്ങൾ ആസ്വദിക്കാൻ ആഗ്രഹിക്കുന്നുവെങ്കിൽ പാപ മുക്ത ജീവിതം നയിക്കാൻ വിശ്വാസികളെ ആഹ്വാനം ചെയ്യുന്നു. എങ്കിലവർക്ക് നല്ല ജീവിതം നൽകാനും, അവരുടെ പാപമോചനത്തിനുമുള്ള സാഹചര്യം ഒരുക്കി കൊടുക്കുമെന്നാണ് ആമുഖമായി ആദ്യ 5 ആയതുകളിൽ സൂചിപ്പിക്കുന്നത്.

			അവിശ്വാസികളും തിന്മ ചെയ്തവരുമായവരുടെ കൂട്ടത്തിനും വിശ്വസിക്കുകയും നീതി പ്രവർത്തിക്കുകയും ചെയ്തവരുടെ കൂട്ടത്തിനും അവരർഹിക്കുന്ന വിഭവങ്ങളും വാസയോഗ്യമായ ഇടങ്ങളും ഒരുക്കിയിട്ടുണ്ടെന്നും രണ്ടാം വിഭാഗത്തിന് വേണ്ടി മാത്രം പ്രത്യേക പ്രതിഫലവും പാപമോചനവും വാഗ്ദാനം ചെയ്യുന്നതാണ് 11 വരെ സൂക്തങ്ങൾ. തുടർന്ന് നിഷേധികളായവരുടെ പരിഹാസങ്ങളിലോ ഭീഷണികളിലോ പെട്ടുപോവരുതെന്നും അനുക്രമം ലക്ഷ്യത്തിലേക്ക് മുന്നേറണമെന്നു മൂസാ പ്രവാചകന്റെ മാതൃക കാട്ടി ധൈര്യം പകരുകയും പരലോക ബോധമില്ലാത്തതാണ് ധിക്കാരികളുടെ നെഗളിപ്പിന് കാരണമെന്നും ഇരുലോകവും നഷ്ടപ്പെട്ട ദുർഭഗരാണവർ എന്നും പ്രസ്താവിക്കുന്നു. താങ്കളുടെ കൂടെ വിശ്വാസികളായി ചേർന്നവർക്ക് സ്വർഗീയ ശാശ്വത സമാധാനവും സന്തോഷം നിറഞ്ഞ ജീവിതവും ഉറപ്പാണെന്നും അറിയിക്കുന്നു. ഇവയാണ് 23 വരെ സൂക്തങ്ങളിൽ പറയുന്നത്.

			മുൻ പ്രവാചകന്മാരുടെ ചരിത്രത്തെ സംക്ഷിപ്തമായി അവതരിപ്പിക്കുന്നതിന്റെ മുന്നോടിയായി അന്ധനും ബധിരനും, കാഴ്ചയും കേൾവിയും ഉള്ളവൻ എന്നിങ്ങനെ പ്രബോധിതരെ ആലങ്കാരികമായി രണ്ടു വിഭാഗങ്ങളായി തിരിക്കുന്നുണ്ട് 24-ാം ആയതിൽ.  ശേഷം നൂഹ്, ഹൂദ്, സ്വാലിഹ്, ഇബ്രാഹീം, ലൂത്വ്, ശുഐബ്, മൂസാ (അലൈഹിമുസ്സലാം) എന്നിവരുടെ നേതൃത്വത്തിലുള്ള പ്രബോധന ചരിത്രവും അവർ കൊണ്ടുവന്ന സത്യത്തിന്റെ വിജയവുമെല്ലാം 100 ആയതുകൾ വരെ നിറഞ്ഞ് നിൽക്കുന്നു. തൗഹീദ് പറയുന്നതോടൊപ്പം സമൂഹത്തിലെ ധാർമികച്യുതികൾ പറയുന്നതിൽ ഇവരാരും വീഴ്ച വരുത്തിയിട്ടില്ല എന്നത് പ്രത്യേകം ശ്രദ്ധിക്കേണ്ടതാണ്.

			പ്രസ്തുത സമൂഹങ്ങളിലിറങ്ങിയ ശിക്ഷകൾക്ക് അവരർഹരായിരുന്നുവെന്നും ഭീതിപ്പെടുത്തുന്ന പരിണതിയിലേക്കും അവിടെയുള്ള ശാശ്വത ശിക്ഷയുമാണ് അവരെ കാത്തിരിക്കുന്നത് എന്നുമാണ് 107 വരെ സൂക്തങ്ങൾ പഠിപ്പിക്കുന്നത്. എന്നാൽ തൊട്ടടുത്ത സൂക്തത്തിൽ സുഭഗരായ വിശ്വാസികൾക്ക് ആത്മീയമായ ഔന്നത്യവും പാരത്രിക വിജയത്തിന്റെയും ജീവിതവും അണമുറിയാത്ത അനുഗ്രഹങ്ങളുമുണ്ടെന്ന് അതോടൊപ്പം സന്തോഷവാർത്ത അറിയിക്കുകയും ചെയ്യുന്നു. തുടർന്ന് മുഹമ്മദ് നബി (സ) യെ സാന്ത്വനിപ്പിക്കുകയാണ് റബ്ബ് ചെയ്യുന്നത്. മൂസാ (അ) തന്റെ വേണ്ടപ്പെട്ടവർക്കിടയിൽ അഭിപ്രായ വ്യത്യാസത്തിന് നിമിത്തമായിട്ടുണ്ടെങ്കിൽ താങ്കൾക്കും ആ അനുഭവമുണ്ടാവാമെന്നും സത്യമാർഗത്തിൽ അടിയുറച്ച് (ഇസ്തിഖാമ:) നിൽക്കുകയാണ് പ്രബോധകർക്ക് പ്രഥമമായി വേണ്ടഗുണം അക്രമികളെ തിരിച്ചറിയാൻ താമസിക്കരുതെന്നും പ്രാർഥനയും പ്രവർത്തനവും ക്ഷമയുമായി ഏറ്റെടുത്ത പ്രബോധന മാർഗത്തിൽ പ്രവർത്തിക്കുക എന്നതാണ് താങ്കളുടെ ഉത്തരവാദിത്വമെന്നും ഉണർത്തുകയാണ് 115 വരെ സൂക്തങ്ങൾ. ശേഷം സൂറ: യുടെ അവസാനം വരെ ഉപരിസൂചിത ചരിത്രങ്ങളിൽ നിന്നും സംഭവലോകത്ത് നാം മനസ്സിലാക്കേണ്ട വസ്തുതകളെന്തൊക്കെ ആണെന്നും അതിനുള്ള മുന്നൊരുക്കം എങ്ങിനെ നടത്തണമെന്നുമുള്ള ചില ആത്മ വിചാരങ്ങളാണ്. അത് നബിയോട് മാത്രമല്ല; പ്രത്യുത ഓരോ പ്രബോധകനും ചരിത്രത്തിൽ നിന്നും പലതും ഉൾകൊള്ളാനുണ്ട് എന്ന് ഓർമപ്പെടുത്തുകയാണ് ഹൂദ് 123 വരെ സൂക്തികൾ. 

			തുടർന്ന് സൂറ: യൂസുഫിലെ 52 വരെ ആയത്തുകളാണ് ഈ ജുസ്ഇലുള്ളത്.

			യൂസുഫിലും സഹോദരിലും ചില ദൃഷ്ടാന്തങ്ങളുണ്ട് (സൂറ യൂസുഫ് 12:7) എന്ന വാചകമാണ് ഈ അധ്യായത്തിന്റെ ആമുഖം. യൂസുഫെന്ന പുത്രന്റെ സ്വപ്നം തന്റെ പിതാവായ യഅ്ഖൂബ് പ്രവാചകനോട് തുറന്ന് പറയുന്നത് അധ്യായത്തിന്റെ ആരംഭത്തിൽ തന്നെ നാമറിയുന്നുണ്ട്. മോനാരോടും ഇത് പറയരുതെന്ന് പ്രബോധകനായ പിതാവ് തന്റെ മകന്റെ നല്ല ഭാവിയോർത്ത് ഉപദേശിക്കുന്ന ചിത്രീകരണത്തിൽ ( 12:4-5) തുടങ്ങുന്നു അധ്യായത്തിന്റെ ദൃശ്യാവിഷ്കരണം. സമാനമായ മറ്റൊരു രംഗം ഇബ്രാഹീം (അ) എന്ന പിതാവ് കാണുന്ന സ്വപ്നം പുത്രനോട് പങ്കുവെക്കുന്ന സ്വപ്നവും അതിന്റെ സാക്ഷാത്കാരത്തിന് പിതാവിനോടൊപ്പം പുത്രനും ജീവൻ സമർപ്പിക്കാൻ പോലും തയ്യാറാവുന്ന ചരിത്രവും(37: 102) ഖുർആൻ മറ്റൊരിടത്ത് പറയുന്നുണ്ട്. പാരന്റിംഗുകാര്‍ പറയുന്ന dream sharing അഥവാ സ്വപ്നങ്ങളൊക്കെയും പങ്കുവെക്കാനുള്ള മടിത്തട്ടാവണം കുടുംബകങ്ങളിലും സമൂഹങ്ങളിലും നാമിന്നനുഭവിക്കുന്ന പ്രധാനപ്പെട്ട ആശയവിനിമയ വിടവ് / കമ്മ്യൂണിക്കേഷൻ ഗ്യാപിന് പ്രധാന കാരണം.

			യൂസുഫിന്റെ സഹോദരന്മാരുടെ അദ്ദേഹത്തോടുള്ള അസൂയ ഒരിക്കലും പണത്തോടായിരുന്നില്ല എന്നത് ഈ അധ്യായത്തിലെ രണ്ടാമത്തെ പ്രധാന രംഗമാണ് !!

			“യൂസുഫും അവന്റെ സഹോദരനുമാണ് നമ്മുടെ പിതാവിന് നമ്മളെക്കാൾ ഇഷ്ടപ്പെട്ടവർ” (12: 8) എന്ന് പരസ്യമായി ചെറുപ്പത്തിലേ പ്രഖ്യാപിക്കുന്നുണ്ടവർ. 

			കൈയ്യിന്റെ ദാനത്തേക്കാൾ വേണ്ടപ്പെട്ടവരുടെ ഹൃദയത്തിന്റെ ദാനങ്ങൾ മക്കൾക്ക് വിലപ്പെട്ടതാണെന്ന്.  അതായിരുന്നു അവരുടെ അസൂയയുടെയും ഗൂഢാലോചനയുടേയും കേന്ദ്രബിന്ദു. പിതാവിന്റെ സ്നേഹത്തിലെ ഏറ്റക്കുറവ് പോലും മക്കളിൽ അസൂയാ കാരണമാവുകയും പ്രവാചകന്റെ വീടകം പോലും ഗൂഢാലോചനയുടെ കേന്ദ്രമായി പരിണമിക്കുകയും ചെയ്തുവെന്നു സാരം.

			രംഗം മുന്നോട്ട് പോവുമ്പോൾ 13-ാം സൂക്തത്തിലെ “അവനെ ചെന്നായ തിന്നുകളയുമെന്ന് ഞാൻ ഭയപ്പെടുന്നു”വെന്ന സ്നേഹനിധിയായ പിതാവ് യഅ്ഖൂബിന്റെ വർത്തമാനത്തിൽ നിന്ന് “ചെന്നായ” എന്ന അസാധാരണ വാക്ക് ആ മക്കൾ കേൾക്കുന്നു. അവരത് അദ്ദേഹത്തോട് തന്നെ അധികം താമസിക്കാതെ ഉപയോഗിച്ചു കളഞ്ഞുവെന്നത് പാരന്റിങ്ങിലെ ബോധപൂർവം ശ്രദ്ധിക്കേണ്ട സംഗതിയിയിലേക്കാണ് സൂചന നൽകുന്നത്. മക്കളുടെ മുമ്പിൽ നാമുപയോഗിക്കുന്ന പദപ്രയോഗങ്ങളിൽ പോലും ശ്രദ്ധിക്കണമെന്നാണ് ആ പരാമർശം നമ്മെ പഠിപ്പിക്കുന്നത്.

			യൂസഫി (അ)ന്റെ കുപ്പായം (ഖമീസ്) സൂറ: യിൽ 3 സന്ദർഭങ്ങളിൽ ആവർത്തിച്ചിട്ടുണ്ട്. ഒരു വസ്തു തന്നെ മൂന്നു സംഗതികളുടെ രൂപകമായി വരുന്നത് ക്ലാസിക്കൽ സാഹിത്യങ്ങളിൽ പോലും വിരളമാണ്; മൂന്നും മൂന്നു സന്ദർഭങ്ങൾ. 

			ഒന്ന് 12:18 ൽ സങ്കടത്തിന് കാരണമായാണ് കുപ്പായം ചിത്രീകരിക്കുന്നതെങ്കിൽ

			രണ്ട് 12:26-27 ൽ നിരപരാധിത്വം തെളിയിക്കുന്ന തെളിവായാണ് ബോധ്യപ്പെടുത്തുന്നത്.

			മൂന്ന് 12: 93 സന്തോഷവാർത്താ സൂചകവും.. 

			ഇന്ന് നിങ്ങളെ ദു:ഖിപ്പിക്കുന്നത് നാളെ നിങ്ങളുടെ നിരപരാധിത്വം തെളിയിക്കാനും അവസാനം സന്തോഷദായകവുമാണെന്നാണ് ആ കുപ്പായം പ്രതീകവത്കരിക്കുന്നത്.

			പാതിവ്രത്യം സ്ത്രീകളിൽ മാത്രമായി പരിമിതപ്പെടുത്തുന്ന നാട്ടു നടപ്പുശീലങ്ങൾ ധാർമ്മികമായി ശരിയല്ലെന്നും പുരുഷന്മാരിലും പാതിവ്രത്യം വളരെ വലിയതോതിൽ ബാധകമാണെന്നും 23-ാം സൂക്തം സൂചിപ്പിക്കുന്നു.  അഥവാ മക്കളിൽ വളർത്തു ദോഷം സംഭവിച്ചിട്ടുണ്ടെങ്കിൽ ആൺമക്കളിലും പെൺമക്കളിലും ഒരുപോലെ അത് പ്രകടമാവുമെന്നും ആ വാചകം പറയാതെ പറയുന്നുണ്ട്.

			രാജ്ഞിയുടെ മണിയറയിലെ ജാരനായി സസുഖം വാഴാമായിരുന്ന, നാട്ടിലെ സുന്ദരികളുടെ സങ്കല്‍പ കാമുകനായി യൂസുഫ് മണിയറക്ക് പകരം ജയിലറ തെരെഞ്ഞെടുക്കുന്നത് (12:33 ) ഒരു തണലും ലഭിക്കാത്ത നാളിൽ തണൽ ലഭിക്കുന്ന ഖിയാമത്ത് നാളുവരേക്കുമുള്ള സപ്തസുഭഗരിലേക്കുള്ള മാർഗമെന്തെന്ന് പ്രായോഗിക ജീവിതം കൊണ്ട് കാണിക്കുകയായിരുന്നു എന്ന് വേണം നാം മനസ്സിലാക്കാൻ. 

			തടവിൽ കഴിയുമ്പോഴും പിന്നീട് ഭക്ഷ്യമന്ത്രിയായപ്പോഴും യൂസുഫിനോടു അവർ പറഞ്ഞത് :

			“ഞങ്ങൾ നിങ്ങളെ സുകൃതവനായി കാണുന്നു.” എന്നാണ് (12:36, 78)

			തനിത്തങ്കം സാഹചര്യങ്ങളാൽ മാറില്ല എന്നർഥം !!

			അധികാരത്തിന്റെ ചക്കരക്കുടം കാണുമ്പോൾ കയ്യിട്ടു വാരാതിരിക്കാൻ മനസ്സിൽ കാത്തുസൂക്ഷിക്കേണ്ട ഒന്നാണ് യൂസുഫിന്റെ ആ സുകൃതം (ഇഹ്സാൻ).

			ആ നാട്ടിലെ സൊസൈറ്റി ലേഡികൾ പറഞ്ഞത് 51-ാം സൂക്തത്തിൽ പറയുന്നതിങ്ങനെ :

			“അല്ലാഹുവിന്റെ പരിശുദ്ധിയെ വാഴ്ത്തുന്നു! അയാളെപ്പറ്റി യാതൊരു തിൻമയും ഞങ്ങൾ അറിഞ്ഞിട്ടില്ല.” എന്ന അവരുടെ ഏറ്റുപറച്ചിലും വഞ്ചന എന്നിൽ നിന്നും ഉണ്ടായിട്ടില്ല, ഉണ്ടാവുകയുമില്ല എന്ന സത്യപ്രബോധകനായ യൂസുഫിന്റെ തുറന്നു പറച്ചിലോടും കൂടെ ജുസ്അ് 52-ാം ആയത്തിൽ അവസാനിക്കുന്നു.

		

		

			സ്ഥാനമാനങ്ങളിൽ പൊങ്ങച്ചം കാണിക്കുന്നത് നല്ല മനുഷ്യരുടെ രീതിയല്ല

			സൂറ: യൂസുഫ് 53 – 111, സൂറ: റഅ്ദ് മുഴുവനായും (43 ആയതുകൾ), സൂറ: ഇബ്രാഹീം മുഴുവനായും (52 ആയത്തുകൾ) ആണ് ഈ ജുസ്ഇലുള്ളത്.

			വമാ ഉബർരിഉ നഫ്സീ……

			ഇതാര് പറഞ്ഞുവെന്ന ദീർഘമായ ചർച്ചകൾ അസ്ഥാനത്താണ്.  യൂസുഫ് നബി തന്നെ പറഞ്ഞതായാലും ആ കുലസ്ത്രീ പറഞ്ഞതായാലും ഇനി മറ്റാരെങ്കിലും പറഞ്ഞതാണെങ്കിലും മനുഷ്യ ജീവിതത്തിന്റെ സന്ത്രാസങ്ങളെ ഹൃദ്യമായി അവതരിപ്പിച്ചിരിക്കുവാൻ ആ ആവിഷ്കാരത്തിനായി. 

			ഖുർആൻ ചർച്ചചെയ്യുന്ന നഫ്സ് (മനസ്സ്) മൂന്ന് വിധമാണെന്ന് മുഫസ്സിറുകൾ പറയുന്നു:

			1.നഫ്സ് അമ്മാറ:- “ഇന്നന്നഫ്സ ല അമ്മാറതുൻ ബി സ്സൂഇ”(യൂസുഫ് :53 ) തീർച്ചയായും നഫ്സ് തിന്മയെ പ്രേരിപ്പിക്കുന്നത് തന്നെ. ഈ വശത്തിലൂടെയാണ് പിശാച് മനുഷ്യനെ തെറ്റിലേക്കു പ്രേരിപ്പിക്കുന്നത്. തൗഹീദ്-രിസാലത്ത്-ആഖിറത് എന്ന ആയുധം കൊണ്ട് മാത്രമേ പിശാചിനെ തറപറ്റിക്കാൻ കഴിയൂ.

			2.നഫ്സ് ലവ്വാമ :- കുറ്റപ്പെടുത്തുന്ന മനസ്സ് (ഖിയാമ: 2) (മനസ്സാക്ഷി)-ചിലപ്പോൾ നാം സ്വയം നമ്മുടെ മനസ്സിനോട് സം‍വദിക്കാറില്ലേ? അത് ലവ്വാമ തലത്തിലുള്ള ആത്മഭാഷണമാണ്. തെറ്റ് ചെയ്താൽ നാം സ്വയം തന്നെ കുറ്റപ്പെടുത്താറില്ലേ? അതാണ് ലവ്വാമ.

			3.നഫ്സ് മുത്വമഇന്ന:- “ആഗ്രഹം പൂർത്തീകരിച്ചത് /സമാധാനം അടങ്ങിയത്“എന്നർത്ഥം.ദൈവ സ്നേഹം,ദൈവാനുസരണം,പരലോക ചിന്ത എന്നിവയ്ക്ക് സമ്പൂർണ്ണാധിപത്യമുള്ള സ്വയം സംസ്ക്കരിക്കപ്പെട്ട നഫ്സ്. (ഫജ്ർ : 27)

			നിങ്ങളുടെ ഗതകാലചരിത്രം നിങ്ങളെ ഏതു സാഹചര്യത്തിലും സഹായിക്കുകയും പിന്തുണയ്ക്കുകയും ചെയ്യുന്നതാണ്. അതിനെ കലർപ്പില്ലാതെ പരിപാലിക്കുക എന്ന അതിസൂക്ഷ്മ പാഠം നൽകുക കൂടി ചെയ്യുന്നുണ്ട് യൂസുഫ് അധ്യായം. “‍ശരണം! നിശ്ചയമായും അവനാണ് എന്റെ രക്ഷിതാവ്. അവൻ എന്റെ താമസം ക്ഷേമകരമാക്കിയിരിക്കുന്നു.” എന്ന് 23-ാം സൂക്തത്തിൽ പറഞ്ഞത് ശ്രദ്ധിച്ചു കാണുമല്ലോ?! തന്നെക്കൊണ്ടാവും അഥവാ തന്നെക്കൊണ്ടേ ആവൂ എന്ന് ബോധ്യപ്പെടുന്ന പദവികൾ ചോദിച്ചു വാങ്ങാമെന്നുള്ള സൂചന 54 ലുണ്ട്. 

			“യൂസുഫ് അത് തന്റെ മനസ്സിൽ ഗോപ്യമാക്കിവെച്ചുവെന്ന്” എന്ന് 12:77 ൽ പറയുന്നത് നാം നമ്മുടെ നിത്യജീവിതത്തിൽ പാലിക്കേണ്ട ഒരു ശീലമാണ്. നമ്മുടെ അടുത്തുള്ളവരിൽ നിന്ന് ചിലപ്പോൾ വേദനിപ്പിക്കുന്ന വാക്കുകൾ കേട്ടേക്കാം, അവയെ അവഗണിച്ച് അവരിൽ നിന്ന് പിന്തിരിയുക,പ്രതികരിക്കാൻ തിരക്കുകൂട്ടരുത്, മറച്ചുവെക്കൽ ഒരു നല്ല നന്മയാണ് എന്നിങ്ങനെയുള്ള അനുപമമായ അതി സൂക്ഷ്മ വ്യക്തിവികാസപാഠങ്ങൾ നല്കുന്നു.

			“പോയി യൂസുഫിനെയും സഹോദരനെയും അന്വേഷിച്ചു” എന്ന 87-ാം സൂക്തം വർഷങ്ങൾക്ക് മുമ്പ് നഷ്ടപ്പെട്ട മകനും ഈയിടെ മാത്രം നഷ്ടപ്പെട്ട മകനും മാതാപിതാക്കളുടെ മനസ്സിൽ ഇപ്പോഴും ഒരുപോലെയാണെന്ന് പഠിപ്പിക്കുന്നു. സർവോപരി എത്ര കൊല്ലം മുമ്പ് കാണാതായ സന്താനത്തേയും തിരിച്ചു കിട്ടാൻ ദൈവവിധിയുണ്ടെങ്കിൽ അതിന് യാതൊരു തടസ്സവുമില്ലെന്ന സന്തോഷ വാർത്തയുമുൾകൊള്ളുന്നുണ്ട് ആ വാചകം.

			“ഞാൻ യൂസുഫ്, ഇതാണ് എന്റെ സഹോദരൻ” (12:90) എന്ന പ്രൊമോഷൻ വാചകം നോക്കൂ.

			തന്റെ പ്രൊഫൈൽ രാഷ്ട്രീയപരമായി അപ്ഡേറ്റ് ചെയ്യാൻ പറ്റുന്ന സന്ദർഭത്തിലും യൂസുഫ് നബി (സ) പറഞ്ഞത് താൻ അവരുടെ പഴേ യൂസുഫ് മോൻ തന്നെയെന്നാണ്. ഇപ്പോൾ ഈജിപ്തിലെ VVIP ആണ് “ഞാനെന്ന് ” വേണമെങ്കിൽ പറയാമായിരുന്നു. എന്നിട്ടും വേണ്ടപ്പെട്ടവരുടെ മുമ്പിൽ പ്രോട്ടോകോളുകൾക്ക് സ്ഥാനമില്ല എന്ന് തെര്യപ്പെടുത്തി തരുകയായിരുന്നു നേർത്ത ആത്മാവിന്റെ ഉടമയായ യൂസുഫ്. സ്ഥാനങ്ങളിലോ പദവികളിലോ പൊങ്ങച്ചം കാണിക്കാൻ ശ്രമിക്കുന്ന രീതി നല്ലമനുഷ്യരിൽ നമുക്ക് കാണാൻ കഴിയില്ല.

			സൂറ യൂസുഫിനെ മികച്ച കഥകൾ (അഹ്സനുൽ ഖസ്വസ് 12:2) എന്നാണ് ഖുർആൻ വിളിച്ചത്. ഒരു സ്വപ്നത്തിൽ ആരംഭിച്ച്, ആ സ്വപ്നം സാക്ഷാത്കരിക്കപ്പെട്ടതോടെ അവസാനിച്ച അധ്യായമാണിത്. നമ്മുടെ സ്വപ്നങ്ങളിൽ സ്ഥേയസോടെ ഉറച്ചുനിൽക്കാൻ നാഥൻ നമ്മോട് പറയുകയാണ് ഈ അധ്യായത്തിലുടനീളം.

			രോഗിയുടെ അസുഖം സുഖപ്പെടുമെന്നും കാണാതായവൻ മടങ്ങിവരുമെന്നും ദുഃഖിക്കുന്നവർ സന്തോഷിക്കുമെന്നും ഏത് വിഷമവും നാഥൻ നീക്കുമെന്നും ലക്ഷ്യസ്ഥാനത്തേക്ക് അനുക്രമം മുന്നേറുന്നവൻ അവിടേക്കെത്തുമെന്നും ഈ സൂറ: ആദ്യന്തം മൊത്തത്തിൽ പഠിപ്പിക്കുന്നു.

			നിന്റെ സ്വപ്നങ്ങൾ ഒരു പക്ഷേ ഇപ്പോൾ പൊട്ടക്കിണറ്റിലാവും. എന്നാലും അസീസെന്ന പ്രതീക്ഷയുടെ തേരിലേറി അവരാജകൊട്ടാരത്തിലേക്ക് പറക്കും, രോഗിയുടെ ദീനം മാറും, കാത്തിരിക്കുന്നവനെ സ്നേഹത്തോടെ തിരിച്ചു തരും. പ്രയാസങ്ങൾ മാറും; ദു:ഖിതൻ ശുഭാന്ത്യത്തിൽ പുഞ്ചിരിക്കും. ഏത് പ്രയാസത്തിനോടൊപ്പവും എളുപ്പമുണ്ട്.വിഷാദത്തിന് ശേഷം സന്തോഷ ദായകമായ പ്രഭാതവും കാത്തിരിക്കുന്നുവെന്നും അത്തരം ഗുണപാഠമാണ് ഈ കഥകളിലുള്ളതുമെന്ന് വളരെ മൃദുവായി വിളിച്ചു പറഞ്ഞു ഈ അധ്യായം സമാപിക്കുന്നു.

			തുടർന്ന് മദീനയിൽ അവതരിച്ച 43 ആയതുകളുള്ള റഅ്ദ് സൂറ:യാണ്. [അത് മക്കയിൽ അവതരിച്ചതെന്നും പറയപ്പെട്ടിട്ടുണ്ട്] പതിമൂന്നാം വചനത്തിൽ ഇടിയെ സംബന്ധിച്ചുള്ള പരാമർശത്തിൽനിന്നാണ് ‘ഇടി’ എന്നർത്ഥമായ الرَّعْدُ (റഅ്ദ്) എന്നു ഈ സൂറത്തിനു പേര് വന്നത്.

			കേവലാക്ഷരങ്ങൾക്കു ശേഷം ഖുർആനിന്റെ ശ്രേഷ്ഠതയാണ് അനാവരണം ചെയ്യുന്നതെന്ന് നാം നേരത്തെ സൂചിപ്പിച്ചിട്ടുള്ളതാണ്. സത്യത്തിന്റെ ശക്തിയും അസത്യത്തിന്റെ ബലഹീനതയും ബോധ്യപ്പെടുത്തി തൗഹീദ് /ഏകദൈവികതയും ഭൗതികാനുഗ്രഹങ്ങളും പുനരുത്ഥാനവും അന്തിമ പ്രതിഫലവും ചൂണ്ടി കാണിക്കുന്നതാണ് ആദ്യ 5 സൂക്തങ്ങൾ. സൂറ: ഒരു പ്രധാന അച്ചുതണ്ടിനെ ചുറ്റിപ്പറ്റിയാണ്, അതായത് സത്യം വ്യക്തവും ഉറച്ചതും മാറ്റമില്ലാത്തതുമാണ്, അസത്യം ദുർബലവും തെറ്റായതും വഞ്ചനാപരവുമാണ് എന്ന വാസ്തവം ഊന്നിപ്പറയുന്നതാണീ സൂറ: ഒന്നടങ്കം. ബഹുദൈവ വിശ്വാസികൾ മരണാനന്തര പുനരുത്ഥാനത്തെ ചോദ്യം ചെയ്യുകയും അത് യാഥാർഥ്യമാണെങ്കിൽ പെട്ടെന്നായിക്കോട്ടേ എന്ന് വെല്ലുവിളിക്കുകയും ചെയ്യുമ്പോൾ അതിനെ വളരെ സരസമായി നേരിടുകയും നബിയുടെ ദൗത്യം ഊന്നിപ്പറയുകയുമാണ് 6-7 ആയത്തുകൾ.

			എല്ലാ പെണ്ണും ഗർഭം ധരിക്കുന്നതു അല്ലാഹു അറിയുന്നു; ഗർഭാശയങ്ങൾ കുറവു വരുത്തുന്നതും, അവ(ക്കു) വർദ്ധനവ് വരുന്നതും. എല്ലാ കാര്യവും അവന്റെ അടുക്കൽ ഒരു തോതനുസരിച്ചാകുന്നു എന്ന ശാസ്ത്രീയ സൂചനകളുള്ള സൂക്തമാണ് 8-ാം ആയത്ത്. ദൃശ്യവും അദൃശ്യവും രാവും പകലുമെല്ലാം അവന്റെ പരിധിയിൽ പെട്ടതാണെന്നും ആർക്കെങ്കിലും റബ്ബ് തിന്മയുദ്ദേശിച്ചാൽ അതിനെ തടയാനാരുമില്ലെന്ന വിധിവിശ്വാസവുമായി തൗഹീദിനെ ബന്ധിപ്പിക്കുകയാണ് 11 വരെ സൂക്തങ്ങൾ.  ഉറുദു കവി സഫർ അലി ഖാൻ പറഞ്ഞ

			خدا نے آج تک اس قوم کی حالت نہیں بدلی

			نہ ہو جس کو خیال آپ اپنی حالت کے بدلنے کا

			ഒരു ജനതയുടെ അവസ്ഥയെ ദൈവം ഇന്നുവരെ മാറ്റിയിട്ടില്ല. അവരുടെ സാഹചര്യം മാറ്റുന്നതിനെക്കുറിച്ച ചിന്തപോലും അവർക്കില്ലെങ്കിൽ എന്ന ശകലം റഅ്ദ് :11 ന്റെ സുന്ദരമായ കാവ്യാവിഷ്കാരമാണ്.

			പ്രപഞ്ചം പരസ്പരവിരുദ്ധമായതായിട്ടും അവയുടെ ഒത്തുചേരലിലെ താളൈക്യം വിവരിക്കാൻ 3, 4, മുതൽ 13ൽ പറയുന്ന ഇടി / റഅ്ദടക്കമുള്ള ദൃഷ്ടാന്തങ്ങൾ.  പ്രപഞ്ചത്തിലെ എല്ലാ വസ്തുക്കളും അല്ലാഹുവിന് തസ്ബീഹ് ചെയ്യുന്നുണ്ടെന്നും സ്വമേധയയോ പരമേധയോ അവനെ വണങ്ങുന്നുണ്ടെന്നുമാണ് 15 വരെ സൂക്തങ്ങൾ പറയുന്നത്.

			(15-ാം ആയതിൽ പാരായണത്തിന്റെ സുജൂദുണ്ട് )

			തുടർന്ന് ആകാശ ഭൂമികളുടേയും സമുദ്രത്തിലേയും താഴ്വകളിലേയും സകല വസ്തുക്കളും അവന്റെതാണെന്നും അവന്റെ വിളിക്ക് ഉത്തരം നല്‍കുന്നവന് സർവ്വ നന്മയും ഐശ്വര്യവും ലഭ്യമാവുമെന്നും അല്ലാത്തവന്റേത് മോശം സങ്കേതമാണെന്നുമാണ് 18 വരെ സൂക്തങ്ങൾ പഠിപ്പിക്കുന്നത്.

			പരീക്ഷണങ്ങളുടെ പേമാരികളും മഹാമാരികളും സത്യത്തെയും ധർമ്മത്തെയും ജനമനസ്സുകളിലേക്ക് കൂടുതൽ സ്വാധീനമുള്ളതാക്കി തീർക്കുമെന്നും അല്ലാത്തവ വെറും ഒച്ചപ്പാടും ജഗപൊഗയുമായി പെട്ടെന്ന്, പെയ്തതിനേക്കാൾ വേഗത്തിൽ മലയിറങ്ങുമെന്നാണ് ഉപരിസൂചിത സൂക്തം വിശ്വാസികളോട് പറയുന്നത്. നാമത്തിലുള്ള മതത്തേക്കാൾ മർമ്മത്തിലുള്ള ധർമ്മം ജനമനസ്സുകളിലേക്ക് ഉയർന്നു പറക്കുകയും നനവുള്ള ഹൃദയങ്ങളിലേക്ക് ഊർന്നിറങ്ങുകയും ചെയ്യുമെന്നതിന് ചരിത്രം സാക്ഷി. 

			ഇസ്‌ലാമിനെ മുളയിലേ നുള്ളിക്കളയാൻ മുന്നോട്ട് വന്ന വ്യക്തമായിരുന്നു സുമാമ ബിൻ ഉസാൽ (ثمامة بن أثال) (റ). ഇസ്‌ലാമിന്റെ ആതിഥ്യ മര്യാദയിലും വിശ്വാസികളുടെ പരസ്പരം ഉൾകൊള്ളൽ മനസ്സിലാക്കിയും അദ്ദേഹം മനംമാറി. പ്രവാചകന്റെ സന്തത സഹചാരിയായി. മക്കയിലെ ഖുറൈശികളിൽ നിന്ന് കേട്ടറിഞ്ഞ മുഹമ്മദിന്റെ “ഭ്രാന്ത്” ചികിത്സിക്കാൻ കച്ചകെട്ടിയിറങ്ങിയ മന്ത്രവൈദ്യൻ ദമാദ് (ضِماد الأزدي) (റ)ഭ്രാന്താരോപകർക്കാണ് ചികിത്സ വേണ്ടതെന്ന് തിരിച്ചറിഞ്ഞ് ഇസ്‌ലാമാശ്ലേഷിച്ചു ഇതെല്ലാം ആരോപണങ്ങളുടെ വൻമതിലുകൾക്കപ്പുറം ഇസ്‌ലാം അജയ്യമാണെന്ന തിരിച്ചറിവാണുണ്ടാക്കേണ്ടത്. പേമാരിയുടെ കുത്തൊഴുക്കിലെ നുരയും പതയും കണ്ട് നിരാശപ്പെടേണ്ടതില്ല എന്നാണ് ഉപരിസൂചിത സൂക്തം പഠിപ്പിക്കുന്നത്.

			സയ്യിദ് ഖുതുബ് പറഞ്ഞതുപോലെ ജീവിതത്തിൽ ശരിയും തെറ്റും സത്യവും അസത്യവുമെല്ലാം എന്നും വിപരീതങ്ങളാണ്. മായജലം ധൃതിയിൽ ഒഴുകുകയും ഉയരുകയും നുരയും പതയും പൊങ്ങിക്കിടക്കുന്നതായി കാണപ്പെടുകയും ചെയ്യും; ആ പ്രതിഭാസം താൽക്കാലികം മാത്രമായിരിക്കും.  നുരയടങ്ങി, പ്രളയവെള്ളമിറങ്ങുമ്പോൾ, അത് ഉടൻ വരണ്ടതായിത്തീരുന്നു. സത്യജലം നിശ്ചലമായി, ഒച്ചപ്പാടില്ലാതെ ഭൂമിയിലേക്കാ ണ്ടിറങ്ങി നിർജീവ ഭൂമിക്ക് പുതുജീവനേകും, ഭൂമിയിലേക്കിറങ്ങുമ്പോഴേക്കും ആ വെള്ളം പിന്മാറിയെന്നും വറ്റിയെന്നും കണ്ടു നിൽക്കുന്നവർ ഒരുവേള ചിന്തിച്ചേക്കാം. എന്നാൽ സത്യ ജീവൻ പുനരുജ്ജീവിപ്പിച്ച് ആ നനവും പശിമയും ഭൂമിയിൽ അവശേഷിക്കുന്നത് ജീവനുള്ള ഏതു വസ്തുവിനും ഏതർഥത്തിലും പ്രയോജനകരമാണ് എന്ന് അധികം കഴിയും മുമ്പ് ബോധ്യപ്പെടുകയും ചെയ്യും. ഏത് പ്രളയം കഴിഞ്ഞാലും ദുരന്തം തീർന്നാലും അവരുണ്ടാക്കിയ നന്മ ഒലിച്ചു പോവില്ല ; പെട്ടെന്ന് മലയിറങ്ങുകയുമില്ല. വിശ്വാസികളുടെ നിസ്വാർഥസേവനം കൊണ്ട് അവരത് സ്ഥായിയായി അടയാളപ്പെടുത്തപ്പെടുമെന്നാണ് ഈയിടെ നടന്ന ദുരിതാശ്വാസങ്ങൾ നമുക്കു നല്കുന്ന പാഠം. ഖുർആന്റെ ഉപമകൾ നിത്യസത്യമാണെന്ന് ഓരോ ദിവസവും കൂടുതൽ കൂടുതലായി വ്യക്തമായി കൊണ്ടിരിക്കുന്നു.

			വിശ്വാസികളുടെ മേന്മയും അവർക്ക് ഇരുലോകത്തുമായി ഒരുക്കി വെച്ചിരിക്കുന്ന അനുഗ്രഹങ്ങളും ശാന്തിയും പരലോകത്ത് അവരെ കാത്തിരിക്കുന്ന കണ്ണഞ്ചിപ്പിക്കുന്ന അനുഗ്രഹങ്ങളും കാരുണ്യവും ചുരുക്കിപ്പറയുകയുമാണ് പിന്നീട്. ലോകത്തെയും ഭൂമിയെയും പ്രപഞ്ചത്തെയും ചലിപ്പിക്കാൻ കഴിയുന്ന പ്രപഞ്ചത്തിലെ ഒരേയൊരു ശക്തിയാണ് ഖുർആനിൽ മാത്രം അല്ലാഹു സന്നിവേശിപ്പിച്ചിരിക്കുന്നത് എന്നാണ് 31 വരെ ആയത്തുകൾ പഠിപ്പിക്കുന്നത്.

			മുഹമ്മദ് നബിക്ക് മുമ്പുള്ള നബിമാർ പരിഹാസത്തിനും പരീക്ഷണങ്ങൾക്കും വിധേയരായതും പ്രതിയോഗികൾ പ്രതിബന്ധങ്ങൾ സൃഷ്ടിച്ചതും സൂചിപ്പിച്ച് അവരെ കാത്തിരിക്കുന്ന ശിക്ഷ എന്താണെന്ന് സൂചിപ്പിക്കുകയാണ് 34 വരെ സൂക്തികൾ.

			ഭക്തരായ വിശ്വാസികൾക്ക് താല്പര്യമുള്ള സ്വർഗത്തിന്റെ ചിത്രം നല്‍കിയതിനു ശേഷം ഈ മാർഗത്തിൽ കുതന്ത്രങ്ങൾ പ്രയോഗിക്കുന്നവരുടെ പരിണതി എന്താണെന്നും താങ്കളുടെ ദൗത്യത്തിന് സാക്ഷി അല്ലാഹുവാണ് എന്ന സാന്ത്വനത്തിൽ സൂറ: അവസാനിക്കുന്നു.

			തുടർന്ന് വരുന്ന സൂറ: ഇബ്രാഹിം സൂറ മക്കിയ്യാണ് (28, 29 ആയതുകൾ മദനിയ്യാണെന്നാണ് പണ്ഡിത മതം) സൂറ: നൂഹിന് ശേഷമാണ് ഇബ്രാഹീം അധ്യായമിറങ്ങിയത്. കേവലാക്ഷരങ്ങളും പ്രവാചക നിയോഗത്തിന്റെ ലക്ഷ്യവും പറഞ്ഞാണ് അധ്യായമാരംഭിക്കുന്നത്. ദിവ്യ വെളിച്ചമായ നൂർ ഏക വചനമായതും ഇരുളുകൾ / ളുലുമാത് ബഹുവചനവുമായതിന്റേയും യുക്തി സൂറ: അൻആമിന്റെ ആമുഖത്തിൽ നാം സൂചിപ്പിച്ചി രുന്നു.

			ഇരുളുകളിൽ നിന്നുമുള്ള പുറപ്പാട് / ഇഖ്റാജാണ് പ്രവാചകന്റെ നിയോഗലക്ഷ്യമെന്നാണ് ഇവിടെ അല്ലാഹു പറയുന്നത്. മുസ്‌ലിം ഉമ്മത്തിന്റെ നിയോഗവും ഈ ഇഖ്റാജ് തന്നെ എന്ന്

			كُنتُمْ خَيْرَ أُمَّةٍ أُخْرِجَتْ لِلنَّاسِ ٣:١١٠

			നാം നേരത്തെ സൂചിപ്പിച്ചതാണല്ലോ?!

			ഭൗതിക പ്രമത്തതയിൽ ആണ്ടുപോയതാണ് നിഷേധികൾക്ക് സംഭവിച്ച തെറ്റ്. ഈ പെട്ടുപോക്കിൽ നിന്നുള്ള ഇഖ്റാജ് തന്നെയാണ് മുൻ പ്രവാചകന്മാരെല്ലാം നിർവഹിച്ചത് ഉദാഹരണമായി മൂസാ (അ) യെ അനുസ്മരിച്ച് അദ്ദേഹത്തിന്റെ ചരിത്രത്തിലെ ഫിർഔൻ എന്ന ധിക്കാരിയും ഭീകരനുമായ ഭരണാധികാരിയെ അയാളുടെ മനുഷ്യഹത്യയിലൊന്നു എടുത്തു പറയുകയാണ് 6 വരെ സൂക്തങ്ങൾ. തുടർന്ന് നൂഹ്, ഹൂദ്, സ്വാലിഹ് (അലൈഹി മുസ്സലാം) എന്നിവരുടെ പ്രബോധനത്തെ സൂചിപ്പിച്ച് പോവുകയാണ് 9 വരെ ആയത്തുകൾ. 

			എല്ലാ പ്രവാചകന്മാർ മുഖേന അവതരിപ്പിക്കപ്പെട്ട സന്ദേശവും അവരെ നേരിട്ട ധിക്കാരികളുടെ പ്രതികരണവും ഒന്നുതന്നെയായിരുന്നു. കൊടുങ്കാറ്റുള്ള നാളിലെ വെറും പുകപടലങ്ങൾ മാത്രമാണ് ഏതു കാലത്തേയും നിഷേധികളുടെ പ്രവർത്തനങ്ങളുടെ ആകെത്തുക ഇതാണ് 18 വരെ ആയത്തുകൾ നമ്മെ ചുരുക്കി പഠിപ്പിക്കുന്നത്. ആകാശ – ഭൂമികളെ സൃഷ്ടിച്ചവന് പുതിയൊരു ലോകം പണിയാൻ പ്രയാസമില്ലെന്നും ഓരോരുത്തർക്കും അവരവരുടെ കർമഫലമുണ്ടെന്നുമാണ് 23 വരെ സൂക്തങ്ങൾ നമ്മെ ഉണർത്തുന്നത്.

			24 -അല്ലാഹു നല്ല വചനത്തിന് എങ്ങനെയാണ് ഉപമ നൽകിയിരിക്കുന്നത് എന്ന് നീ കണ്ടില്ലേ? (അത്) ഒരു നല്ല മരം പോലെയാകുന്നു. അതിന്റെ മുരട് ഉറച്ചുനിൽക്കുന്നതും അതിന്റെ ശാഖകൾ ആകാശത്തേക്ക് ഉയർന്ന് നിൽക്കുന്നതുമാകുന്നു.

			25 -അതിന്റെ രക്ഷിതാവിന്റെ ഉത്തരവനുസരിച്ച് അത് എല്ലാ കാലത്തും അതിന്റെ ഫലം നൽകിക്കൊണ്ടിരിക്കും. മനുഷ്യർക്ക് അവർ ആലോചിച്ച് മനസ്സിലാക്കുന്നതിനായി അല്ലാഹു ഉപമകൾ വിവരിച്ചുകൊടുക്കുന്നു.

			26 -ദുഷിച്ച വചനത്തെ ഉപമിക്കാവുന്നതാകട്ടെ, ഒരു ദുഷിച്ച വൃക്ഷത്തോടാകുന്നു. ഭൂതലത്തിൽ നിന്ന് അത് പിഴുതെടുക്കപ്പെട്ടിരിക്കുന്നു. അതിന്ന് യാതൊരു നിലനിൽപുമില്ല.

			27 -ഐഹികജീവിതത്തിലും, പരലോകത്തും സുസ്ഥിരമായ വാക്കുകൊണ്ട് സത്യവിശ്വാസികളെ അല്ലാഹു ഉറപ്പിച്ച് നിർത്തുന്നതാണ്. അക്രമകാരികളെ അല്ലാഹു ദുർമാർഗത്തിലാക്കുകയും ചെയ്യും. അല്ലാഹു താൻ ഉദ്ദേശിക്കുന്നതെന്തോ അത് പ്രവർത്തിക്കുന്നു.

			എന്ന ഉപമകളിലൂടെ (24- 27) സത്യാസത്യത്തിന്റെ താരതമ്യമാണ് എല്ലാ അർഥത്തിലും ഇവിടെ നടത്തിയിരിക്കുന്നത്. അല്ലാഹുവിന്റെ അനുഗ്രഹങ്ങളെ നിഷേധിച്ചവരെയും അവയെ അംഗീകരിച്ചവരേയും ചുരുങ്ങിയ വാചകങ്ങളിൽ താരതമ്യം ചെയ്യുകയാണ് 31 വരെ സൂക്തങ്ങൾ. തുടർന്ന് ആ സർവ്വശക്തന്റെ അനുഗ്രഹങ്ങളുടെ ചില മാതൃകകൾ എടുത്തു പറഞ്ഞ് പൊതുവെ ഇത്തരം അനുഗ്രഹങ്ങളെ നിഷേധിക്കുന്നവരും അക്രമികളുമാണെന്ന് സ്ഥിരീകരിക്കുകയാണ് 34 വരെ സൂക്തങ്ങൾ ചെയ്യുന്നത്.

			തുടർന്ന് സൂറ:യുടെ പ്രധാന കഥാപുരുഷൻ പ്രവാചക കുലപതി ഇബ്രാഹീം (അ) ന്റെ ചരിത്രവും പ്രവർത്തനവും പ്രാർഥനകളും വളരെ ചുരുങ്ങിയ രീതിയിൽ 41 വരെ ആയത്തുകൾ പഠിപ്പിക്കുന്നു. ശേഷം അല്ലാഹുവിന്റെ അധികാര പരിധിയിൽ പെടാത്തതായി ഒന്നുമില്ലെന്നും മുന്നറിയിപ്പാണ് നബിയുടെ ദൗത്യത്തിന്റെ പ്രധാന ഭാഗമെന്ന് വ്യക്തമാക്കുന്നു.  അല്ലാഹു അവന്റെ വാഗ്ദാനങ്ങൾ പൂർത്തിയാക്കുമെന്നും അപ്പോൾ പാപികളുടെ ആപാദചൂഡം നിന്ദ്യതയായിരിക്കുമെന്നും ഓരോരുത്തർക്കും അവരവരുടെ പ്രവർത്തനങ്ങളുടെ ഫലങ്ങൾ ആസ്വദിക്കേണ്ടി വരുമെന്നും ഉണർത്തുന്നു. ഈ സന്ദേശവും ബോധവും ഇവർക്കെല്ലാം എത്തിച്ച് കൊടുക്കലാണ് എല്ലാ പ്രവാചകന്മാരുടേയും പ്രബോധനത്തിന്റെ ആകെത്തുക. ഇത് ബോധ്യപ്പെടുത്തി സൂറ ഇബ്റാഹീമും അതോടൊപ്പം 13-ാം ജുസുഉം സമാപിക്കുന്നു.

		

		

			ഖുർആൻ എല്ലാ വൈക്യല്യങ്ങളിൽ നിന്നും സംരക്ഷിക്കും

			രണ്ട് മക്കീ സൂറകളായ ഹിജ്ർ (99 ആയത്ത്), നഹ്ൽ (128 ആയത്) അധ്യായങ്ങളാണ് ഈ ജുസ്ഇലുള്ളത്. ആദ്യ സൂറത്തിലെ 80-ാം വചനത്തിൽ സ്വാലിഹ് നബി (അ) യുടെ രാജ്യമായ ഹിജ്റിനെക്കുറിച്ച് പരാമർശമുള്ളതിൽനിന്നാണ് ഇതിന് സൂറത്തുൽ ഹിജ്ർ എന്ന പേര് വന്നത്. ഇപ്പോഴത്തെ സഊദി അറേബ്യയിൽ പുരാതന ഥമൂദിയൻ – ലാഹിയൻ നാഗരികതയിൽ ഉൾപ്പെട്ട ഈ നഗരം, പൂർണ്ണമായും പാറയിൽ സ്ഥാപിതമായതായിരുന്നു. ഇപ്പോൾ ഈ പ്രദേശം മദായിൻ സ്വാലിഹ് എന്നറിയപ്പെടുന്നു.

			കേവലാക്ഷരങ്ങൾക്ക് ശേഷം സർവ്വശക്തനായ റബ്ബ് തന്നിൽ നിന്ന് അവതരിച്ച ഖുർആൻ എല്ലാ വൈകല്യങ്ങളിൽ നിന്നും സംരക്ഷിക്കുമെന്നും പ്രതിജ്ഞയെടുത്തിട്ടുണ്ട്. എല്ലാ ശത്രുക്കളുടെയും എതിരാളികളുടെയും അത്യധ്വാനം ഉണ്ടായിരുന്നിട്ടും എല്ലാ മാറ്റങ്ങളിൽ നിന്നും അതിനെ റബ്ബ് സംരക്ഷിക്കും എല്ലാ പ്രവാചകന്മാരും പരിഹസിക്കപ്പെടുകയും പീഡിപ്പിക്കപ്പെടുകയും ചെയ്തിട്ടുണ്ടെന്നും മാരണം ബാധിച്ചവരുടേതെന്നപോലെ ഒന്നടങ്കം സത്യത്തിനെതിരെ ഏതു കാലത്തും ശത്രുക്കൾ നിലകൊണ്ടിട്ടുണ്ട് എന്ന ചരിത്ര സത്യം അനുസ്മരിച്ച് പ്രവാചകൻ (സ) യെ സാന്ത്വനിപ്പിക്കുകയാണ് ഹിജ്റിലെ ആദ്യ 15 സൂക്തങ്ങൾ.  തുടർന്ന് ഭൂമിയിലും ആകാശ ലോകത്തുമായി നാഥൻ വിന്യസിച്ചിട്ടുള്ള വ്യത്യസ്ത അടയാളങ്ങളാണ് 25 വരെ ആയതുകളിൽ റബ്ബ് വർണിക്കുന്നത്.

			ഭൂമി,പർവ്വതങ്ങൾ,കാറ്റ്,മഴ എന്നിങ്ങനെ പ്രപഞ്ച സൃഷ്ടിയുടെ വ്യത്യസ്ഥ ദൃഷ്ടാന്തങ്ങൾ പറയുന്ന ഈ ആയത്തുകളുടെ വിവരണത്തിൽ ഡോ – ബഹാവുദ്ദീൻ നദ്വി എഴുതുന്നു:

			ഗോളാകൃതിയിലുള്ള ഭൂമിയിൽ എവിടെ സഞ്ചരിച്ചാലും അതു പരന്നതായാണു അനുഭവപ്പെടുക. അതാണിവിടെ സൂചിപ്പിച്ചിരിക്കുന്നത്. സ്വന്തം അച്ചുതണ്ടിൽ തിരിയുന്നത് കൊണ്ട് ചലനാത്മകമാണെങ്കിലും ഉപരിതലത്തിൽ നിവസിക്കുന്ന മനുഷ്യനോ ജന്തുജാലങ്ങൾക്കോ അങ്ങനെയൊരു ബുദ്ധിമുട്ടനുഭവപ്പെടുന്നില്ല. പർവതങ്ങൾ ഭൂമി ഇളകാതിരിക്കാനായി അടിച്ച വലിയ ആണികളെപ്പോലെയാണെന്ന് ഒട്ടേറെ സൂക്തങ്ങളിൽ ഖുർആൻ വ്യക്തമാക്കിയിട്ടുണ്ട്. കോടാനുകോടി ചെറുതും വലുതുമായ ജന്തുജാലങ്ങൾക്ക് ഇതേ ഭൂമിയിൽ അല്ലാഹു അന്നപാനാദികൾ നൽകുന്നു. ആനകൾക്കും തിമിംഗലങ്ങൾക്കും മുതൽ അതിസൂക്ഷ്മ ജീവികൾക്കു വരെ നൽകപ്പെടുന്ന ആഹാരങ്ങളുടെ ഖജനാവ് അല്ലാഹുവിങ്കൽ തന്നെയത്രേ. തന്റെ യുക്തിയും ക്രമീകരണങ്ങളും വ്യവസ്ഥകളുമനുസരിച്ചേ ഓരോ ജീവിക്കും അവൻ ഭക്ഷണം കൊടുക്കുകയുള്ളു.

			അല്ലാഹു ഭൂതലത്തിൽ സംവിധാനിച്ച അത്യമൂല്യമായ മറ്റൊരനുഗ്രഹമാണ് കാറ്റ്. ഒട്ടേറെ ധർമങ്ങളാണത് നിർവഹിച്ചുകൊണ്ടിരിക്കുന്നത്. കാർമേഘങ്ങൾ വഹിച്ചുകൊണ്ടുപോവുക എന്ന കാറ്റിന്റെ ഒരു മുഖ്യ ദൗത്യമാണിവിടെ പരാമർശിക്കുന്നത്. സസ്യലതാദികളിൽ പരാഗണം നടത്തുന്നതും കാറ്റുതന്നെ. ആ അർത്ഥവും ലവാഖിഹ് എന്ന പദത്തിനു ഉദ്ദേശിക്കാവുന്നതാണ്. കാർമേഘങ്ങളുടെ സഞ്ചാരവും ഓട്ടവും കൊച്ചുകുട്ടികൾക്കു പോലും കാണാം. അല്ലാഹു നിശ്ചയിച്ച സ്ഥലത്തെത്തി അവ മഴവർഷിക്കുന്നു. വൃക്ഷങ്ങളും ചെടികളും സസ്യങ്ങളും ഭൂമിയും മനുഷ്യരുമൊക്കെ ആ വെള്ളം പാനംചെയ്യുന്നു. ഓരോ വർഷവും പെയ്തുകൊണ്ടിരിക്കുന്ന ജലം എവിടെയെങ്കിലും സൂക്ഷിച്ചുവെക്കാൻ മനുഷ്യനു സാധിക്കുമോ!

			ഇത്യാദി അനുഗ്രഹങ്ങളും അദ്ഭുതകൃത്യങ്ങളുമൊക്കെ അനുഭവിച്ചും അറിഞ്ഞും കണ്ടും കഴിഞ്ഞുകൂടുന്ന മനുഷ്യൻ പിന്നെയും ധിക്കരിക്കയും അഹങ്കരിക്കയുമാണ്. ജനനവും മരണവുമൊക്കെ അല്ലാഹുവിന്റെ അധീനതയിലാണുള്ളത്. അവന്റെ അഭീഷ്ടത്തിനും തീരുമാനത്തിനും വിധേയനാകാൻ മാത്രമേ മനുഷ്യനു കഴിയൂ. മുൻഗാമികളോ പിൻഗാമികളോ എന്ന യാതൊരു വ്യത്യാസവുമില്ലാതെ സർവരെക്കുറിച്ചുമുള്ള സമഗ്ര വിവരം അല്ലാഹുവിങ്കലുണ്ട്. ഓരോരുത്തരുടെയും കർമങ്ങൾക്കനുസരിച്ച പ്രതിഫലം നൽകാനായി സർവരെയും മഹ്ശറിൽ അവൻ സമ്മേളിപ്പിക്കുന്നതാണ്.

			തുടർന്ന് 31 വരെ ആയതുകളിൽ മനുഷ്യ – ജിന്ന്- മലക് എന്നിവരുടെ സൃഷ്ടിപ്പിലുള്ള അന്തരവും വ്യതിരിക്തതകളുമാണ് അനാവരണം ചെയ്യുന്നത്. ശേഷം ഇബ്ലീസിന്റെ കുതർക്കവും നാഥനുമായുള്ള സംവാദവും അവനോടുള്ള മറുവാദവും അവതരിപ്പിച്ചു കൊണ്ട് സുഭഗരായ അടിമകൾക്ക് ഇരുലോകത്തും വാഗ്ദാനം ചെയ്യപ്പെട്ട അനുഗ്രഹങ്ങളെ കുറിച്ചും 48 വരെ സൂക്തികളിൽ ചുരുങ്ങിയ പദങ്ങളിൽ വർണിക്കപ്പെട്ടിരിക്കുന്നു.

			തുടർന്ന് ഇസ്‌ലാമിക വിശ്വാസത്തിന്റെ ഒരു അടിസ്ഥാന തത്വമായ, പ്രതിഫലവും ശിക്ഷയും ഭയവും പ്രത്യാശയുമുമെല്ലാം കടന്നുവരുന്നു. ലൂത്വ് (അ) ന്റെയും അദ്ദേഹത്തിന്റെ ജനത്തിന്റെയും അവരുടെ ധാർമിക ച്യുതിയുമാണ് കൈകാര്യം ചെയ്തത്. ശേഷം ശുഐബ് (അ) അസ്വ്ഹാബുൽ ഐകത് [മരക്കാവിന്റെ] ജനതയുടെയും, സ്വാലിഹ് നബിയുടെ സമൂഹമായ ഥമൂദിന്റേയും പേരുകൾ പരാമർശിച്ച് കഥ വളരെ ചുരുക്കമായി പരാമർശിക്കുന്നു 84 വരെ ആയതുകളിൽ.  പരലോകത്തിന്റെയും പ്രവാചകന്റേയും വേദഗ്രന്ഥത്തിന്റേയും സത്യതക്ക് തെളിവായുള്ള സംഗതികൾ വിവരിക്കുകയാണ് 90 വരെ സൂക്തങ്ങളിൽ. 

			ഖുർആനെ പല അംശങ്ങളാക്കി ഇസ്‌ലാമെന്ന സാകല്യത്തെ പലകള്ളികളിലാക്കിയവരെ പ്രത്യേകം എടുത്ത് പറഞ്ഞ് കൊണ്ട് (91) എല്ലാ നിഷേധികളെയും റബ്ബ് നേരിട്ട് കൈകാര്യം ചെയ്തു കൊള്ളുമെന്നും അവരുടെ പരിഹാസങ്ങളിൽ താങ്കൾ ഖിന്നരാവരുതെന്നും ഉണർത്തുന്നു.റബ്ബിന്റെ കോടതിയിലേക്ക് എല്ലാം സമർപ്പിച്ച് ഇബാദതുകൾ അവനുമാത്രമാക്കാൻ ആവശ്യപ്പെട്ടുകൊണ്ട് സൂറ: ഹിജ്ർ സമാപിക്കുന്നു.

			തുടർന്ന് മക്കിയ്യായ സൂറ: നഹ് ലാണ്.  128 ആയത്തുകളാണിതിലുള്ളത്. 68-ാം വചനത്തിൽ തേനീച്ചയെക്കുറിച്ചു പ്രസ്താവിക്കപ്പെട്ടിട്ടുള്ളതുകൊണ്ടു ഇതിനു സൂറത്തുന്നഹ്ൽ എന്നു പേരു പറയപ്പെടുന്നു. മനുഷ്യർക്ക് അല്ലാഹു ചെയ്തുകൊണ്ടിരിക്കുന്ന വളരെയധികം അനുഗ്രഹങ്ങളെ ക്കുറിച്ചു – തേനതിൽ ഒന്നുമാത്രം -പ്രതിപാദിക്കപ്പെട്ടിട്ടുള്ളതുകൊണ്ടു سورة النعم (അനുഗ്രഹങ്ങളുടെ അദ്ധ്യായം ) എന്നും നഹ്ലിനു പേരുണ്ട്.

			അല്ലാഹുവിന്റെ കല്പന വന്നു ! അതിനാൽ, അതിനു നിങ്ങൾ ധൃതിപ്പെടേണ്ട. അവർ പങ്കുചേർക്കുന്നതിൽ നിന്നും അവൻ മഹാ പരിശുദ്ധൻ! അവൻ അത്യുന്നതനുമായിരിക്കുന്നു!! എന്ന തൗഹീദും പരലോകവും ചേർത്ത് പറയുന്ന സൂറ: നഹലിന്റെ ആരംഭവാക്യത്തിന് ശേഷം അല്ലാഹു മനുഷ്യന് നൽകിയ അനുഗ്രഹങ്ങളുടെ എണ്ണവും വണ്ണവും പ്രത്യേകം എടുത്തു പറയുന്നു.. അവയിൽ നിരവധി തരം മൃഗങ്ങളെ പ്രത്യേകം എടുത്തു കാണിക്കുന്നു. മനുഷ്യൻ അവയെ പ്രയോജനപ്പെടുത്തുന്നു. അവന് ആവശ്യമായ സൗകര്യങ്ങളിൽ അവയുടെ സൗന്ദര്യവും നിങ്ങളുടെ സൗകര്യവുമെല്ലാം അവയിലുണ്ടെന്ന് വ്യത്യസ്ത മൃഗങ്ങളെ എടുത്തു പറഞ്ഞു വർണിക്കുകയാണ് സൂറ: നഹ്ല് 8 വരെ സൂക്തങ്ങൾ.  സന്മാർഗത്തിന്റെ ആവശ്യകത എന്താണ് എന്ന് സൂചിപ്പിച്ചതിന് ശേഷം അതിലേക്ക് വഴി തുറക്കുന്ന ആകാശം, കൃഷി, രാപകലുകൾ, നക്ഷത്രങ്ങൾ, കടൽ, മത്സ്യം, മുത്ത്, പവിഴം, ഭൂമി, പർവ്വതങ്ങൾ, എന്നിങ്ങനെ വിവിധ അനുഗ്രഹങ്ങളിലേതെങ്കിലും ചിലത് മാത്രം തിട്ടപ്പെടുത്താൻ നോക്കിയാലും കഴിയാത്തതാണെന്ന് പഠിപ്പിക്കുകയാണ് 18 വരെ സൂക്തികൾ. 

			ഈ വൈവിധ്യങ്ങൾക്കിടയിൽ കാണാൻ കഴിയുന്ന ഏകത്വമാണ് റബ്ബിന്റെ ഉണ്മയെന്നും അവൻ സകല കാര്യങ്ങളും കൃത്യമായും വ്യക്തമായും അറിയുന്നുവെന്നും സ്ഥാപിക്കുകയാണ് തുടർന്നുള്ള 23 വരെ ആയത്തുകൾ. ശേഷം നിഷേധികൾ തങ്ങളുടേയും അവർ വഴി വഴിതെറ്റിയവരുടേയും പാപഭാരങ്ങൾ പേറി നരകത്തിന്റെ വാതിലിലേക്ക് വരുന്നത് വരെയുള്ള ചിത്രങ്ങളാണ് 29 വരെ സൂക്തങ്ങൾ വരച്ചു വെക്കുന്നത്.

			– ദൈവഭയവും വിശ്വാസവുമുള്ള ദൂതന്മാരുടെയും അവരുടെ അനുയായികളുടെയും പ്രവർത്തനങ്ങളും അവയുടെ പരിണതിയുമാണ് 32 വരെ ആയത്തുകളിലുള്ളത്. അതോടൊപ്പം അക്രമികളായവരുടെ പരലോകത്തേക്കുള്ള വരവും പ്രവാചകന്മാരുടെ പ്രബോധനത്തിന്റെ ആകെത്തുകയുമാണ് 35 വരെ സൂക്തങ്ങളിലുള്ളത്. തുടർന്ന് ഓരോ പ്രവാചകന്മാരും അവരുടെ സമൂഹത്തിൽ നിർവ്വഹിച്ച പ്രബോധനം കേവലം തൗഹീദ് മാത്രമായിരുന്നില്ലെന്നും ത്വാഗൂത് / ദൈവേതരരെ വെടിയാനും കൂടിയായിരുന്നുവെന്ന് ഉണർത്തുകയാണ് 36 ാം സൂക്തം.

			എല്ലാ പടപ്പുകളും ഒരു രീതിയിലല്ലെന്നും നിഷേധികളെ ബോധ്യപ്പെടുത്താൻ ഏതു നബിക്കുമാവില്ലെന്നും അത് അവർക്ക് തന്നെ ബോധ്യമുള്ളതാണെന്നും അവർ നിഷേധിക്കുന്ന ഏതും സൃഷ്ടിക്കാനും പുനസൃഷ്ടിക്കുവാനുമെല്ലാം അവന് വളരെ നിസ്സാരമാണെന്നും ക്ഷമയോടെ എല്ലാം നാഥനിൽ ഭരമേല്പിച്ച ഉത്തമദാസന്മാർ മാത്രമാണ് അനുഗ്രഹങ്ങൾക്ക് വില കല്പിക്കുന്നതെന്നും തെര്യപ്പെടുത്തുകയാണ് 42 വരെ ആയത്തുകൾ. 

			എല്ലാ പ്രവാചകന്മാരും കൊണ്ടുവന്ന പ്രബോധന ദൗത്യം ഒന്നായിരുന്നു. എല്ലാ സമൂഹത്തിലേയും നിഷേധികളുടെ വാദമുഖങ്ങളും സമാനമായിരുന്നു. അല്ലാഹുവിനെ സൂക്ഷിക്കുകയും അംഗീകരിക്കുകയും ചെയ്യുന്ന മനുഷ്യനും മറ്റെല്ലാ മലക്കുകളും സ്വമേധയാ അവന്റെ അടിമത്വം അംഗീകരിച്ച് അഹങ്കാരമില്ലാതെയുള്ള കീഴടങ്ങലിൽ വിധേയരരാവുന്നതെന്നുമാണ് 50 വരെ ആയത്തുകൾ.  (50-ാം ആയത്തിൽ പാരായണത്തിന്റെ സുജൂദുണ്ട്). ഭൂമിയിലും ആകാശലോകത്തുമായി ആരാധനക്കർഹൻ അവൻ മാത്രമാണ്. സകല വസ്തുക്കളും അവന് മാത്രം വിധേയപ്പെട്ടി ട്ടാണുള്ളത് അനുഭവിച്ചു കൊണ്ടിരിക്കുന്ന പ്രതിസന്ധി മാറുമ്പോഴേക്കും ഏകദൈവത്വത്തിൽ വഴുതിപ്പോവുന്നവരാണധികം പേരും എന്നുമുണർത്തുകയാണ് 54 വരെ ആയത്തുകളിൽ. 

			അല്ലാഹുവിന് (പെൺ) മക്കളെ സങ്കല്പിക്കുക, തങ്ങൾക്ക് പെൺമക്കളാണെന്നറിഞ്ഞാൽ കുഴിച്ചുമൂടുക, തുടങ്ങി മക്കാ മുശ്രിക്കുകളെ ബാധിച്ചിരുന്ന ചില തെറ്റായ അന്ധവിശ്വാസങ്ങൾ അല്ലാഹുവിനെ ശരിയായി മനസ്സിലാക്കാൻ ശ്രമിക്കാത്തവരുടെ ചില പ്രത്യേകതകൾ എടുത്തു പറയുകയാണ് 60 വരെ സൂക്തങ്ങൾ. അവർ ചെയ്യുന്ന ഓരോ തെറ്റിന്റേയും പേരിൽ അവരെ പിടികൂടുകയാണെങ്കിൽ ഭൂമിയിലൊരു ജീവിയും ബാക്കിയാവില്ലായിരുന്നുവെന്നും മരണം സർവ്വവസ്തുക്കളേയും പിടികൂടുന്നതാണെന്നും പിശാച് അവന്റെ ചങ്ങാതിമാരെ ശിക്ഷക്കർഹരാക്കി കൊണ്ടിരിക്കുമെന്നാണ് 63 വരെ ആയത്തുകൾ പറയുന്നത്. വിശുദ്ധ ഗ്രന്ഥം സമൂഹത്തിൽ നിലവിലുള്ള അഭിപ്രായ ഭിന്നതകളിൽ വഴി കാട്ടുന്നതാണെന്നു വ്യക്തമാക്കി കൊണ്ട് പ്രപഞ്ചത്തിലെ ജലം, കന്നുകാലികൾ, ഫലവൃക്ഷങ്ങൾ എന്നിവയിലെ വൈജാത്യങ്ങൾക്കിടയിലും ഏകത്വം ദർശിക്കാനാവുന്നത് പ്രസ്തുത വിഷയത്തിന്റെ തെളിവായി അവതരിപ്പിക്കുകയു മാണ് 67 വരെ സൂക്തങ്ങൾ. 

			തുടർന്ന് സൂറ: യുടെ പേരിന് നിമിത്തമായ തേനീച്ചയെ കുറിച്ച് നാഥൻ പറയുന്നത് വായിക്കൂ : നിന്റെ നാഥൻ തേനീച്ചയ്ക്ക് ഇപ്രകാരം ബോധനം നൽകുകയും ചെയ്തിരിക്കുന്നു: മലകളിലും മരങ്ങളിലും മനുഷ്യൻ കെട്ടിയുയർത്തുന്നവയിലും നീ പാർപ്പിടങ്ങളുണ്ടാക്കി കൊള്ളുക.പിന്നെ എല്ലാതരം ഫലങ്ങളിൽ നിന്നും നീ ഭക്ഷിച്ചുകൊള്ളുക. എന്നിട്ട് നിന്റെ രക്ഷിതാവ് സൗകര്യപ്രദമായി ഒരുക്കിത്തന്നിട്ടുള്ള മാർഗങ്ങളിൽ നീ പ്രവേശിച്ചുകൊള്ളുക. അവയുടെ ഉദരങ്ങളിൽ നിന്ന് വ്യത്യസ്ത വർണങ്ങളുള്ള പാനീയം പുറത്ത് വരുന്നു അതിൽ മനുഷ്യർക്ക് രോഗശമനം ഉണ്ട്. ചിന്തിക്കുന്ന ആളുകൾക്ക് തീർച്ചയായും അതിൽ ദൃഷ്ടാന്തമുണ്ട്.(ഖുർആൻ:16:68,69)

			ഒരു തേനീച്ച സമൂഹത്തിലെ 90%വും തൊഴിലാളികളായ പെൺതേനീച്ചകളാണ്. പ്രത്യുല്പാദന ശേഷി ഇല്ലാത്ത പെണ്‍ തേനീച്ചകളാണ് ഈ തൊഴിലാളികൾ.

			اِتَّخِذِى,كُلِى 68 -69 എന്നീ ആയത്തുകളിലെ ക്രിയകളിൽ വന്നിരിക്കുന്ന ഈ ശാസ്ത്രീയ സത്യം ഒട്ടേറെ ചർച്ചകൾക്ക് വഴിവെച്ചിട്ടുണ്ട്. അഥവാ പ്രജനനം ചെയ്യുന്നതൊഴികെയുള്ള മുഴുവൻ തൊഴിലുകളും ചെയ്യുന്നത് ഈ പെണ്‍ തേനീച്ചകളാണ്..

			അല്ലാഹുവിന്റെ സൃഷ്ടി മാഹാത്മ്യം മനസ്സിലാക്കാൻ മനുഷ്യായുസ്, മരണം, വിഭവങ്ങളിലുള്ള വ്യത്യാസങ്ങൾ, ഇണകളായുള്ള സൃഷ്ടിപ്പ്, സന്താനലബ്ധി എന്നിവ എടുത്തു പറഞ്ഞതിന് ശേഷം അങ്ങനെയുള്ള നാഥന് സമന്മാരെ സങ്കല്പിക്കുന്ന വിവരക്കേടിലേക്ക് എത്തരുത് എന്ന് ഉദ്ബോധിപ്പക്കുകയാണ് 74 വരെ സൂക്തങ്ങൾ.  തുടർന്ന് അല്ലാഹുവിന്റെ പടപ്പുകളുടെ വൈവിധ്യവും അവന്റെ വിവരത്തിന്റെ വൈപുല്യവും വ്യക്തമാക്കുന്നു. മനുഷ്യസൃഷ്ടിപ്പിന്റെ വിവിധഘട്ടങ്ങളും പക്ഷി, ജന്തു ലോകത്തെ വൈവിധ്യങ്ങളും പ്രപഞ്ച സൃഷ്ടിപ്പിന്റെ വൈജാത്യങ്ങളും സവിസ്തരം പ്രതിപാദിച്ച് കൊണ്ട് നബിയുടെ ദൗത്യമെന്തെന്ന് ഓർമിപ്പിക്കുകയാണ് 82 വരെ ആയത്തുകൾ.  അവന്റെ അനുഗ്രഹങ്ങൾ തൊട്ടറിഞ്ഞിട്ടും അവയെ നിഷേധിക്കുന്ന പ്രവണത എടുത്തു പറഞ്ഞ് ഓരോ സമൂഹത്തിനും അവരുടേതായ സത്യസാക്ഷ്യം നിർവഹിക്കുന്ന ഒരു സാക്ഷി ബുദ്ധിയുടെ വിധിയാണെന്ന് സമർഥിക്കുകയാണ് 89 വരെ സൂക്തങ്ങൾ. 

			ശേഷം വരുന്ന സൂക്തം പ്രത്യേകം കാണുക:

			إِنَّ اللَّهَ يَأْمُرُ بِالْعَدْلِ وَالْإِحْسَانِ وَإِيتَاءِ ذِي الْقُرْبَى ….٩٠

			തീർച്ചയായും അല്ലാഹു കൽപിക്കുന്നത് നീതി പാലിക്കുവാനും നൻമചെയ്യുവാനും കുടുംബബന്ധമുള്ളവർക്ക് ( സഹായം ) നൽകുവാനുമാണ്. അവൻ വിലക്കുന്നത് നീചവൃത്തിയിൽ നിന്നും ദുരാചാരത്തിൽ നിന്നും അതിക്രമത്തിൽ നിന്നുമാണ്. നിങ്ങൾ ചിന്തിച്ചു ഗ്രഹിക്കുവാൻ വേണ്ടി അവൻ നിങ്ങൾക്കു ഉപദേശം നൽകുന്നു.

			ഉമറുബ്നു അബ്ദിൽ അസീസ്(റഹ്) ഏറ്റവും വലിയ പ്രവർത്തനങ്ങളിൽ പെട്ടതായിരുന്നു അലി(റ)നെ മിമ്പറിൽ വെച്ച് ചീത്ത പറയുന്നതിനെ ഒഴിവാക്കാൻ കൽപിച്ച് കൊണ്ടും ഈ ആയത്ത് പാരായണം ചെയ്യാൻ കല്പിച്ചു കൊണ്ടും കത്തെഴുതിയത്. അല്ലാഹുമായി ചെയ്ത കരാറുകൾ ലംഘിക്കരുതെന്നും ഉണ്ടാക്കിയെടുത്തതെല്ലാം ഒറ്റപ്പിരി ഇളക്കി നശിപ്പിക്കുന്ന മക്കയിലെ ആ ഭ്രാന്തി സ്ത്രീയുടെ പ്രതിരൂപങ്ങളാവരുതെന്നും ഉണർത്തുകയാണ് 92 വരെ സൂക്തങ്ങൾ. 

			അല്ലാഹു ഉദ്ദേശിച്ചിരുന്നുവെങ്കിൽ എല്ലാവരും ഒന്നാകുമായിരുന്നു. അത് പ്രകൃതിയുടെ നാനാതത്വത്തിന് വിരുദ്ധമാണ്. ഇത് ഉണർത്തി റബ്ബുമായി ചെയ്ത കരാറിൽ വിഘ്നം വരുത്തരുതെന്നും തുച്ഛ വിലക്ക് അവയെ വിറ്റ് ഉപജീവിക്കുന്നവരാവരുതെന്നും ആവശ്യപ്പെടുന്നു. അല്ലാഹുവിന്റെ സൂക്ഷിപ്പിലുള്ളതൊന്നും തീരുകയോ കുറയുകയോ ചെയ്യുന്നില്ല, ആണായാലും പെണ്ണായാലും പ്രവർത്തനങ്ങൾക്ക് അർഹമായ പ്രതിഫലവും സർവ്വോപരി പരിശുദ്ധമായ ജീവിതവും പ്രതിഫലവുമുണ്ടെന്നും ഉണർത്തുകയാണ് 97 വരെ ആയത്തുകൾ. തുടർന്ന് ഖുർആൻ പാരായ ണം നടത്തുമ്പോൾ പിശാചിൽ ശരണം തേടേണ്ടതുണ്ടെന്നും പക്ഷേ പിശാചിന്റെ സ്വാധീനവും അധികാരവും നിഷേധികളിൽ പരിമിതമാണെന്നുമാണ് 100 വരെ സൂക്തങ്ങൾ പഠിപ്പിക്കുന്നത്.

			ദൃഷ്ടാന്തങ്ങളിൽ ചെറിയൊരു ഭേദഗതി വരുമ്പോഴേക്കും അനുസരണ വൃത്തത്തിൽ നിന്ന് പുറത്തുചാടുന്ന ജന്മങ്ങളെ വിശ്വസിക്കേണ്ടതില്ലെന്നും പ്രവാചകന് പരിശുദ്ധാത്മാവായ ജിബ്രീൽ വഴി ലഭ്യമാവുന്ന സന്ദേശങ്ങളിൽ സന്ദേഹം വെച്ച് പുലർത്തുന്നവർ ശുദ്ധ കള്ളന്മാരും ഹൃദയം നിഷേധം കൊണ്ട് നിറഞ്ഞവരുമാണെന്നാണ് 106 വരെ ആയത്തുകൾ സൂചിപ്പിക്കുന്നത്.

			പരലോകത്തേക്കാൾ ഇഹലോകത്തിന് പ്രാമുഖ്യം നൽകുന്ന ഹൃദയങ്ങളിലും കണ്ണുകളിലും കാതുകളിലും സത്യം ഉൾകൊള്ളാനുള്ള പ്രാപ്തി ഇല്ലെന്നും സകലം നഷ്ടപ്പെട്ട ജന്മങ്ങളാണവരുടേതെന്നുമാണ് 109 വരെ സൂക്തങ്ങൾ പ്രഘോഷിക്കുന്നത്. 110 ഹിജ്റയേയും ജിഹാദിനേയും അനുസ്മരിക്കുന്ന സൂക്തമായത് കൊണ്ട് അത് മദനിയ്യാണെന്നാണ് പണ്ഡിതമതം. ശേഷം പരലോകത്തിൽ ആരോടും നീതി നിഷേധിക്കപ്പെടില്ല എന്ന് പറഞ്ഞു കൊണ്ട് പറയുന്ന ഉപമ ശ്രദ്ധേയമാണ്. വിഭവങ്ങൾ സുഭിക്ഷമായി നല്‍കപ്പെട്ടതിന് ശേഷം അനുവദനീയമായത് മാത്രം ഭുജിക്കണമെന്നാവശ്യപ്പെട്ട ഒരു സമൂഹം അല്ലാത്തതും അനുഭവിക്കാനാഗ്രഹിക്കുന്നുവെങ്കിൽ അത് അല്ലാഹുവിനോട് ചെയ്യുന്ന നന്ദികേടാണെന്നുണർത്തുകയാണ് 115 വരെ സൂക്തങ്ങളിലൂടെ. 

			നിയമപരമായ തെളിവുകളില്ലാതെ ഹലാൽ ഹറാം ഫത്വകൾ ഇറക്കുന്ന എക്കാലത്തേയും സ്വയം പ്രഖ്യാപിത മുഫ്തിമാരോടും സ്വേഛപ്രകാരം മതനിയമങ്ങളിൽ വെള്ളം ചേർക്കുന്നവരോടുമായി പറയാനുള്ളതാണ് : നിങ്ങളുടെ നാവുകൾ വിശേഷിപ്പിക്കുന്നതിന്റെ അടിസ്ഥാനത്തിൽ ഇത് അനുവദനീയമാണ്, ഇത് നിഷിദ്ധമാണ്. എന്നിങ്ങനെ കള്ളം പറയരുത്. നിങ്ങൾ അല്ലാഹുവിന്റെ പേരിൽ കള്ളം കെട്ടിച്ചമയ്ക്കുകയത്രെ (അതിന്റെ ഫലം) അല്ലാഹുവിന്റെ പേരിൽ കള്ളം കെട്ടിച്ചമയ്ക്കുന്നവർ വിജയിക്കുകയില്ല; തീർച്ച. (116)

			മക്കീ സമൂഹത്തിൽ മാത്രമല്ല, ഏതു സമയത്തും അത്തരം പ്രതിഭാസങ്ങൾ കാണാമെന്നതിന്റെ തെളിവാണ് ഈ ആയത്തിന്റെ തൊട്ടുടനെ ജൂതന്മാരെ അനുസ്മരിച്ചത്. അങ്ങനെ ഹലാല്‍ ഹറാം നിശ്ചയിക്കാൻ സ്വന്തമിച്ഛയെ ആരെല്ലാം വഴിപ്പെട്ടോ അവരോടെല്ലാമാണീ പ്രഖ്യാപനമെന്ന് 118 സൂക്തങ്ങൾ വ്യക്തമാക്കുന്നത്. അറിയാതെ ചെയ്തു പോയതും അല്ലാത്തതും വ്യത്യാസുണ്ടെന്ന പ്രഖ്യാപനം (119) ഉപരിസൂചിത വിഷയത്തിലെ ചില അവ്യക്തതകൾ പരിഹരിക്കുന്നു.

			120 – 123 ആയത്തുകളിലെ പ്രവാചക കുലപതി ഇബ്രാഹീം നബി (അ)യുടെ ജീവിതത്തെ അനുസ്മരിക്കുന്നേടത്ത് വന്ന ഉമ്മത്, മില്ലത്, ഹനീഫ് എന്നീ സംജ്ഞകളുടെ വിശദീകരണം സൂറ ബഖറയിലും മറ്റും വിശദമായി തന്നെ വന്നതാണ്. സാബത് നാളിലെ (124) ജൂതരുടെ തന്ത്രങ്ങളും പ്രസ്തുത ഭാഗം വിശദമായി ചർച്ച ചെയ്യപ്പെട്ടപ്പോൾ ബഖറ അധ്യായത്തിൽ നാം വായിച്ചു കഴിഞ്ഞതാണ്. പ്രബോധകന്മാർ ദീക്ഷിക്കേണ്ട യുക്തിയും ഉത്തമോപദേശവും സവിശേഷ സംഭാഷണരീതിയും പ്രത്യേകം ശ്രദ്ധിക്കണമെന്നും സ്വതന്ത്ര ഭരണകൂടവും രാഷ്ട്രീയ സ്വാധീനവുമുള്ളപ്പോൾ മാത്രം പ്രതിരോധം അപരാധമല്ലെന്നും അല്ലാത്തപ്പോൾ ക്ഷമയാണ് സുകൃതവാന്മാരുടെ മാർഗമെന്നും ഉണർത്തിയാണ് 128 ആയത്തുകളു ള്ള സൂറ: നഹ്ൽ സമാപിക്കുന്നത്.

			(സൂറ: നഹ്ൽ ഉള്ളടക്കത്തിൽ മക്കിയ്യാണെങ്കിലും110ാം ആയതും അവസാനത്തിലെ 126, 127 എന്നീ മൂന്ന് വചനങ്ങൾ മദീനയിൽ ഉഹ്ദ് യുദ്ധം കഴിഞ്ഞ ഉടനെ അവതരിച്ചതാണെന്നുമുള്ള പണ്ഡിതാഭിപ്രായങ്ങൾ പ്രത്യേകം ശ്രദ്ധിക്കണം.)

		

		

			എല്ലാ അറിവുകളും അല്ലാഹുവിൽ നിന്ന്

			(سُبْحَانَ الَّذِي أَسْرَى بِعَبْدِه… ١٧:١) ൽ തുടങ്ങി

			لَقَدْ جِئْتَ شَيْئًا نُكْرًا ١٨:٧٤ വരെയുള്ള 20 പേജുകളിലായി ഒന്നര അധ്യായങ്ങളാണ് ഈ ഭാഗത്തുള്ളത്. ആ സൂക്തങ്ങളെല്ലാം മക്കിയ്യാണ് താനും.

			الإسراء، الحديد، الحشر، الصف، الجمعة، التغابن، الأعلى എന്നീ സൂറകളാണ് തസ്ബീഹിന്റെ ക്രിയാ ധാതുക്കൾ കൊണ്ട് തുടങ്ങുന്ന 7 അധ്യായങ്ങൾ.  അവയെ ആണ് മുസബ്ബിഹാത് എന്ന് പറയുന്നത്. സുബ്ഹാൻ എന്നുകൂടി പേരുള്ള ഈ സൂറ ആരംഭിക്കുന്നത് ഇങ്ങനെയാണ് :

			തന്റെ ദാസനെ, ചില ദൃഷ്ടാന്തങ്ങൾ കാണിക്കുന്നതിനുവേണ്ടി മസ്ജിദുൽ ഹറാമിൽനിന്ന് മസ്ജിദുൽ അഖ്സ്വയിലേക്ക്-അതിന്റെ പരിസരങ്ങളെ നാം അനുഗൃഹീതമാക്കിയിട്ടുണ്ട്- ഒരു രാവിൽ സഞ്ചരിപ്പിച്ചവൻ പരിശുദ്ധന (സുബ്ഹാന )ത്രെ. സത്യത്തിൽ അവൻ എല്ലാം കേൾക്കുന്നവനും കാണുന്നവനും തന്നെയാകുന്നു.

			— 17 : 1

			സൂറ: നജ്മിലെ ഏതാനും സൂക്തങ്ങൾ കാണുക: അല്ലാഹുവിന്റെ ദാസന് ബോധനം ചെയ്യേണ്ട സന്ദേശം ബോധനംചെയ്തു. കണ്ണുകൊണ്ട് കണ്ടതിനെ ഹൃദയം കളവാക്കിയിട്ടില്ല. നേരിൽ കണ്ടതിനെക്കുറിച്ച് നിങ്ങൾ അദ്ദേഹവുമായി തർക്കിക്കുകയാണോ? മറ്റൊരിക്കൽ സിദ്റതുൽ മുൻതഹാക്കടുത്ത് ഇറങ്ങുന്നതായും അദ്ദേഹം അവനെ കണ്ടിട്ടുണ്ട്. അതിനടുത്താണ് ജന്നത്തുൽ മഅ്വാ. അന്നേരം സിദ്റത്തിനെ മഹത്തായ ഒന്ന് പൊതിയുന്നുണ്ടായിരുന്നു. കണ്ണഞ്ചിപ്പോയിട്ടില്ല. പരിധി വിട്ടിട്ടുമില്ല. തന്റെ റബ്ബിന്റെ മഹത്തായ ദൃഷ്ടാന്തങ്ങൾ അദ്ദേഹം തീർച്ചയായും കണ്ടിട്ടുണ്ട്.

			— 53: 13-18

			ഇസ്രാഇലെ തന്നെ 60-ാം സൂക്തം: നിന്റെ നാഥൻ അവരെ വലയം ചെയ്തിരിക്കുന്നുവെന്ന് നാം നിന്നോടു പറഞ്ഞിരുന്നത് ഓർക്കുക.ഇപ്പോൾ നാം നിനക്കു കാണിച്ചുതന്ന സംഗതിയും (മിഅറാജ് സംഭവമാണ് ഉദ്ദേശ്യം), ഖുർആനിൽ ശപിക്കപ്പെട്ട ആ വൃക്ഷവുംഈ ജനത്തിന് ഒരു പരീക്ഷണം തന്നെയാക്കിവെച്ചിരിക്കുന്നു.

			— 17: 60

			എന്നീ 3 സൂക്തങ്ങൾ CE 621 പ്രവാചകൻ (സ) മക്കയിൽ ഉണ്ടായിരിക്കുമ്പോഴുള്ള വലിയ ഒരു സംഭവത്തിലേക്ക് സൂചനകൾ നൽകുന്നു.  ഇതിൽ മസ്ജിദുൽ ഹറാമിൽ നിന്ന് മസ്ജിദുൽ അഖ്സ്വാ വരെയുള്ള നബിയുടെ യാത്രയെ ഇസ്റാഅ്(രാപ്രയാണം) എന്നും അവിടെ നിന്ന് ഏഴാകാശങ്ങൾ അടക്കമുള്ള അദൃശ്യ ലോകങ്ങൾ താണ്ടി അല്ലാഹു നിശ്ചയിച്ച പരിധി വരെയുള്ള പ്രയാണത്തെ മിഅ്റാജ്(ആകാശാരോഹണം) എന്നും പറയപ്പെടുന്നു. സൂറ: ഇസ്റാഇലും ചില ഹദീസുകളിലും ഈ യാത്രയെക്കുറിച്ച് പരാമർശമുണ്ട്. റജബ് മാസത്തിലെ ഒരു രാത്രിയിൽ ജിബ്രീൽ മുഹമ്മദ് നബിയെ മക്കയിലെ മസ്ജിദുൽ ഹറാമിൽ നിന്നും ഫലസ്തീനിലെ മസ്ജിദുൽ അഖ്സ്വയിലേക്ക് ‘ബുറാഖ്’ എന്ന വാഹനത്തിൽ കൂട്ടിക്കൊണ്ടുപോയി. അവിടെനിന്നും ചില ദൃഷ്ടാന്തങ്ങൾ കാണിക്കാനായി ഏഴാകാശങ്ങളും താണ്ടി ഉപരിലോകത്തെത്തിച്ചു. പൂർവികരായ പ്രവാചകന്മാർ പലരെയും നബി അവിടെ കാണുകയും പിന്നീട്‍, ശേഷം ദൈവസന്നിധിയിൽ എത്തുകയും ചെയ്തു. അവിടെവച്ച് നബിക്ക് ലഭിച്ച ചില സുപ്രധാന നിർദ്ദേശങ്ങളിലൊന്നാണ് ഇസ്‌ലാമിന്റെ പഞ്ചസ്തംഭങ്ങളിൽ ഒന്നായ അഞ്ച് നേരത്തെ നമസ്കാരം. “അൽ ഇസ്റാഅ് വഅൽ മിഅ്റാജ്” എന്നറിയപ്പെടുന്ന ഈ യാത്രയിൽ നബി ഉടലോടെ ആകാശത്ത് പോയി ദൈവസാമീപ്യം അനുഭവിച്ച് തിരിച്ചെത്തി എന്നും, അതല്ല യാത്ര ഒരു ആത്മീയ അനുഭവം ആയിരുന്നു എന്നും രണ്ടു പക്ഷമുണ്ട്. “ബി അബ്ദിഹി” (അല്ലാഹു അടിമയേയും കൊണ്ട് ) എന്ന പ്രയോഗം കൊണ്ടും തദ്വിഷയകമായി വന്നിരിക്കുന്ന സ്വഹീഹായ ഹദീസുകളിൽ നിന്നും ഈ യാത്ര ഭൗതികവും ആത്മീയവുമായ ഒന്നായിരുന്നുവെന്നാണ് മൗദൂദി സാഹിബിനെ പോലുള്ളവരുടെ പക്ഷം.

			മൂസാ നബി (അ)യുടെയും ബനൂ ഇസ്റാഈലിന്റേയും ചരിത്രം ആദം (അ)മിന്റെയും പിശാചിന്റേയും കഥയുടെ ഒരു ഭാഗം എന്നിവ സൂറ: ഇസ്രാഇൽ വരുന്നുണ്ട്. അല്ലാഹു മനുഷ്യനെ ആദരിച്ചിരിക്കുന്നു എന്നതാണ് സൂറയുടെ യഥാർത്ഥ പ്രമേയം. ഇതു സംബന്ധിയായ സൂക്തം 70 ആണ് വരുന്നതെങ്കിലും അധ്യായത്തിന്റെ അച്ചുതണ്ട് ആ വിഷയമാണ്. സൂറ: കൈകാര്യം ചെയ്യുന്ന മറ്റൊരു പ്രധാനപ്പെട്ട ഘടകം റസൂലിന്റെ വ്യക്തിത്വമാണ്.  മക്കയിലെ ജനങ്ങൾക്ക് അദ്ദേഹത്തോടുള്ള മനോഭാവവും ന്യായമായും വിഷയീഭവിക്കുന്നു. നൂഹ് നബി മുതൽ മൂസാ നബിയടക്കമുള്ള പ്രവാചകന്മാരേയും ജനതതികളേയും – ബനൂ ഇസ്റാഈൽ അടക്കം – ലഘുവായി സൂറയിലെ 5 വരെ സൂക്തങ്ങളിൽ പരാമർശിച്ചിട്ടുണ്ട്. തുടർന്ന് ഭൗതികമായി നിങ്ങളേയും ശാക്തീകരിച്ചിട്ടുണ്ടെന്നും നിങ്ങളുടെ നന്മയിലും തിന്മയിലുമാണ് നിങ്ങളുടെ പരിണതിയുള്ളതെന്ന് സൂചിപ്പിക്കുകയാണ് 8 വരെ ആയത്തുകൾ.

			ഖുർആൻ കൊണ്ട് ലക്ഷ്യമാക്കപ്പെട്ടതെന്തെന്നും മനുഷ്യ സൃഷ്ടിപ്പിന്റെ ആത്യന്തിക ലക്ഷ്യമെന്തെന്നും പരാജിത സമൂഹങ്ങളുടെ നീക്കിയിരിപ്പെത്രയെന്നും നന്മ – തിന്മകളുടെ ശക്തികളും ദൗർബല്യങ്ങളും എങ്ങിനെയെന്നും ഉണർത്തി ബഹുദൈവത്വത്തിന്റെ നിരർഥക ബോധ്യപ്പെടുത്തുകയാണ് 21 വരെ സൂക്തികൾ.  തുടർന്ന് വരുന്നത് ദൈവ്യപ്രോക്ത ഗ്രന്ഥങ്ങളുടെയെല്ലാം സത്തയായ ചില കല്പനകളാണ്. നിലവിലുള്ള ബൈബിളിലെ പത്തുകല്പനകളും ഖുർആൻ പറയുന്ന ഈ കല്പനകളും (23-38) താരതമ്യം ചെയ്താൽ അത്തരം ചില തിരിച്ചറിവുകൾ ലഭ്യമാവും.

			സീനായ് പർവതത്തിൽ വച്ച് യഹോവ ഇസ്രയേൽ ജനവുമായി ചെയ്ത ഉടമ്പടിയുടെ വ്യവസ്ഥയായി മൂസാ പ്രവാചകന് നൽകിയ കല്പനകളാണ് പത്തു കൽപനകൾ എന്നറിയപ്പെടുന്നത്. യഹൂദർക്കും ക്രൈസ്തവർക്കും ഒരുപോലെ പ്രധാനങ്ങളായ ഈ നിയമങ്ങൾ ബൈബിളിൽ പുറപ്പാടു പുസ്തകം 20: 2-17ലും നിയമാവർത്തന പുസ്തകം 5: 6-21-ലും കാണാം. യഹോവയോടും സഹസൃഷ്ടികളോടുമുള്ള ബന്ധത്തെ ക്രമപ്പെടുത്തുന്ന ഈ പ്രമാണങ്ങൾ യഹൂദരുടെയും ക്രൈസ്തവരുടെയും ജീവിത പ്രമാണങ്ങളാണ്.

			1) “ഞാനല്ലാതെ അന്യ ദൈവങ്ങൾ നിങ്ങൾക്കുണ്ടാകരുത്”

			2) “ഒരു വിഗ്രഹം ഉണ്ടാക്കരുതു; മീതെ സ്വർഗ്ഗത്തിൽ എങ്കിലും താഴെ ഭൂമിയിൽ എങ്കിലും ഭൂമിക്കു കീഴെ വെള്ളത്തിൽ എങ്കിലും ഉള്ള യാതൊന്നിന്റെ പ്രതിമയും അരുതു. അവയെ നമസ്കരിക്കയോ സേവിക്കയോ ചെയ്യരുതു.”

			3) “നിന്റെ ദൈവമായ യഹോവയുടെ നാമം വൃഥാ എടുക്കരുതു”

			4) “ശബ്ബത്ത് നാളിനെ ശുദ്ധീകരിപ്പാൻ ഓർക്ക. ആറു ദിവസം അദ്ധ്വാനിച്ചു നിന്റെ വേല ഒക്കെയും ചെയ്ക. ഏഴാം ദിവസം നിന്റെ ദൈവമായ യഹോവയുടെ ശബ്ബത്ത് ആകുന്നു;

			5) “നിനക്കു ദീർഘായുസ്സുണ്ടാകുവാൻ നിന്റെ അപ്പനെയും അമ്മയെയും ബഹുമാനിക്ക.”

			6) “കൊല ചെയ്യരുത് ”

			7) “വ്യഭിചാരം ചെയ്യരുത്”

			8) “മോഷ്ടിക്കരുത്”

			9) “കൂട്ടുകാരന്റെ നേരെ കള്ളസ്സാക്ഷ്യം പറയരുത്.”

			10) “കൂട്ടുകാരന്റെ ഭവനത്തെ മോഹിക്കരുത്. കൂട്ടുകാരന്റെ ഭാര്യയെയും അവന്റെ ദാസനെയും ദാസിയെയും അവന്റെ കാളയെയും കഴുതയെയും കൂട്ടുകാരനുള്ള യാതൊന്നിനെയും മോഹിക്കരുത്.”

			ഏറ്റവും സമഗ്രവും ശാസ്ത്രീയവുമായ കല്പനകൾ പഠിപ്പിക്കുന്നത് ഏറ്റവും അവസാനത്തെ വെളിപാടായ ഖുർആനാണെന്ന് ബോധ്യപ്പെടാൻ ഒരു താരതമ്യം ഉപകരിക്കും. സൂറ: അൻആമിലെ 151-153 സൂക്തങ്ങൾ 17:23-38 ന്റെ വളരെ ചുരുക്കിയുള്ള അവതരണമാണ്.

			ദൈവേതരരെ പങ്കാളികളാക്കുന്നതിലേയും ദൈവത്തിന് മക്കളെ സങ്കല്പിക്കുന്നതിലേയും നിരർഥകത ഖുർആൻ അത്തരം വിഷയങ്ങളിലുള്ള ഉണർത്തലുകളുടെ ഗ്രന്ഥമാണെന്നാണ് തുടർന്നുള്ള 41 വരെ സൂക്തങ്ങൾ സൂചിപ്പിക്കുന്നത്.

			ഏകനായ റബ്ബിന് പങ്കുകാരനില്ല ആകാശഭൂമികളിലുള്ളതൊക്കെയും അവന്റെ പ്രകീർത്തന (തസ്ബീഹ്)മാണ് നടത്തുന്നത്. ഹൃദയത്തിൽ മറയുള്ളവരാണ് താങ്കളുടെ ഖുർആൻ പ്രഘോഷണത്തെ തടയാൻ ശ്രമിക്കുന്നത് അവര്‍ താങ്കൾ മാരണ ബാധിതനാണ് തുടങ്ങിയ നിരവധി ആരോപണങ്ങൾക്ക് ഉദ്ദൃതരാവുന്നുവെന്നും അതിനുള്ള ഉദാഹരണങ്ങളും ന്യായീകരണങ്ങളും പടച്ചുവിടുകയാണ് എന്നുമുണർത്തുകയാണ് 49 വരെ ആയതുകൾ. നബി (സ) പ്രബോധനം നടത്തുന്ന പുന:സൃഷ്ടിവാദത്തെ ചോദ്യം ചെയ്യുകയും അന്തിമദിനത്തിന്റെ തെളിവുകൾ ചോദിച്ചു കൊണ്ടിരിക്കുകയും ചെയ്യുന്നവർക്കുള്ള മറുപടിയും ഭീഷണിയുമാണ് 58 വരെ സൂക്തങ്ങൾ അനാവരണം ചെയ്യുന്നത്.

			തുടർന്ന് 66 വരെ ആയത്തുകളിൽ ധിക്കാരികളായ സമൂഹങ്ങളെ എങ്ങിനെ റബ്ബ് പിടികൂടി എന്നു പറഞ്ഞു കൊണ്ട് പ്രകൃതി പ്രതിഭാസങ്ങളെ മുന്നിൽ വെച്ച് സംവദിക്കുകയാണ് ഖുർആൻ.  ആ അഭിസംബോധനയിൽ കരയിലും കടലിലും ആകാശത്തും ഭൂമിയിലും കാറ്റിലും മഴയിലുമെല്ലാമുള്ള പ്രകൃതി ദൃഷ്ടാന്തങ്ങൾ എത്ര സുന്ദരമായാണ് അടക്കി വെച്ചിരിക്കുന്നതെന്നറിയാൻ 69 വരെ സൂക്തങ്ങൾ പാരായണം ചെയ്യുന്നതാണ് നല്ലത്.

			തീർച്ചയായും, ആദമിന്റെ സന്തതികളെ നാം ആദരിച്ചിട്ടുണ്ട്; കരയിലും കടലിലും അവരെ നാം [വാഹനം] കയറ്റുകയും ചെയ്തിരിക്കുന്നു; നല്ല വസ്തുക്കളിൽ നിന്നും അവർക്കു ആഹാരം നൽകുകയും ചെയ്തിരിക്കുന്നു; സൃഷ്ടിച്ചിട്ടുള്ളവരിൽ മിക്കവരെക്കാളും ഒരു വലിയ ശ്രേഷ്ഠത അവർക്ക് നൽകുകയും ചെയ്തിരിക്കുന്നു (70)എന്ന് പറയുന്നത് മനുഷ്യന് നാഥൻ നല്കിയ അനുഗ്രഹങ്ങളുടെ ചുരുക്കമാണ്. ഈ ആദരവ് പരലോകത്തും തുടരുമെന്നും കണ്ണടച്ചു ഇരുട്ടാക്കിയവർക്ക് അവരർഹിക്കുന്ന ശിക്ഷയും ആലംബരാഹിത്യവുമാണ് ഉള്ളതെന്നുമാണ് 75 വരെ സൂക്തങ്ങളുടെ താല്പര്യം.

			താങ്കളെ പ്രകോപിപ്പിക്കാനും പുറത്താക്കാനുമുള്ള ശ്രമങ്ങളുണ്ടാവും  അത് പ്രാപഞ്ചിക (സുന്നത് ) നടപടിക്രമമാണ് പ്രബോധനവും പ്രവർത്തനങ്ങളും പ്രാർഥനകളുമായി മുന്നോട്ടു പോയാൽ സത്യം പുലരുകയും അസത്യം ഇല്ലാതാവുമെന്നുമുള്ള സന്തോഷവാർത്ത അറിയിക്കുകയാണ് 81 വരെ ആയത്തുകൾ. ഖുർആൻ ശമനവും ശാന്തിയുണ് അക്രമികൾക്കത് നഷ്ടകാരിയാണ് മനുഷ്യ പ്രകൃതം അനുഗ്രഹങ്ങളിൽ അതിരുവിടുന്നതും നിഗ്രഹങ്ങളിൽ നിരാശ പൂണ്ട് പിൻതിരിയുന്നതുമാണ് ഓരോരുത്തരും അവരവരുടെ ഭാഗധേയത്തിനും സ്വത്വപ്രകൃതത്തിനുമനുസരി ച്ചാണ് ചരിക്കുന്നത് ഇത്തരം ലളിത സത്യം അനാവരണം ചെയ്യുന്നതാണ് 83 വരെ സൂക്തികൾ.

			അതിഭൗതിക / അഭൗമിക സംഗതികളെ കുറിച്ച ജ്ഞാനം ദൈവികമാണ് മനുഷ്യ – ജിന്ന് കൂട്ടായ്മയിലൂടെ പോലും ഇത്തരം വെളുപാടുകൾ സാധ്യമല്ല ഇതുപോലെയുള്ള വിജ്ഞാനീയങ്ങളുടെ മഹാവിസ്മയമാണ് ഈ ഖുർആന്‍ പക്ഷേ അധികജനങ്ങളും ആ യാഥാർഥ്യത്തെ നിഷേധിക്കുകയാണ് ചെയ്യുന്നത് എന്നുമാണ് 89 വരെ ആയത്തുകൾ നമ്മെ പഠിപ്പിക്കുന്നത്. മുഹമ്മദ് നബിയുടെ പ്രവാചകത്വത്തിന് തെളിവായി ഇന്നയിന്ന മാസ്മരികതകൾ പ്രദർശിപ്പിക്കണമെന്ന നിഷേധികളുടെ ആവശ്യപ്പെട ലുകളാണ് 93 വരെ ആയത്തുകളുടെ സാരാംശം.

			മനുഷ്യനായ ആൾ പ്രവാചകനാവുകയോ എന്ന സംശയത്തെ അതി സുന്ദരമായ മറുപടിയിലൂടെ മിണ്ടാട്ടം മുട്ടിക്കുന്ന ശൈലിയാണ് 96 വരെ ആയത്തുകളിലുള്ളത്: നിങ്ങളെല്ലാവരും മാലാഖമാരായിരുന്നുവെങ്കിൽ അത്തരം ഒരു സംവിധാനത്തെ കുറിച്ച് കൂടുതൽ ചിന്തിക്കാമായിരുന്നു. ഇപ്പോൾ നിങ്ങളെന്താണെന്ന് അല്ലാഹുവിന് പൂർണ ബോധ്യമുണ്ടെന്നുമാണ് പരിഹാസോക്തി കലർന്ന ആ മറുപടി. അല്ലാഹു സന്മാർഗം നല്‍കിയവനേ അത് ലഭ്യമാവൂ. അല്ലാത്തവൻ എന്നുമെന്നും തീരാത്ത സംശയങ്ങളുടെ ലോകത്തായിരിക്കുമെന്നുമാണ് 98 വരെ സൂക്തങ്ങൾ വ്യക്തമാക്കുന്നത്.

			ആകാശ – ഭൂമികളും അവയിലുള്ള സകലതും സൃഷ്ടിക്കുകയും അവയുടെ അവധി നിശ്ചയിക്കുകയും ചെയ്തതും അല്ലാഹുവാണ് നിങ്ങളുടെ വരുതിയിലായിരുന്നു ആ ഖജാനകളെങ്കിൽ തനി ലുബ്ധരായി പിശുക്കിക്കൂട്ടുമായിരുന്നുവെന്നും മനുഷ്യനോട് ഓർമപ്പെടുത്തുകയാണ് 100 വരെ സൂക്തങ്ങൾ. 

			തുടർന്ന് മൂസാ നബിയുടെ പ്രവാചകത്വം അനുസ്മരിക്കുന്നു മൂസവി ചരിത്രത്തിന് മുഹമ്മദീ കാലവുമായുള്ള സമാനതകൾ ചുരുക്കിപ്പറയുന്നു. നബിയുടെ ദൗത്യം ഓർമ്മപ്പെടുത്തി അദ്ദേഹത്തിലവതീർണ്ണമായ ഗ്രന്ഥത്തിന്റെ ഗാംഭീര്യം ബോധ്യപ്പെടുത്തുകയാണ് 106 വരെ ആയതുകൾ ചെയ്യുന്നത്.

			ഈ വിജ്ഞാനം വിശ്വാസിയുടെ പ്രത്യേകതയാണെന്നും അതംഗീകരിച്ചാലേ ആ നാഥന് മുന്നിൽ സവിനയം സാഷ്ടാംഗം വണങ്ങുകയുള്ളൂ എന്ന സംഗതിയാണ് 109 വരെ സൂക്തങ്ങളിലുള്ളത്.  ( ഇവിടെ പാരായണത്തിന്റെ സാഷ്ടാംഗമുണ്ട് ). 

			റബ്ബിന് വിശിഷ്ടങ്ങളായ നാമങ്ങളെല്ലാമുണ്ടെങ്കിലും ഉച്ചത്തില്‍ അതെല്ലാം ചൊല്ലി യാഗങ്ങൾ നടത്തേണ്ടതില്ല. വളരെ നിശബ്ദമായും ലളിതമായുമാണ് അവനെ ഇബാദത്ത് നടത്തേണ്ടത്. സമന്മാർ /പുത്രന്മാരില്ലാത്ത നാഥനെ ശരിയാം വണ്ണം മഹത്വപ്പെടുത്തണമെന്നും ഉദ്ബോധിപ്പിച്ച് സൂറ: ഇസ്രാഅ് സമാപിക്കുന്നു. സൂറ: തുടങ്ങിയത് തസ്ബീഹു കൊണ്ടും സമാപിച്ചത് തക്ബീർ കൊണ്ടുമാണെന്ന് പ്രത്യേകം ശ്രദ്ധിക്കണം. 

			തുടർന്ന് സൂറത്തുൽ കഹ്ഫ് ആരംഭിക്കുന്നു. തീർത്തും മക്കിയ്യായ ഈ സൂറ:യുടെ ഊന്നൽ പരലോക – പുനർ ജീവിതവുമായി ബന്ധപ്പെട്ട വിശ്വാസ കാര്യങ്ങളാണ്.

			കഹ്ഫ് എന്നാൽ ഗുഹ എന്നാണർത്ഥം. 9 മുതൽ 26 കൂടിയുള്ള വചനങ്ങളിൽ ഗുഹയിൽ അഭയം തേടിയ ഒരു കൂട്ടം വിശ്വാസികളെ സംബന്ധിച്ചു വിവരിക്കുന്നു. ഈ അദ്ധ്യായത്തിന് ‘സൂറ: കഹ്ഫ്’ എന്ന് പേർ ലഭിക്കാൻ കാരണമതാണ്. 110 ആയതുകളാണ് കഹ്ഫിലുള്ളത്. അതിൽ 74 വരെ ഈ ജുസ്ഇന്റെ ഭാഗമാണ്.

			ഗുഹാ വാസികളായ ഏതാനും വിശ്വാസികളുടെ ചരിത്രം,രണ്ട് തോട്ടത്തിന്റെ ഉടമസ്ഥന്റെയും അയാളുടെ കൂട്ടുകാരന്റെയും കഥ, ആദാമിന്റെയും പിശാചിന്റെയും ഇടയിലുണ്ടായ സന്ത്രാസങ്ങൾ, മൂസ – ഖിദ്ർ സംഭവം, ദുൽ ഖർനൈനിന്റെ വിശേഷങ്ങൾ എന്നീ 4 സംഗതികൾ വിശ്വാസത്തിന്റെയും ധാർമ്മിക മൂല്യങ്ങളുടെയും നിഷേധം, തിന്മ എന്നിവയുമായുള്ള ഏറ്റുമുട്ടൽ പ്രതിപാദിക്കപ്പെടുന്ന അധ്യായമാണിത് എന്നാണ് സുപ്രസിദ്ധ ചിന്തകൻ മൗലാനാ അബുൽ ഹസൻ നദ്വി അഭിപ്രായപ്പെട്ടിട്ടു ള്ളത്.

			വിശുദ്ധ ഖുർആൻ വേർതിരിച്ചുകാണിച്ച പ്രത്യേക സ്വഭാവത്തെക്കുറിച്ചും പ്രവാചക ദൗത്യത്തിന്റെ വ്യത്യസ്ത മേഖലകളെ കുറിച്ചുമുള്ള സംസാരമാണാദ്യം ശേഷം വിശ്വാസ വൈകല്യം സംഭവിച്ച ചില മതവിശ്വാസികളുടെ വിശ്വാസത്തിന്റെ അടിസ്ഥാനം തന്നെ ഏകദൈവ വിശ്വാസത്തെ ചോദ്യം ചെയ്യപ്പെടുകയും മക്കളും ബന്ധുക്കളുമുള്ള ഒരു ദൈവ സങ്കല്പമാണതെന്നും തീർത്തും കളവിലധിഷ്ഠിതമായ, പാപപങ്കിലമായ വാദമാണതെന്നും പിന്നീട് സ്ഥാപിക്കുന്നു. അവർ സത്യം സ്വീകരിക്കാത്തതിൽ മനംനൊന്ത് വെന്ത്തീർക്കാനുള്ളതല്ല താങ്കളുടെ ജീവൻ എന്ന് സാന്ത്വനവും ഉള്‍ക്കൊള്ളുന്നതാണ് 6 വരെയുള്ള സൂക്തങ്ങൾ.  ഇന്ന് ഭൂമിയെ അലങ്കാരമാക്കുന്നതും അന്ത്യനാളിൽ അതിനെ മൊട്ടക്കുന്നാക്കുന്നതുമെല്ലാം അവന് നിസാരമാണെന്ന ആമുഖത്തിന് ശേഷം ഗുഹാ വാസികളുടെ വിവരണമാണ് വരുന്നത്.

			സൂറത്തുൽകഹ്ഫ് 9 – 26 വരെയാണ് അസ്ഹാബുൽകഹ്ഫിന്റെ ചരിത്രം. വിശ്വാസത്തിന്റെ പേരിൽ നാടുവിടേണ്ടി വന്ന ചെറുപ്പക്കാരുടേയും അവരുടെ കൂടെയുണ്ടായിരുന്ന നായയുടേയും വിശദവിവരങ്ങൾ ചരിത്രകാരനായ മുഹമ്മദു ബ്നു ഇസ്ഹാഖ് (റഹ്) പറഞ്ഞകഥയെ എ. ജമീലാ ടീച്ചർ ഇപ്രകാരമാണ് ചുരുക്കിരേഖപ്പെടുത്തന്നത് : മക്കയിൽ തങ്ങളുടെ രൂക്ഷമായ പ്രതിരോധങ്ങൾക്കിടയിലുമുണ്ടാകുന്ന ഇസ്‌ലാമിന്റെ വളർച്ച ഖുറൈശികളെ വല്ലാതെ ചൊടിപ്പിച്ചു. ഇനിയെന്ത് എന്ന ആലോചന അവരെ യഹൂദരുടെ പാളയത്തിൽ ഉപദേശം തേടിയെത്തിക്കുകയും ചെയ്തു. യഹൂദർ വേദപരിജ്ഞാനമുള്ളവരാണല്ലോ.

			ആ നിലയ്ക്കാണ് ഖുറൈശി പ്രമാണികളായ നദ്റുബ്നു ഹാരിസും ഉത്ബതുബ്നു അബീമുഐതും യഹൂദരെത്തേടി മദീനയിലെത്തുന്നത്. യഹൂദരുടെ ഉപദേശം ഇങ്ങനെയായിരുന്നു. നിങ്ങളയാളോട് മൂന്ന് കാര്യങ്ങളെക്കുറിച്ച് ചോദിക്കുക.

			1. പൂർവകാലത്ത് നാടുവിട്ടുപോയ ചെറുപ്പക്കാരെക്കുറിച്ച്.

			2. പശ്ചിമ ചക്രവാളം വരെയും പൂർവ ചക്രവാളം വരെയും പടനയിച്ച രാജാവിനെക്കുറിച്ച്.

			3. റൂഹിനെക്കുറിച്ച്, അതെന്താണെന്ന്? ഇതൊക്കെ നേരാംവണ്ണം അദ്ദേഹം നിങ്ങൾക്ക് പറഞ്ഞുതരുന്നുവെങ്കിൽ അദ്ദേഹം പ്രവാചകൻ തന്നെയാണെന്ന് മനസ്സിലാക്കുക. ഇല്ലെങ്കിൽ വ്യാജനാണെന്നും ഉറപ്പിക്കുക. ഈ മൂന്ന് ചോദ്യങ്ങളും മനസ്സിൽ കെട്ടിപ്പൂട്ടിവെച്ച് ദൗത്യസംഘം മക്കയിൽ തിരിച്ചെത്തി.

			നിങ്ങൾ ചോദിച്ച കാര്യങ്ങൾക്ക് നാളെ മറുപടി പറയാമെന്നതായിരുന്നു പ്രവാചകൻ(സ)യുടെ പ്രതികരണം. വഹ്യ് മുഖേന അല്ലാഹു വിവരം തരുമെന്ന് നബി(സ) പ്രതീക്ഷിച്ചു. പക്ഷേ അങ്ങനെയുണ്ടായില്ല. ദിവസങ്ങൾ പലതും കടന്നുപോയി. തിരുമേനി(സ)ക്ക് വല്ലാത്ത മന:ക്ലേശം. പ്രവാചകന്റെ മറുപടിക്ക് ആകാംക്ഷയോടെ കാത്തിരിക്കുകയാണ് ഖുറൈശിക്കൂട്ടം. അവസാനം ‘നീ ഒരു കാര്യത്തെക്കുറിച്ചും നാളെ ഞാനത് ചെയ്യും എന്ന് പറഞ്ഞുകൂടാ. അല്ലാഹു ഇച്ഛിക്കുന്നുവെങ്കിലല്ലാതെ നിനക്ക് ഒന്നും ചെയ്യാനാവില്ല എന്ന തിരുത്തൽകൂടി 23ാം വചനത്തിൽ ഉൾക്കൊള്ളിച്ചുകൊണ്ടാണ് 9ാം വചനം മുതൽ പ്രസ്തുത കഥാകഥനം ഖുർആൻ തുടങ്ങിവെച്ചത്. അസ്ഹാബുൽ കഹ്ഫിന്റെ കഥ പറയുന്നതിനിടയിൽ പ്രവാചകനെ അല്ലാഹു ഒരു മര്യാദ പഠിപ്പിക്കുക കൂടി ചെയ്യുകയാണിവിടെ. വഹ്യ് മുഖേനയല്ലാതെ വേദപരിചയമില്ലാത്ത തിരുനബിക്ക് കഥ അറിയില്ലായിരുന്നു. വേദക്കാർക്കാകട്ടെ കഥ സുപരിചിതവുമാണ്.

			CE 249-259 കാലയളവിലാണ് കഥാനായകന്മാരായ യുവാക്കൾ ജീവിച്ചിരുന്നത്. ഏഷ്യാ മൈനറിന്റെ പടിഞ്ഞാറൻ തീരമായ ത്വർസൂസ്(ഏഹസ്യൂസ്) എന്ന റോമൻ നഗരമായിരുന്നു അവരുടെ ജന്മസ്ഥലം. അക്കാലത്ത് നാട് ഭരിച്ചിരുന്ന ദഖ്യാനൂസ് എന്ന രാജാവാകട്ടെ തികഞ്ഞ വിഗ്രഹാരാധകനും മർദകനുമായിരുന്നു. വിഗ്രഹാരാധനയ്ക്ക് മടിക്കുന്നവരെ അയാൾ കഠിനമായ പീഡനങ്ങൾക്ക് വിധേയമാക്കിക്കൊണ്ടിരുന്നു. നാട്ടിലെ തുച്ഛം മാത്രമായിരുന്ന ഏകദൈവവിശ്വാസികൾ അതുമൂലം പൊറുതിമുട്ടി. ഈസാ(അ) പ്രബോധനം ചെയ്തിരുന്ന ഏകദൈവവിശ്വാസം അക്കാലത്ത് ആ നാട്ടിലും അല്പാല്പം വെളിച്ചം കണ്ടുതുടങ്ങിയിരുന്നു. പ്രസ്തുത കാലയളവിലാണ് ഖുർആൻ ചൂണ്ടിക്കാണിക്കുന്ന ആ യുവാക്കൾ തങ്ങളുടെ വിശ്വാസസംരക്ഷണത്തിനായി നാടും വീടും വിട്ട് ഒളിച്ചോടേണ്ടിവന്നത്. അങ്ങനെ ചെയ്തില്ലായിരുന്നുവെങ്കിൽ രാജാവിന്റെ ശിക്ഷാവിധിപ്രകാരം അവർ കൊല ചെയ്യപ്പെടുമായിരുന്നു.

			ഒന്നുകിൽ വിഗ്രഹാരാധനയിലേക്കുള്ള മടക്കം. അല്ലെങ്കിൽ മരണം. രണ്ടിലൊന്നേ ഏകദൈവവിശ്വാസികളും നിർദോഷികളുമായ ആ യുവാക്കളുടെ മുമ്പിലുണ്ടായരുന്നുള്ളൂ. അവരുടെ ഇളം പ്രായം പരിഗണിച്ച് ദൂരെ പര്യടനത്തിന് പോയ സന്ദർഭം രാജാവ് അവരുടെ മുമ്പിൽ വെച്ചുകൊടുത്ത ഉപാധി അങ്ങനെയായിരുന്നു. വിശ്വാസദൃഢത അവരെ നാട്ടിൽനിന്ന് ഒളിച്ചോടാനാണ് തീരുമാനമെടുപ്പിച്ചത്. എന്തുവിലകൊടുക്കേണ്ടിവന്നാലും തങ്ങൾ വിശ്വസിക്കുന്ന സത്യംവിട്ട് പഴയ മിഥ്യയിലേക്ക് ഒരു മടക്കമില്ലെന്ന് അവരുറപ്പിച്ചു. അങ്ങനെയാണ് എല്ലാം പരിത്യജിച്ച് അകലെയുള്ള മലമുകളിലെ ഒരു ഗുഹയിൽ ഈ യുവാക്കൾ എത്തിച്ചേരുന്നത്. കൂടെ തുണയായി ഒരു നായയും അവരോടൊപ്പമുണ്ട്. വിശുദ്ധ ഖുർആൻ അവരുടെ ആദർശനിഷ്ഠയെ പരിചയപ്പടുത്തുന്നത് കാണുക :

			‘ഏതാനും യുവാക്കൾ ഗുഹയിൽ അഭയം പ്രാപിച്ചതോർക്കുക. അപ്പോഴവർ പ്രാർഥിക്കുന്നുണ്ടായിരുന്നു. നിന്നിൽ നിന്നുള്ള കാരുണ്യം ഞങ്ങളിലരുളേണമേ. ഞങ്ങളുടെ പ്രശ്നം വിവേകപൂർവം കൈകാര്യം ചെയ്യാൻ സൗകര്യമൊരുക്കേണമേ’ ( 18:10)

			ആയത്തിൽ സൂചിപ്പിച്ച ‘അംറ്’ അഥവാ കാര്യം എന്നതിൽ ആ യുവാക്കളുടെ അപ്പോഴത്തെ നിസ്സഹായാവസ്ഥയും അവർ നേരിടുന്ന പ്രശ്നങ്ങളുമാണെന്നാണ് പണ്ഡിതാഭിപ്രായം. ആമുഖമായി പറയുന്ന അക്കാര്യം കഥയുടെ മർമത്തിൽ നിന്ന് വായനക്കാരന്റെ മനസ്സ് തെന്നിപ്പോകാതിരിക്കേണ്ടതിനുമാകാം. ദൈവകാരുണ്യം മാത്രം മുന്നിൽവെച്ചുകൊണ്ടാണല്ലോ എല്ലാം ത്യജിച്ച് തങ്ങളുടെ യൗവനം ദൈവപ്രീതിക്ക് വേണ്ടി മാറ്റിവെക്കാൻ ആ യുവാക്കളുടെ മനസ്സ് വഴങ്ങിയത്. അതുകൊണ്ടുതന്നെ സകല ഭയാശങ്കകളിൽ നിന്നും മുക്തരാക്കി സർവശക്തനായ നാഥൻ അവരെ ഉറക്കിക്കിടത്തി. ദീർഘമായ കാലയളവ് നീണ്ടുനിന്ന ഒരു സുഖനിദ്ര. മൂന്ന് നൂറ്റാണ്ടുകൾ എന്നതാണ് പണ്ഡിതനിഗമനം. തിട്ടമായ എണ്ണം എത്രയെന്ന് ഖുർആൻ പറയുന്നില്ല.

			”നാം അവരെ ആ ഗുഹയിൽ തന്നെ നീണ്ട സംവത്സരങ്ങൾ ഗാഢനിദ്രയിലാഴ്ത്തി. പിന്നീട് അവരെ നാം നിദ്രയിൽ നിന്ന് ഉണർത്തി. രണ്ട് കക്ഷികളിൽ തങ്ങളുടെ ഗുഹാവാസകാലം കൃത്യമായി തിട്ടപ്പെടുത്തുന്നത് ആരാണെന്ന് കണ്ടറിയാൻ” (വി.ഖു 18:11,12)

			ഇനി അവർ ഉണർന്നേ മതിയാകൂ. തന്റെ കാലികൾക്ക് താവളമൊരുക്കുന്ന ഒരു ഇടയൻ മുഖേന അതുണ്ടാവുകയാണ്. ഇടയൻ ഗുഹാമുഖത്തുള്ള കല്ല് നീക്കുന്ന ശബ്ദമായിരുന്നു അവരെ ഉണർത്തിയത്.

			‘നമ്മൾ എത്രനേരം ഉറങ്ങിക്കാണും”. അവർ തമ്മിൽ തമ്മിൽ ചോദിച്ചു: ഒരു ദിവസം മുഴുവൻ. അല്ലെങ്കിൽ ഒരു ദിവസത്തിന്റെ അല്പഭാഗം. അവർക്കിടയിൽ തന്നെ ഇക്കാര്യത്തിൽ തർക്കമായി. അവസാനം അവരുടെ ഉറക്കസമയത്തെക്കുറിച്ച് അല്ലാഹുവിന് കൃത്യമായി അറിയാമെന്ന് അവർ സമാധാനിക്കുന്നു. മൂന്ന് നൂറ്റാണ്ടുകാലം ഭക്ഷണവും വെള്ളവും ആവശ്യമില്ലാതിരുന്ന അവർ ഉണർന്നതോടെ വിശപ്പും ദാഹവുമറിഞ്ഞു.

			പതിവുപോലെ കൂട്ടത്തിലൊരാൾ പാത്തും പതുങ്ങിയും അങ്ങാടിയിൽ പോയി കയ്യിലുള്ള നാണയവുമായി ഭക്ഷണം വാങ്ങാനെത്തി. പട്ടണത്തിലെത്തിയപ്പോൾ അയാൾക്ക് എന്തെന്നില്ലാത്ത അമ്പരപ്പ്. താൻ മുമ്പ് കണ്ടുപരിചയിച്ച പട്ടണത്തിൽ എന്തൊക്കെയോ മാറ്റങ്ങളുണ്ട്. പഴയ വിഗ്രഹാരാധനയുടെ അടയാളങ്ങളായ കേന്ദ്രങ്ങളൊന്നും എവിടെയും കാണാനില്ല. എവിടെ നോക്കിയാലും ഈസാ മസീഹിനെക്കുറിച്ച് പുകഴ്ത്തിപ്പറയുന്ന സംസാരങ്ങൾ. ഏകദൈവവിശ്വാസത്തിന്റെ പ്രകടനങ്ങൾ. എന്തായാലും തന്റെ കൈയിലുള്ള നാണയം അയാൾ ഭക്ഷണത്തിനായി നീട്ടിക്കൊടുത്തു. കച്ചവടക്കാരൻ നാണയം കണ്ട് അതിശയം കൂറി. നൂറ്റാണ്ടുകൾക്ക് മുമ്പ് നാട് ഭരിച്ചിരുന്ന ദഖ്യാനൂസ് രാജാവിന്റെ ചിത്രമുള്ള നാണയം. ആഗതന് നിധി കിട്ടിയിരിക്കാമെന്ന് കച്ചവടക്കാരൻ. അവസാനം ജനങ്ങളുടെ നിരന്തരമായ വിചാരണക്കൊടുവിൽ യുവാവ് കാര്യം വെളിപ്പെടുത്തി. തുടർന്ന് അധികാരികൾ വിവരമറിഞ്ഞു. അപ്പോഴേക്കും ദഖ്യാനൂസിന്റെ മരണത്തോടെ നാട്ടിലെ വിശ്വാസ സംസ്കാരങ്ങളും മാറിക്കഴിഞ്ഞിരുന്നു.

			സി ഇ അഞ്ചാം നൂറ്റാണ്ടായിരുന്നു അന്ന്. രാജ്യം ഭരിക്കുന്ന തിയോഡഷ്യസ് തികഞ്ഞ ക്രിസ്തുമത വിശ്വാസിയും ഏകദൈവവിശ്വാസ പ്രചാരകനുമായിരുന്നു. രാജാവും പരിവാരങ്ങളും യുവാക്കൾ ഉറങ്ങിക്കിടന്നിരുന്ന ഗുഹ സന്ദർശിച്ചു. ഗുഹാവാസികളെ ആലിംഗനം ചെയ്തു. അതിനുശേഷം ഗുഹയിൽതന്നെ തിരിച്ചെത്തി. പ്രാർഥനയിലേർപ്പെട്ട യുവാക്കൾ ആ നിലയിൽ ഒന്നിച്ച് ഒരേ സന്ദർഭത്തിൽ അവിടെവെച്ചുതന്നെ മരണപ്പെടുകയായിരുന്നു. രാജകല്പനപ്രകാരം അവർ അവിടെത്തന്നെ മറമാടപ്പെട്ടു. തുടർന്ന് അവിടെ ഒരു ആരാധനാലയം നിർമിതമായി. ജനങ്ങളുടെ ഒരു പൊതുസ്വഭാവമാണല്ലോ അത്. ദൈവികദൃഷ്ടാന്തങ്ങളിൽ നിന്ന് പാഠമുൾക്കൊള്ളുക എന്നതിലുപരി വീരാരാധനക്കുള്ള പ്രാധാന്യമാണ് എവിടെയും മുന്നിട്ട് നില്‍ക്കുക.

			മൂന്നൂറുകൊല്ലം ഉറങ്ങിക്കിടന്നിട്ടും ഗുഹാവാസികൾക്ക് അതിന്റെ കൃത്യമായ കാലം മനസ്സിലാക്കാൻ പെട്ടെന്ന് സാധിക്കാതെ പോയി. പിന്നീടുള്ള സംഭവങ്ങൾ അതവരെ ബോധ്യപ്പെടുത്തി. കാലം അവരിൽ നിന്ന് ഒരുപാട് നീക്കം ചെയ്യപ്പെട്ടിരുന്നു എന്ന്. മരണത്തിനും ഉയിർത്തെഴുന്നേല്പിനുമിടയിലുള്ള അവസ്ഥയുടെ ഒരു അനുഭവജ്ഞാനം കൂടിയായിരുന്നു അവർക്കത്. പരലോകത്തിൽ ഉയിർത്തെഴുന്നേല്‍ക്കുന്ന ഓരോ മനുഷ്യനും അതുതന്നെയാണ് തോന്നുക. താനിതാ അല്പനേരം മുമ്പ് ഉറങ്ങി. ഇപ്പോഴിതാ എഴുന്നേറ്റിരിക്കുന്നു എന്ന്. ” അവർ പറയും. നമ്മുടെ നാശമേ, നമ്മുടെ ഉറക്കത്തിൽ നിന്ന് നമ്മെ എഴുന്നേല്പിച്ചത്.

			ഈ ഗ്രന്ഥത്തിൽ അതിന്റെ വിശദാംശങ്ങളുണ്ടെന്നും അവനു പുറമേ യാതൊരു അഭയസ്ഥാനവും കണ്ടെത്താനാവുകയില്ല എന്ന ഉപസംഹാരത്തോടെ (27) അല്ലാഹുവിന്റെ പ്രീതി മാത്രം ലാക്കാക്കി കൊണ്ട് പ്രവാചക സന്നിതിയിലെത്തിയ പാവങ്ങളെ മാറ്റി നിർത്തി ധനാഠ്യരെ കൂടെ നിർത്താൻ ശ്രമിക്കരുതെന്നും അക്രമികൾക്കും സത്കർമ്മികൾക്കും അർഹമായ പരിഗണനയും പ്രതിഫലവും അല്ലാഹുവിങ്കൽ ഉണ്ടെന്നും അറിയിക്കുകയാണ് 31 വരെ ആയത്തുകൾ. 

			രണ്ട് തോട്ടങ്ങളുടെ ഉടമയുടേയും അദ്ദേഹത്തിന്റെ കൂട്ടുകാരന്റേയും അവർക്കുണ്ടായ സാമ്പത്തിക പരീക്ഷണത്തിന്റേയും കഥാകഥനമാണ് 32 – 44 വരെ സൂക്തങ്ങൾ. അല്ലാഹുവിൽ നിന്ന് ധാരാളം അനുഗ്രഹം കിട്ടിയ ഒരു മനുഷ്യൻ. ഫലസമൃദ്ധമായ രണ്ട് തോട്ടങ്ങൾ അദ്ദേഹത്തിനു ലഭിച്ച ദൈവികാനുഗ്രഹങ്ങളിൽ ഒന്നായിരുന്നു. പക്ഷെ, എല്ലാം അയാൾ മറന്നു. അഹങ്കരിച്ചു. വിനയാന്വിതനാകണം എന്ന തന്റെ കൂട്ടുകാരന്റെ ഉപദേശം പോലും അയാൾ തിരസ്കരിച്ചു. അയാളുടെ വാക്കുകൾ ഖുർആൻ പ്രസ്താവിക്കുന്നത് ഇപ്രകാരമാണ്:

			അങ്ങനെ അവൻ തന്റെ ചങ്ങാതിയോട് സംവാദം നടത്തിക്കൊണ്ടിരിക്കെ പറയുകയുണ്ടായി: ഞാനാണ് നിന്നെക്കാൾ കൂടുതൽ ധനമുള്ളവനും കൂടുതൽ സംഘബലമുള്ളവനും. (കഹ്ഫ്: 34)

			അഹങ്കാരത്തോടെയാണ് അവൻ തന്റെ തോട്ടങ്ങളിൽ പ്രവേശിച്ചിരുന്നത്. അന്ത്യ നാളിനെ അവൻ അവിശ്വസിച്ചു. ഇനി ഉണ്ടെങ്കിൽ തന്നെ ഇപ്പോഴുള്ളതിനേക്കാൾ മെച്ചമുള്ള സ്ഥാനങ്ങൾ തനിക്ക് ലഭിക്കും എന്നവൻ വീമ്പു പറഞ്ഞു.

			പക്ഷെ, അല്ലാഹു അവന്റെ അവിശ്വാസത്തിനും അഹങ്കാരത്തിനും അർഹമായ ഫലം നൽകി. സമ്പത്ത് ഒരുപാട് ചെലവഴിച്ച് ഫലമൂലാദികൾ വെച്ചു പിടിപ്പിച്ച അവന്റെ കൃഷിയിടങ്ങളെ അല്ലാഹു പാടെ നശിപ്പിച്ചു. അപ്പോഴാണ് അവൻ ഖേദത്തോടെ വിരൽ കടിച്ചത്!

			അല്ലാഹുവിന്റെ അനുഗ്രഹങ്ങൾ ലഭ്യമാകുമ്പോഴും അവ അനുഭവിക്കുമ്പോഴും ഏതൊരാളും അല്ലാഹുവിന്ന് നന്ദി ചെയ്യാനും അവന്റെ മുമ്പാകെ വിനയാന്വിതനാകാനും ശ്രദ്ധിക്കണമെന്നും അല്ലാത്ത പക്ഷം, അല്ലാഹുവിന്റെ ശിക്ഷക്ക് അവൻ വിധേയമാകുന്നതാണ് എന്നുമുള്ള സന്ദേശമാണ് ഈ ഖുർആനിക കഥനം നൽകുന്നത്.

			ധനത്തെ സർവസ്വമായി കരുതുന്നവർ ചെയ്യുന്നത് ശിർക്കാണെന്ന സൂചന 38-ാം ആയതിലുള്ള ഉന്നതമായ പാഠം കഥയുടെ ഉള്ളിലായത് കൊണ്ട് ശ്രദ്ധിക്കാതെ പോവരുത്.  ഇവിടെ വലായത് (രക്ഷാധികാരം) ധനത്തിലാണെന്ന് നിനച്ചു പോയവന്റെ പര്യവസാനം ചിത്രീകരിച്ച് ആ ധാരണ തിരുത്തുകയാണ് റബ്ബ് ചെയ്യുന്നത്.

			തുടർന്ന് ഐഹിക ജീവിതത്തിന്റെയും സ്വത്തു സന്താനങ്ങളുടേയും ഉപമകളുദ്ധരിച്ച് പരലോകത്തിലെ ചില ചിത്രങ്ങൾ വരച്ച് വെക്കുകയാണ് 49 വരെ സൂക്തങ്ങളിൽ.  തുടർന്ന് മലക്കുകളോട് ആദമിന് പ്രണാമം അർപ്പിക്കുവാൻ പറഞ്ഞ പലയിടങ്ങളിലായി ഖുർആൻ സൂചിപ്പിച്ച സംഭവം വിവരിച്ച് കൊണ്ട് അക്രമികൾക്ക് കിട്ടിയ ബദൽ തീർത്തും പൈശാചികമാണെന്ന പരിഹാസോക്തിയിൽ 50-ാം സൂക്തം സമാപിക്കുന്നു.

			ഇത്തരം വഴി പിഴപ്പിക്കുന്ന പിശാചുക്കളെ സഹായികളായി സ്വീകരിക്കൽ അല്ലാഹുവിന്റെ ഉലൂഹിയത്തിനെതിരാണ് വേണമെങ്കിൽ നിങ്ങൾ ജൽപിച്ചിരുന്ന സഹായികളെ ഇവിടെയോ നാളെ പരലോകത്തോ വിളിച്ചു നോക്കിയാലും വിദൂരതയും നാശഹേതുവും നരക കാരണവുമായിരിക്കുമെന്നും അതിൽ നിന്ന് വിട്ട് മാറുവാൻ യാതൊരു മാർഗവും കണ്ടെത്തുകയില്ല എന്നുമാണ് 53 വരെ ആയത്തുകൾ പഠിപ്പിക്കുന്നത്.

			തുടർന്ന് ഖുർആനെ കുറിച്ചും സന്മാർഗത്തെ സംബന്ധിച്ചും പ്രവാചകന്മാരുടെ ദൗത്യത്തെ ആസ്പദിച്ചും സൂചിപ്പിച്ചു കൊണ്ട് ദൈവിക ദൃഷ്ടാന്തങ്ങളേയും താക്കീതുകളേയും പരിഹാസ്യമാക്കിയ അക്രമികൾ ഒരിക്കലും സന്മാർഗം സ്വീകരിക്കുകയില്ല എന്ന് തുറന്നു പ്രഖ്യാപിക്കുകയാണ് 57 വരെ സൂക്തങ്ങളിൽ.  ഉപരിസൂചിത പടപ്പുകൾ ചെയ്തു കൂട്ടിയതിനൊക്കെ ഉടൻ നടപടി സ്വീകരിക്കുകയായിരുന്നുവെങ്കിൽ പെട്ടെന്ന് തന്നെ ശിക്ഷ വന്നു തുടങ്ങിയേനെ എന്നും ഒരു നിശ്ചിത അവധി വരാനുണ്ടെന്നും അതിനെ മറികടക്കാനാർക്കുമാവില്ല എന്നുമുള്ള വിളംബരവും അതിന്റെ മാതൃകയുമാണ് 59-ാം സൂക്തം വരെ വ്യക്തമാക്കുന്നത്.

			ഇനി 82 വരെ സൂക്തങ്ങൾ മൂസാ – ഖിദ്ർ സംഭവത്തിന്റെ പശ്ചാത്തലത്തിലാണു ഈ ചരിത്രം. 

			മുഹമ്മദ് നബി(സ) ഒരിക്കൽ ഈ കഥ ഇങ്ങനെ പറയുകയുണ്ടായി. ഒരിക്കൽ മൂസാ നബി(അ) ബനൂ ഇസ്്റാഈല്യർക്ക് സാരോപദേശം നൽകുകയായിരുന്നു. ആ സമയം അദ്ദേഹത്തോട് ഒരാൾ ചോദിച്ചു: ആളുകളിൽ ഏറ്റവും വലിയ ജ്ഞാനി ആരാണ്? അദ്ദേഹം പറഞ്ഞു: ഞാൻ തന്നെ! പക്ഷെ, അല്ലാഹു അദ്ദേഹത്തെ തിരുത്തി; അദ്ദേഹമല്ല, ഏറ്റവും വലിയ ജ്ഞാനി. അല്ലാഹു പറഞ്ഞു: ശരി, മൂസാ, രണ്ട് സമുദ്രങ്ങളുടെ സംഗമസ്ഥാനത്ത് (മജ്മഉൽ ബഹ്റൈൻ) എന്റെയൊരു ദാസനുണ്ട്. അദ്ദേഹം നിന്നെക്കാൾ അറിവുള്ളവനാണ്. അതു കേട്ടപ്പോൾ മൂസാ(അ) പറഞ്ഞു: രക്ഷിതാവേ, അദ്ദേഹത്തെ എങ്ങനെ എനിക്ക് കണ്ടുമുട്ടാനാകും?

			അല്ലാഹു പറഞ്ഞ ആ ‘ജ്ഞാനിയായ ദൈവ ദാസനെ’ കണ്ടെത്താൻ അല്ലാഹുവിന്റെ നിർദ്ദേശാനുസരണം അദ്ദേഹം തന്റെ ഭൃത്യനോടൊപ്പം യാത്ര പുറപ്പെട്ടു.

			മണിക്കൂറുകൾ കടന്നു, മൂസാ (അ) തന്റെ വാല്യക്കാരന്റെ കൂടെ ശ്രദ്ധയോടെ മുന്നോട്ട് പോവുകയാണ്. ആ ഗുരുവിനെ കണ്ടുമുട്ടാനാണ് പുറപ്പെട്ടിട്ടുള്ളത്. അദ്ദേഹത്തെ കണ്ട് വിജ്ഞാനത്തെ കുറിച്ച് ആധികാരികമായി സംസാരിക്കണം. ദൈവമദ്ദേഹത്തിന് വാരിക്കോരി നല്‍കിയിട്ടുള്ള വിജ്ഞാനസാഗരത്തിൽ നിന്നും ആവോളം നുകരണം. നടത്തം തുടങ്ങിയിട്ട് നിറുത്തിയിട്ടില്ല. നേരത്തെ തയ്യാറാക്കി വെച്ചിട്ടുള്ള മത്സ്യത്തിന്റെ കാര്യമോർമ വന്നു. ഇനി വല്ലതും കഴിച്ചിട്ട് മുന്നോട്ട് പോവാം.  വാല്യക്കാരൻ ഭക്ഷണമായി കരുതിയ മീൻ തിരയുന്നു. അതെടുക്കാൻ മറന്നു പോയത് ഓർക്കുന്നു. രണ്ടാളും തിരിച്ച് നടക്കുന്നു. അവിടെ വെച്ച് മത്സ്യത്തിന് സംഭവിച്ചത് നേരിട്ട് ബോധ്യപ്പെടുന്നു. അവർ തേടി നടന്ന വിജ്ഞാനത്തിന്റെ മഹാ സാഗരമായ ഖിദ്റിനെ കണ്ടു മുട്ടുന്നു. ഇങ്ങിനെ ലോകത്ത് വളരെ വിരളമായി (نادر) സംഭവിക്കുന്ന വിവരണത്തിന് വളരെ വിരളമായ വ്യാകരണ നിയമം (قاعدة الندرة) (മറ്റൊരു നുദ്റ സൂറ: ഫത്ഹിൽ വരും ഇ. അ) ഇവിടെ ഉപയോഗിച്ചു.

			(وَمَا أَنسَانِيهُ إِلَّا الشَّيْطَانُ أَنْ أَذْكُرَهُ ۚ …. ٦٣) (ഞാനത് ഓർക്കുമെന്നതിനാൽ ശൈത്വാനാണ് അതെന്നെ മറപ്പിച്ചത് )

			ഖിയാമത് നാൾ വരെ വരാനുള്ളവർക്കുള്ള പാഠമായിക്കൊണ്ട് ഖുർആൻ ആ സംഭവങ്ങൾ അടയാളപ്പെടുത്തുന്നു.

			യാത്രക്കൊടുവിൽ രണ്ട് കടലുകളുടെ സംഗമ സ്ഥാനത്തു വെച്ച് ഖിദ്റി(അ)നെ മൂസാ നബി കണ്ടുമുട്ടി. അദ്ദേഹത്തോടൊപ്പം ഒരു വിദ്യാർത്ഥിയെപ്പോലെ മൂസാ നബി (അ) യാത്ര ചെയ്തു. യാത്രയിൽ ഖിദ്റിൽ നിന്ന് തനിക്കറിയാത്ത ഒരുപാടു സംഗതികൾ മൂസാ നബി പഠിച്ചെടുത്തു. മാത്രമല്ല, താൻ ചെയ്ത പ്രവർത്തനങ്ങളും അതിന്റെ പിന്നിലെ അറിവുകളും എന്റേതല്ല, മറിച്ച് എന്റെ നാഥനിൽ നിന്ന് ലഭ്യമായതാണ് എന്ന അഹങ്കാരമില്ലാത്ത മഹാവിനയത്തിന്റെ വാക്കുകളും ഖിദ്റിൽ നിന്നും കേട്ടറിഞ്ഞു.

			രണ്ടു പേരും വിടപറയുന്ന സമയത്ത് മൂസാ നബിയോട് ഖിദ്ർ പറയുന്ന വാക്കുകൾ ഖുർആൻ ഉദ്ധരിക്കുന്നുണ്ട്.

		

		

			നേരായ പാത ആരുടേതെന്ന് നമുക്ക് പരീക്ഷിച്ചറിയാം

			കപ്പൽ, മതിൽ, കൊല സംഭവങ്ങളുമെല്ലാം കടന്നുവരുന്നത് കഹ്ഫിലെ ഇനിയുള്ള ഭാഗത്താണ്. തുടർന്ന് ദുൽ ഖർനൈനിയുടെ പടയോട്ടവും അതിഗംഭീരമായ സമാപനവും കൂടി മാത്രമേ ബാക്കിയുള്ളൂ. ശേഷം സൂറ: മർയമും (98 ആയത്) സൂറ: ത്വാഹ (135 ആയത്) ആണ് 16-ാം ജുസ്അ്. 

			സൂറ: കഹ്ഫിലെ 3 പദങ്ങൾ (فأردتُ),(فأراد ربك),(فأردنا) എന്നിങ്ങനെ മൂന്നു രീതിയിൽ പറഞ്ഞതിന്റെ രഹസ്യം എന്തായിരിക്കും? ഈ മൂന്ന് സർവ്വനാമങ്ങൾ തമ്മിലുള്ള മനോഹരവും ചിന്ത്യവുമായ വ്യത്യാസമെന്തായിക്കും?

			കപ്പലിന്റെ കഥയിലെ فأردتُ അഥവാ ന്യൂനതയുണ്ടാക്കാൻ റബ്ബ് പറഞ്ഞിട്ടു പോലും ഖിദ്ർ (അ) ആ പണി തന്നിലേക്ക് ചേർത്താണ് പറഞ്ഞത്. കാരണം ന്യൂനത വരുത്തലിന്റെ ബാഹ്യമായ പാർശ്വമേ ആളുകൾ കാണുന്നുള്ളൂ. ആന്തരികമായ നന്മ പെട്ടെന്നാർക്കും പിടികിട്ടില്ല എന്നതിന്റെ ഉദാഹരണമാണല്ലോ മൂസ (അ) പോലും അദ്ദേഹത്തോട് ആ വിഷയത്തിൽ തർക്കിച്ചത്.

			“ആ കപ്പലില്ലേ; അത് കടലിൽ കഠിനാധ്വാനം ചെയ്തുകഴിയുന്ന ഏതാനും പാവങ്ങളുടേതാണ്. അതിനാൽ ഞാനത് കേടുവരുത്തണമെന്ന് കരുതി. കാരണം അവർക്ക് മുന്നിൽ എല്ലാ നല്ല കപ്പലും ബലാൽക്കാരം പിടിച്ചെടുക്കുന്ന ഒരു രാജാവുണ്ടായിരുന്നു. 18:79. (മിസ്കീൻ എന്നതിന്റെ അതിസുന്ദരമായ കർമശാസ്ത്ര പഠനം നടത്താൻ വകുപ്പുള്ള ഭാഗമാണിത്)

			കഹ്ഫിലെ 77 ൽ പറയുന്ന ആ മതിൽ പണിയുന്നതിന്റെ കഥ പ്രത്യക്ഷമായും പരോക്ഷമായും സംശുദ്ധവും സുഗ്രാഹ്യവും നേർക്കുനേരെ രണ്ട് അനാഥക്കുട്ടികളിലേക്ക് അതിന്റെ ഫലം എത്തിച്ചേരുന്നതും അവരുടെ നിധി അവർക്കുവേണ്ടി കണ്ടെടുക്കുന്നതിന് വേണ്ടിയുള്ള ഉദ്യമവുമായതിനാലാണ് فأراد ربك (നിന്റെ നാഥൻ കരുതി) എന്ന് പറഞ്ഞത്.

			താൻ ചെയ്ത കർമ്മങ്ങളെ ന്യായീകരിച്ചും തന്റെ നിരപരാധിത്വം തെളിയിച്ച് കൊണ്ടും ഖിദ്ർ പറയുന്നത് ശ്രദ്ധിക്കുക:

			“ആ മതിലിന്റെ കാര്യം: അത് ആ പട്ടണത്തിലെ രണ്ട് അനാഥക്കുട്ടികളുടേതാണ്. അതിനടിയിൽ അവർക്കായി കരുതിവെച്ച ഒരു നിധിയുണ്ടായിരുന്നു. അവരുടെ പിതാവ് നല്ലൊരു മനുഷ്യനായിരുന്നു. അതിനാൽ അവരിരുവരും പ്രായപൂർത്തിയെത്തി തങ്ങളുടെ നിധി പുറത്തെടുക്കണമെന്ന് നിന്റെ നാഥൻ ആഗ്രഹിച്ചു. ഇതൊക്കെയും നിന്റെ നാഥന്റെ അനുഗ്രഹമത്രെ. ഞാനെന്റെ സ്വന്തം ഹിതമനുസരിച്ച് ചെയ്തതല്ല ഇതൊന്നും. താങ്കൾക്കു ക്ഷമിക്കാൻ കഴിയാതിരുന്ന കാര്യങ്ങളുടെ പൊരുളിതാണ്.” 18:82

			നല്ല രക്ഷാകർത്താക്കളുടെ ധിക്കാരിയാവാൻ സാധ്യതയുള്ള മകനെ ഒഴിവാക്കി അവർക്ക് രണ്ടു ലോകത്തും ഉപകാരപ്പെടുന്ന ഉത്തമനായ മകനെ നല്‍കുവാൻ അല്ലാഹു നേരിട്ട് فأردنا വാക്ക് പറയുന്നതാണ് പ്രസ്തുത സംഭവങ്ങൾക്കിടയിൽ റബ്ബ് പറയുന്നത് :

			ആ ബാലന്റെ കാര്യമിതാണ്: അവന്റെ മാതാപിതാക്കൾ സത്യവിശ്വാസികളായിരുന്നു. എന്നാൽ ബാലൻ അവരെ അതിക്രമത്തിനും സത്യനിഷേധത്തിനും നിർബന്ധിതരാക്കുമെന്ന് നാം ഭയപ്പെട്ടു.അവരുടെ നാഥൻ അവനുപകരം അവനെക്കാൾ സദാചാര ശുദ്ധിയുള്ളവനും കുടുംബത്തോടു കൂടുതൽ അടുത്ത് ബന്ധപ്പെടുന്നവനുമായ ഒരു മകനെ നൽകണമെന്ന് നാം ആഗ്രഹിച്ചു. 18:80-81. ഓരോ വാക്കുകളിലും ഏറ്റവും ചുരുങ്ങിയ വിശദാംശങ്ങളിലും റബ്ബിലേക്ക് ചേർത്ത് ഉദ്ദേശിച്ചിരിക്കുന്നു എന്ന് പറഞ്ഞതിലെ അതി സൂക്ഷ്മതലങ്ങൾ (فأردتُ) ,(أراد ربك) ,(فأردنا) എന്നീ പദവിന്യാസങ്ങളിൽ ഉൾചേർന്നിരിക്കുന്നു.

			تفسير القرطبي – تفسير ابن كثير – بدائع الفوائد لابن القيم) എന്നീ ഗ്രന്ഥങ്ങളിൽ ഈ വിഷയം കൈകാര്യം ചെയ്യുന്നത് വായിക്കുക )

			തുടർന്ന് ദുൽഖർനൈനിയുടെ ശക്തി പരീക്ഷണങ്ങളും ദ്വിഗ്വിജയങ്ങളുമാണ് 98 വരെ സൂക്തങ്ങൾ. 

			നീതിമാനായ ഒരു രാജാവായിരുന്നു ദുൽഖർനൈൻ. ബൈബിളിലും ക്ലാസിക്കൽ സാഹിത്യങ്ങളിലുമെല്ലാം നിറഞ്ഞ് നിൽക്കുന്ന പോരാളിയായ ജനക്ഷേമ തല്പരനായ ചക്രവർത്തി. ചില മുഫസ്സിറുകൾ അദ്ദേഹത്തെ അലക്സാണ്ടറാണെന്ന് തെറ്റുധരിച്ചിരിക്കുന്നു. ദുൽ ഖർനൈൻ ശുദ്ധ ഏകദൈവ വിശ്വാസിയുമായിരുന്നു. കിഴക്കു പടിഞ്ഞാറൻ രാജ്യങ്ങളിലൂടെ യാത്ര നടത്തിയിരുന്ന അദ്ദേഹത്തിന്റെ സുപ്രധാനമായ മൂന്ന് യാത്രകളെ കുറിച്ച് ഖുർആൻ പ്രസ്താവിക്കുന്നുണ്ട്.

			ദുൽഖർനൈനിന്റെ അവസാന യാത്രയിൽ, രണ്ട് മലകൾക്കിടയിലുള്ള പ്രദേശത്ത് താമസിക്കുന്ന ഒരു ജനവിഭാഗത്തെ കാണുകയുണ്ടായി. തങ്ങളെ പലപ്പോഴും കടന്നാക്രമിക്കുന്ന യഅ്ജൂജ് മഅ്ജൂജ് എന്ന വിഭാഗത്തെ കുറിച്ചും അവരുടെ ഉപദ്രവങ്ങളെക്കുറിച്ചും അവർ ദുൽഖർനൈനിനോട് ആവലാതിപ്പെട്ടു.ഇനിയും അവർ തങ്ങളെ കടന്നാക്രമിക്കാതിരിക്കാൻ അവർക്കും തങ്ങൾക്കുമിടയിൽ ഒരു മതിൽ നിർമ്മിച്ചു തരണമെന്നും അവർ അദ്ദേഹത്തോട് ആവശ്യപ്പെട്ടു. അദ്ദേഹം അതിനു സമ്മതിക്കുകയും അപ്രകാരം ഒരു സുരക്ഷാമതിൽ നിർമ്മിക്കുകയും ചെയ്തു.

			തന്റെ ശക്തിയിലും അധികാരത്തിലും അഹങ്കരിക്കാമായിരുന്ന ദുൽഖർനൈൻ,പക്ഷെ, കൂടുതൽ വിനയാന്വിതനാകുകയാണ് ചെയ്തത്. അല്ലാഹു തനിക്കു നൽകിയ സൗകര്യങ്ങളെ ഉപയോഗപ്പെടുത്തുക മാത്രമാണ് താൻ ചെയ്തത് എന്ന മാനസിക നിലയായിരുന്നു അദ്ദേഹത്തിനുണ്ടായിരുന്നത്. വൻമതിൽ നിർമ്മാണത്തിനു ശേഷം ആ ജനങ്ങളുടെ മുമ്പാകെ നടത്തിയ അദ്ദേഹത്തിന്റെ പ്രസംഗ വരികൾ ഖുർആൻ ഉദ്ധരിക്കുന്നുണ്ട്. അദ്ദേഹം (ദുൽഖർനൈൻ) പറഞ്ഞു: ഇത് എന്റെ രക്ഷിതാവിങ്കൽ നിന്നുള്ള കാരുണ്യമത്രെ. എന്നാൽ എന്റെ രക്ഷിതാവിന്റെ വാഗ്ദത്ത സമയം വന്നാൽ അവൻ അതിനെ തകർത്ത് നിരപ്പാക്കിക്കളയുന്നതാണ്. എന്റെ രക്ഷിതാവിന്റെ വാഗ്ദാനം യാഥാർത്ഥ്യമാകുന്നു. (കഹ്ഫ്: 98) അഥവാ യഅ്ജൂജ് – മഅ്ജൂജ്മാർ ആ ഭിത്തി തകർത്തു മുന്നേറാൻ റബ്ബ് നിശ്ചയിച്ച സമയത്ത് അത് നടക്കുമെന്നർഥം.

			തുടർന്ന് സ്വൂറിൽ (കാഹളത്തിൽ) ഊതപ്പെടുന്ന ദിനത്തിൽ സ്വയം കണ്ണടച്ചിരുട്ടാക്കിയ നിഷേധികൾക്ക് മുമ്പിൽ പോലും നരകത്തെ പ്രദർശിപ്പിക്കുമെന്നും അതവരുടെ തിന്മകൾക്കുള്ള പകരമായി അവർക്കായി തയ്യാറാക്കിയിട്ടുള്ള സൽക്കാരമാണെന്നും ഉണര്‍ത്തുന്നു. എല്ലാ അധ്വാനവും പാഴായ അവരാണ് ഏറ്റവും നഷ്ടകാരികള്‍. നാഥന്റെ അനുഗ്രഹങ്ങളേയും അവന്റെ ലിഖാഇ (സന്ധി / പ്രതിഫല സിദ്ധി) നേയും നിഷേധിച്ചവർക്ക് നരകം തന്നെയാണ് പ്രതിഫലമെന്നാണ് 106 വരെ സൂക്തങ്ങളിൽ പരാമർശിച്ചിട്ടുള്ളത്. എന്നാൽ വിശ്വാസികൾക്കുള്ള സൽക്കാരം നിത്യ ജീവിതം നല്കപ്പെടുന്ന സ്വർഗത്തോപ്പുകളായിരിക്കുമെന്ന് ഉണർത്തിച്ച് (108 വരെ) ഖുർആന്റെയും പ്രവാചകന്റേയും മേന്മകൾ എടുത്തു പറഞ്ഞ് സൂറ: സമാപിക്കുന്നു.

			തുടർന്ന് മക്കിയ്യായ സൂറ: മർയമാരംഭിക്കുന്നു. ഇതിലെ വചനങ്ങൾ 98 എന്നും 99 എന്നും അഭിപ്രായമുണ്ട്. 58-ാം വചനമായ സജദഃയുടെ ആയത്തു മദനീ കാലഘട്ടത്തിൽ അവതരിച്ചതാകുന്നു. ബാക്കി ഭാഗങ്ങളാണ് മക്കീ ഘട്ടത്തിൽ അവതരിച്ചത്. ഖുർആനിലും ബൈബിളിലും യേശുവിന്റെ മാതാവാണ് മർയം (Mary). വളരെ ഉത്തമയായ സ്ത്രീ ആയാണ് മർയമിനെ ഇസ്‌ലാം പരിചയപ്പെടുത്തുന്നത്.  ഖുർആനിൽ പേര് പരാമർശിക്കപ്പെട്ട ഏകവനിതയാണ് മർയം. ബൈബിൾ പുതിയനിയമത്തേക്കാൾ കൂടുതൽ തവണ (34 പ്രാവശ്യം) ഖുർആനിൽ ഇവരുടെ നാമം പരാമർശിക്കപ്പെടുന്നുണ്ട്.

			സകരിയ്യ (അ) ഇസ്രായേല്യരിൽ നിയോഗിക്കപ്പെട്ട ഒരു പ്രവാചകനായിരുന്നു. ഈസാ നബിയുടെ മാതാവായ മറിയമിന്റെ സംരക്ഷകനായിരുന്ന അദ്ദേഹം പ്രവാചകനായ യഹ്യ(ബൈബിളിലെ സ്നാപക യോഹന്നാൻ)യുടെ പിതാവുകൂടിയാണ്. ഇബ്രാഹീം നബിയെപ്പോലെ വളരെ വൈകിയാണ് അദ്ദേഹത്തിനും സന്താന സൗഭാഗ്യമുണ്ടാവുന്നത്. തനിക്കൊരു പിൻഗാമിയെ നിശ്ചയിക്കാൻ ഹൃദയത്തിൽ നിന്നുമുള്ള അദ്ദേഹത്തിന്റെ പ്രാർഥനയോടെയാണ് സൂറ: ആരംഭിക്കുന്നത്. തുടർന്ന് അല്ലാഹു അദ്ദേഹത്തിന് ഉത്തരം നൽകി യഹ്യ എന്ന മകനെ വാഗ്ദാനം നൽകി. ഈ ചരിത്രമാണ് 15 വരെ സൂക്തങ്ങൾ പറയുന്നത്. മറിയം ബിന്‍ത് ഇമ്രാന്റെ അത്യത്ഭുതകരമായ ചരിത്രവും ഈസാ നബി(അ)യുടെ ജന്മ വിശേഷങ്ങളുമാണ് 36 വരെ ആയതുകളിലുള്ളത്. തുടർന്ന് വേദക്കാർ യഹൂദരും ക്രിസ്ത്യാനികളുമായി പിന്നീട് അവർ തന്നെ പല അവാന്തര വിഭാഗങ്ങളുമായി പിരിഞ്ഞതും സത്യം കണ്ടറിയാനോ കേട്ടു മനസ്സിലാക്കാനോ ഹൃദയം കൊണ്ട് ഗ്രഹിക്കാനോ കഴിയാത്ത നിഷേധികൾക്ക് നഷ്ടബോധത്തിന്റെ നാളിൽ നല്ല കേൾവിയും കാഴ്ചയുമായിരിക്കുമെന്ന് ഉണർത്തുകയാണ് 39 വരെ സൂക്തികൾ.  ഭൂമിയിലുള്ള സകലതിന്റേയും ഉടമാവകാശവും അനന്തരാവകാശവും അല്ലാഹുവിനാണെന്നും എല്ലാവരുടേയും മടക്കം അവങ്കലേക്ക് തന്നെയാണെന്നുമുള്ള ഭീഷണിയാണ് 40-ാം ആയത്ത്. 

			തുടർന്ന് ഇബ്രാഹിം, ഇസ്ഹാഖ്, യഅ്ഖൂബ്, മൂസാ, ഹാറൂൻ, ഇദ്രീസ് (അലൈഹി മുസ്സലാം) എന്നീ നബിമാരുടെ ചരിത്രം 57 വരെ സൂക്തങ്ങളിൽ പരാമർശിച്ചിട്ടുണ്ട്. അല്ലാഹു അനുഗ്രഹം നല്‍കിയ ആ പ്രവാചകന്മാരിൽ പെട്ട ആദമും നൂഹു (അലൈഹിമാ സ്സലാം) പ്രവാചകന്മാരും അനുയായികളും പരമകാരുണികന്റെ തെളിവുകൾ കേട്ടാൽ താഴെ വീണ് കരയുന്നവരായിരുന്നു എന്ന സത്യമാണ് തൊട്ടുടനെ ഉണർത്തുന്നത്. (ഇവിടെ 58- തിലാവത്തിന്റെ സുജൂദുണ്ട്)

			എന്നാൽ ഈ സുകൃതവാന്മാർക്ക് ശേഷം വന്നവരിൽ വിശ്വാസികൾ തുലോം കുറവായിരുന്നു. തന്നിഷ്ടങ്ങളെ പിന്തുടരുന്നവരായിരുന്നു അവരിലധികവും വളരെ ന്യൂന പക്ഷം മാത്രമാണ് പരമകാരുണികൻ വാഗ്ദാനം ചെയ്ത സ്വർഗത്തിലെത്തി നിരർഥകമായ യാതൊന്നും കേൾക്കാതെയുള്ള സ്വർഗത്തെ അനന്തരമെടുക്കുന്നവർ. ഇതാണ് 63 വരെ ആയത്തുകൾ സൂചിപ്പിക്കുന്നത്. ജിബ്രീൽ നബിയോട് അല്ലാഹുവിനെ കുറിച്ചും അവനോടുള്ള നിലപാടുകളെ കുറിച്ചും ഓർമപ്പെടുത്തുമെന്ന സുപ്രധാന അറിയിപ്പാണ് തുടർന്നുള്ള 2 ആയതുകളിൽ.  നിഷേധിയായ മനുഷ്യന്റെ ചില സംശയങ്ങളും അവയ്ക്കുള്ള മറുപടിയുമാണ് 80 വരെ സൂക്തങ്ങളിൽ. ദൈവേതരരെ വിളിച്ചു പ്രാർഥിക്കുന്നവരുടെ നിരർഥകതയും പരലോകത്ത് അവരെ ഒരുമിച്ചു കൂട്ടുന്നതും യാതൊരു ശുപാർശയും ഉപകാരപ്പെടാത്ത അവസ്ഥയുമൊക്കെയാണ് 87 വരെ ആയത്തുകളിൽ വരുന്നത്.

			ആകാശവും ഭൂമിയും താറുമാറാവുന്ന വർത്തമാനമാണ് അല്ലാഹുവിന് മക്കളുണ്ടെന്ന വാദം ഏകാകിയായി അവന്റെയടുത്ത് അന്ന് വിചാരണക്കു വരുമ്പോൾ അവക്ക് മറുപടി പറയാൻ കഴിയില്ല. ഇത് എടുത്തു പറഞ്ഞ് സത്യവിശ്വാസികളായ സദ്വൃത്തർക്ക് നല്ലവരായ മനുഷ്യരുടേയും മാലാഖമാരുടേയും സ്നേഹമായിരിക്കും അവിടെ അഭിവാദ്യമായി ലഭ്യമാവുന്നതെന്നും സൂചിപ്പിക്കുകയാണ് 96 വരെ ആയതുകൾ. 

			ഖുർആൻ ലളിതമാക്കിയിരിക്കുന്നത് ധർമനിഷ്ഠയുള്ളവർക്ക് സന്തോഷവാർത്തയാണ് മർക്കടമുഷ്ടിക്കാരായവർക്ക് താക്കീതുമാണ്. ഒരു നേരിയ ശബ്ദം പോലും നിലച്ചു പോവുന്ന വിധേന ഇവരെല്ലാം നിഷ്പ്രഭരാവുമെന്നും ഉണർത്തി സൂറ: അവസാനിക്കുന്നു.

			തുടർന്ന് സൂറ: ത്വാഹ ആരംഭിക്കുന്നു. 135 ആയതുകളുള്ള ഈ മക്കീ സൂറ:യുടെ ഉദ്ദേശ്യങ്ങളിലൊന്ന് ദൈവികസന്ദേശം / രിസാലത് ഏറ്റുവാങ്ങുന്നതിനും പ്രസരണം നടത്തുന്നതിനുമുള്ള ക്ഷമ പ്രവാചകനിൽ നിന്നുമാവശ്യപ്പെട്ടുകൊണ്ടും നിഷേധികളുടെ പരിഹാസങ്ങളിൽ തിരുഹൃദയത്തിന് സാന്ത്വനവുമായാണ് അവതരിച്ചത്.ഇസ്‌ലാമിക വിശ്വാസത്തിന്റെ അടിസ്ഥാനങ്ങളിൽ ശ്രദ്ധ കേന്ദ്രീകരിച്ച് അല്ലാഹുവിനെ നിർവചിച്ച സൂറകളിലൊന്നാണിത്.  പ്രവാചകത്വത്തിന്റെ സത്യതയും പരലോകത്തിന്റെ അനിവാര്യതയും കാര്യമായി ഊന്നുന്നുവെന്ന് ഇതിന്റെ വായനയിൽ നമുക്ക് ബോധ്യപ്പെടും.

			നബി (സ) ക്ക് ഖുർആൻ അവതരിച്ചത് അദ്ദേഹത്തെ കഷ്ടപ്പെടുത്താനല്ലെന്നും ഭയപ്പെടുന്നവർക്കുള്ള ഉദ്ബോധനമായ് ആകാശ ഭൂമികളുടെ സ്രഷ്ടാവ് അയച്ചതാണിതെന്നുമാണ് ത്വാഹ എന്ന കേവലാക്ഷരങ്ങൾക്ക് ശേഷം റബ്ബ് പ്രസ്താവിക്കുന്നത്.

			5 -പരമകാരുണികനായുള്ളവൻ സിംഹാസനത്തിൽ ആരോഹണം ചെയ്തിരിക്കുന്നു.

			6 -അവന്നുള്ളതാകുന്നു ആകാശങ്ങളിലുള്ളതും ഭൂമിയിലുള്ളതും, അവയ്ക്കിടയിലുള്ളതും, മണ്ണിനടിയിലുള്ളതുമെല്ലാം.

			7 -നീ വാക്ക് ഉച്ചത്തിലാക്കുകയാണെങ്കിൽ തീർച്ചയായും അവൻ (അല്ലാഹു) രഹസ്യമായതും, അത്യന്തം നിഗൂഢമായതും അറിയും (എന്ന് നീ മനസ്സിലാക്കുക)

			8 -അല്ലാഹു- അവനല്ലാതെ ഒരു ദൈവവുമില്ല. അവന്റെതാകുന്നു ഏറ്റവും ഉൽകൃഷ്ടമായ നാമങ്ങൾ. (الأسماء الحسنى)

			വിശ്വാസ സംബന്ധിയായ വാചകമാണ് 5ാം സൂക്തമായി വന്നിട്ടുള്ളത്. അർശ് (സിംഹാസനം ), ഇസ്തിവാഅ് (ആരോഹണം ) കുർസി (കസേര)എന്നിവയെ കുറിച്ച് ഉപമകളില്ലാതെ വിശ്വസിക്കുക എന്നതാണ് സലഫുസ്സ്വാലിഹുകളുടെ രീതി. ഇമാം മാലിക് (റഹ്) പറയുന്നത് ശ്രദ്ധിക്കുക:

			الاستواء معلوم.. والكيف مجهول.. والإيمان به واجب ആരോഹണം അറിയപ്പെടുന്നതാണ് … എങ്ങനെയെന്നത് അജ്ഞാതമാണ് … അതിൽ വിശ്വസിക്കൽ കടമയാണ്.

			5 – 8 ആയത്തുകൾ പഠിപ്പിക്കുന്ന എല്ലാ കാര്യങ്ങളും വിശ്വാസപരമായി പ്രത്യേകം ശ്രദ്ധിക്കേണ്ടതുണ്ട്.

			തുടർന്ന് 9 മുതൽ 52 ആയത്തുകൾ മൂസാ നബിയുടെ ജന്മം മുതൽ പ്രബോധനം വരെയുള്ള സുപ്രധാനമായ ഓരോ ഘട്ടങ്ങളിലൂടെയും കടന്നുപോവുന്നു.

			ഭൂമിയെ താമസയോഗ്യമാക്കിയതും കന്നുകാലികൾക്കും മനുഷ്യർക്കും ഭക്ഷ്യയോഗ്യമാക്കിയതും അതിലേക്കു തന്നെ തിരിച്ചുപോവേണ്ടതുണ്ടെന്നും ഓർമപ്പെടുത്തുന്ന മൂസാ നബിയുടെ പ്രബോധനത്തിന്റെ ആദ്യ ഘട്ടമാണ് 55 വരെ സൂക്തങ്ങളിലുള്ളത്. ഫിർഔന് റബ്ബിന്റെ ദൃഷ്ടാന്തങ്ങളവതരിപ്പിച്ചതും അയാളവയെ നിരസിച്ചതും മൂസ (അ) യുമായി സംവാദത്തിലേർപ്പെട്ടതും തുടർന്ന് വരുന്നു ആ നാട്ടുകാർ അഭിപ്രായവ്യത്യാസത്തിലായതും മാരണക്കാരുടെ മാരണം നിഷ്പ്രഭമായതും ആ മാരണക്കാരെല്ലാം വിശ്വാസികളാവുകയും തങ്ങളുടെ വിശ്വാസം തങ്ങളിൽ വരുത്തിയ മാറ്റത്തെ കുറിച്ച് പ്രഘോഷണം നടത്തുകയും ചെയ്യുന്ന രംഗം വരെ 73 വരെയുള്ള ആയത്തുകൾ ചിത്രീകരിക്കുന്നു.

			കുറ്റവാളികളുടെയും സത്യവിശ്വാസികളുടെയും പ്രത്യേകം പ്രത്യേകം പ്രതിഫലങ്ങൾ ഉണർത്തുന്നതുവരെയാണ് മൂസാ നബിയുടെ പ്രവാചകത്വത്തിന്റെയും പ്രബോധനത്തിന്റേയും പുതിയ ഘട്ടത്തെ വരച്ച് കാണിക്കുന്നുണ്ട് 76 വരെ സൂക്തങ്ങൾ.  തുടർന്ന് മൂസാ നബിയുടെ തന്റെ സമൂഹവുമായുള്ള പുറപ്പാടും ഫിർഔൻ സൈന്യം പിന്നാലെ പോയതും അവർക്കുണ്ടായ പരിണതിയുമെല്ലാം വിശദമാക്കുന്നു. ഇസ്രായേലികൾ ത്വൂറില്‍ എത്തുന്നതും മന്നും സൽവായും അവർക്കിറക്കിയതും അതിരുകവിയരുതെന്ന് പ്രത്യേകം ഉണർത്തിയതും എടുത്ത് പറയുന്നു. ഇതോടൊപ്പം പശ്ചാത്തപിക്കുന്നവർക്ക് പൊറുത്തുകൊടുക്കുകയും സന്മാർഗത്തിലാക്കുകയും ചെയ്യുന്ന നാഥനുണ്ടെന്ന് സന്തോഷവാർത്ത അറിയിക്കുകയായിരുന്നു 82 വരെ ആയത്തുകൾ. 

			തുടർന്ന് ന്യായപ്രമാണങ്ങൾ സ്വീകരിക്കാനായി മൂസാ നബി ഒറ്റക്കു യാത്ര ചെയ്ത സംഭവം വിശദീകരിക്കുന്നു. അക്കാലയളവിൽ സാമിരീ അവരെ വിഗ്രഹാരാധനയിലേക്ക് വഴിതെറ്റിച്ചതും ഹാറൂൻ (അ) തന്നെക്കൊണ്ടാവുംവിധം അവരെ തടയാൻ ശ്രമിച്ചു. മൂസാ കുപിതനായി തിരിച്ചെത്തുന്നതും സാമിരിയോട് സംവദിക്കുന്നതും ജനങ്ങളിലുള്ള ഭക്തി മുതലെടുത്തതാണെന്ന് അയാൾ സമ്മതിക്കുകയും ലാമിസാസ (തൊടരുത്, അടുക്കരുത്) എന്ന് പറഞ്ഞ് ജീവതകാലം കഴിച്ചു കൂട്ടിയതുമെല്ലാം 97 വരെ ആയത്തുകളിൽ അതി സുന്ദരമായി വിന്യസിച്ചിരിക്കുന്നു. ശേഷം അല്ലാഹുവിന്റെ ഏകത്വവും മുൻതലമുറകളുടെ ചരിത്രങ്ങളിൽ നിന്ന് പാഠമുൾകൊള്ളേണ്ടതുണ്ടെന്നുണർത്തുകയും അഥവാ പിന്തിരിഞ്ഞു കളയാനാണ് ഭാവമെങ്കിൽ സർവ്വ പാപഭാരവും പേറി ശാശ്വതരായി, വിവർണ്ണരായി നരകത്തിൽ പ്രവേശിക്കുകയും ഭൂമിയിൽ വളരെ കുറഞ്ഞകാലമേ ജീവിക്കാൻ പറ്റിയുള്ളൂ എന്നു വിലപിക്കുകയും ചെയ്യുന്ന രംഗങ്ങൾ 104 വരെ സൂക്തങ്ങളിൽ നമുക്ക് വായിക്കാം.

			പർവ്വതങ്ങൾ പോലും ഇറക്കമോ കയറ്റമോ ഇല്ലാത്ത സമനിരപ്പാവുന്ന പരലോകത്തേയും അന്നത്തെ എല്ലാവരുടേയും നേർത്ത ശബ്ദത്തേയും അനുസ്മരിച്ച് കൊണ്ട് ശുപാർശകൾ ഉപകാരപ്പെടാത്ത ദിവസമായിരിക്കുമതെന്നും അതിനെകുറിച്ച് അവർക്കൊന്നും യാതൊരു ധാരണയുമില്ലെന്നും ഉണർത്തുകയാണ് 110 വരെ ആയത്തുകൾ.  തുടർന്ന് പരലോകത്തിലെ ചില പ്രത്യേക കാഴ്ചകളും പടച്ചവന്റെ ഔന്നത്യവുമാണ് 114 വരെ സൂക്തങ്ങൾ ചർച്ചചെയ്യുന്നത്. ഓരോ വഹ്യുണ്ടാവുമ്പോൾ മറന്നു പോകുമോ എന്ന ആശങ്കയാൽ ധൃതികാണിച്ചിരുന്ന രംഗവും ജ്ഞാനവർധനവിനായുള്ള പ്രാർഥനയുമെല്ലാം ആ ഭാഗത്ത് വരുന്നുണ്ട്. ആദ (അ)മിനോട് റബ്ബ് ചെയ്ത കരാറും ഇബ്ലീസ് ആദമിനുള്ള സുജൂദിൽ നിന്ന് വിസമ്മതിച്ചതും അവൻ എന്നെന്നേക്കുമുള്ള ശത്രുവാണെന്നും റബ്ബ് പ്രഖ്യാപിക്കുന്നതും വിശപ്പ്, ദാഹം, നഗ്നത എന്നിവ അനുഭവിക്കാത്ത സ്വർഗീയലോകത്തു നിന്നും ആദമും ഇണയും പുറത്താക്കപ്പെടുന്നതും റബ്ബിന്റെ മാർഗദർശനത്തിലൂടെ മാത്രമേ വഴികേടിൽ നിന്നും കഷ്ടപ്പാടിൽ നിന്നും രക്ഷപ്പെടാൻ കഴിയുകയുള്ളൂ എന്ന ഉദ്ബോധനമാണ് 123 വരെ സൂക്തങ്ങളിലുള്ളത്.  അല്ലാഹുവിന്റെ ഉൽബോധനത്തെ അവഗണിക്കുന്നവർക്ക് ഇടുങ്ങിയ ജീവിതമാവുമെന്നും അത് ചോദിക്കുമ്പോൾ നീ അതിനെ മറന്നതുപോലെ നീയും മറക്കപ്പെടുകയും പരലോകത്തെ കഠിനമായ സ്ഥായിയായ ശിക്ഷ അന്ധത കാണിച്ചവർക്കുള്ളതാണെന്നും ഉണർത്തുകയാണ് 127 വരെ സൂക്തങ്ങൾ. 

			ധിക്കാരികളായ മുൻഗാമികളുടെ പതനത്തിൽ നിന്നുമവർക്ക് ഗുണപാഠം ലഭിച്ചില്ലേയെന്നും നബിയുടെ സമുദായത്തെ സമ്പൂർണമായി ഉന്മൂലനം ചെയ്യില്ലെന്ന നിശ്ചയം / കലിമത് ഇല്ലായിരുന്നുവെങ്കിൽ ശിക്ഷാ നടപടി ഇവർക്കും അനിവാര്യമാകുമായിരുന്നുവെന്നും നിഷേധികളുടെ പ്രകോപനങ്ങളിൽ ക്ഷമയാണ് താങ്കൾക്ക് ഭൂഷണമെന്നുണർത്തുകയാണ് 130 വരെ ആയത്തുകൾ. ഐഹികജീവിതാലങ്കാരങ്ങളിലേക്ക് ദൃഷ്ടികൾ പായിക്കാതെ രക്ഷിതാവിന്റെ പാരത്രിക ഉപജീവനത്തിൽ പ്രതീക്ഷയർപ്പിക്കാനും നമസ്കാരം, ക്ഷമ എന്നിവയിലൂടെ ശുഭപര്യവസാനം ആഗ്രഹിക്കാനും ഉത്ബോധിപ്പിക്കുകയാണ് 132 വരെ സൂക്തങ്ങൾ.  നബി എന്തുകൊണ്ടു ദൃഷ്ടാന്തങ്ങൾ കൊണ്ടുവരുന്നില്ല എന്ന് സന്ദേഹം പങ്കുവെക്കുന്നവരോട് പൂർവ ഗ്രന്ഥങ്ങളിലെ പകൽ പോലെ വ്യക്തമായ തെളിവ് കിട്ടിയിട്ടും അവർ വിശ്വസിക്കുന്നില്ലെന്നും ഇനി വല്ല ശിക്ഷയുമാണ് ബാധിക്കുന്നതെങ്കിൽ ഇതെല്ലാം അറിയിച്ചു തരുന്ന ഒരു ദൂതനെ നേരത്തെ അയച്ചു തന്നില്ല എന്നും അവർ ചോദിച്ചു കൊണ്ടിരിക്കും.  എന്നാൽ നമുക്ക് കാത്തിരിക്കാം, നേരായ പാത ആരുടേതാണെന്ന് നമുക്ക് പരീക്ഷിച്ചറിയാമെന്ന ഭീഷണിയോടെയാണ് 135ാം സൂക്തത്തിൽ സൂറ: സമാപിക്കുന്നത്.

		

		
		
			ഓരോ വ്യക്തിയും മരണം രുചിക്കും

			സൂറ: അമ്പിയാഅ് (112 ആയത്ത്) സൂറ: ഹജ്ജ് (78 ആയത്ത്) മുഴുവനായും ഒരു ജുസ്ആണ്.  16 നബിമാരുടെ ചരിത്രത്തിലൂടെ കടന്നുപോവുന്നത് കൊണ്ടാണ് അമ്പിയാ എന്ന പേര് വന്നത്. സൂറ: ഹജ്ജാവട്ടെ ഹജ്ജിന്റെ ആത്മാവ് സന്നിവേശിപ്പിച്ചിട്ടുമുണ്ട്. ഈ ജുസ്ഇൽ അമ്പിയാ മുഴുവനായും ഹജ്ജിലെ ഏതാനും ആയതുകളും മക്കിയ്യാണ്. മക്കി സൂറ:കളുടെ ഊന്നലാണ് പൊതുവെ ഈ ഭാഗത്തും കാണുന്നത്.

			(اقْتَرَبَ لِلنَّاسِ حِسَابُهُم…) ജനങ്ങൾക്കവരുടെ വിചാരണ ആസന്നമായി എന്നതിലാരംഭിച്ച് സൂറ: ഹജ്ജ് അവസാനത്തോടെ ഈ ഭാഗം പൂർത്തിയാവുന്നു. സൂറ: അമ്പിയ പ്രധാന പ്രപഞ്ച നിയമങ്ങൾ അവതരിപ്പിക്കുകയും അവയുമായി നമ്മുടെ വിശ്വാസം ബന്ധിപ്പിക്കുകയുമാണ് ചെയ്യുന്നത്. ആകാശവും ഭൂമിയും അവകൾക്കിടയിലുള്ളതെല്ലാം ആ നവാമീസി/ വ്യവസ്ഥകളിലെ ചില മാതൃകകൾ മാത്രം. ഈ ഭൂമിയിലെ ജീവിതത്തെ നിയന്ത്രിക്കുന്ന നിയമങ്ങളുടെ ഐക്യത്തിലേക്കും ജീവിത ഉറവിടത്തിന്റെ ഏകതയിലേക്കും അവ നമ്മുടെ ധാരണകളെ നയിക്കുന്നു.

			എല്ലാ ജീവജാലങ്ങളെയും വെള്ളത്തിൽ നിന്ന് സൃഷ്ടിച്ചിരിക്കുന്നു (30) എന്ന പ്രഖ്യാപനം കേവലം പ്രകൃതിപരമല്ല ; പ്രത്യുത ശാസ്ത്രീയമായ അടിസ്ഥാനമുള്ളതാണെന്ന് നമുക്ക് ബോധ്യപ്പെടും. നശ്ർ, ഹശ്ർ, ഹിസാബ് തുടങ്ങി പാരത്രികമായ രംഗ ചിത്രീകരണങ്ങൾ അമ്പിയാ സൂറയിൽ വരുന്നുണ്ട്. ആദ്യ സൂക്തം വ്യക്തമാക്കുന്നത് തന്നെ വിചാരണയെ കുറിച്ച് അശ്രദ്ധരായ മനുഷ്യരെ കുറിച്ചാണ്.  ഏത് സത്യം വന്നാലും കളിയും വിനോദവുമായി അതിനെ നേരിടുകയും അതെല്ലാം കേവലം പാഴ്കിനാവുകളാണെന്ന് പുലമ്പുകയും ചെയ്യുന്ന അക്രമികളുടെ വാചോടാപങ്ങൾ നാഥനറിയുന്നുവെന്നും ഇതെല്ലാ യുഗങ്ങളിലുമുള്ളതാണെന്ന പ്രഖ്യാപനമാണ് ആദ്യ 6 സൂക്തങ്ങളിലുള്ളത്.

			എല്ലാ സമൂഹങ്ങളിലേക്കും നബിമാരെ നിയോഗിച്ചിട്ടുണ്ട് അവർ അമാനുഷരായിരുന്നില്ല. അവരെ അംഗീകരിക്കുന്നവരെ രക്ഷിക്കുകയും അല്ലാത്തവരെ ശിക്ഷിക്കുകയും ചെയ്യുക എന്നത് പ്രകൃതി നടപടിയാണ് എന്നുമാണ് 9 വരെ ആയത്തുകൾ നമ്മോട് പറയുന്നത്.സത്യസന്ദേശം അയക്ക ലും അവരിൽ നിന്നുള്ള ധിക്കാരികൾ അതിൽ നിന്ന് കുതറി മാറലും ആ അക്രമികളെ പിടികൂടി കൊയ്തിട്ട വിളപോലെ ആക്കലും മറ്റൊരു സമൂഹത്തെ തൽസ്ഥാനത്ത് വളർത്തികൊണ്ടുവരലുമെല്ലാം ആ നടപടിയുടെ ഭാഗമാണെന്ന് ഉണർത്തുകയാണ് 15 വരെ ആയത്തുകൾ. പ്രപഞ്ചം മുഴുവൻ വൃഥാ സൃഷ്ടിക്കപ്പെട്ടതല്ല. സത്യത്തെക്കൊണ്ട് അസത്യത്തെ തകർത്തുകളയുമെന്നും രാപകലുകൾ പ്രകീർത്തനം നടത്തുന്ന, അഹങ്കാരമോ ക്ഷീണമോ ഏശാത്ത മാലാഖമാർ അവന്റെ കൂടെ എപ്പോഴുമുണ്ടെന്ന പ്രഖ്യാപനമാണ് 20 വരെ സൂക്തങ്ങൾ.

			പ്രപഞ്ചത്തിന്റെ ആധിപത്യത്തിൽ നിഷേധികൾ സങ്കല്പിക്കുന്നത് പോലെ ഒന്നിൽ കൂടുതൽ ദൈവങ്ങളുണ്ടായിരുന്നെങ്കിൽ അത് പ്രശ്നമാവുമായിരുന്നുവെന്നും അവരുടെ വാദത്തിന് വല്ല തെളിവുമുണ്ടെങ്കിൽ കൊണ്ടുവരൂ എന്ന് വെല്ലുവിളിക്കുകയുമാണ് 24 വരെയുള്ള ഭാഗം. മുൻകഴിഞ്ഞ നബിമാരുടെയെല്ലാം പ്രബോധനത്തിന്റെ അടിസ്ഥാനം തൗഹീണ്.  ദൈവപുത്രന്മാരായി അവർ സങ്കല്പിക്കുന്നവരെല്ലാം അവന്റെ ആദരണീയ ദാസന്മാണ്. അവന്റെ കല്പന പൂർണമായി അംഗീകരിക്കുന്നവരായിരുന്നു അവർ. അവരുടെ സകല കാര്യങ്ങളും കൃത്യമായി മനസ്സിലാക്കിയവനാണ് റബ്ബ്. അവരിലാരും താൻ ദൈവമാണെന്നോ ദൈവപുത്രനാണെന്നോയുള്ള അക്രമപരമായ വാദം മുന്നോട്ട് വെച്ചിട്ടില്ലെന്നും മുശ്രിക്കുകളുടെ വാദങ്ങൾക്ക് ഖണ്ഡനമായി മുന്നോട്ട് വെക്കുകയാണ് 29 വരെ ആയത്തുകൾ. “അവിശ്വസിച്ചവർ കണ്ടില്ലേ: ആകാശങ്ങളും, ഭൂമിയും അടഞ്ഞുനിൽക്കുന്നതായിരുന്നു; എന്നിട്ടു അവ രണ്ടും നാം പിളർത്തിയിരിക്കുകയാണ് എന്ന്!? എല്ലാ ജീവവസ്തുക്കളേയും നാം വെള്ളത്തിൽനിന്ന് ഉണ്ടാക്കുകയും ചെയ്തു. എന്നിട്ടും അവർ വിശ്വസിക്കുന്നില്ലയോ?!” (30) എന്ന ആയത്തും തുടർന്നുള്ള മലകളുടെ സൃഷ്ടിപ്പ്, ആകാശത്തെ മേൽപുരയാക്കിയത്, രാത്രി – പകൽ, ചന്ദ്രൻ, ഭ്രമണപഥം തുടങ്ങിയ നിരവധി പ്രകൃതി പ്രതിഭാസങ്ങളിലൂടെ (33 വരെ സൂക്തങ്ങൾ) പല ശാസ്ത്രീയ സംഗതികളും ദൈവികതയുടെ ഏകത്വത്തിന് തെളിവായി ഉദ്ധരിക്കുകയാണ് ചെയ്യുന്നത്.

			ഒരു മനുഷ്യനും അനശ്വരത ഇല്ലെന്നും ഓരോ വ്യക്തിയും മരണം ആസ്വദിക്കുമെന്നും മടക്കം അല്ലാഹുവിലേക്കാണെന്നുമുള്ള പ്രകൃതി സത്യം ഓർമപ്പെടുത്തുകയാണ് 35 വരെയുള്ള ആയത്തുകൾ. നിഷേധികൾ പ്രവാചകനെ പരിഹസിക്കുന്നത് സത്യം മനസ്സിലാക്കാതെ ധൃതിയിൽ ചെയ്യന്നതാണ്. ധൃതിക്കൂട്ടാതെ പ്രവാചകനേയും അദ്ദേഹത്തിന്റെ തെളിവുകളേയും സമീപിച്ചിരുന്നുവെങ്കിൽ സംഗതി മാറുമായിരുന്നു ഇതെല്ലാം നിരൂപിച്ചു കൊണ്ട് ഈ വാഗ്ദാനം എന്ന് പുലരുമെന്ന അവരുടെ ആവശ്യപ്പെടൽ പോലും ഉപരി സൂചിത ധൃതിയുടെ ഭാഗമാണെന്നും സമർഥിക്കുകയാണ് 38 വരെ സൂക്തങ്ങൾ.  തീർത്തും നിസ്സഹായാരാവുന്ന പെട്ടെന്ന് വന്നു അമ്പരപ്പിച്ച് കളയുന്ന ആ സന്ദർഭത്തെ ആ ഗൗരവത്തിൽ അവർ മനസ്സിലാക്കിയിരുന്നുവെങ്കിൽ പരലോകത്തേയോ പ്രവാചകന്മാരെയോ അവർ കളവാക്കുമായിരുന്നില്ല. പ്രവാചകന്മാർ പരിഹസിക്കപ്പെടുന്നത് മുൻ പ്രവാചകന്മാരും ഏറെ സഹിച്ചതാണെന്നും ഉണർത്തി നബിയെ സാന്ത്വനിപ്പിക്കുകയാണ് 41 വരെ ആയത്തുകൾ. 

			രാപകലുകളിൽ നിങ്ങൾക്ക് സഹായമാവുന്ന വല്ല ദൈവങ്ങളും നിങ്ങൾക്കുണ്ടോ എന്നും ഭൂമിയെ നാനാഭാഗങ്ങളിൽ നിന്നും ചുരുക്കി കൊണ്ട് വന്നാൽ രക്ഷപ്പെടാൻ അവരുടെ കൈയ്യിലെന്തുണ്ട് എന്നും പരിഹാസപൂർവ്വം ചോദ്യം ചെയ്യപ്പെടുകയാണ് 44 വരെ സൂക്തങ്ങൾ. വഹ്യിന്റെ പിൻബലത്തിലാണ് റസൂലിന്റെ താക്കീതുകള്‍ ബധിരന്മാരായ നിഷേധികൾ ഇപ്പോളത് കേൾക്കുന്നില്ലെങ്കിലും ശിക്ഷയുടെ ചെറിയൊരു ലാഞ്ചന ഉണ്ടാവുമ്പോഴേക്കും എല്ലാ തെറ്റുകൾ ഏറ്റുപറയുമെന്നും നീതിയുടെ തുലാസുകൾ സ്ഥാപിച്ച ആ വേളയിൽ കൃത്യമായ കണക്ക് പ്രകാരം രക്ഷാശിക്ഷകൾ വിധിക്കുകയും ചെയ്യുമെന്ന പ്രതീക്ഷയും ഭീഷണിയുമാണ് 47 വരെ സൂക്തികൾ. മുമ്പ് മൂസാക്കും ഹാറൂനും നല്‍കിയ പ്രമാണവും പ്രകാശവും അദൃശ്യത്തേയും അന്ത്യനാളിനേയും പറ്റി ബോധമുള്ളവർക്ക് പോന്നതായിരുന്നു എന്നും ഇപ്പോൾ അവതരിപ്പിക്കപ്പെട്ട വിശുദ്ധ ഖുർആൻ – നിങ്ങൾ നിഷേധിക്കുന്നുവെങ്കിലും – എല്ലാവർക്കുമുള്ള ഉത്ബോധനമാണെന്നാണ് 50 വരെ സൂക്തങ്ങൾ ചുരുക്കിപ്പറയുന്നത്.

			ഇബ്രാഹീം, ഇസ്ഹാഖ്, യഅ്ഖൂബ്, ലൂത്വ്, നൂഹ്, ഇസ്മാഈൽ, അയ്യൂബ്, ഇദ്രീസ്, ദുൽകിഫ്ൽ, യൂനുസ്, സകറിയ, യഹ്യ, സുലൈമാൻ, ദാവൂദ് എന്നിവരേയും മർയം ബീവിയേയും ഈസാ (عليهم السلام) എന്നിവരുടെ ജീവിതത്തിലെ ഏറ്റവും പ്രധാനപ്പെട്ട ഘട്ടങ്ങളിലൂടെ കടന്നുപോവുന്നതാണ് 91 വരെ ആയത്തുകൾ. ഈ പ്രവാചകന്മാരെല്ലാം ജനങ്ങളെ ക്ഷണിച്ചത് മനുഷ്യർ ഒരൊറ്റ സമുദായമാണെന്നും അവർക്കെല്ലാം ഒറ്റ ആരാധ്യനുമെന്ന സന്ദേശത്തിലേക്കായിരുന്നു. എന്നാൽ പിന്നീട് പല പേരിലും അവർ ശിഥിലരായി. എല്ലാവരും മടങ്ങുന്നത് അതേ ഏക റബ്ബിലേക്കാണെന്നും വിശ്വാസത്തോടെ ചെയ്യുന്ന ഓരോ കർമവും രേഖപ്പെടുത്തപ്പെടുകയും നിഷേധിക്കപ്പെടുകയില്ലാത്തതാണെന്നുമാണ് 94 വരെ സൂക്തങ്ങളുടെ സാരാംശം. 

			ഭൗതിക നാശത്തോടെ ശിക്ഷ അവസാനിക്കുന്നില്ലെന്നും അവസാനിക്കാത്ത ശിക്ഷ ആസ്വദിക്കാനായി അവർ വരാതിരിക്കില്ലെന്നും 95ാം ആയത്ത് ഉണർത്തുന്നു. സൂറ: കഹ്ഫിൽ പരാമർശിക്കപ്പെട്ട യഅ്ജൂജ് -മഅ്ജൂജ് വിഭാഗങ്ങൾക്ക് ഭൂമിയിൽ കുഴപ്പം സൃഷ്ടിക്കാൻ കഴിയുംവിധം ലോകാവസാനം ഇങ്ങെത്തിയിരിക്കുന്നു. നിഷേധികൾ ഇമവെട്ടാതെ തങ്ങളുടെ ഭാഗധേയത്തെ ശപിച്ച് നിന്നുപോവും അവരും അവരുടെ മൂർത്തികളും നരകത്തിലെ ഇന്ധനമായിമാറും. ആ ദൈവേതരർ ശരിക്കും ദൈവമായിരുന്നുവെങ്കിൽ ഇങ്ങിനെയൊരു അനുഭവത്തിൽ പെടില്ലായിരുന്നു. സ്വവിഹ്വലതകളാൽ മറ്റുള്ളവരുടെ വിലാപം കേൾക്കാൻ കഴിയാത്ത പരിഭ്രാന്തിയിലായിരിക്കും. അന്ന് ആരാധകരും ആരാധനാ മൂർത്തികളുമെന്ന ചിത്രീകരണമാണ് 100 വരെ ആയതുകളിലുള്ളത്.

			അല്ലാഹുവിന്റെ നന്മ/തൗഫീഖ് ലഭിച്ചവർ ഈ ശിക്ഷയിൽ നിന്നും അതിന്റെ എല്ലാവിധ ഒച്ചപ്പാടുകളിൽ നിന്നും മറ്റു സംഭ്രമങ്ങളിൽ നിന്നും അകന്ന് മാലാഖമാരോടെ അകമ്പടിയോടെ സ്വർഗത്തിൽ പ്രവേശിക്കപ്പെടുമെന്ന സന്തോഷവാർത്തയാണ് 103 വരെ സൂക്തങ്ങളിലുള്ളത്. സൃഷ്ടിയുടെ ആരംഭത്തിലുള്ളത് പോലെ പ്രപഞ്ചം മാറും വേദത്തിലൂടെ തങ്ങളുടെ സദ്വൃത്തത വ്യക്തമാവുകയും ചെയ്ത അല്ലാഹുവിന്റെ അടിയാറുകൾ ഭൂമിയെ അനന്തരമെടുക്കുകയും ചെയ്യും ഈ സന്തോഷ വാർത്തയിൽ അല്ലാഹുവിന് കീഴ്പെട്ട് ജീവിക്കുന്നവർക്ക് സന്ദേശമുണ്ട് എന്നുമാണ് തുടർന്ന് 107 വരെ സൂക്തങ്ങളിൽ റബ്ബ് വ്യക്തമാക്കുന്നത്.

			മുഹമ്മദ് നബിയുടെ നിയോഗം ലോകത്തിന് കാരുണ്യവും ആരാധ്യൻ ഏകനാണെന്ന സന്ദേശം പ്രപഞ്ചത്തിന് ആസകലവുമുള്ളതാണ്. ഇപ്പറഞ്ഞവ എല്ലാവർക്കും ബാധകവുമാണെന്നുമാണ് പ്രവാചകനോട് പ്രഖ്യാപിക്കാൻ 109 വരെ ആയത്തുകൾ ആഹ്വാനം ചെയ്തത്. രഹസ്യവും പരസ്യവും അവനറിയുന്നു. പരീക്ഷണവും സുഖാനുഭവവും മാത്രമാണ് ഇവിടെയുള്ളതെന്നും റബ്ബാണ് സഹായമർഥിക്കപ്പെടാനർഹനുമെന്ന പ്രാർഥനാ ഭാവത്തിലാണ് അമ്പിയാ സൂറ: അവസാനിക്കുന്നത്.

			തുടർന്ന് 22-ാം അധ്യായമായ ഹജ്ജ് ആരംഭിക്കുന്നു. 78 ആയത്തുകളാണതിലുള്ളത് [52 മുതൽ 55 കൂടിയ ആയത്തുകൾ മക്കയുടെയും മദീനയുടെയും ഇടയ്ക്കുവെച്ച് അവതരിച്ചതും, ബാക്കി മദീനയിൽ അവതരിച്ചതാണെന്നും, 19 മുതൽ 24 കൂടിയ വചനങ്ങളൊഴിച്ച് ബാക്കി മദീനയിൽ അവതരിച്ചതുമാണെന്നും അഭിപ്രായങ്ങളുണ്ട്. മിക്കവാറും വചനങ്ങൾ മദനിയും, ബാക്കി മക്കിയും ആണെന്ന് പറയുന്നതായിരിക്കും കൂടുതൽ ശരിയായിട്ടുള്ളതെന്നാണ് മർഹൂം അമാനി മൗലവി അഭിപ്രായപ്പെടുന്നത്.

			ഏകദൈവവിശ്വാസം, പരലോകം, പുനരുത്ഥാനത്തിന്റെ തെളിവ്, ബഹുദൈവ വിശ്വാസത്തിന്റെ നിഷേധം എന്നീ വിഷയങ്ങൾ കൈകാര്യം ചെയ്യുന്ന മക്കീ സൂറ: കളോടാണ് സൂറ: ഹജ്ജിന് സാമ്യത കൂടുതൽ. പുനരുത്ഥാനത്തിന്റെ രംഗങ്ങളും പ്രാപഞ്ചിക അടയാളങ്ങളും, യുദ്ധം ചെയ്യാനുള്ള അനുമതിയും ശആഇറുല്ലാഹി / ദൈവികാടയാളങ്ങളുടെ സംരക്ഷണം, വിജയ വാഗ്ദാനം എന്നിവയെല്ലാം 78 സൂക്തങ്ങളുള്ള ഈ സൂറയിൽ കടന്നു വരുന്നുണ്ട്. CE 628 മാർച്ച് മാസം /AH.6 ദുൽ ഖഅ്ദ യിൽ നടന്ന ഹുദൈബിയ സന്ധിയുടെ ലംഘനത്തിനും ശേഷം കഅ്ബയടക്കമുള്ള ശആഇറുല്ലായുടെ സംരക്ഷണവും മക്കയിലെ ദുർബലരെ സഹായിക്കലുമൊക്കെ അവസാന ഭാഗത്ത് വരുന്നുണ്ട്. അന്ത്യനാളിനേയും പരലോകത്തേയും നിഷേധികളെ ഉന്മത്തരാക്കിയിരിക്കുന്ന ഭയവിഹ്വലതയേയുമാണ് ഹജ്ജിലെ ആദ്യ 2 സൂക്തങ്ങൾ പ്രത്യക്ഷീകരിക്കുന്നത്.

			യാതൊരു വിവരവുമില്ലാതെ തർക്കിച്ചു കൊണ്ടിരിക്കുന്ന മനുഷ്യക്കൂട്ടങ്ങളെ എടുത്ത് പറഞ്ഞ് പിശാചിനെ മിത്രമാക്കുന്നവർ – അവർ ആരാവട്ടെ – ജ്വലിക്കുന്ന നരക ശിക്ഷയിലേക്കുള്ള ജന്മങ്ങളായിരിക്കുമെന്ന തത്വം ആമുഖമായി പ്രഖ്യാപിക്കുകയാണ് 4 വരെ ആയത്തുകൾ. ആദിമനുഷ്യൻ കളിമൺ രൂപത്തിൽ നിന്നും സൃഷ്ടിക്കപ്പെട്ടതായത് കൊണ്ട് മണ്ണിലെ ധാതുലവണങ്ങളുടേയും സ്വഭാവം അന്തർലീനമായിരിക്കും അവന്റെ സൃഷ്ടിപ്പിന്റെ വ്യത്യസ്ത ഘട്ടങ്ങൾ തന്നെ ആലോചിച്ചാൽ ജീവനില്ലാത്തതിനെ ജീവനും ചൈതന്യമുള്ളവനാക്കാൻ കഴിയുന്നവനാണ് അല്ലാഹു എന്ന് ബോധ്യപ്പെടും അവയെ കുറിച്ച് ചിന്തിച്ചാൽ തന്നെ അന്ത്യ സമയത്തിന്റെ ആഗമനവും പുനരുഥാനവും സത്യമാണെന്ന് തിരിച്ചറിയാം യാതൊരറിവും മാർഗദർശനവും കൂടാതെ അഹങ്കാരത്തോടെ തിരിഞ്ഞ് കൊണ്ട്, അല്ലാഹുവിന്റെ മാർഗത്തിനെതിരെ സംസാരിക്കുന്നതെന്നും മുൻകൂട്ടി ചെയ്ത കർമങ്ങൾ കാരണവുമായാണ് അവർക്ക് ശിക്ഷ വിധിക്കപ്പെടുന്നത് എന്നുമാണ് 10 വരെ ആയത്തുകൾ സ്പഷ്ടമാക്കുന്നത്.

			സാഹചര്യങ്ങളുടേയും സന്ദർഭങ്ങളുടേയും ‘ വക്കി’ലിരുന്ന് ദൈവസേവ നടത്തുന്നവർ ആ വക്ക് വിട്ടുപോയാൽ ദൈവകോപത്തിലാണ് പതിക്കുക. യാതൊരു ഉപകാരവുമില്ലാത്ത പൂജാ – വഴിപാടുകളാണ് അവർ നടത്തുന്നത്. ചീത്ത സഹായി എന്ന് ചീത്തവിളിച്ച് ആ ആരാധകർ അത്തരം ആൾ ദൈവങ്ങളെ ഉപേക്ഷിക്കുമെന്നും ആത്മാർഥമായി പ്രാർഥിക്കുന്ന വിശ്വാസികൾക്ക് അവരർഹിക്കുന്ന പ്രതിഫലമുണ്ടെന്നും അല്ലാത്തവരവരുടെ രോഷവുമായി പോയി ചാകട്ടെ എന്നുമാണ് 15 വരെ സൂക്തങ്ങളുണർത്തുന്നത്. അല്ലാഹുവിന്റെ ദൃഷ്ടാന്തങ്ങൾ അവനുദ്ദേശി ക്കുന്നവരെ നേർവഴി കാണിക്കുന്നതും തീർപ്പ് കൽപ്പിക്കുന്നതുമാണെന്നും ജാതിയോ മതമോ പേരോ അല്ല, പ്രത്യുത അല്ലാഹുവിന്റെ തീർപ്പാണ് അവിടെ മുഖ്യമെന്നുമാണ് 17 വരെ സൂക്തങ്ങൾ വ്യക്തമാക്കുന്നത്. ഈ അർഥത്തിലാണ് സൂറ: ബഖറ 62-ാം സൂക്തത്തേയും നമ്മൾ വായിക്കേണ്ടത് എന്ന് സാന്ദർഭികമായി പറയട്ടെ.  അല്ലാഹു അപമാനിതനാക്കാൻ ഉദ്ദേശിച്ചവരൊഴിച്ച് സകലം അവന് വിധേയപ്പെടുകയും പ്രണാമമർപ്പിക്കുകയും ചെയ്യുന്നു എന്നാണ് 17-ാം ആയത്ത് സ്ഥാപിക്കുന്നത്. (ഇവിടെ തിലാവതിന്റെ സുജൂദുണ്ട്) സത്യവും അസത്യവും രണ്ടു കക്ഷികളാണെന്നും രക്ഷിതാവിന്റെ വിഷയത്തിൽ പോലും അവർക്ക് ഏകാഭിപ്രായമില്ലെന്നും എല്ലാവർക്കും അവരർഹിക്കുന്ന രക്ഷാശിക്ഷകളുണ്ടെന്നും അവർ ചെയ്തതിനുള്ള സങ്കേതങ്ങളും ലഭ്യമാവുമെന്നാണ് 24 വരെ സൂക്തങ്ങൾ പഠിപ്പിക്കുന്നത്.

			അല്ലാഹുവിന് വേണ്ടി നിർമിക്കപ്പെട്ട കേന്ദ്രങ്ങൾ വിശിഷ്യാ കഅ്ബയിൽ നിന്നും ഏകദൈവാരാധകരെ തടയുന്നവർ തങ്ങൾക്ക് വരാനുള്ള വേദനയേറിയ ശിക്ഷ പ്രതീക്ഷിക്കട്ടെ. ഇബ്രാഹീം നബിക്ക് ആ ഭവനത്തിന്റെ സ്ഥാനം സൗകര്യപ്പെടുത്തി കൊടുത്തപ്പോഴേ പ്രഖ്യാപിച്ചിട്ടുള്ളതാണ്. അവിടേക്കുള്ള തീർത്ഥാടനത്തിന് വിളംബരം ചെയ്തത് അദ്ദേഹം നേരിട്ടാണെന്നും ജനങ്ങൾക്ക് ആത്മീയവും ഭൗതികവുമായ രംഗങ്ങളും പ്രയോജനങ്ങളും അവിടെയുണ്ടെന്നും അനുഷ്ഠാനങ്ങൾ നിർവഹിക്കാനുള്ള സാഹചര്യമവിടെ ഉണ്ടാവണമെന്നുമാണ് 29 വരെ സൂക്തങ്ങൾ ആഹ്വാനം ചെയ്യുന്നത്. അല്ലാഹുവിന്റെ ഹുറുമാത്/ശആഇർ (പവിത്രതയും ചിഹ്നങ്ങളും) ആദരിക്കുന്നത് ഹൃദയത്തിലെ ധർമനിഷ്ഠയുടെ ഭാഗമാണെന്നുമാണ് 32 വരെ ആയതുകളിൽ ഉണർത്തുന്നത്.

			ആ ചിഹ്നങ്ങളിൽ പ്രയോജനങ്ങളുണ്ട് ഓരോ സമൂഹത്തിനും അവരുടെതായ ആരാധനാകർമങ്ങളുണ്ട് ബലിയുടേയും അനുഷ്ഠാനങ്ങളുടേയും ആത്മാവ് വിനയവും സമര്‍പ്പണവുമാണ്. ദൈവസ്മരണയാൽ ഹൃദയം കിടിലം കൊള്ളുന്നവരും ക്ഷമാലുക്കളും നമസ്കാരം, ദാനധർമ്മങ്ങൾ എന്നിവയിൽ കൃത്യതയും സൂക്ഷ്മതയുമുള്ളവരാണ് ഉപരിസൂചിത വിനീതർ എന്നുമാണ് 35 വരെ ആയത്തുകൾ പഠിപ്പിക്കുന്നത്.

			കഅ്ബ പോലെ തന്നെ ബലിയൊട്ടകങ്ങളും മാടുകളും ശആഇറുല്ലാഹിയിൽ പെട്ടെതാണ്. ബലിയുടെ ആത്മാവ് ദൈവഭക്തിയാണെന്നും ഓർമ്മപ്പെടുത്തുകയാണ് 37 വരെ സൂക്തങ്ങൾ. മർദ്ദിതർക്ക് വേണ്ടി പ്രതിരോധമാവാമെന്നും അത് പ്രകൃതിയുടെ സമതുലനാവസ്ഥയുടെ തേട്ടമാണെന്നും പര്യവസാനം അല്ലാഹുവിനുള്ളതാകുന്നു എന്നും മദീനയിലുള്ള സ്ഥാപിത ഭരണകൂടത്തെ ഓർമപ്പെടുത്തുകയാണ് 41 വരെ ആയത്തുകൾ.

			നബി (സ)യെ നൂഹ്, ഹൂദ്, സ്വാലിഹ്, ഇബ്റാഹീം, ലൂത്വ്, മൂസാ (അലൈഹിമുസ്സലാം) പ്രവാചകന്മാരുടേയും അവരുടെ ജനതകളുടെ ധിക്കാരവും പറഞ്ഞ് സാന്ത്വനിപ്പിക്കുകയാണ് പിന്നീട് അത് ഭൂമിയിൽ സഞ്ചരിച്ചാൽ ബോധ്യപ്പെടുന്നതാണെന്നും ഹൃദയങ്ങളുടെ അന്ധതയേയാണ് അദ്ദേഹത്തിന്റെ നാട്ടുകാരെ ബോധ്യപ്പെടുത്തുന്നത് (45-46). ശിക്ഷയുടെ കാര്യത്തിൽ ധൃതികൂട്ടുന്ന നിഷേധികൂട്ടങ്ങൾക്ക് ഉപരിസൂചിത ജനതതികളെയും അവരുടെ ശിക്ഷയും ഓർമപ്പെടുത്താനും അവയുടെ മുന്നറിയിപ്പാണ് എന്റെ പ്രവാചകത്വത്തിന്റെ പ്രധാന ഭാഗമെന്നുമുണർത്താനും അല്ലാഹു നബിയോട് ആവശ്യപ്പെടുകയാണ് 49 വരെ സൂക്തങ്ങളിൽ. 

			വിശ്വാസത്തോടൊപ്പം അതിന്റെ കർമ സാക്ഷ്യം നിർവഹിക്കുന്നവർക്കു പാപമോചനവും മാന്യമായ ഉപജീവനമുണ്ടെന്നും അല്ലാത്തവർ നരകത്തിനർഹരാണെന്നും തെളിവുകൾ സഹിതം സ്ഥാപിക്കുകയാണ് 51 വരെ വാചകങ്ങൾ. താങ്കൾക്ക് മുമ്പുള്ള ഏത് പ്രവാചകനും താങ്കൾക്കനുഭവപ്പെട്ട എല്ലാം നേരിട്ടനുഭവിച്ചരാണെന്നും പിശാച് കുത്തിച്ചെലുത്തുന്ന അക്രമികൾ വിദൂരമായ കക്ഷിമാത്സര്യത്തിലാണെന്നും വിജ്ഞാനം നല്കപ്പെട്ടവർ അന്തിമ വിശകലനത്തിൽ നേരായ പാതയിലേക്ക് നയിക്കപ്പെടുമെന്നും നിഷേധികളെന്നും സംശയത്തിലായിരിക്കുമെന്നാണ് അല്ലാഹു 55 വരെ സൂക്തങ്ങളിൽ ഉണർത്തുന്നത്.

			പരലോകത്ത് ആധിപത്യം അല്ലാഹുവിന് മാത്രം പരിമിതമാവുന്ന വേളയിൽ ജന്നാതു ന്നഈമും അദാബും മുഹീനും (അനുഗ്രഹത്തിന്റെ സ്വർഗവും അപമാനകരമായ ശിക്ഷയും) നിശ്ചയിക്കുകയും രണ്ടിനും അർഹരായ ആളുകളെ അവകളിലേക്കെത്തിക്കുകയും ചെയ്യുമെന്നാണ് തുടർന്നുള്ള 2 ആയത്തുകളിൽ വ്യക്തമാക്കുന്നത്. അല്ലാഹുവിന്റെ മാർഗത്തിൽ ത്യാഗത്തിന് തയ്യാറാവുന്ന മുജാഹിദ് കൊല്ലപ്പെട്ടാൽ ശഹീദും (രക്തസാക്ഷി) സ്വാഭാവിക മരണമടഞ്ഞാൽ സഈദു (സുഭഗൻ) മായിരിക്കുമെന്നും തൃപ്തികരമായ സ്ഥലത്ത് (സ്വർഗത്തിൽ) എത്തിച്ചേരുകയും ചെയ്യുമെന്നാണ് 59 വരെ സൂക്തങ്ങൾ വ്യക്തമാക്കുന്നത്.

			പീഡനത്തിന് വിധേയരായവർ അതിക്രമത്തിന് വീണ്ടും ഇരയായാൽ അവിടെ ദൈവികസഹായം ഉറപ്പാണെന്നും 60-ാം സൂക്തം വ്യക്തമാക്കുന്നു. അല്ലാഹുവിന്റെ ഉണ്മ നിത്യസത്യമാണെന്നും പ്രപഞ്ച സൃഷ്ടിയുടെ കൃത്യതയ്ക്കു അടിസ്ഥാനം ആ ഹഖ്ഖ് / സത്യം ആണെന്നും അല്ലാത്തവയെല്ലാം ബാത്വിൽ / അസത്യമാണെന്നും പ്രഖ്യാപിക്കുന്നു. ശേഷം ആകാശവും ഭൂമിയും മഴയും പച്ചപ്പും കരയും കടലും കപ്പലും ജീവിതവും മരണവുമെല്ലാമായ പ്രാപഞ്ചിക പ്രതിഭാസങ്ങളെ വിശദീകരിച്ചു കൊണ്ട് ഓരോ സമൂഹത്തിനും അവരുടെ ജീവിതവും സംസ്കാരവും അനുഷ്ടാന രീതികളുണ്ടെന്നും ആ വിഷയത്തിൽ ശണ്ഠവേണ്ടെന്നും ഉണര്‍ത്തുന്നു. വക്രതയില്ലാത്ത മാർഗത്തിലേക്ക് പ്രബോധനമാവാമെന്നും തർക്കത്തിന് വരുന്നവരോട് നിങ്ങൾ പ്രവർത്തിക്കുന്നതിനെ പറ്റി സർവജ്ഞനായ അല്ലാഹു അറിയുന്നുണ്ടെന്നും ഭിന്നതകൾക്കിടയിൽ ഉയിർത്തെഴുനേല്പ് നാളിൽ റബ്ബ് വിധിയെഴുതിക്കൊള്ളും എന്ന് പ്രഖ്യാപിക്കാനും ആവശ്യപ്പെടുന്നത് 70 വരെ സൂക്തങ്ങളിൽ നമുക്ക് വായിക്കാം. പ്രമാണമോ അറിവോ ഇല്ലാത്ത വിഷയങ്ങളിലാണ് അവർ വഴിപ്പെട്ടിരിക്കുന്നതെന്നും വ്യക്തമായ ദൃഷ്ടാന്തങ്ങൾ കേൾപ്പിക്കപ്പെട്ടാൽ അവരുടെ മുഖത്ത് അനിഷ്ടം പ്രകടമാവുമെന്നും പ്രബോധനം നടത്തുന്നവരെ കയ്യേറ്റം ചെയ്യാൻ വരെ മുതിർന്നേക്കാ മെന്നും നരകമാണവരുടെ സങ്കേതമെന്നുമുണർത്തുകയാണ് 72 വരെ ആയത്തുകൾ. 

			ദൈവേതരായ ആരാധ്യ കഥാപാത്രങ്ങൾ ഒരീച്ചയെ പോലും സൃഷ്ടിക്കാനോ അത് വല്ലതും തട്ടിയെടുത്താൽ അത് തിരിച്ചു പിടിക്കാൻ കെല്പില്ലാത്തവരുമാണ്. അപേക്ഷിക്കുന്നവനും അപേക്ഷിക്കപ്പെടുന്നവനും ദുർബ്ബലർ എന്ന പ്രഖ്യാപനത്തിന് ശേഷം നിഷേധികൾ അല്ലാഹുവിനർഹ തപ്പെട്ട അവകാശങ്ങൾ വകവെച്ച് കൊടുത്തിട്ടില്ലെന്നും അറിയിക്കുന്നതാണ് 74 വരെ സൂക്തങ്ങൾ.  മനുഷ്യർക്ക് സത്യസന്ദേശമെത്തിക്കാൻ മനുഷ്യൻമാരായ ദൂതന്മാരേയും ആ ദൂതന്മാർക്ക് സന്ദേശമെത്തിക്കാൻ മാലാഖമാരേയും നിയോഗിച്ചിട്ടുണ്ട്. അവരുടെ മുൻ-പിൻ വിവരങ്ങളെല്ലാം അവങ്കലേക്ക് തന്നെയാണ് മടക്കപ്പെടുന്നതെന്നും പറഞ്ഞതിന് ശേഷം വിജയിക്കണമെന്നുണ്ടെങ്കിൽ നിങ്ങളുടെ രക്ഷിതാവിന് കീഴടങ്ങാനും നന്മകളിൽ മുന്നേറാനും ആഹ്വാനം ചെയ്യുന്ന ആയത്തുകളാണ് 77 വരെയുള്ളത്. (ഈ ആയത്തിലും തിലാവത്തിന്റെ സുജൂദുണ്ട്). 

			അല്ലാഹുവിന്റെ മാർഗത്തിലുള്ള സമരം മുറപ്രകാരമനുഷ്ഠിക്കണമെന്നും പ്രവാചക കുലപതിയായ ഇബ്രാഹീം (അ) ന്റെ വഴിയാണതിൽ അഭികാമ്യമെന്നും പ്രഖ്യാപിക്കുന്നു. പ്രവാചകനും അനുയായികളും നിർവ്വഹിച്ചതു പോലെ സത്യസാക്ഷ്യവും കർമസാക്ഷ്യവുമാണ് നിങ്ങളും നിർവഹിക്കേണ്ടതെന്നും അതിന് കെല്പ് നല്കുന്നതാവണം നിങ്ങളുടെ ആരാധനകളെന്നും സർവ്വോപരി രക്ഷാധികാരിയായ അല്ലാഹുവെ മുറുകെ പിടിക്കണമെന്നും ആഹ്വാനം ചെയ്തു സൂറ: ഹജ്ജ് പരിസമാപ്തി കുറിക്കുന്നു.

		

		

			സന്താനവും സമ്പത്തും അല്ലാഹുവിന്റെ പരീക്ഷണോപാധികളാണ്

			قَدْ أَفْلَحَ الْمُؤْمِنُونَ… എന്ന മുഅ്മിനൂൻ ആദ്യം മുതൽ തുടങ്ങി, സൂറ: നൂർ മുഴുവനും, സൂറ: ഫുർഖാൻ 20 ആയതും അടങ്ങിയതാണ് 18-ാം ജുസുഅ്. നൂർ മദനിയ്യയും ബാക്കിയുള്ളവ മക്കിയ്യുമാണ്. മുഅ്മിനൂൻ മക്കയിൽ അവതരിച്ചതാണ് – വചനങ്ങൾ 118 [75,76,77 എന്നീ ആയത്തുകൾ മദനീയാണെന്നും പറയപ്പെട്ടിട്ടുണ്ട്].  പാരത്രിക വിജയത്തിന് പറയുന്ന പദമാണ് ഫലാഹ്.  ആ ഫലാഹ് വിശ്വാസികൾക്കാണെന്ന് ആദ്യസൂക്തത്തിൽ പറഞ്ഞ പോലെ അവസാനത്തിൽ നിഷേധികൾക്ക് അതൊരിക്കലും പ്രാപ്യമല്ല എന്ന് പ്രഖ്യാപിക്കുന്നു കൂടിയുണ്ട്.

			പേരും പൊരുളും ഒത്ത അപൂർവ്വം ചില സൂറകളിലൊന്നാണ് സൂറ: മുഅ്മിനൂൻ. ആത്മാക്കളിലും ദിഗന്തങ്ങളിലും വിശ്വാസം വരുത്തുന്ന മാറ്റം സൂറ: യുടെ മുഖ്യ അച്ചുതണ്ടാണ്. മറ്റ് പ്രഭാഷണങ്ങളെല്ലാം ഈ കേന്ദ്രത്തെ ചുറ്റിപ്പറ്റിയുള്ളതാണ് എന്നു വേണം പറയാൻ.  ഈ പ്രവാചകന്റെ ആദർശങ്ങളിൽ വിശ്വസിക്കുന്നവരിൽ ആന്തരികമായി ഒട്ടേറെ ഗുണങ്ങൾ ഉണ്ടായിത്തീരുന്നു; അവർ നിശ്ചയമായും ഇഹപരവിജയത്തിനർഹരാകുന്നു എന്നു പറഞ്ഞുകൊണ്ടാണ് ആദ്യ 11 സൂക്തങ്ങൾ. 

			അനന്തരം മനുഷ്യ സൃഷ്ടിപ്പിലേക്കും ആകാശഭൂമികളുടെ സൃഷ്ടിപ്പിലേക്കും സസ്യങ്ങളുടെയും ജന്തുജാലങ്ങളുടെയും സൃഷ്ടിപ്പിലേക്കും മറ്റ് പ്രാപഞ്ചിക ദൃഷ്ടാന്തങ്ങളിലേക്കും തൊട്ടടുത്ത 11 സൂക്തങ്ങൾ ശ്രദ്ധ ക്ഷണിക്കുന്നു. (22വരെ)പ്രവാചകൻ നിങ്ങളോട് വിശ്വസിക്കണമെന്നാ വശ്യപ്പെടുന്ന തൗഹീദിന്റെയും പുനരുത്ഥാനത്തിന്റെയും യാഥാർഥ്യങ്ങൾക്ക് നിങ്ങളുടെ ആസ്തിക്യവും പ്രാപഞ്ചികവ്യവസ്ഥയഖിലവും സാക്ഷ്യം വഹിക്കുന്നുവെന്ന് ഓർമിപ്പിക്കുകയാണിതിന്റെ ഉദ്ദേശ്യം. പിന്നീട് 50 വരെ ആയത്തുകൾ നൂഹ്, മൂസാ, ഈസാ (അലൈഹി മുസ്സലാം) എന്നീ പ്രവാചകന്മാരുടെയും അവരുടെ സമുദായങ്ങളുടെയും ചരിത്രങ്ങൾ അവതരിപ്പിക്കുന്നു. പ്രത്യക്ഷത്തിൽ അവ കഥാകഥനങ്ങളായിത്തോന്നുമെങ്കിലും യഥാർഥത്തിൽ അതിലൂടെ ശ്രോതാക്കളെ ചില വസ്തുതകൾ ഗ്രഹിപ്പിക്കുകയാണ്. ഒന്ന്: മുഹമ്മദി(സ)ന്റെ പ്രബോധനത്തിനെതിരായി നിങ്ങൾ ഉന്നയിക്കുന്ന സംശയങ്ങളും ആരോപണങ്ങളുമൊന്നും ഒട്ടും പുതിയതല്ല. ദൈവത്താൽ അയക്കപ്പെട്ടവരെന്ന് നിങ്ങൾതന്നെ വിശ്വസിക്കുന്ന പ്രവാചകന്മാർ മുമ്പ് ഇവിടെ ആഗതരായപ്പോൾ അവർക്കെതിരായി അവരുടെ കാലത്തെ അജ്ഞരായ ആളുകളും ഇതേ ആരോപണങ്ങൾ ഉന്നയിച്ചിട്ടുണ്ട്. ഇനി ചരിത്രത്തിന്റെ പാഠമെന്തെന്ന് ചിന്തിക്കുക. ആരോപണങ്ങളുന്നയിച്ചവരായിരുന്നുവോ സത്യവാന്മാർ, അതോ പ്രവാചകന്മാരോ?

			രണ്ട്: ഏകദൈവത്വത്തെയും പരലോകത്തെയും കുറിച്ച് മുഹമ്മദ് നബി (സ) അതേ അധ്യാപനങ്ങൾതന്നെയാണ് എല്ലാ കാലത്തുമുള്ള പ്രവാചകന്മാരും പഠിപ്പിച്ചിട്ടുള്ളത്. അവരിൽനിന്നും വ്യത്യസ്തമായ, ലോകം ഇതുവരെ കേട്ടിട്ടില്ലാത്ത പുതിയ യാതൊരു കാര്യവും അദ്ദേഹം അവതരിപ്പിക്കുന്നില്ല.

			മൂന്ന്: ഏതെല്ലാം സമുദായങ്ങൾ പ്രവാചകന്മാരുടെ പ്രബോധനം ശ്രവിക്കാൻ കൂട്ടാക്കാതിരിക്കുകയും എതിർക്കുകയും ചെയ്തിട്ടുണ്ടോ അവരെല്ലാം നാശത്തിൽ പതിക്കുകയാണുണ്ടായിട്ടുള്ളത്.

			നാല്: എല്ലാ കാലത്തും മനുഷ്യർക്ക് അല്ലാഹുവിങ്കൽനിന്ന് ലഭിച്ചുകൊണ്ടിരിക്കുന്നത് ഒരേ ദീൻതന്നെയാകുന്നു. എല്ലാ പ്രവാചകന്മാരും ഏകസമുദായത്തിലെ ആളുകളുമായിരുന്നു. ഈ ഏക ദീനൊഴിച്ച് ലോകത്ത് നിങ്ങൾകാണുന്ന വിവിധ മതങ്ങളെല്ലാം മനുഷ്യരുടെ സൃഷ്ടികളാണ്.

			അവയിൽ യാതൊന്നും അല്ലാഹുവിങ്കൽനിന്നുള്ളതല്ല. കഥാകഥനത്തിനു ശേഷം ജനങ്ങൾക്ക് വിശദീകരിച്ചുകൊടുക്കുകയാണ്. സന്താന സമ്പൽ സമൃദ്ധി ലഭിക്കുന്നവർ അല്ലാഹുവിന് ഇഷ്ടപ്പെട്ടവരാണെന്നും അതുകൊണ്ടാണ് അല്ലാഹു അവർക്ക് അനുഗ്രഹങ്ങൾ ചൊരിഞ്ഞ് നല്‍കിയതെന്നും ധരിച്ചു പോകരുത്. അവ പലപ്പോഴും പരീക്ഷണോപാധി മാത്രമാണെന്നും നന്മ-തിന്മകൾ കൊണ്ടുള്ള പരീക്ഷണങ്ങൾ സ്വാഭാവികമാണെന്നും അതിൽ വിജയിക്കുന്നവർ വിശ്വാസികൾ മാത്രമാണെന്നുമാണ് 61 വരെ ആയത്തുകൾ പഠിപ്പിക്കുന്നത്. ഐഹിക സൗഖ്യവും സമ്പത്തും കുടുംബങ്ങളും സന്താനങ്ങളും സേവകരും പരിവാരവും ശക്തിയും സ്വാധീനവും ഒന്നുംതന്നെ ഒരു വ്യക്തിയോ സമൂഹമോ സന്മാർഗം ലഭിച്ചവരാണെന്നു കുറിക്കുന്ന ഖണ്ഡിതമായ ലക്ഷണങ്ങളല്ല. അവർ അല്ലാഹുവിന്റെ ഇഷ്ടദാസന്മാരാണെന്നതിനോ അവരുടെ നിലപാടിൽ അല്ലാഹു പ്രീതിപ്പെട്ടിരിക്കുന്നുവെന്നതിനോ തെളിവായും അത് പരിഗണിക്കപ്പെടാവതല്ല. അപ്രകാരം, ഒരു വിഭാഗത്തിന്റെ നിസ്സഹായതയും ദാരിദ്ര്യവും അവരുടെയും അവരുടെ നിലപാടിന്റെ നേരെ അല്ലാഹു അതൃപ്തനാണെന്നതിനും തെളിവാക്കിക്കൂടാ.

			അല്ലാഹുവിന്റെ പ്രീതിയും അപ്രീതിയും ബന്ധപ്പെട്ടിട്ടുള്ള യഥാർഥ സംഗതി മനുഷ്യന്റെ വിശ്വാസവും ദൈവഭക്തിയും കീഴ്വണക്കവുമാകുന്നു. അക്കാലത്ത് നബി(സ)യുടെ പ്രബോധനത്തെ എതിർത്തിരുന്നവരെല്ലാം മക്കയിലെ ധനാഢ്യരും പ്രമാണികളുമായിരുന്നു എന്നതുകൊണ്ടാണ് ഇക്കാര്യം പ്രത്യേകം എടുത്തുപറഞ്ഞിട്ടുള്ളത്. അവർ അങ്ങനെ സ്വയം അഹങ്കരിച്ചിരുന്നു. പരിശുദ്ധ ഭവനത്തിന്റെ പരിപാലകന്മാരെന്ന നിലയിൽ തങ്ങൾക്ക് പ്രത്യേക പരിഗണന ദൈവത്തിങ്കൽ ഉണ്ടെന്നായിരുന്നു ഖുറൈശികളുടെ വാദമെന്നാണ് 67 വരെ ആയത്തുകൾ വ്യക്തമാക്കുന്നത്.

			ഭൗതികമായ അനുഗ്രഹങ്ങൾ ലഭിക്കുകയും മുന്നോട്ടു ഗമിക്കുകയും ചെയ്തുകൊണ്ടിരിക്കുന്നവരിൽ അനിവാര്യമായും ദൈവത്തിന്റെയും ദേവതകളുടെയും പ്രീതിയുണ്ടെന്നും അവർ തങ്ങളുടെ സ്വാധീനത്തിന് വിധേയരായവരാണെന്നും തെറ്റിദ്ധരിപ്പിക്കുകയും ചെയ്തിരുന്നു. മുഹമ്മദിന്റെ കൂടെയുള്ള വിരലിലെണ്ണാവുന്നവരുടെ അവസ്ഥതന്നെ ദൈവം അയാളുടെ കൂടെയില്ലെന്നും ദേവതകൾ അയാളോട് കോപിച്ചിരിക്കുന്നുവെന്നും വിളിച്ചോതുന്നുണ്ടെന്ന് അവർ പ്രചരിപ്പിച്ചു. തുടർന്ന് പലവിധത്തിലായി, മക്കാനിവാസികളെ നബി(സ)യുടെ പ്രവാചകത്വത്തിൽ വിശ്വാസമുള്ളവരാക്കാൻ ശ്രമിച്ചിരിക്കുന്നു. പിന്നീട്, നിങ്ങളെ ബാധിച്ചിട്ടുള്ള ഈ ക്ഷാമം നിങ്ങൾക്ക് ഒരു താക്കീതാണെന്നും അതിൽനിന്ന് പാഠമുൾക്കൊണ്ട് സന്മാർഗത്തിലേക്ക് വരണമെന്നും അല്ലാത്തപക്ഷം നിങ്ങൾ വിലപിക്കേണ്ടി വരുന്നവിധം കഠിനമായ ശിക്ഷ വന്നുഭവിക്കുമെന്നും വിശദീകരിക്കുകയാണ് 77 വരെ സൂക്തങ്ങൾ. 

			അനന്തരം പ്രപഞ്ചത്തിലേക്കും സ്വന്തം ശരീരത്തിലേക്കും ജീവിത പരിസരങ്ങളിലേക്കും വീണ്ടും അവരുടെ ശ്രദ്ധ തിരിക്കുന്നു. അതിന്റെ താൽപര്യം ഇതാണ്: ഏതൊരു ഏകദൈവത്വത്തിന്റെയും മരണാനന്തര ജീവിതത്തിന്റെയും യാഥാർഥ്യത്തെക്കുറിച്ചാണ് ഈ പ്രവാചകൻ നിങ്ങൾക്ക് മുന്നറിയിപ്പു തരുന്നതെന്ന് കണ്ണുതുറന്നൊന്നു നോക്കുക. നിങ്ങൾക്കു ചുറ്റും അതിനുള്ള സാക്ഷ്യങ്ങൾ പരന്നുകിടക്കുന്നില്ലേ? നിങ്ങളുടെ പ്രകൃതിയും ബുദ്ധിയും അതിന്റെ സത്യതയ്ക്കും സാധുതയ്ക്കും തെളിവു തരുന്നില്ലേ? പിന്നെ, ഈ ജനങ്ങൾ എത്രതന്നെ ദുഷിച്ച നിലപാടാണ് നിങ്ങളോട് സ്വീകരിച്ചിട്ടുള്ളതെങ്കിലും നിങ്ങൾ നല്ല രീതിയിൽവേണം അതിനെ പ്രതിരോധിക്കാൻ എന്ന് നബി(സ)യോട് നിർദേശിച്ചിരിക്കുന്നു. പിശാച് എപ്പോഴെങ്കിലും താങ്കളിൽ രോഷം നിറച്ച് തിന്മയെ തിന്മകൊണ്ട് നേരിടാൻ ദുഷ്പ്രേരണ നൽകിയാൽ അതനുസരിച്ചുപോകരുതെന്നും നല്ലതെന്തോ അതുകൊണ്ടേ പ്രതിരോധം പാടുള്ളൂവെന്നും 96 വരെ ആയത്തുകൾ പഠിപ്പിക്കുന്നു. സത്യനിഷേധികളെ പരലോകവിചാരണയെ സംബന്ധിച്ച് ഭയപ്പെടുത്തിയിരിക്കുന്നു.

			ജീവിതത്തിലേക്ക് തിരിച്ചു വരാനാവാത്തവിധം മരണത്തിന്റെ തിരശ്ശീലക്ക് പിന്നിൽ അവർ മറഞ്ഞുപോവുന്നതാണെന്നും ഉയിർത്തെഴുന്നേല്പിന്റെ നാൾ വരെ ബർസഖ്/മറയിലായിരിക്കും അവരെന്നും വ്യക്തമാക്കുന്നു. ഓരോരുത്തരും അവരവരുടെ ഭാവിയെപ്പറ്റി അത്യന്തം ഉത്കണ്ഠയും ആകാംക്ഷയുമുള്ളവരായിരിക്കുമെന്നും മറ്റുള്ളവരുടെ കാര്യത്തെപ്പറ്റി ചിന്തിക്കാൻ പോലും മനസ്സ് വരികയില്ല എന്നുമാണ് 101 വരെ ആയത്തുകളിൽ പറയുന്നത്.

			സത്യപ്രബോധനത്തോടും അതിന്റെ വാഹകരോടും അനുവർത്തിച്ചുകൊണ്ടിരിക്കുന്ന ആക്രമണങ്ങളുടെ പേരിൽ നിങ്ങൾ ഭയങ്കരമായ വിചാരണയെ നേരിടേണ്ടിവരുമെന്ന് അവരെ താക്കീതു ചെയ്യുന്നു. സൂറ: തുടങ്ങിയതിന്റെ നേരെ വിപരീതമായി അത്തരക്കാർക്ക് യാതൊരുവിധ ഫലാഹും ഉണ്ടാവുകയില്ലെന്നും രക്ഷിതാവിന്റെ പാപമോചനവും കാരുണ്യവും പ്രത്യേകം തേടണമെന്നുമുണർത്തി സൂറ: സമാപിക്കുന്നു.

			സൂറതുന്നൂർ മദീനായിലാണവതരിച്ചത്.  64 ആയത്തുകളാണതിലുള്ളത്. 35-ാം ആയതിൽ നൂർ / ദിവ്യപ്രകാശത്തെ കുറിച്ച് പരാമർശമുള്ളതാണ് സൂറ: യുടെ പേരിന് നിദാനം. സ്ത്രീകൾ പ്രത്യേകമായി പഠിക്കേണ്ടതുണ്ടെന്ന് ഉമർ (റ) സർക്കുലറിൽ പറഞ്ഞത് സൂറ: തൗബയുടെ ആമുഖത്തിൽ നാം വ്യക്തമാക്കിയിട്ടുണ്ട്.

			ഡിസംബർ 627 CE /ശഅ്ബാൻ 6AH ൽ നടന്ന ബനുൽ മുസ്ത്വലിഖ് യുദ്ധത്തിനു ശേഷമാണ് ഈ അധ്യായം അവതരിച്ചതെന്ന കാര്യം സർവാംഗീകൃതമാകുന്നു. അപവാദസംഭവത്തെ (രണ്ടും മൂന്നും ഖണ്ഡികകളിൽ അതിന്റെ വിശദീകരണം വന്നിട്ടുണ്ട്) തുടർന്നാണ് ഇത് അവതരിച്ചതെന്ന് ഖുർആന്റെ വിവരണത്തിൽ നിന്നുതന്നെ വ്യക്തമാവുന്നു. ബനുൽ മുസ്ത്വലിഖ് യുദ്ധ യാത്രയിലാണ് സംഭവം നടന്നതെന്ന് ആധികാരികമായ റിപ്പോർട്ടുകളെല്ലാം പറയുന്നു. യഥാർഥ സംഭവമെന്തെന്ന് പരിശോധിച്ച് തിട്ടപ്പെടുത്തേണ്ടിയിരിക്കുന്നു. കാരണം, പർദയുടെ വിധികൾ വിശുദ്ധ ഖുർആനിൽ രണ്ട് അധ്യായങ്ങളിൽ മാത്രമേ വന്നിട്ടുള്ളൂ. ഒന്ന്: ഈ അധ്യായം. രണ്ട്: അഹ്സാബ്. യുദ്ധാവസാനത്തിൽ അവതരിച്ചതാണെന്ന് സുസമ്മതമായ സൂറതുൽ അഹ്സാബ്.

			മനഃശാസ്ത്രപരവും കുടുംബപരവുമായ മര്യാദകളും ധാർമ്മിക സദാചാര പാഠങ്ങളുമാണ് ഈ സൂറയുടെ രത്നചുരുക്കം. വ്യഭിചാരികൾക്ക് 100 അടി, വിവാഹിതരാണെങ്കിൽ എറിഞ്ഞു കൊല്ലൽ ആണ് ഇസ്‌ലാമിക വിധി എന്നാണ് മുഅ്തസിലുകളല്ലാത്തവരുടെ വാദം. രണ്ടു കൂട്ടർക്കും ഖുർആൻ പറയുന്ന ശിക്ഷയേ ബാധകമാവൂ എന്നും മാഇസ് / ഗാമിദിയ്യ വിഷയത്തിൽ നബി (സ) എടുത്ത തീരുമാനം ഭരണാധികാരി എന്ന നിലക്ക് അദ്ദേഹത്തിന്റെ വിവേചനാധികാരമായിരുന്നു എന്നാണവരുടെ വാദം. അതിനെ കുറിച്ചുള്ള വിവരങ്ങൾ അറിയാൻ കർമശാസ്ത്ര ഗ്രന്ഥങ്ങൾ വായിക്കുന്നത് നന്നായിരിക്കും.

			ധർമനിഷ്ഠയുള്ളവർ സാധാരണ ഗതിയിൽ അസാന്മാർഗികളെ സ്വീകരിക്കാറില്ല. വിശ്വാസികളുടെ വിവാഹ ബന്ധങ്ങൾ മതവും സ്വഭാവവും തജ്ജന്യ സംസ്കാരവും പരിഗണിച്ചായിരിക്കും ചാരിത്രവതികളെ കുറിച്ച വ്യഭിചാരാരോപണത്തിന് (ഖദ്ഫ്) തെളിവില്ലെങ്കിൽ 80 അടിയാണ് ശിക്ഷ. അഭിമാന സംരക്ഷണമെന്ന ശരീഅതിന്റെ അത്യുന്നത ലക്ഷ്യത്തിന്റെ പൂർത്തീകരണമാണിവയെല്ലാം സ്വന്തം ഇണകളെ കുറിച്ചാണ് ഇത്തരം ആരോപണമുണ്ടാവുന്നതെങ്കിൽ അവിടെയാണ് “ലിആൻ” എന്ന ത്വലാഖ് രീതിയുടെ പ്രസക്തി എന്നും ആയത്ത് വ്യക്തമാക്കുന്നുണ്ട്.

			രണ്ട് പേരും ബുദ്ധിയുള്ളവരും പ്രായപൂർത്തി എത്തിയവരും ലിആൻ നടത്തുന്നതിൽ ഇടപെടാൻ ഒരു വിധികർത്താവ് സന്നിഹിതനാവുകയും ചെയ്ത് കൊണ്ട് പിരിച്ചയക്കപ്പെട്ടാൽ സാധാരണ വിവാഹ മോചനത്തിലുണ്ടാകുന്ന സാമ്പത്തികമായ യാതൊരു അവകാശവും അവശേഷിക്കുകയില്ല. മഹ്റ് തിരിച്ച് വാങ്ങാൻ ഭർത്താവിനോ ഇദ്ദ: കാലത്ത് കിട്ടുമായിരുന്ന ആനുകൂല്യങ്ങൾ അവകാശപ്പെടാൻ ഭാര്യക്കോ പറ്റുകയില്ല. ഇബ്നു ഉമറിൽ നിന്ന്- നബി(സ): നിനക്ക് സമ്പത്തൊന്നും ലഭിക്കുകയില്ല. നീ കൊടുത്ത വിവാഹ മൂല്യം കൊണ്ട് നീ അവളെ അനുവദനീയമാക്കിയല്ലോ, അവളെ സംബന്ധിച്ച് നീ പറഞ്ഞത് കളവാണെങ്കിലോ ആ സ്വത്ത് നിനക്ക് ഒന്നുകൂടി അകലുകയാണല്ലോ ചെയ്യുക (ബുഖാരി- ത്വലാഖ്: 5312, മുസ്‌ലിം ലിആൻ നമ്പർ: 5). ദമ്പതികൾക്കിടയിൽ വ്യഭിചാരാരോപണമുണ്ടായാൽ അത് ത്വലാഖാവുമെന്ന് തന്നെയാണ് പണ്ഡിതമതം. (വിശദ വിവരങ്ങൾ കർമ ശാസ്ത്ര ഗ്രന്ഥങ്ങളിലുണ്ട് )

			പ്രവാചകപത്നി ആഇശ (റ) യെ പറ്റിയുള്ള ലൈംഗികാപവാദവും അതിന്റെ പ്രചരണത്തിന് നേതൃത്വം നൽകിയ ഇബ്നു ഉബയ്യുമാണ് 11 വരെ സൂക്തങ്ങളിൽ വരുന്നത്. സത്യവിശ്വാസികളെ കുറിച്ച് നല്ല വിചാരമേ ഉണ്ടാവാൻ പാടുള്ളൂ. ഏതു വിഷയമായാലും നാവുകൾ കൊണ്ട് അതേറ്റെടുത്ത് കിംവദന്തികൾ പരത്തൽ വിശ്വാസികൾക്ക് ചേർന്നതല്ലന്നും വിശ്വാസികൾക്കിടയിൽ ദുർവൃത്തി പ്രചരിക്കുന്നത് ഇഷ്ടപ്പെടുന്ന കപടർക്ക് ഇരുലോകത്തും ശിക്ഷയുണ്ടാകും റബ്ബിന്റെ കാരുണ്യമില്ലായിരുന്നെങ്കിൽ നിങ്ങളുടെ സ്ഥിതി എന്താകുമായിരുന്നു എന്നുമാണ് 20 വരെ ആയത്തുകൾ സംസാരിക്കുന്നത്.

			പിശാചിന്റെ പിടിയിൽ പെട്ടുപോവരുതെന്നും മാപ്പ്, വിട്ടുവീഴ്ച എന്നിവ വിശ്വാസികൾക്ക് ഏത് നിമിഷവും അഭിലഷണീയമാണെന്നും ഒരാരോപണത്തിന്റെ പേരിൽ ബന്ധങ്ങളും സൗഹൃദങ്ങളും മുറിച്ചു കളയരുതെന്നും സഹജീവികൾക്ക് മാപ്പു നല്കണമെന്നും ഉണർത്തുകയാണ് 22 വരെ സൂക്തങ്ങൾ.  ആരോപകരിൽ മിസ്ത്വഹ് എന്ന ചെറുപ്പക്കാരൻ അബൂബക്ർ (റ ) ന്റെ ആശ്രിതനായിരുന്നു. അയാൾക്കുള്ള സഹായമെല്ലാം നിർത്തിയെന്ന ആത്യന്തിക നിലപാട് സ്വീകരിക്കരുതെന്നും ഉണർത്തുകയാണീ കല്പനകൾ. അന്യരുടെ വ്യക്തി ജീവിതത്തിലോ കുടുംബ ജീവിതത്തിലോ അവിഹിതമായി ഇടപെടാതിരിക്കുകയും, സമ്പർക്കങ്ങളിൽ മാന്യത പുലർത്തുകയും ചെയ്യുന്നതിന്റെ ഭാഗമായുള്ള ചില നിർദ്ദേശങ്ങളാണ്.

			1-നിരാപധികളെ കുറിച്ച ആരോപണങ്ങൾ.

			2 – അന്യവീടുകളിൽ അനുമതി ഇല്ലാതെ ചെല്ലൽ.

			എന്നാൽ പൊതു ഉപയോഗത്തിനു വേണ്ടി നിർമിക്കപ്പെട്ട കെട്ടിടങ്ങളിൽ പ്രത്യേകാനുവാദം വേണ്ടതില്ലെങ്കിലും ആൾപാർപ്പുള്ള ഇടങ്ങളിൽ അനുമതി ഇല്ലാതെ പ്രവേശിക്കരുത് അന്യ സ്ത്രീ/പുരുഷ ഇടപെടലുകളും നോട്ടങ്ങളും ഒഴിവാക്കുകയും ലൈംഗിക സംയമനവും സംശുദ്ധ ജീവിതവും കൃത്യമായി പുലർത്തണമെന്നുമാണ് 31-ാമത് ആയത് സംസാരിക്കുന്നു. സൗന്ദര്യം പ്രകടിപ്പിക്കാൻ കാലമർത്തി ഒച്ചയുണ്ടാക്കിയുള്ള നടത്തവും ശരീര ഭാഗങ്ങൾ പ്രകടിപ്പിച്ചു കൊണ്ടുള്ള വേഷവിധാനങ്ങളും ഈ ആയത്തുകളുടെ വെളിച്ചത്തിൽ നിഷിദ്ധമാണ്.

			സൂറ: അഹ്സാബ് 59-ാം ആയത്തും ഈ ആയത്തും ചേർത്ത് വായിച്ചാൽ ഇസ്‌ലാമിലെ ഹിജാബ് സങ്കല്പത്തെ ആധാരമാക്കിയുള്ള അന്തിമ രൂപം ലഭ്യമാവും. വിവാഹത്തിന് സമ്പന്നത ഉപാധിയാക്കരുത് അവിവാഹിതരോ വിധവകളോ വിഭാര്യരോ ആയവരുടെ വിവാഹങ്ങൾക്ക് പരിരക്ഷ നല്‍കണം തീരെ കഴിവ് കുറവായവർ വിവാഹച്ചെലവുകളിൽ നിന്നകന്ന് പാതിവ്രത്യം കാത്തുസൂക്ഷിക്കുകയാണ് വേണ്ടത്. ഈ പാഠങ്ങള്‍ക്കൊപ്പം മോചനക്കരാറിലേർപ്പെട്ടവരെ സഹായിക്കണമെന്നും ലൈംഗിക വിശുദ്ധി കാത്തുസൂക്ഷിക്കണമെന്നും ഇപ്പറഞ്ഞവ ധർമനിഷ്ഠ പാലിക്കുന്നവർക്കുള്ള നിർദേശങ്ങളാണെന്നുമാണ് 34 വരെ സൂക്തങ്ങളുൾകൊള്ളുന്നത്.

			തുടർന്ന് റബ്ബ് ദിവ്യ പ്രകാശത്തെ വർണിക്കുന്ന 35-ാം സൂക്തം വായിക്കൂ. അല്ലാഹു ആകാശങ്ങളുടെയും ഭൂമിയുടെയും പ്രകാശമാകുന്നു. അവന്റെ പ്രകാശത്തിന്റെ ഉപമയിതാ: (ചുമരിൽ വിളക്ക് വെക്കാനുള്ള) ഒരു മാടം അതിൽ ഒരു വിളക്ക്. വിളക്ക് ഒരു സ്ഫടികത്തിനകത്ത്.  സ്ഫടികം ഒരു ജ്വലിക്കുന്ന നക്ഷത്രം പോലെയിരിക്കുന്നു. അനുഗൃഹീതമായ ഒരു വൃക്ഷത്തിൽ നിന്നാണ് അതിന് (വിളക്കിന്) ഇന്ധനം നൽകപ്പെടുന്നത്. അതായത് കിഴക്ക് ഭാഗത്തുള്ളതോ പടിഞ്ഞാറ് ഭാഗത്തുള്ളതോ അല്ലാത്ത ഒലീവ് വൃക്ഷത്തിൽ നിന്ന്. അതിന്റെ എണ്ണ തീ തട്ടിയില്ലെങ്കിൽ പോലും പ്രകാശിക്കുമാറാകുന്നു. (അങ്ങനെ) പ്രകാശത്തിൻമേൽ പ്രകാശം. അല്ലാഹു തന്റെ പ്രകാശത്തിലേക്ക് താൻ ഉദ്ദേശിക്കുന്നവരെ നയിക്കുന്നു. അല്ലാഹു ജനങ്ങൾക്ക് വേണ്ടി ഉപമകൾ വിവരിച്ചുകൊടുക്കുന്നു. അല്ലാഹു ഏത് കാര്യത്തെപ്പറ്റിയും അറിവുള്ളവനത്രെ.

			അല്ലാഹുവിന്റെ ഭവനങ്ങളായ മസ്ജിദുകളിൽ നിന്ന് സന്മാർഗത്തിന്റെ വെളിച്ചം പ്രസരിക്കുന്നുവെന്നും ദൈനംദിന ജീവിത വ്യവഹാരങ്ങൾക്കിടയിലും ആ ഭവനങ്ങൾ സജീവമാക്കാനും മനസുകളെ പ്രകാശപൂരിതമാക്കാനും സമയം കണ്ടെത്തണം. അതിന്റെ പ്രതിഫലവും അനുഗ്രഹങ്ങളും കണക്ക് നോക്കാതെ ലഭ്യമാവും അതേ സമയം നിഷേധികൾക്ക് അവരുടെ ജീവിതവിജയത്തിന് നിദാനമായി കരുതിയിരുന്ന പ്രവർത്തനങ്ങളൊക്കെ തീർത്തും പ്രയോജന രഹിതമായിപ്പോയെന്ന് പരലോകത്ത് ബോധ്യപ്പെടുമെന്നുമുണർത്തി വലിയ ഒരു ശാസ്ത്രീയ യാഥാർഥ്യമാണ് ഇവിടെ (39) ചിത്രീകരിക്കുന്നത്. തുടർന്നുള്ള സൂക്തവും (40) കാണുക:

			അല്ലെങ്കിൽ ആഴക്കടലിലെ ഇരുട്ടുകൾ പോലെയാകുന്നു. (അവരുടെ പ്രവർത്തനങ്ങളുടെ ഉപമ).  തിരമാല അതിനെ (കടലിനെ) പൊതിയുന്നു. അതിനു മീതെ വീണ്ടും തിരമാല. അതിനു മീതെ കാർമേഘം. അങ്ങനെ ഒന്നിനു മീതെ മറ്റൊന്നായി അനേകം ഇരുട്ടുകൾ. അവന്റെ കൈ പുറത്തേക്ക് നീട്ടിയാൽ അതുപോലും അവൻ കാണുമാറാകില്ല. അല്ലാഹു ആർക്ക് പ്രകാശം നൽകിയിട്ടില്ലയോ അവന്ന് യാതൊരു പ്രകാശവുമില്ല. ഈ സൂക്തത്തിലെ ഉപമ പ്രവാചകന്റെ കാലത്തെ ആളുകൾക്ക് അജ്ഞമായിരുന്നുവെന്നും പിന്നീട് ശാസ്ത്രം ഇതിനെ കൃത്യമായി കണ്ടെത്തുകയായിരുന്നുവെന്നും നമുക്ക് കാണാം. കടലിൽ വിവിധ തരത്തിലാണ് ഇരുട്ട് രൂപ്പെടുന്നതെന്നും വളരെ ആഴത്തിൽ സ്വന്തം ശരീരം പോലും കാണാനാകാത്തവണ്ണം ഇരുൾ മൂടുകയും ചെയ്യും. ഓഷ്യാനോ ഗവേഷണങ്ങൾ പറയുന്നതനുസരിച്ച് കടലിനടിയിലും / Deep sea തിരമാലകൾ ഉണ്ടാകുന്നുണ്ടെന്നും നാസ ഉൾപ്പടെയുള്ള ശാസ്ത്ര സംഘങ്ങൾ കണ്ടെത്തിയ ശാസ്ത്രീയ സത്യങ്ങൾ ഖുർആനിലെ ഈ വാക്യത്തിന് ഉപോല്ബലകമാണെന്നും നമുക്കിവിടെ ചേർത്ത് മനസ്സിലാക്കാം.

			തുടർന്ന് പ്രാപഞ്ചിക പ്രതിഭാസങ്ങളിലെ ഭൂമി, ആകാശം, പക്ഷികൾ, അവയുടെ പ്രകീർത്തനങ്ങൾ, കാർമേഘം, മഴ, ജലചംക്രമണം എന്നിവ ശരിയായ രീതിയിൽ വർണിച്ച് രാത്രി – പകൽ, ജന്തു വൈവിധ്യങ്ങൾ എന്നിവയെല്ലാം ആകാശ ഭൂമികളുടെ ആധിപത്യം വ്യക്തമാക്കുന്ന ദൃഷ്ടാന്തങ്ങളാണെന്നും അല്ലാഹുവിനാണ് ആത്യന്തിക സന്മാർഗം നല്കാനുള്ള കഴിവുള്ളതെന്നും വ്യക്തമാക്കുന്നു 46 വരെ സൂക്തങ്ങൾ.  അല്ലാഹുവാണ് സ്രഷ്ടാവും കല്പനാധികാരിയെന്നും മുഹമ്മദ് നബി (സ) അവന്റെ ദൂതനാണെന്നും അവരെ അനുസരിക്കുന്നെന്നും പ്രഖ്യാപിച്ചതിന് ശേഷം പിന്മാറി തിരിഞ്ഞുകളയുന്ന ഹൃദയത്തിൽ രോഗമുള്ള കൂട്ടർ, ന്യായം അവർക്കനുകൂലമാവുമ്പോൾ വിധേയപ്പെട്ട് വരുന്ന ചിത്രമാണ് 50 വരെ ആയത്തുകളിലുള്ളത്.

			തങ്ങൾക്കിടയിൽ റസൂൽ തീർപ്പുകൽപിക്കുന്നതിനെ അംഗീകരിക്കുകയും അനുസരിക്കുകയും സകല കാര്യങ്ങളിലും സൂക്ഷ്മത പാലിക്കുകയും ചെയ്യുന്നവരാണ് വിജയം നേടുന്ന വിശ്വാസികളെന്നാണ് 52 വരെ സൂക്തങ്ങൾ ഉണർത്തുന്നത്. സൂറ: മുനാഫിഖീനിൽ പറഞ്ഞ സ്വന്തം ശപഥങ്ങളെ പരിചകളാക്കിയവർ സത്യം ചെയ്യാൻ കഴിയുന്ന രീതിയിലെല്ലാം ചെയ്യുന്നവരോട് ന്യായമായ അനുസരണമേ തല്‍ക്കാലം നിങ്ങളിൽ നിന്നും വേണ്ടതുള്ളൂവെന്ന് ഓർമപ്പെടുത്തുന്നു. അല്ലാഹുവിനെയും പ്രവാചകനെയും അനുസരിക്കുന്നതും ധിക്കരിക്കുന്നതും നിങ്ങളുടെ സന്മാർഗവുമായി ബന്ധപ്പെട്ടതാണെന്ന് ഓർമപ്പെടുത്തുകയാണ് 54 വരെ സൂക്തങ്ങൾ. 

			സൂറ: തൗബ മുതൽ നൂർ വരെയുള്ള അധ്യായങ്ങൾ ഇസ്‌ലാമിന്റെ ഭാവിയുടെ സൂചനകളും സന്തോഷവാർത്തകളു (مبشرات) മുള്ളതാണെന്നും അതിന്റെ ഏറ്റവും കൂടുതൽ പ്രകടമായ വാഗ്ദാനമാണ് ഈ സൂറയിലെ 55ാം സൂക്തവുമെന്നാണ് സുപ്രസിദ്ധ തഫ്സീർ തദബ്ബുറെ ഖുർആന്റെ കർത്താവ് മൗലാനാ അമീൻ അഹ്സൻ ഇസ്‌ലാഹിയുടെ അഭിപ്രായം.

			ആയത്ത് ഇങ്ങിനെ: നിങ്ങളിൽ നിന്ന് വിശ്വസിക്കുകയും സൽകർമ്മങ്ങൾ പ്രവർത്തിക്കുകയും ചെയ്തവരോട് അല്ലാഹു വാഗ്ദാനം ചെയ്തിരിക്കുന്നു; അവരുടെ മുമ്പുള്ളവർക്ക് പ്രാതിനിധ്യം നൽകിയത് പോലെതന്നെ തീർച്ചയായും ഭൂമിയിൽ അവൻ അവർക്ക് പ്രാതിനിധ്യം നൽകുകയും, അവർക്ക് അവൻ തൃപ്തിപ്പെട്ട് കൊടുത്ത അവരുടെ മതത്തിന്റെ കാര്യത്തിൽ അവർക്ക് അവൻ സ്വാധീനം നൽകുകയും, അവരുടെ ഭയപ്പാടിന് ശേഷം അവർക്ക് നിർഭയത്വം പകരം നൽകുകയും ചെയ്യുന്നതാണെന്ന്. എന്നെയായിരിക്കും അവർ ആരാധിക്കുന്നത്. എന്നോട് യാതൊന്നും അവർ പങ്കുചേർക്കുകയില്ല. അതിന് ശേഷം ആരെങ്കിലും നന്ദികേട് കാണിക്കുന്ന പക്ഷം അവർ തന്നെയാകുന്നു ധിക്കാരികൾ.

			ഹീറ, കിസ്റാ, ഖൈസർ രാജാക്കന്മാർ, ഈജിപ്റ്റ് തുടങ്ങി കോൺസ്റ്റാന്റിനോപ്പിൾ, റൂമിയ്യ എന്നിവയുടെ വരാനിരിക്കുന്ന വിജയങ്ങളെ കുറിച്ചുള്ള ചർച്ചകൾ തഫ്സീറുകളിൽ കാണാം. കുടിലുതൊട്ട് കൊട്ടാരം വരെ ഈ സന്ദേശമെത്തുമെന്നും ഭൂമിയെല്ലാം നിവർത്തി കാണിക്കപ്പെട്ടുവെന്നും അവിടെയെല്ലാം ഈ സന്ദേശമെത്തുമെന്നും സ്വേഛാധിപത്യത്തിനും അക്രമ ഭരണത്തിനും ശേഷം നീതിയിലധിഷ്ഠിതമായ പ്രവാചകത്വ മാതൃകയിലുള്ള ഖിലാഫത് ഉണ്ടാവുമെന്നും മറ്റും ഹദീസുകളിൽ കാണാം.

			ഈയൊരു സൗകര്യവും (തംകീൻ) മാറ്റവും (തബ്ദീൽ) സംഭവിക്കണമെന്നുണ്ടെങ്കിൽ ബഹുദൈവ ആചാരങ്ങളിൽ നിന്നും മുക്തരായി നമസ്കാരം, സകാത്ത്, പ്രവാചകാനുസരണം എന്നിവയുടെ ശരിയായ രീതിയിലുള്ള നിർവ്വഹണം അനിവാര്യമാണെന്നും അതേ സമയം നിഷേധികളുടെ വാസസ്ഥലം വളരെ മോശമാണെന്നും ഉണർത്തുകയാണ് 57 വരെ സൂക്തങ്ങൾ.  27-ാം സൂക്തത്തിൽ വ്യക്തമാക്കിയ അന്യരുടെ വീട്ടിൽ മാത്രമല്ല സ്വന്തം വീട്ടിൽ പോലും സ്വകാര്യ സമയങ്ങളിൽ അനുമതി വാങ്ങണമെന്നും ഭൃത്യന്മാർ, ചെറിയമക്കളടക്കം അത്തരം മര്യാദകൾ പാലിക്കണ മെന്നും പ്രായപൂർത്തിയെത്തിയവർ സ്വന്തം മാതാപിതാക്കളുടെ അടുത്ത് പോലും അനുവാദം കൂടാതെ കയറരുതെന്നും ഇരുത്തം വന്ന വൃദ്ധരായ സ്ത്രീകൾ അവരുടെ മേൽവസ്ത്രം മാറ്റിവെക്കുന്നതിൽ കുറ്റമില്ലെന്നുമാണ് 60 വരെ സൂക്തങ്ങൾ നല്‍കുന്ന പാഠം. ഏതെല്ലാം വീടുകളിൽ നിന്നും ആരുടെയെല്ലാം കൂടെയും എങ്ങനെയെല്ലാം ഭക്ഷണം കഴിക്കാൻ ഇസ്‌ലാമിൽ അനുമതി ഉണ്ടെന്നും അതിന്റെ social etiquette/ സഭാമര്യാദകളെന്തെന്നും ആർക്കൊകെ എങ്ങിനെയൊക്കെ അനുവാദം നല്‍കാമെന്നും നേതാവ് എന്ന നിലയിൽ പ്രവാചകനെ അംഭിസംബോധന ചെയ്യേണ്ടതിന്റെ മര്യാദകൾ എന്തെന്നും ഉണർത്തിക്കൊണ്ട് സകലലോകങ്ങളുടേയും അധികാരവും അവകാശവും അറിവും അല്ലാഹുവിന് മാത്രമാണെന്നുണർത്തി 64ാം ആയതിൽ സൂറ: സമാപിക്കുന്നു.

			ശേഷം സൂറ: ഫുർഖാൻ : 1-20 ആയതുകളും ഈ ജുസ്ഇലുണ്ട്. സത്യാസത്യ വിവേചനം എന്നാണ് ഫുർഖാൻ എന്ന പദത്തിന്റെ അർത്ഥം. ആദ്യ ആയത്തിൽ തന്നെ ഖുർആന്റെ വിശേഷണമായി ഉപയോഗിച്ചിരിക്കുന്ന പദമാണത്. ഭാഷാർഥത്തിലും ബദ്ർ യുദ്ധത്തെ കുറിച്ചുമെല്ലാം അതേ പദം ഖുർആൻ ഉപയോഗിച്ചിട്ടുണ്ട്.

			മക്കയിൽ അവതരിച്ചതാണ് ഈ സൂറ: ഖുർആൻ, മുഹമ്മദീയ പ്രവാചകത്വം, അദ്ദേഹം നടത്തിയ അധ്യാപനങ്ങൾ എന്നിവയെ സംബന്ധിച്ച് മക്കയിലെ സത്യനിഷേധികൾ ഉന്നയിച്ച സംശയങ്ങളും വിമർശനങ്ങളും അവക്കുള്ള സമുചിതമായ മറുപടിയുമാണ് ഈ ഭാഗത്ത് വരുന്നത്. എല്ലാ മനുഷ്യർക്കും ദൈവത്തിന്റെ പൊതു സന്ദേശമാണ് ഖുർആനെന്നും ഖുർആൻ ഇറക്കിയ നാഥൻ സമ്പൂർണ്ണനും ഏകനുമാണെന്നും അവന്ന് പുറമേ അവർ സ്വീകരിച്ചിരിക്കുന്ന ദൈവങ്ങൾക്ക് യാതൊരു കഴിവോ അധികാരമോ ഇല്ലെന്നും ആദ്യ 3 സൂക്തങ്ങളിൽ ആമുഖമായുണർത്തുന്നു.

			നിഷേധികൾ ഖുർആൻ കളവെന്നും പൂർവികന്മാരുടെ കെട്ടുകഥകളെന്നും ആരോപിക്കുന്നുവെങ്കിലും ആകാശ ഭൂമികളുടെ രഹസ്യങ്ങറിയുന്ന നാഥനാണ് ഇതിറക്കിയതെന്നും തുടർന്നു (4-6) പറയുന്നു. അവർ പ്രവാചകന്റെ മനുഷ്യത്വത്തെ കളവാക്കുന്നതും പ്രവാചകന്മാരായി മലക്കുകൾ ഇറക്കപ്പെടാത്തതെന്തെന്നും നിധിയോ തോട്ടമോ സാമ്പത്തിക വളർച്ചയോ ഇല്ലാത്ത മാരണം ബാധിച്ചയാളോ നിങ്ങളുടെ പ്രവാചകനെന്ന ആക്ഷേപത്തിനുള്ള (7-8) മറുപടിയാണ് തുടർന്ന് വരുന്നത്.

			അവരെങ്ങിനെയാണ് ദൈവിക സങ്കല്പം കെട്ടിപ്പണിതിരിക്കുന്നതെന്നും പ്രവാചകനെ തേജോവധം ചെയ്യാൻ ഇത്തരം ദുരാരോപണങ്ങളല്ലാതെ മറ്റൊന്നും അവരുടെ കയ്യിലില്ലെന്നും വ്യക്തമാക്കുന്നു. അടിസ്ഥാനപരമായി കത്തിജ്വലിക്കുന്നതും ക്ഷോഭിക്കുന്നതും ഇരമ്പുന്നതുമായ നരകത്തേയും വ്യക്തമായ പരലോകത്തേയും നിഷേധിക്കുന്നതു മൂലമാണ് അവരങ്ങിനെ പുലമ്പുന്നത് അതിലെങ്ങാനും അവർ പെട്ടാൽ സ്വന്തം നാശത്തിന്റെ പേരിൽ അലറി അട്ടഹസിച്ച് രക്ഷതേടുന്ന നിഷേധികളെയാണ് 14 വരെ സൂക്തങ്ങൾ ആലേഖനം ചെയ്തിരിക്കുന്നത്.

			തുടർന്ന് സ്വർഗത്തിന്റെ വിശേഷണങ്ങളും പരലോകത്തെ സംബന്ധിച്ച ചില ചിത്രീകരണങ്ങളുമാണ് 17 വരെ ആയത്തുകളിൽ.  ദൈവേതരരോട് നിങ്ങൾ ഈ ഭക്തരെ വഴികേടിലാക്കിയോ എന്ന് ചോദിക്കുമെന്നും ആരാധ്യർ അവരുടെ ഭക്തരുടെ ആരാധന നിഷേധിക്കുകയും ഭാഗധേയത്തെ തള്ളിക്കളയുകയും ചെയ്യും ആ ബഹുദൈവാരാധകരായ അക്രമികളോട് നിങ്ങളുടെ ശിക്ഷ തിരിച്ചു വിടാനോ മറ്റു വല്ല സഹായവും തേടാനോ സാധ്യമല്ലാത്ത രീതിയിൽ ഗുരുതര ശിക്ഷക്ക് അർഹരായിരിക്കുന്നു എന്ന സത്യം വെളിപ്പെടുത്തുമെന്നും 19 വരെ സൂക്തങ്ങൾ വ്യക്തമാക്കുന്നു. തുടർന്ന് മുൻകാല പ്രവാചകന്മാരും മുഹമ്മദ് നബി (സ)യെ പോലെ തന്നെയായിരുന്നുവെന്നുള്ള ചരിത്ര സത്യം പ്രഖ്യാപിക്കുന്നതോടൊപ്പം റബ്ബ് എല്ലാം കാണുന്നുണ്ട് എന്ന പ്രവാചക ഹൃദയ സാന്ത്വന വാചകത്തോടെ ജുസ്അ് സമാപിക്കുന്നു.

		

		

			അല്ലാഹുവിനെ കണ്ടുമുട്ടാൻ ആഗ്രഹിക്കുന്നവനെ അല്ലാഹുവും കണ്ടുമുട്ടാൻ ആഗ്രഹിക്കുന്നു

			(وَقَالَ الَّذِينَ لَا يَرْجُونَ لِقَاءَنَا… ٢٥:٢١) അല്ലാഹുവിനേയും അവന്റെ പ്രതിഫലത്തേയും കണ്ടുമുട്ടാൻ ആശിക്കാത്തവരായ അഹങ്കാരികളെ കുറിച്ച് പറഞ്ഞു കൊണ്ട് സൂറ: ശുഅറാഇലൂടെ (227 ആയത്ത്) സൂറ:നംൽ 55 വരെയുള്ള ഭാഗമാണ് 19-ാം ജുസ്അ്.  ലിഖാഉല്ലാഹ് എന്നാൽ റബ്ബിനെ നേരിൽ കണ്ട് മുട്ടലാണെന്നും പ്രതിഫലം സ്വീകരിക്കലാണെന്നും ദൈവശാസ്ത്ര സംവാദത്തിന് ഇൽമുൽ കലാമിന്റെ പഴക്കമുണ്ട്.

			من أحب لقاء الله أحب الله لقاءه، ومن كره لقاء الله كره الله لقاءه، എന്നാണ് ഹദീസ്.  അഥവാ അല്ലാഹുവിനെ കണ്ടുമുട്ടാൻ ആഗ്രഹിക്കുന്നവനെ കണ്ടുമുട്ടാൻ അല്ലാഹുവിനും ആഗ്രഹമായിരിക്കുമെന്നും വെറുക്കുന്നവനെ അവനും വെറുക്കുമെന്നാണാശയം.  ഉയിർത്തെഴ്ന്നേല്പിന്റെ ദിവസത്തേയാണ് 30 വരെ ആയത്തുകൾ ചിത്രീകരിക്കുന്നത്. അന്നേ ദിവസത്തെ സന്തോഷമെന്നാൽ ലിഖാഉല്ലാഹ് ആണ്.  ആ ലിഖാഇനെ ഇഷ്ടപ്പെടാത്തവർക്ക് കർക്കശമായ വിലക്കായിരിക്കുമെന്നും അവരുടെ കർമങ്ങളെല്ലാം ധൂളിപോലെ ആയിരിക്കുമെന്ന് പറഞ്ഞതിന് ശേഷം സ്വർഗവാസികളുടെ വാസസ്ഥലത്തേയും അനുഗ്രഹങ്ങളുമാണ് ഇവിടെ വർണിക്കുന്നത്. ആകാശത്തിലെ വെൺമേഘപടലത്തിലൂടെ മാലാഖമാരിറങ്ങുന്ന അന്ന് നിഷേധികളുടെ വിഷമകരമായ ദിനമായിരിക്കും. ചെയ്തുപോയ തെറ്റുകൾ ഓർത്ത് തന്റെ കൈകൾ കടിക്കുകയും ഭൂതകാലത്തെ അവരുടെ വിവരക്കേടുകളെ ശപിക്കുകയും ചെയ്യുന്ന രംഗമൊന്ന് ആലോചിച്ചു നോക്കൂ. റസൂൽ പറയുന്നു: ‘എന്റെ രക്ഷിതാവേ, എന്റെ ജനങ്ങൾ ഈ ഖുർആനെ വർജ്ജിക്കപ്പെട്ടതാക്കിക്കളഞ്ഞു!’. 25:30

			ഖുർആനെ ഹജ്ർ ചെയ്യൽ / ഒഴിവാക്കൽ പല രൂപത്തിലാണ്

			1-കേൾക്കൽ, ഓതൽ എന്നിവ ഉപേക്ഷിക്കുക.

			2- അതനുസരിച്ചുള്ള പ്രവർത്തികൾ ഉപേക്ഷിക്കുക. 

			3 – അതുമായുള്ള വ്യവഹാരത്തെ ഉപേക്ഷിക്കുകയും മറ്റ് വ്യവസ്ഥകളോട് വിധി തേടുകയും ചെയ്യുക എന്നിങ്ങനെ ഖുർആനെ അഗണ്യകോടിയിൽ തള്ളുന്ന വേറെയും അവസ്ഥാന്തരങ്ങളുണ്ട്.

			وہ زمانے میں معزز تھے مسلماں ہو کر

			اور تم خوار ہوئے تارک قرآں ہو کر

			അക്കാലത്ത് മുസ്‌ലിംകൾ എന്ന നിലയിലവർ ബഹുമാനിക്കപ്പെട്ടിരുന്നു,

			നിങ്ങൾ ഖുർആനെ ഉപേക്ഷിച്ചതാ അപമാനിതരായിരിക്കുന്നു.

			എന്ന് ദാർശനിക കവി ഇഖ്ബാൽ പറഞ്ഞതും ഈ ഹജ്റിനെ കുറിച്ചാണ്.  الَّذِينَ جَعَلُوا الْقُرْآنَ عِضِينَ ١٥:٩١ ൽ നാം പഠിച്ചതും ഏതാണ്ട് അതേ അർഥത്തിലാണ്. തങ്ങൾക്ക് വേണ്ടതു മാത്രം അതിൽ നിന്ന് എടുക്കുകയും ബാക്കി ഭാഗങ്ങൾ പരിഗണിക്കാതിരിക്കുന്നതിനേക്കാൾ വലിയ ഹജ്ർ എന്ത്?! ഓരോ പ്രവാചകനും ചില കുറ്റവാളികളായ ശത്രുക്കളുണ്ടാവുമെന്ന് അത്തരക്കാരാണ് പല തരത്തിലുള്ള സംശയങ്ങൾ ഉന്നയിക്കുക എന്നും ഖുർആനെ നബിക്ക് ഘട്ടങ്ങളായി അവതരിപ്പിച്ചത് അദ്ദേഹത്തിന്റെ ഹൃദയത്തിന്റെ ശാന്തതക്കും പാരായണത്തിന്റെ സൗകര്യത്തിനുമാണെന്നും തദ്വിഷയകമായി അവരേത് പ്രശ്നമുന്നയിച്ചാലും ഉചിതമായ മറുപടി അല്ലാഹു നല്കുന്നുണ്ടെന്നും അവരുടെ പരിണതി വളരെ മോശമാണെന്നും വ്യക്തമാക്കുകയാണ് 34 വരെ ആയത്തുകൾ. 

			തുടർന്ന് മൂസാ, ഹാറൂൻ, നൂഹ്, ഹൂദ്, സ്വാലിഹ്, ശുഐബ്, ലൂത്വ് (അലൈഹി മുസ്സലാം) എന്നീ നബിമാരെ അനുസ്മരിക്കുന്നു. അവരുടെ കാലത്തുണ്ടായിരുന്ന ധിക്കാരികളെ നിശ്ശേഷം നശിപ്പിച്ചെന്നും ചരിത്രങ്ങൾ അനുസ്മരിച്ച് നബി (സ) യെ പരിഹാസ പാത്രമായി ചിത്രീകരിക്കുന്ന മക്കയിലെ നിഷേധികളുടെ ചില വർത്തമാനങ്ങൾ റിപ്പോർട്ട് ചെയ്യുന്നത് 42 വരെ ആയത്തുകളിൽ നമുക്ക് കാണാം. ഇപ്പറഞ്ഞവരെല്ലാം തന്നിഷ്ടത്തെ ദൈവമാക്കിയവരോ ദൈവത്തെ തന്നിഷ്ടമാക്കിയവരോ ആണ് / ആയിരുന്നെന്നും കന്നുകാലികളേക്കാൾ പിഴച്ച ജീവിത ശൈലികൾ വെച്ചുപുലർത്തുന്നവരാണവർ എന്നുമാണ് 44 വരെ സൂക്തങ്ങൾ സംസാരിക്കുന്നത്. തുടർന്ന് നിഴൽ, രാത്രി, ഉറക്കം, കാറ്റ്, കന്നുകാലികൾ, മഴവെള്ളം എന്നീ ആയാത്തുകൾ / പ്രപഞ്ച ദൃഷ്ടാന്തങ്ങൾ അനുസ്മരിച്ച് അധിക ജനങ്ങളും നന്ദികേട് കാണിക്കുന്നവരാണ് എന്ന് സ്ഥാപിക്കുകയാണ് 50 വരെ ആയത്തുകൾ. എത്ര ദൂതന്മാരെയും വേദങ്ങളെയും ഇറക്കാൻ അവന് സാധിക്കുമെന്നും എല്ലാത്തിനും അലംഘ്യമായ സമയമുണ്ടെന്നും പറഞ്ഞു കൊണ്ട് സത്യനിഷേധികളെ അനുസരിക്കരുതെന്നും ഖുർആൻ കൊണ്ട് അവരോട് വലിയ ആശയ സമരം നടത്തണമെന്നുമാണ് 52 ആയതുകൾ പഠിപ്പിക്കുന്നത്.

			നദീജലം സമുദ്ര ജലവുമായി കലരാത്തതും വിവാഹ – കുടുംബ ബന്ധങ്ങളിലൂടെ മനുഷ്യ ജീവിതത്തിന്റെ ഭദ്രതയും ഐക്യവും സ്ഥാപിതമാവു ന്നതും അല്ലാഹുവിന്റെ അടയാളങ്ങളായി അറിയിച്ചുകൊണ്ട് ഇത്രയും അനുഗ്രഹങ്ങൾ ലഭ്യമായിട്ടും ആ മനുഷ്യർ റബ്ബിനെതിരെ ദൈവേതരരെ സഹായികളാക്കുന്ന വൈരുധ്യം എടുത്ത് കാണിക്കുകയാണ് 55 വരെ സൂക്തികൾ.

			പ്രവാചകത്വത്തിന്റെ ദൗത്യങ്ങളെന്തെന്നും റബ്ബിങ്കലേക്കുള്ള മാർഗം സ്വീകരിക്കലല്ലാതെ ആ ദൗത്യം കൊണ്ട് ഭൗതിക സൗകര്യങ്ങൾ കാംക്ഷിക്കരുതെന്നും ആകാശ ഭൂമികളുടെ നാഥനെ ഭരമേല്പിക്കണമെന്നുമാണ് പ്രവാചകനോട് 59 വരെ വാചകങ്ങൾ സംസാരിക്കുന്നത്. അല്ലാഹു പരമകാരുണികനാണ് എന്ന വിശേഷണത്തെ അവർ നിഷേധിക്കുകയും ദൈവേതരുടെ പ്രീതി പ്രതീക്ഷിക്കുകയുമാണ് അവർ ചെയ്യുന്നതെന്നും വാസ്തവത്തിൽ ഈ അനുഗ്രഹങ്ങൾക്കെല്ലാം അല്ലാഹുവിനെ വിധേയപ്പെടുകയാണ് അവർ ചെയ്യേണ്ടിയിരുന്നതെന്നുമാണ് 60-ാം ആയത്ത് തുറന്നു പറയുന്നത്. (ഇവിടെ തിലാവതിന്റെ സുജൂദുണ്ട്)

			ഭൂമിയിൽ കൂടി വിനയത്തോടെ നടക്കുന്നവരാണ് പരമകാരുണികന്റെ ദാസന്മാർ / ഇബാദുർറഹ്മാൻ എന്ന് പറയുമ്പോൾ മന്ദംമന്ദം നടന്നു പോകുമെന്നല്ല ആയതിന്റെ താല്പര്യം. ഭൂമിയിൽകൂടി നടക്കുന്നത് വിനയത്തോടെയായിരിക്കും. അടക്കത്തോടും, ഒതുക്കത്തോടും കൂടി, അനാവശ്യത്തിലും അക്രമത്തിലും പങ്കെടുക്കാതെ, വിനോദങ്ങളിൽ മുഴുകാതെ, അഹംഭാവമോ, പത്രാസോ കൂടാതെ വളരെ പാകതയുള്ളവരായിട്ടാണ് അവർ ഭൂമുഖത്തു കഴിഞ്ഞുകൂടുക. ഇബ്നു അബ്ബാസ് (റ) പറഞ്ഞതു പോലെ അറിവും, സഹനവും, ഒതുക്കവും, മാന്യതയും ഉള്ളവരായിരിക്കുമവർ. മാത്രമല്ല ജീവിതത്തിലുടനീളം വിനയമുള്ളവരും അഹങ്കാരമില്ലാത്തവരുമായിരിക്കും. 63-ാം ആയത്തിലെ ജാഹിൽ എന്ന് പറയുന്നത് വിഡ്ഢിയോ അറിവില്ലാത്തവനോ അല്ല. അജ്ഞതയിലും അവിവേകത്തിലും ഉറച്ച് നിൽക്കുന്നവനാണ്. ഇത്തരം ആളുകൾ അവരുമായി അഭിമുഖീകരിക്കുമ്പോൾ അവർ സമാധാനപരമായ വാക്കുകൾ ഉപയോഗിക്കും. അവർ ഇങ്ങോട്ട് ഉപയോഗിക്കുന്ന തരത്തിലുള്ള വിഡ്ഢിത്തങ്ങളോ, മര്യാദകെട്ട വാക്കുകളോ അങ്ങോട്ട് പറയാതെ, വിട്ടുവീഴ്ച്ചയും, നല്ലവാക്കും ഉപയോഗിക്കും എന്നർത്ഥം. തഖ്വയുടെ ബലത്താൽ നരകത്തിൽ നിന്ന് രക്ഷപെട്ട് സ്വർഗ്ഗം അതിജയിച്ചടക്കാമെന്ന് സ്വയം അഭിമാനിക്കുകയല്ല അവർചെയ്യുന്നത്. മറിച്ച് സ്വന്തം മാനുഷിക ദൗർബല്യങ്ങൾ അംഗീകരിച്ച് കൊണ്ട് നരകത്തിൽ നിന്ന് രക്ഷപ്പെടാനായി അല്ലാഹുവിനോട് ആത്മാർഥമായി ദുആ ചെയ്യുകയാണ് അവർ ചെയ്യുന്നത്.

			റഹ്’മാൻ ആയ റബ്ബിന്റെ അടിമകൾ വ്യർത്ഥമായ കാര്യങ്ങളുടെ സമീപത്തുകൂടി പോകുമ്പോൾ മാന്യന്മാരായ നിലയിൽ പോകണമെന്ന് പറഞ്ഞതിന്റെ താൽപര്യം, അതിൽ പങ്കെടുക്കയില്ലെന്ന് മാത്രമല്ല, അതിൽ താൽപര്യം കാണിക്കുകയോ, ശ്രദ്ധ പതിപ്പിക്കുകയോ ചെയ്യാതെ തിരിഞ്ഞു പോകുമെന്നാകുന്നു. ഈ സൂക്തത്തെ വിശദീകരിച്ചു കൊണ്ട് മഹാനായ ഇമാം ഇബ്നു കഥീർ (റഹ് )പറയുന്നു: ” വ്യാജമായ (ഹറാമായ) വാക്കുകളും, പ്രവർത്തികളും എന്നാൽ; അത് നിഷേധികളുടെ ആഘോഷങ്ങളാണ് എന്നാണ്. 

			ഇബാദുർറഹ്മാൻ തങ്ങളുടെ സ്വന്തം കാര്യങ്ങളിൽ മാത്രമല്ല, കുടുംബത്തിന്റെ നന്മയിലും വളരെ താൽപര്യവും ആകാംക്ഷയും ഉള്ളവരായിരിക്കും. തങ്ങളുടെ ഭാര്യമാരും സന്തതികളുമെല്ലാം സൽക്കർമ്മികളും, സജ്ജനങ്ങളും ആയിത്തീരുവാനും, അതുവഴി തങ്ങൾക്ക് ഇഹത്തിലും, പരത്തിലും കൺകുളിർമ്മയും, മനസ്സന്തോഷവും കൈവരുവാനും അവർ സദാ അല്ലാഹുവോട് പ്രാർത്ഥന നടത്തും. മാത്രമല്ല, ഇസ്‌ലാമിക നടപടിക്രമങ്ങൾ ശരിക്കും ആചരിച്ചു വരുന്ന ആ മുത്തഖികൾക്ക് തങ്ങളേയും, തങ്ങളുടെ ഭാര്യമാരെയും സന്താനങ്ങളേയും മാതൃകയാക്കുകയും ചെയ്യേണമേ എന്ന് അവർ പ്രാർത്ഥിക്കുക കൂടി ചെയ്യുന്നു. അവരുടെ ആഗ്രഹവും ഗുണകാംക്ഷയും അത്രയും വലുതായിരിക്കും. അഥവാ ഇബാദുർറഹ്മാന്റെ ഏറ്റവും വലിയ ലക്ഷ്യം സൂക്ഷ്മാലുക്കളുടെ നേതൃഗുണമുള്ള മനുഷ്യന്റെ നിർമിതിയാവും.  മരണശേഷം അവശേഷിക്കുന്ന കർമങ്ങളിലൊന്നായി പ്രവാചകൻ എണ്ണിപ്പറഞ്ഞത് മരണപ്പെട്ടവന് വേണ്ടി പ്രാർഥിക്കുന്ന സ്വാലിഹായ സന്താനമാണ്. കൃത്യമായ ആസൂത്രണവും പരിശ്രമവും ക്ഷമയോടെ നിലനിർത്തുന്ന ഒരു രക്ഷിതാവിന് ഉയർന്ന ഫലങ്ങൾ ഉൽപാദിപ്പിക്കാൻ കഴിയുമെന്നതിൽ സംശയമില്ല. പരമകാരുണികന്റെ നല്ലവരായ ദാസൻമാരുടെ ഗുണങ്ങൾ വിശദീകരിച്ചു കൊണ്ട് അല്ലാഹു പറഞ്ഞതിലൊന്ന് മുത്തഖീങ്ങളുടെ നേതൃത്വത്തിലെത്താൻ പ്രാർഥിക്കുന്ന ഈ ഉയർന്ന സംസ്കാരത്തെയാണ്.

			അത്തരക്കാർക്ക് ഉന്നതമായ സ്ഥാനം / ഗുർഫ:യും ആശംസകളും നിത്യവാസവുമുണ്ടെന്ന് പറഞ്ഞതിന് ശേഷം മനുഷ്യൻ എത്ര ഉന്നതനായാലും പ്രാർഥന നടത്തുന്നവരെ മാത്രമേ അവൻ പരിഗണിക്കൂവെന്നും അഹങ്കാരികളെ ഇവിടെയും നാളെ പരലോകത്തും റബ്ബ് പരിഗണിക്കില്ലെന്നും ഓർമപ്പെടുത്തി ഫുർഖാൻ സൂറ: സമാപിക്കുന്നു. ശുഅറാഅ് എന്നാൽ കവികൾ എന്നാണർഥം. 224-ാം വചനത്തിൽ രണ്ടുതരം കവികളെ കുറിച്ച് പരാമർശമുണ്ട്.

			മക്കയിൽ അവതരിച്ച സൂറയാണ്.  മൊത്തം 227 ആയതുകളാണുള്ളത്.  (അവസാനത്തെ 4 ആയതുകൾ മദീനയിൽ അവതരിച്ചതാണെന്നാണ് പണ്ഡിതമതം) അല്ലാഹുവിന്റെ ഏകത്വം, പരലോകം, മുഹമ്മദ് (സ) ന്റെ പ്രവാചകനെന്ന നിലക്കുള്ള അംഗീകാരം, നിഷേധത്തിന്റെ അനന്തരഫലങ്ങൾ എന്നിവയും പ്രവാചക കഥകളും സൂറ:യിൽ അടങ്ങിയിരിക്കുന്നു.

			കേവലാക്ഷരങ്ങൾക്കു ശേഷം ഖുർആനും പ്രവാചകന്റെ ജീവിതവുമാണ് കടന്നുവരുന്നത്. സൂറ: കഹ്ഫ് 6-ാം സൂക്തത്തിൽ വ്യക്തമാക്കിയിട്ടുള്ളത് പോലെ ആളുകൾ വിശ്വസിക്കുന്നില്ല എന്ന പേരിൽ ജീവൻ നശിപ്പിക്കരുതെന്നും എന്ത് ദൃഷ്ടാന്തം കിട്ടിയാലും തിരിഞ്ഞുകളയുകയും പരിഹസിക്കുകയും ചെയ്യുന്ന അവരെയോർത്ത് താങ്കൾ സങ്കടപ്പെടരുതെന്ന് നബിയെ സാന്ത്വനിപ്പിക്കുകയാണ് ആദ്യ 6 സൂക്തങ്ങളിൽ.  പ്രതാപിയായ അല്ലാഹു പ്രപഞ്ചത്തിലെല്ലാ അനുഗ്രഹങ്ങളും ലഭ്യമാക്കിയിട്ടുണ്ട്. എന്നാൽ അധികപേരും വിശ്വസിക്കുന്നില്ലെന്നും 9 വരെ ആയത്തുകളിൽ ആമുഖമായി പറയുന്നു ശേഷം മൂസാ, നൂഹ്, ഹൂദ്, സ്വാലിഹ്, ലൂത്വ്, ശുഐബ് (അലൈഹി മുസ്സലാം) എന്നീ പ്രവാചകന്മാരേയും അവരുടെ ധിക്കാരികളായ സമൂഹങ്ങളുടേയും ചരിത്രം 190 വരെ ആയത്തുകളിൽ വരുന്നുണ്ട്.

			كَذَّبَتْ قَوْمُ نُوحٍ الْمُرْسَلِينَ ١٠٥: ٢٦ ഇതേ പ്രയോഗം മേൽ പറഞ്ഞ ഏതാണ്ടെല്ലാ നബിമാരെ കുറിച്ചും വന്നിട്ടുണ്ട്. كَذَّبَتْ قَوْمُ ….. الْمُرْسَلِينَ എന്നാണ് പ്രയോഗം.  ഓരോ സമൂഹവും അവരിലേക്ക് വന്ന നബിയെ മാത്രമേ കളവാക്കിയിട്ടുള്ളൂവെങ്കിലും ആ ഒരാളെ കളവാക്കൽ എല്ലാ മുർസലുകളേയും കളവാക്കുന്നത് തുല്ല്യാമാണ് എന്ന് പറയുന്നത് പോലെയാണ് ഖുർആന്റെ ഈ ശൈലി. ഇത്തരം സംഭവങ്ങൾ പറഞ്ഞതിന് ശേഷം പ്രവാചകൻ (സ) യെ സാന്ത്വനിപ്പിക്കുകയും അദ്ദേഹത്തിനവതീർണമായ ഗ്രന്ഥം അബ്ദുല്ലാഹിബ്നു സലാമിനെ പോലുള്ള യഹൂദ പണ്ഡിതന്മാർ സത്യപ്പെടുത്തിയതും എന്നിട്ടും പലരും വിശ്വസിച്ചില്ലെന്നും അത് അവരുടെ ഹൃദയങ്ങളിൽ കടത്തിവിടപ്പെട്ട നിഷേധത്തിന്റെ ഫലമാണ് എന്നതാണ് 200 വരെ ആയത്തുകളിലുള്ളത്. നീണ്ടകാലത്തെ സമൃദ്ധിയുടെ ഫലങ്ങൾ കൈവശം വെച്ചിരിക്കുന്ന സമയത്താണ് ശിക്ഷ വിധിക്കപ്പെടുന്നതെങ്കിലും അവർക്കതിനെ തടയാനോ ലഘൂകരിക്കാനോ കഴിയില്ലെന്നും ഓർമപ്പെടുത്തുന്നു. താക്കീതുകാർ വരാതെ ഒരു രാജ്യത്തേയും നശിപ്പിക്കാറില്ലെന്നുമാണ് 209 വരെ സൂക്തങ്ങൾ ഓർമപ്പെടുത്തുന്നത്.

			മുഹമ്മദ് നബിയുടെ കൂടെ ചൊല്ലിക്കൊടുക്കാൻ പിശാചുക്കളില്ലെന്നും അവർക്കത് കേൾക്കാൻ പോലും ഉതവി ലഭിക്കില്ലെന്നും പറഞ്ഞ് 220 വരെ ആയത്തുകളിൽ പ്രവാചകൻ (സ) ക്ക് പ്രത്യേകമായ ചില ഉണർത്തലുകൾ നടത്തുകയാണ് അല്ലാഹു. തുടർന്ന് നിഷേധികൾ പറഞ്ഞ ആരോപണങ്ങളെ ബൂമറാങ് പോലെ തിരിച്ചു മറുപടി പറയുകയാണ് ഖുർആൻ ചെയ്യുന്നത്. ഇത് പിശാചിന്റെ വർത്തമാനമല്ലെന്നും പ്രവാചകൻ മുഹമ്മദ് (സ) കവിയല്ലെന്നും കവികൾ പൊതുവെ അലഞ്ഞു നടക്കുന്നവരും പ്രവർത്തിക്കാത്തത് പറയുന്നവരുമാണ് എന്ന് മൊത്തത്തിൽ പറഞ്ഞതിന് ശേഷം കവികളിലെ ചില അപവാദങ്ങളെ എടുത്തു പറയുന്നുണ്ട്.  നിഷേധികളായ കവികളുടെ ഭത്സനങ്ങൾക്ക് കവിതയിലൂടെ തന്നെ മറുപടി പറഞ്ഞ എത്രയോ കവികൾ ഇസ്‌ലാമിക ചരിത്രത്തിലും വർത്തമാനത്തിലും പ്രോജ്വലരായി നിറഞ്ഞു നില്ക്കുന്നുണ്ട് എന്ന സത്യം നിഷേധിക്കുക വയ്യ.

			അടുത്ത അധ്യായം സൂറ: നംൽ (ഉറുമ്പ്) ആണ്.  മക്കയിൽ അവതരിച്ച 93 ആയത്തുകളാണവ. അവയിൽ 55 വരെ ആയത്തുകൾ ഈ ജുസ്ഇന്റെ തന്നെ ഭാഗമാണ്. 18-ാം ആയതിൽ സുലൈമാൻ (അ) ന്റെ ചരിത്രം പറയുമ്പോൾ ഉറുമ്പിന്റെ സംസാരമെന്ന ഒരസാധാരണ സംഭവം അദ്ദേഹത്തിന്റെ മുഅ്ജിസത് എന്ന നിലയിൽ പറയുന്നത് കൊണ്ടാണ് ഈ അധ്യായത്തിന് ഇപ്രകാരം പേര് വന്നത് എന്നാണ് പണ്ഡിതമതം.

			കേവലാക്ഷരങ്ങൾക്ക് ശേഷം ഖുർആനികവചനങ്ങളെയും അവയുടെ സാധുതയെയും കുറിച്ച് പറഞ്ഞതിന് ശേഷം വിശ്വാസികളുടേയും നിഷേധികളുടേയും ലഘുവായ താരതമ്യമാണ് 5 വരെ സൂക്തങ്ങളിലുള്ളത്. തുടർന്ന് ഒന്നാം സൂക്തത്തിൽ പറഞ്ഞ ഖുർആന്റെ ആധികാരികത തന്നെ ഊന്നി പറയുന്നു. 7-ാം സൂക്തം മുതൽ മൂസാ, ദാവൂദ്, സുലൈമാൻ, സ്വാലിഹ്, ലൂത്വ് (അലൈഹി മുസ്സലാം) എന്നീ പ്രവാചകന്മാരുടേയും അവരുടെ ജനതതികളുടേയും ചരിത്രമാണ്. 

			ഇവിടെ പരാമർശിക്കപ്പെട്ട ഉറുമ്പിന്റെ പേരും വിലാസവും ഗോത്രത്തിന്റെ പേരടക്കം ഒരു വിഭാഗം ഇസ്രായേലീ കഥകൾ വെച്ച് പറഞ്ഞിട്ടുണ്ട് മറ്റൊരു വിഭാഗം അത് ഉറുമ്പല്ലെന്നും സുലൈമാ (അ)ന്റെ ജൈത്രയാത്ര കടന്നുപോയ വഴിയിലെ ഒരു ദുർബല തറവാടാണെന്നും തീർത്തും വ്യത്യസ്തമായ രീതിയിലും ചർച്ച ചെയ്തിട്ടുണ്ട്. സത്യം പക്ഷേ അത് സുലൈമാൻ (അ) ന്റെ ഹുദ്ഹുദ്, ഇഫ്രീത് എന്നിങ്ങനെയുള്ള അമാനുഷികത / മുഅ്ജിസതുകളിൽ ഒന്നായിരുന്നുവെന്ന് വിശ്വസിക്കലാണ്. അതേ ഭാഗത്ത് ചർച്ച ചെയ്യുന്ന സബഅ് പുരാതന യമനിലെ ഷേബാ നഗരത്തിന്റേയോ ഗോത്രത്തിന്റേയോ പേരാണ് അന്നത്തെ രാജ്ഞിയുടെ പേര് ബിൽഖീസ് എന്നായിരുന്നുവെന്ന് ബുദ്ധികൂർമ്മതയാൽ പ്രസിദ്ധയായ അവരുടെ ചില വിവരണങ്ങൾ ചരിത്ര ഗ്രന്ഥങ്ങളിലും ഖുർആനിൽ അവരെ പറയുന്നയിടങ്ങളിലും (27:22, 34: 15 – 16) കാണുന്നുണ്ട്. വേദ ജ്ഞാനമുള്ള ആൾ എന്ന ഭാഗത്തും (40) ഉറുമ്പിന്റെ വിഷയം ചർച്ച ചെയ്ത പോലെ അടിസ്ഥാനങ്ങളില്ലാത്ത ഇസ്രാഈലീ കഥകൾ ധാരാളമുണ്ട്. അത്തരം വിശദാംശങ്ങൾ നമ്മളറിയൽ അനിവാര്യമായിരുന്നുവെങ്കിൽ അല്ലാഹു തന്നെ അത് വ്യക്തമാക്കുമായിരുന്നു എന്നാണ് സയ്യിദു ഖുതുബിനെ പോലെയുള്ള മുഫസ്സിറുകൾ അഭിപ്രായപെട്ടിട്ടുള്ളത്. ഉറുമ്പിന്റെ സംസാരം കേട്ട് പുഞ്ചിരിച്ച സുലൈമാൻ (അ) ചെയ്ത ഒരു പ്രാർഥന പ്രത്യേകമായി പഠിക്കുന്നതു നന്നാവും :

			റബ്ബേ, എനിക്കും, എന്റെ മാതാപിതാക്കൾക്കും നീ ചെയ്തുതന്നിട്ടുള്ള നിന്റെ അനുഗ്രഹത്തിന് നന്ദി കാണിക്കുവാനും, നീ തൃപ്തിപ്പെടുന്ന സൽക്കർമ്മം പ്രവർത്തിക്കുവാനും എനിക്ക് നീ പ്രചോദനം നൽകേണമേ! നിന്റെ കാരുണ്യം കൊണ്ട്, സദ്വൃത്തരായ നിന്റെ അടിയാന്മാരിൽ എന്നെ നീ ഉൾപ്പെടുത്തിത്തരുകയും വേണമേ!’ ١٩ رَبِّ أَوْزِعْنِي أَنْ أَشْكُرَ نِعْمَتَكَ الَّتِي أَنْعَمْتَ عَلَيَّ وَعَلَىٰ وَالِدَيَّ وَأَنْ أَعْمَلَ صَالِحًا تَرْضَاهُ وَأَدْخِلْنِي بِرَحْمَتِكَ فِي عِبَادِكَ الصَّالِحِينَ:

		

		
		
			യാതൊന്നിനെ പറ്റിയും റബ്ബ് അശ്രദ്ധനല്ല

			സൂറ: നംല് 56 – 93 ആയതുകൾ, സൂറ: ഖസ്വസ്വ് (88 ആയത്തുകൾ) മുഴുവനായും സൂറ: അൻകബൂത് ആദ്യത്തിലെ 45 ആയത്തുകളുമാണ് 20ാം ജുസ്അ്.  ചരിത്രത്തിൽ നാം വായിച്ച നബിമാരെല്ലാം ഏകദൈവത്വം പ്രബോധനം ചെയ്തതോടൊപ്പം സമൂഹത്തിൽ കാണപ്പെടുന്ന ദൂഷ്യങ്ങൾക്കെതിരെ ശക്തമായ പ്രതിരോധം തീർത്തിരുന്നു. സൂറ: നംലിൽ 54 – 58 പ്രതിപാദിക്കപ്പെടുന്ന ലൂത്വ് നബി (അ) തന്നെ വലിയ ഉദാഹരണം. സ്വവർഗ സംഭോഗത്തിനെതിരെയായിരുന്നു അദ്ദേഹത്തിന് സംസാരിക്കേണ്ടി വന്നത്. അത്ഭുതമതല്ല ഏത് വഷളത്തരത്തിനെതിരാണോ അദ്ദേഹം ബോധവത്കരണം നടത്തിയിരുന്നത് (عمل قوم لوط) ആ നബിയുടെ പേരിൽ തന്നെ ആ പണിയെ വിളിക്കാൻ തുടങ്ങി എന്നതാണ്.لواط/ലിവാത്വ് എന്ന പദം ഇന്നത്തെ LGBTQ എന്ന് നല്ല ഇമ്പമുള്ള പേര് കൊടുത്തു മൊഞ്ചാക്കിയത് പോലെ ആ പ്രവാചകന്റെ പേരിൽ കൊണ്ടുപോയി സ്ഥാപിച്ചത് ഓറിയന്റലിസ്റ്റുകളാവാനേ തരമുള്ളൂ. ഇതുവരെ സൂചിപ്പിച്ച പ്രവാചക ശൃംഖലയിലെ അവസാന കണ്ണിയാവുന്നതിൽ അല്ലാഹുവിനെ സ്തുതിക്കുകയും നിഷേധികളുടെ ആരാധനകളോട് ചോദ്യചിഹ്നമുയർത്തിക്കൊണ്ട് പ്രപഞ്ചത്തിലെ ദൃഷ്ടാന്തങ്ങളായ ആകാശം, ഭൂമി, മലകൾ, കര, കടൽ, കാറ്റ്, സൃഷ്ടികൾ, ദൃശ്യം, അദൃശ്യം എന്നിങ്ങനെയുള്ള പ്രകൃതി പ്രതിഭാസങ്ങളിലെ (نواميس كونية) ഏകത്വം എടുത്തു പറയുകയാണ് 65 വരെ വാചകങ്ങൾ.

			ഈ ബഹുദൈവത്വത്തിനും നിഷേധത്തിനും കാരണം പരലോക വിഷയത്തിൽ അവരുടെ വിവരത്തിന്റെ അപര്യാപ്തതയോ അവരുടെ അറിവ് ആകെക്കൂടി പരലോക നിഷേധത്തിലായതോ ആവാമെന്നിവിടെ വ്യക്തമാക്കുന്നുണ്ട്. അതുകൊണ്ടാണ് മണ്ണിൽ അലിഞ്ഞില്ലാതായാലും പുന:സൃഷ്ടിക്കപ്പെടുമെന്ന വാദം ഇതിഹാസങ്ങൾ മാത്രമാണെന്നുമുള്ള നിഷേധ നിലപാട് അവർ വ്യക്തമാക്കുന്നത് (68). എന്ന് പറഞ്ഞതിന് ശേഷം പ്രവാചക ഹൃദയത്തിന് സാന്ത്വനമേകുന്ന വാചകങ്ങളാണ് 75-ാം സൂക്തം വരെ വ്യക്തമാക്കുന്നത്.

			മുൻ ജനതതികളുടെ സംശയങ്ങൾക്കും അഭിപ്രായ വ്യത്യാസങ്ങൾക്കുമുള്ള മറുപടിയും വിശ്വാസികൾക്കുള്ള മാർഗദർശനവും ഖുർആനിലും അതിന്റെ വാഹകനായ പ്രവാചകനിലുമുണ്ടെന്നും സ്പഷ്ടമായ സത്യത്തിലായ താങ്കൾ ഇനി അല്ലാഹുവിൽ ഭരമേല്പിച്ചു മുന്നോട്ട് പോകാൻ തീരുമാനിച്ചുകൊള്ളൂവെന്നും സത്യാന്വേഷണവാഞ്ജ നഷ്ടപ്പെട്ട മൃതഹൃത്തരെ സത്യം കേൾപ്പിക്കാനോ കാണിച്ചു കൊടുക്കാനോ താങ്കൾക്കാവില്ല എന്ന സത്യമാണ് 81 വരെ ആയത്തുകൾ ഉൾകൊള്ളുന്നത്.

			അന്ത്യദിനമെന്ന ഖണ്ഡിതമായ ഖൗൽ / വാക്ക് വന്നാൽ ഖിയാമത്തിന്റെ അടയാളമായ അത്ഭുത ജന്തുവായ ‘ദാബ്ബതുൽ അർദ്’ പുറപ്പെടും തുടർന്ന് നിഷേധിക്കൂട്ടങ്ങളെ ഒരുമിച്ചു കൂട്ടുകയും ഒന്നും ഉരിയാടാൻ പോലും കഴിയാതെ ഖൗൽ / വാക്ക് അവരുടെ മേൽ വന്നു ഭവിക്കുകയും ചെയ്യുമെന്നുള്ള പരലോകക്കാഴ്ചകളാണ് 85 വരെ സൂക്തങ്ങളിലുള്ളത്. ലോകത്തിന്റെ മാറിമറിയലിനും പരലോകത്തിന്റെ സത്യതക്കും തെളിവുകളായി രാത്രി, പകൽ, മലകൾ, മേഘം എന്നിവയുടെ അവസ്ഥാന്തങ്ങൾ തെളിവുകളായുദ്ധരിക്കുകയാണ് 88 വരെ ആയത്തുകൾ. സുകൃതവാന്മാർക്കന്ന് പേടിക്കാനില്ലെന്നും തിന്മ മുഖമുദ്രയായവർ, പക്ഷേ മുഖംകുത്തിയ അവസ്ഥയിലാവും ഒരുമിച്ചു കൂട്ടപ്പെടുക എന്ന ചിത്രാലേഖനത്തിന് ശേഷം പ്രവാചക ദൗത്യത്തിന്റെ ലക്ഷ്യവും മാർഗവും രീതിയും വ്യക്തമാക്കി നിങ്ങൾ പ്രവർത്തിച്ചു കൊണ്ടിരിക്കുന്ന യാതൊന്നിനെപ്പറ്റിയും റബ്ബ് അശ്രദ്ധനല്ല എന്നും അവനുമാത്രമാണ് സ്തുതികളുടെ അർഹത എന്നുമുള്ള പ്രഘോഷണത്തോടെ സൂറ: നംൽ സമാപിക്കുന്നു.

			തുടർന്നുവരുന്നത് മൂസാ നബി (അ), ഫിർഔൻ ഖാറൂൻ എന്നിവരുടെ ചരിത്രം വ്യക്തമായി പറയുന്നു സൂറ: ഖസ്വസ്വ് (കഥാകഥനം) ആണ്.  മക്കയിൽ അവതരിച്ചതാണ് ഈ സൂറ: വചനങ്ങൾ 88 –

			(52 മുതൽ 55 വരെ ആയത്തുകൾ മദീന:യിൽ അവതരിച്ചതാണെന്നും 85-ആം വചനം മദീനയിലേക്കുള്ള ഹിജ്റക്ക് മദ്ധ്യേ ജുഹ്ഫ:യിൽ അവതരിച്ചതാണെന്നും മുഖാതിൽ (റ) പ്രസ്താവിച്ചിട്ടുണ്ട്.) കേവലാക്ഷരങ്ങൾക്കും ഖുർആനെ കുറിച്ച ആമുഖ പ്രഭാഷണത്തിനും ശേഷം മൂസാ (അ) യുടെ ജനനവും ഫിർഔന്റെ കൊട്ടാരത്തിലെ ബാല്യവും അദ്ദേഹത്തിന്റെ മാതാവിന്റേയും സഹോദരിയുടേയും ത്യാഗവും വിശദീകരിക്കുന്നു.അതിനു മുമ്പും ശേഷവുമുള്ള കാലവും ഫിർഔന്റെ വിശ്വാസിനിയായ ഭാര്യ ആസ്യാ ബീവിയും ഹാമാനും മദ്യന്‍കാരും ത്വൂർ മലയുമെല്ലാം ആധികാരികമായി പറഞ്ഞ് കൊണ്ട് മുമ്പൊരു താക്കീതുകാരനും നിയോഗിച്ചിട്ടില്ലാത്ത ഉമ്മിയ്യീൻ സമൂഹത്തിലാണ് നബി (സ) എഴുന്നേറ്റ് നില്‍ക്കുന്നതെന്നുമാണ് മൊത്തത്തിലുള്ള മൂസവി ചരിത്രാവലോകനം നടത്തി 46-ാം സൂക്തത്തിൽ വ്യക്തമാക്കിയിട്ടുള്ളത്.

			ശരിയായ ആദർശ വിദ്യാഭ്യാസം നൽകാൻ ആരും വരാതിരുന്നത് കൊണ്ടാണ് ഞങ്ങൾ ഇങ്ങനെ ആയത്ത് എന്ന ന്യായീകരണം ഇല്ലാതിരിക്കാൻ അഥവാ ഇത്മാമുൽ ഹുജ്ജ: എന്ന നിലയിലാണ് ഓരോ പ്രവാചകനിയോഗവും പ്രവാചകൻ (സ) മൂസാ നബി കൊണ്ടുവന്നതു പോലെയുള്ള തെളിവുകളായി വന്നപ്പോൾ പരസ്പരം പിന്തുണ നല്‍കിയ രണ്ടു ജാലവിദ്യകൾ എന്ന് പറഞ്ഞ് പിന്തിരിഞ്ഞ നിഷേധികളോട് അവയെക്കാൾ സന്മാർഗം കാണിക്കുന്ന ഗ്രന്ഥം കൊണ്ടുവന്നാൽ ഞാനത് പിൻപറ്റാമെന്ന് പ്രഖ്യാപിക്കാനും അവർക്കതിന് കഴിയില്ലെന്നും തന്നിഷ്ടത്തെ പിൻപറ്റുന്ന ഇത്തരം അക്രമികളെ നേർവഴിക്കാക്കാൻ പടച്ചതമ്പുരാന് പോലും കഴിയില്ല എന്ന സത്യം വ്യക്തമാക്കുകയാണ് 50 വരെ ആയത്തു കൾ. ഖുർആന്റെ ക്രമപ്രവൃദ്ധമായ അവതരണവും അവക്കിടയിൽ വലിയ കാലവിളംബങ്ങളില്ലാത്ത സംഗതിയും മുമ്പ് വേദം ലഭിച്ചവർ അതിൽ വിശ്വസിച്ച് കീഴ്പ്പെടുന്നുണ്ടെന്നും അവരുടെ നന്മകൾ നിമിത്തം രണ്ടുമടങ്ങ് പ്രതിഫലമുണ്ടെന്നും വ്യർഥമായ സംവാദങ്ങളോട് തുല്യ അകലം പാലിച്ചു പിന്മാറുന്ന ജ്ഞാനികളാണവരെന്നുമാണ് 55 വരെ സൂക്തങ്ങൾ വരച്ചു കാണിക്കുന്നത്.

			സ്വന്തമിഷ്ടപ്രകാരം സന്മാർഗം നല്‍കാൻ അദ്ദേഹത്തിനാവുമായിരുന്നെങ്കിൽ നബിയുടെ പിതൃവ്യനായ അബൂ ത്വാലിബിനത് കിട്ടുമായിരുന്നു. ഹാശിമിയായ അബൂ ലഹബ് നരകത്തിലും എത്യോപ്യനായ ബിലാൽ സ്വർഗത്തിലും, ഖുറൈശിയായ അബൂ ജഹൽ നരകത്തിലും പേർഷ്യക്കാരനായ സൽമാൻ സ്വർഗ്ഗത്തിലും, മഖ്സൂമിയായ വലീദ് ഇബ്നു മുഗീറ: നരകത്തിലും റോമക്കാരനായ സുഹൈബ് സ്വർഗ്ഗത്തിലും … നരകത്തിൽ പ്രവേശിച്ച തറവാടികളായ ഖുറൈശികളെല്ലാം അവരുടെ ദുഷ്പ്രവൃത്തികൾ മൂലമാണ്. സ്വർഗ്ഗത്തിൽ പ്രവേശിച്ച ദരിദ്രർ സർവ്വശക്തനായ അല്ലാഹുവിന്റെ കാരുണ്യത്താൽ അവരുടെ സൽപ്രവൃത്തികളിലൂടെ മാത്രമാണ്.

			ഇസ്‌ലാം സ്വാധീനം നേടിയാൽ ഖുറൈശികൾക്കുള്ള മേൽക്കൈ നഷ്ടപ്പെടുമെന്ന് അവരിലെ നേതാക്കൾക്ക് ആശങ്കയുണ്ടായിരുന്നു. തങ്ങൾക്ക് ലഭിക്കുന്ന ഭൗതിക ഉപജീവനങ്ങൾക്കുപരിയായി കൂടുതൽ സൗഭാഗ്യങ്ങൾ അനുഭവിക്കുവാൻ അവർക്കായേനെ എന്നും അല്ലാഹുവിന്റെ നടപടിക്രമം / സുന്നതുല്ലാഹ് മനസ്സിലാക്കാതെ അവർ അനാവശ്യ ആശങ്കകളിലാണെന്നും മതിമറന്ന് ജീവിച്ച എത്രയോ ജനതതികളെ മറ്റൊരു അവകാശിയുമില്ലാത്ത അവസ്ഥയിലാക്കിയിട്ടുണ്ടെന്നും ഒരു ദൂതനെ അയക്കാതെ ഒരു സമൂഹത്തെ നശിപ്പിക്കില്ലെന്നും വല്ലതും ഐഹികജീവിതത്തിൽ ലഭിച്ചിട്ടുണ്ടെങ്കിൽ അതു വെറും മോഡൽ /ഷോ ആണെന്നും കൂടുതൽ ലാസ്റ്റ് ചെയ്യുന്ന (നിലനില്‍ക്കുന്ന) ഉത്തമമായവ അവന്റെയടുക്കലുണ്ടെന്നും ബോധ്യപ്പെടുത്തുകയാണ് 60 വരെ സൂക്തികൾ.

			പരലോക വിശ്വാസമുള്ളവന് അനന്ത ശിക്ഷയിൽ നിന്നും മോചനം നേടാൻ കഴിയും മതിമറന്നു ജീവിക്കുന്ന ബഹുദൈവ വക്താക്കൾക്ക് അവരുടെ പങ്കുകാർ ഉപകാരപ്പെടില്ല. ആ പങ്കുകാർ അവരെ തള്ളിപ്പറയും അവർ ശിക്ഷ നേരിൽ കാണുമ്പോൾ ഇഹലോകത്ത് സന്മാർഗം പ്രാപിച്ചിരുന്നുവെങ്കിൽ എത്ര നന്നായേനേ എന്ന് കൊതിക്കും പ്രവാചകന്മാരുടെ സന്ദേശത്തോട് നിങ്ങളുടെ നിലപാടെന്തായിരുന്നുവെന്ന് അല്ലാഹു തന്നെ അവരോട് വിളിച്ചുചോദിക്കും ആ വർത്തമാനങ്ങളെല്ലാം അവ്യക്തമായ അവർക്ക് അന്യോന്യം ചോദിച്ചറിയാൻ പോലും കഴിയില്ലെന്നുമുള്ള നിസ്സഹായാവസ്ഥയാണ് 66 വരെ വാചകങ്ങൾ. എന്നാൽ നിഷ്കളങ്കമായി ഖേദിച്ചവർക്ക് രക്ഷപ്പെടാൻ സാധിക്കും സകലരുടേയും സർവ്വതും അവനറിയുണ്ടെന്നും പ്രഖ്യാപിച്ചതിന് ശേഷം സകല സ്തുതികൾക്കുമർഹനായ ഏകനായ നാഥന്റെ ഉണ്മയുടെ ചില തെളിവുകൾ ഉദ്ധരിച്ചു കൊണ്ട് അവയെല്ലാം നിങ്ങളിൽ നന്ദിയെന്ന നന്മയെ വളർത്താനായിരുന്നു എന്ന ഓർമപ്പെടുത്തലാണ് 73 വരെ സൂക്തികൾ.

			എവിടെ നിങ്ങൾ വിളിച്ചു പ്രാർഥിച്ചിരുന്ന എന്റെ പങ്കാളികളെന്ന് ആക്ഷേപ പൂർവ്വം വിളിച്ചു ചോദിച്ചിട്ട് ഓരോ സമൂഹത്തിലേയും സാക്ഷികളായിരുന്ന പ്രവാചകന്മാരുടെ അവർക്കെതിരെയുള്ള സാക്ഷിമൊഴിയെടുക്കും ശേഷം അവരുടെ പങ്കാളികൾ പോലും അവരെ വിട്ട് മാറിപ്പോവുന്ന കാഴ്ച അവർ കാണേണ്ടിവരുമെന്നുമാണ് 75 വരെ ആയത്തുകൾ പറയുന്നത്. തുടർന്ന് ഇസ്രായീലി സമൂഹത്തിലെ ഏറ്റവും വലിയ ബൂർഷ്വയായ ഖാറൂനിനേയും അയാളുടെ ആസ്തിയും അഹങ്കാരവും അയാളെ കുറിച്ച ജന സംസാരങ്ങളും കൂട്ടത്തിലെ പക്വമതികളുടെ വർത്തമാനങ്ങളും അവന് വന്ന ശിക്ഷയേയും നിസ്സഹായതയേയും ചുരുങ്ങിയ വാചകങ്ങളിൽ 81 വരെ സൂക്തങ്ങൾ കൃത്യമായി വരച്ചു വെച്ചു.

			ഖാറൂനാവാൻ കൊതിച്ചിരുന്നവർ പോലും അയാളുടെ നാശം കണ്ടപ്പോൾ അതൊന്നും നമുക്ക് വേണ്ടേയെന്ന് പറയുന്നതും അല്ലാഹുവിന്റെ ഔദാര്യവും കാരുണ്യവും കാരണമാണ് ഞങ്ങൾ ആണ്ട് പോവാഞ്ഞതെന്നുമുള്ള ആത്മഭാഷണ് പിന്നീട് വരുന്നത് ശേഷം പാരത്രിക ഭവനം സൂക്ഷ്മതയവലംബിക്കുകയും നന്മകളിൽ ചരിക്കുന്നവർക്കുമാണെന്നുള്ള  പ്രഖ്യാപനമാണ് ഖുർആൻ പ്രബോധനം ചെയ്ത പ്രവാചകൻ (സ) ജേതാവായി തന്റെ നാട്ടിൽ തിരിച്ചെത്തും പരലോകത്തെ മഹത്തായ പദവിയിൽ എത്തും. ഈ ഗ്രന്ഥം ദൈവിക കാരുണ്യത്തിന്റെ സൂചനയാണെന്നും ഈ വചനങ്ങൾ പ്രസരിപ്പിക്കുന്ന നന്മയും സമാധാനവും ഇഷ്ടപ്പെടാത്തവർ താങ്കളെ പിന്തിരിപ്പിക്കാൻ ശ്രമിച്ചാലും പിന്തിരിയരുതെന്നും പറയുന്നു. വിധികർതൃത്വവും മടക്കവും അവങ്കലേക്കാണെന്നും അവന്റെ അവകാശങ്ങളിൽ അവനു പങ്കുകാരനില്ലെന്നുമുണർത്തി തൗഹീദും രിസാലതും ആഖിറതും തുല്യ പ്രാധാന്യം നൽകി സൂറ: സമാപിക്കുന്നു.

			അൻകബൂത്ത് സൂറ: യിലെ 41-ാം സൂക്തത്തിൽ വന്ന അൻകബൂത് (എട്ടുകാലി) എന്ന പദത്തിൽ നിന്നാണ് സൂറ:യുടെ നാമകരണം. മക്കീയ്യായ ഈ സൂറയിൽ 69 ആയത്തുകളുള്ളതിൽ 45 ഉം ഈ ജുസ്ഇൽ തന്നെയാണ്. കേവലാക്ഷരങ്ങളിലൂടെ ശ്രദ്ധ ക്ഷണിക്കലിന് ശേഷം വളരെ ഗൗരവത്തിലുള്ള വർത്തമാനമാണിവിടെ പറയുന്നത്. വിശ്വാസം പ്രഖ്യാപിച്ച് നടക്കുന്നവരെയൊക്കെ സ്വർഗം നൽകി ആദരിക്കൽ അല്ലാഹുവിന്റെ രീതിയല്ല മുൻഗാമികളെ പോലെ സകല പ്രലോഭനങ്ങളേയും പ്രകോപനങ്ങളെയും അഗ്നിപരീക്ഷണളെയും അതിജയിച്ച്, അതിജീവിച്ച് കലർപ്പില്ലാത്ത വിശ്വാസം കർമ്മങ്ങളിലൂടെസാക്ഷീകരിക്കുന്നവർക്കുള്ളതാണ് ലിഖാഉല്ലാഹ് (അല്ലാഹുവിനെ സന്ധിക്കലും പ്രതിഫലം സ്വീകരിക്കലും) എന്നാണ് 5 വരെ സൂക്തങ്ങൾ പഠിപ്പിക്കുന്നത്.

			അല്ലാഹുവിന്റെ മാർഗത്തിലുള്ള സമരം ശരിക്കും സ്വന്തം പാരത്രിക വിജയത്തിന്റെ ഗുണത്തിനാണെന്നും അവരുടെ തിന്മകൾ പൊറുക്കപ്പെടുകയും പ്രവർത്തനങ്ങൾക്കുള്ള ഏറ്റവും നല്ല പ്രതിഫലം ലഭിക്കുമെന്നുമുള്ള വാഗ്ദാനമാണ് 7 വരെ സൂക്തങ്ങൾ. 

			മാതാപിതാക്കളോട് ഇഹ്സാൻ / നന്മ ചെയ്യണമെന്ന് 2:83, 4:36, 6:151, 17:23 എന്ന് തുടങ്ങിയ സൂക്തങ്ങളിലും മറ്റും നാം വിശദമായി ചർച്ച ചെയ്തതാണ്.  വിശ്വാസികളല്ലെങ്കിൽ പോലും അവരോട് നന്മ വിട്ട് പെരുമാറരുതെന്നും തിന്മയ്ക്കും ബഹുദൈവികതക്കും ആരേയും അനുസരിക്കേണ്ടതില്ലെന്നും അത്തരക്കാരെയാണ് സദ്വൃത്തരുടെ കൂട്ടത്തിൽ ഉൾപ്പെടുത്തുക എന്നതാണ് 9 വരെ സൂക്തങ്ങൾ ആലേഖനം ചെയ്തിരിക്കുന്നത്.

			അവസരത്തിനൊത്ത് നയം മാറുന്ന കപടന്മാരെയും വിശ്വാസികളെയും കൃത്യമായി അല്ലാഹുവിനറിയാമെന്നാണ് തൊട്ടടുത്ത വാചകം. വിശ്വാസികളെ പലതും പറഞ്ഞു പ്രലോഭിപ്പിച്ച് കൂടെ കൂട്ടാൻ ശ്രമിക്കുന്ന നിഷേധികൾ അവരുടേയും അവർ വഴിപിഴപ്പിച്ചവരുടേയും പാപഭാരങ്ങളുമാ യാണ് ഉയിർത്തെഴുന്നേല്പിന്റെ നാളിൽ വരിക എന്ന ചിത്രീകരണമാണ് 13 വരെ സൂക്തങ്ങളിലുള്ളത്. തുടർന്ന് നൂഹ്, ഇബ്രാഹീം (അലൈഹിമാസ്സലാം) എന്നിവരുടെ പ്രബോധനത്തിന്റെ രത്നച്ചുരുക്കം അവതരിപ്പിച്ച് കൊണ്ട് നിഷേധികളുടെ പരിണതി ഏത് സമയത്തും ഒന്നു തന്നെയാണെന്നും സൃഷ്ടിപ്പിന്റെ യാഥാർഥ്യമറിയാൻ ഭൂമിയിലൂടെ സഞ്ചരിക്കാനുമാണ് 20 വരെ സൂക്തങ്ങൾ ഉണർത്തുന്നത്.

			അല്ലാഹുവിന്റെ രക്ഷയും ശിക്ഷയും അവന്റെ മാത്രം വരുതിയിലാണ്  ഭൂമിയിലോ ആകാശത്തോ അവന്റെ സമന്മാരോ രക്ഷാധികാരിയായി ആയോ സഹായിയായോ ആരുമില്ല. അല്ലാഹുവിന്റെ ലിഖാഇനെ നിഷേധിക്കുന്നവർക്ക് അവരെ മുന്നോട്ട് നയിക്കുന്ന മറ്റെന്ത് പ്രതീക്ഷയാണുള്ളതെന്നും വേദനയേറിയ ശിക്ഷയാണവർക്കുള്ളതെന്നും ഉണർത്തുകയാണ് 23ാം വരെ സൂക്തങ്ങളിൽ.  16-ാം സൂക്തത്തിൽ സൂചിപ്പിക്കുക മാത്രം ചെയ്ത ഇബ്രാഹീം നബിയുടെ പ്രവാചകത്വത്തിന്റെ അവസാന ഘട്ടവും അദ്ദേഹത്തിന്റെ സഹോദരപുത്രനായ ലൂത്വി (അ)നോട് യാത്ര ചോദിച്ച് പലായനം ചെയ്തതും വിശദമാക്കുന്നു. തുടർന്ന് ഇസ്ഹാഖ് (അ), യഅ്ഖൂബ് (അ) എന്നിവരിലൂടെ കഥാ ശൃംഖല മുന്നോട്ട് പോയി ലൂത്വ് (അ) യുടെ ചരിത്രത്തിലെ അനുപമമായ ചില രംഗങ്ങളിലൂടെ കടന്ന് ആ സദോം ദേശത്തുകാരുടെ അന്ത്യവും ചിത്രീകരിച്ച് ശുഐബ് (അ), ഹൂദ് (അ), സ്വാലിഹ് (അ), മൂസാ (അ) എന്നീ പ്രവാചകന്മാരേയും അക്കാലത്തെ നിഷേധികളുടെ ചില നേതാക്കന്മാരുടെ ബ്ലാക്ക് ലിസ്റ്റ് നിരത്തി അവരെയെല്ലാം അവരുടെ അക്രമങ്ങളുടെ പേരിൽ പിടികൂടിയെന്ന നൂറ്റാണ്ടുകളുടെ ചരിത്രം ഏതാനും വരികളിൽ കുറുക്കിപ്പറയുന്നതാണ് 40 വരെ ആയതുകളിലുള്ളത്.

			അല്ലാഹുവിന് പുറമെ വല്ല രക്ഷാധികാരികളെയും സ്വീകരിച്ചവരുടെ ഉപമ എട്ടുകാലിയുടേത് പോലെയാകുന്നു. അത് ഒരു വീടുണ്ടാക്കി. വീടുകളിൽ വെച്ച് ഏറ്റവും ദുർബലമായത് എട്ടുകാലിയുടെ വീട് തന്നെ. അവർ കാര്യം മനസ്സിലാക്കിയിരുന്നുവെങ്കിൽ 29:41

			പെട്ടെന്ന് പൊട്ടുന്നതാണ് ചിലന്തിവല എന്നയർഥത്തിലാണ് ഈ സൂക്തം മനസിലാക്കി വരാറ്. വാസ്തവത്തിൽ ചിലന്തിയുടെ വീട് എന്നത് നാം പഠിക്കേണ്ട ഒരു രഹസ്യമാണെന്നാണ് മനസിലാവുന്നത്. ഇണ ചേർന്നു കഴിഞ്ഞാൽ തന്നെ ഭർത്താവിനെ കൊന്നുകളയുന്നിടത്ത് തുടങ്ങുന്നു എട്ടുകാലി വീടകത്തിലെ ആഭ്യന്തര കലഹം. 50 മുതൽ 60 വരെ മുട്ടകൾക്കാണ് അമ്മച്ചിലന്തി അടയിരിക്കുന്നത്. എന്നാൽ ജീവനോടെ പുറത്ത് വരുന്നതോ വെറും 5-6. അഥവാ ജനിച്ചു പ്രാപ്തി വരുന്നതിന് മുമ്പേ തുടങ്ങുന്നു അവയുടെ ‘സഹോദര സേവ’ എന്നർഥം. അവസാനം വലയിൽ നിന്ന് പുറത്ത് വരുന്ന ഈ ചുണക്കുട്ടികളുടെ ആദ്യ ഇര മൃതപ്രായയായ അമ്മ തന്നെയായിരിക്കും. തീരെ സുഭദ്രമല്ലാത്തതാണ് ബഹുദൈവാരാധകരുടെ പ്രാർഥനാ സംവിധാനം എന്ന് പഠിപ്പിക്കാനാണ് വിശുദ്ധ വേദഗ്രന്ഥത്തിലെ ഉപമ പറഞ്ഞത് ശേഷം അവനല്ലാതെ വിളിച്ചു പ്രാർഥിക്കുന്നവരെയും ആരാധ്യരേയും അവനറിയാമെന്നും ഉപരിസൂചിത ഉപമകൾ കൂട്ടത്തിലെ ബോധമുള്ളവർക്ക് വേണ്ടി വിവരിച്ചതാണെന്നും പ്രപഞ്ചമുടനീളമവന്റെ ഉണ്മയുടെ ദൃഷ്ടാന്തങ്ങളുണ്ടെന്നും സൂചിപ്പിക്കുക യാണ് 44 വരെ ആയത്തുകൾ. 

			ശേഷം ബോധനം നൽകപ്പെട്ട സന്ദേശങ്ങൾ ജനങ്ങളിൽ പ്രബോധനം നടത്താനും അതിനുള്ള ആത്മബലം കിട്ടാൻ നമസ്കാരം മുറപ്രകാരം നിലനിർത്തുവാനുമാണ് ഉണർത്തുന്നത്. നമസ്കാരം ഒരേ സമയം അല്ലാഹുവോടുള്ള പ്രാർഥനയും പ്രതിജ്ഞയും സംഭാഷണവും പ്രയാണവും വഴിപ്പെടലുമാണെന്നും അത് മുറപോലെ നിർവഹിക്കുന്നവർ ദുശ്ശീലങ്ങൾ, ദുശ്ചിന്ത, എന്നിവയിൽ നിന്നും മുക്തരായി ആദർശ ശുഭ്രവുമായ ജീവിതം പുലർത്തുന്നവരുമായിരിക്കുമെന്ന പ്രസ്താവനയോടെ ജുസ്അ് ഇവിടെ സമാപിക്കുകയാണ്.

		

		

			വിശ്വാസികൾ സകാത്തിലൂടെ തങ്ങളുടെ ജീവിത സൗഭാഗ്യങ്ങൾ ഇരട്ടിപ്പിക്കുന്നു

			സൂറ: അൻകബൂത് ബാക്കിയുള്ള ഭാഗം (46 – 69), സൂറ: റൂം ( 60), സൂറ: ലുഖ്മാൻ (34), സൂറ: സജദ (30), എന്നിവ മുഴുവനായും തുടർന്ന് മദനി സൂറയായ സൂറ: അഹ്സാബിന്റെ 30 വരെയുള്ള ഭാഗം എന്നിവ ഉൾപ്പെടുന്നതാണ് 21-ാം ജുസുഅ്.  وَلَا تُجَادِلُوا أَهْلَ الْكِتَابِ إِلَّا… എന്ന ആയത്തോടെയാണ് ജുസുഅ് ആരംഭിക്കുന്നത്. പ്രബോധകൻ വന്ന ഇടങ്ങളെ മുഴുവൻ കുറ്റം പറഞ്ഞിട്ട് നിന്നയിടത്തെ മാത്രം നന്നാക്കിപ്പറയുന്നവനല്ല, പ്രത്യുത വന്നയിടങ്ങളിലെ നന്മകളേയും അംഗീകരിക്കുന്നതാവണം പ്രബോധകന്റെ നിലപാട്. സംവാദ സംസ്കാരത്തിന് ഒരു പുത്തനാവിഷ്കാരമാണ് ഇസ്‌ലാം ഇതിലൂടെ നല്‍കുന്നത്.സൂറ: നഹ്ൽ 125ാം സൂക്തത്തിൽ പറഞ്ഞ ഏറ്റവും നല്ല സംവാദമാണ് (جدال بالتي هي أحسن) നാം നടത്തേണ്ടത്.

			ആധുനിക ഇസ്‌ലാമിക പ്രസ്ഥാനങ്ങൾ പറയുന്നത് പോലെ No debate, but dialogue എന്ന സംസ്കാരമാണ് ഇസ്‌ലാമിക പ്രബോധനത്തിന് ഭൂഷണം. പ്രത്യേകിച്ചും ഏകദൈവ വിശ്വാസത്തെ ഹൃദയത്തിൽ സൂക്ഷിക്കുന്ന വേദക്കാരോട് സൂറ ആലി ഇംറാൻ : 64 പറഞ്ഞ യോജിപ്പിന്റെ (سواء بيننا وبينكم) ഇടങ്ങളിൽ നിന്നും തുടങ്ങുന്ന സൗഹൃദ പൂർവ്വമായ സംവാദ സംസ്കാരമാണ് നബി (സ) നജ്റാൻ സാർഥവാഹക സംഘവുമായി നടത്തിയെന്നതിന് ചരിത്രം സാക്ഷി.

			ഇറ്റലി- റോം കേന്ദ്രീകരിച്ച് പ്രവർത്തിക്കുന്ന ഇസ്‌ലാമിക പ്രബോധകയായ സെബ്രിന ലീ പറയുന്നു: “നിങ്ങൾ ലക്ഷ്യസ്ഥാനത്ത് എത്താൻ ആഗ്രഹിക്കുന്നുവെങ്കിൽ-അത് എന്തായിരിക്കുമെന്ന് മുൻകൂട്ടി അറിയാതെ ആണെങ്കിൽ പോലും – നിങ്ങൾ യാത്ര ആരംഭിക്കുകയും നിരവധി ദേശങ്ങൾ കടന്ന് വിവിധ സ്ഥലങ്ങളിലും പാർപ്പിടങ്ങളിലും തങ്ങിയാവും അവിടെയെത്തിയിട്ടുണ്ടാവുക. ഒടുവിൽ നിങ്ങളുടെ ലക്ഷ്യസ്ഥാനത്ത് എത്തുമ്പോൾ, ഇതിനകം സഞ്ചരിച്ച വ്യത്യസ്ത പാതകളെ അപമാനിക്കരുത്. ഞാൻ ഇസ്‌ലാമിനെ ശക്തമായി പിന്തുടരുന്നുണ്ടെങ്കിലും, ക്രിസ്തുമതത്തെയും പഴയ വിശ്വാസങ്ങളെയും അതിന്റെ സംസ്കാരത്തെയും ചരിത്രത്തെയും ഒരിക്കലും അപമാനിക്കുന്നില്ല. എന്റെ ജീവിതത്തിലെ ഏറ്റവും നിർണായകമായ ബൗദ്ധികവും വൈകാരികവുമായ യാത്രയായ ഇസ്‌ലാമിലേക്കുള്ള യാത്രയ്ക്കു ശേഷവും അതിനെ അങ്ങനെ കാണാനാണെനിക്കിഷ്ടം.”

			ബനൂ ഇസ്റാഈൽ പണ്ഡിതന്മാരിൽ ഇസ്‌ലാമിന്റെ ശാദ്വല തീരത്തെത്തിയ പണ്ഡിതന്മാരും പ്രബോധകന്മാരും എത്രയോ ഉണ്ട്.  അവരിലെ പക്കാ നിഷേധികൾക്കേ സത്യം മനപ്പൂർവ്വം നിഷേധിക്കാൻ കഴിയൂ. മുഹമ്മദ് നബി (സ) ഉമ്മിയ്യീൻ പ്രതിനിധിയായ, മുൻ വേദഗ്രന്ഥങ്ങൾ പോയിട്ട് എഴുത്തും വായനയും പോലും ശീലിക്കാത്ത ആ ഉമ്മുൽ ഖുറാക്കാരൻ സ്വന്തമായോ സംഘമായോ ഒന്നു കുത്തിക്കുറിക്കാനുള്ള സാധ്യതയോ ന്യായമോ ഇല്ല. ജ്ഞാനികളുടെ ഹൃദയങ്ങളെ ജാജ്ജ്വലമാക്കുന്ന ദൃഷ്ടാന്ത വിളക്കാണത്. അത് ജനങ്ങളിലേക്ക് പ്രസരിപ്പിച്ച് താക്കീതുകാരന്റേയും സന്തോഷവാർത്ത അറിയിക്കുന്നവന്റേയും ദൗത്യം പൂർത്തിയാക്കിക്കൊണ്ടിരിക്കുന്ന, അതുൾകൊള്ളുന്ന അനുഗ്രഹവും ഉത്ബോധനവും ലോകത്തിന് വേണ്ടി നെഞ്ചിലേറ്റിയ മഹാഗുരുവാണദ്ദേഹം. അതിന് സാക്ഷിയായി അല്ലാഹുവുണ്ടെന്നും ഈ സന്ദേശത്തെ നിഷേധിക്കുന്നവനേക്കാൾ വലിയ നഷ്ടകാരി ഇല്ലെന്നുമാണ് 52 വരെ വാക്യങ്ങളിൽ പറയുന്നത്. ഇഹലോകത്ത് അവർക്ക് നേരിടാവുന്ന ആപത്തും പരാജയവും പതിത്വവുമാവുന്ന ഭൗതിക ശിക്ഷയും ശാശ്വതമായ നരകശിക്ഷ ഇവ രണ്ടിനും ധൃതി കൂട്ടുന്ന അക്കൂട്ടർ ഭൗതിക ശിക്ഷ മരണത്തിനു മുമ്പ് തന്നെയും പരലോക ശിക്ഷ അതിന്റെ സമയമെത്തുമ്പോഴും അനുഭവിക്കുമെന്നും വളരെ പെട്ടെന്ന് മുകൾഭാഗത്തു നിന്നും കാലുകൾക്കിടയിൽ നിന്നും ഓർക്കാതിരിക്കെ വന്ന് മൂടിക്കളയുമെന്ന് ഓർമപ്പെടുത്തുകയാണ് 55 വരെ ആയത്തുകൾ. 

			ഭൂമി വളരെ വിശാലമാണെന്നും അതിനാൽ അവനെ കീഴ്പ്പെടാൻ അധികം വിഷമിക്കേണ്ടി വരില്ലെന്നും ഉണർത്തിയതിന് ശേഷം മരണമെന്ന യാഥാർഥ്യം ഏതൊരാളേയും കാത്തിരിക്കുന്നുണ്ടെന്നും അതിന് ശേഷം വിശ്വാസികൾക്ക് അവരുടെ ക്ഷമയുടേയും ഭരമേല്പിക്കലിന്റെയും ഫലമായ അനുഗ്രഹങ്ങൾ ചൊരിഞ്ഞ് ലഭിക്കുമെന്നും ഉണർത്തുകയാണ് 59 വരെ വാചകങ്ങൾ. കഠിനാധ്വാനം ചെയ്തു ഉപജീവനം നടത്തുവാൻ സാധിക്കാത്ത ജീവികൾക്കും (സൂറ: ഹൂദ് 6 ൽ പറഞ്ഞത് പോലെ) ഭക്ഷണവും വെള്ളവും മറ്റു വിഭവങ്ങളും എത്തിച്ച് കൊടുക്കുന്നവൻ അവനാണെന്നും അവൻ ഊട്ടി വളർത്തിയ ഒന്നും ക്ഷീണിച്ച് തളർന്ന അവസ്ഥയിൽ ഉണ്ടാവാറില്ലെന്നുമുള്ള പ്രകൃതി സത്യമാണ് 60-ാം ആയത്ത് വഹിക്കുന്നത്.

			മക്കാ മുശ്രിക്കുകളിൽ ഭൂരിപക്ഷവും പ്രപഞ്ചത്തിന്റെ സ്രഷ്ടാവും പരിപാലകനും അല്ലാഹുവാണെന്ന് പ്രഖ്യാപിച്ചിരുന്നുവെങ്കിലും ആ താല്പര്യത്തിന് വിരുദ്ധമായിക്കൊണ്ട് യാതൊരു അർഹതയും ഇല്ലാത്തവരെ ആരാധിക്കുകയും പ്രാർഥിക്കുകയും ചെയ്യുന്നതിൽ തലച്ചോറുപയോഗിക്കുന്നില്ല എന്നും ഐഹിക ജീവിതം വെറും തമാശയുമാണെന്നും യഥാർത്ഥ ജീവിതം പരലോകമാണെന്നുമാണ് 64 വരെ സൂക്തങ്ങൾ സൂചിപ്പിക്കുന്നത്. സൂറ: ഹദീദ് 20 ലും മറ്റും ഈ ആശയം വളരെ വിശദമായി വരുന്നുണ്ട്. കാര്യം നടക്കുവോളം മാത്രം ദൈവത്തെയോർക്കുന്ന പാലം കടന്നാൽ എല്ലാം മറക്കുന്ന നന്ദികെട്ടവർ വഴിയെ കാര്യം മനസിലാക്കികൊള്ളുമെന്ന ഭീഷണിയുടെ സ്വരത്തിലാണ് 66 വരെ വാക്യങ്ങൾ.  കഅ്ബയും പരിസരവും പവിത്രങ്ങളാണെന്നും അവിടെ വെച്ച് അക്രമമോ കയ്യേറ്റമോ നടത്തുന്നത് വളരെ ഗുരുതരമായ കുറ്റമാണെന്നും ഇത്തരം മൂല്യങ്ങളെല്ലാം സർവ്വാംഗീകൃതമാണെന്നും പറഞ്ഞതിന് ശേഷം അല്ലാഹുവിന്റെ പേരിൽ വ്യാജവാർത്തകൾ കെട്ടിയുണ്ടാക്കുന്നവർക്ക് നരകവും അല്ലാഹുവിന്റെ മാർഗത്തിൽ ത്യാഗപൂർവ്വം പ്രവർത്തിക്കുന്നവർക്ക് സന്മാർഗസൗഭാഗ്യമുണ്ടാവുമെന്നും നാഥനെന്നും അത്തരം സദ്വൃത്തരോടൊപ്പമാണെന്നും പ്രസ്താവിച്ച് സൂറ: അൻകബൂത് സമാപിക്കുന്നു.

			തുടർന്ന് സൂറ: റൂം ആരംഭിക്കുന്നു. മക്കയിൽ അവതരിച്ച 60 ആയത്തുകളാണതിലുള്ളത്. പേർഷ്യൻ – റോമൻ യുദ്ധങ്ങൾ പോലുള്ള ആഗോള പ്രാധാന്യമുള്ളവ ഇന്നും ഇന്നലെയും തുടങ്ങിയതല്ല. ആധിപത്യം സ്ഥാപിക്കാൻ രണ്ടു കൂട്ടരും രക്തരൂക്ഷിതമായ പോരാട്ടങ്ങൾ നടത്തിയത് നിരവധിയാണ്. ഏകദൈവാരാധകർ എന്ന നിലയിൽ മുസ്‌ലിംകൾക്കന്ന് റോമക്കാരോടും വിഗ്രഹാരാധകരായ മക്കക്കാർക്ക് പേർഷ്യക്കാരോടുമായി രുന്നു അനുഭാവം.  ഹിജ്റ: 5-ാം വർഷം നടന്ന ആ യുദ്ധത്തിൽ പേർഷ്യക്കാർ വിജയിക്കുകയും ബഹുദൈവാരാധകർ ആഹ്ലാദ പ്രകടനം നടത്തി മുസ്‌ലിംകളെ പരിഹസിക്കുകയും ചെയ്തു. അടുത്തുതന്നെ നിങ്ങളിഷ്ടപ്പെടുന്ന റോമക്കാർ വിജയിക്കുമെന്നും അന്ന് വിശ്വാസികൾക്ക് അനുവദനീയമായ അളവിൽ ആഹ്ലാദിക്കുന്നതിൽ കുഴപ്പമില്ലെന്നും സന്തോഷവാർത്ത അറിയിച്ചു കൊണ്ടുള്ള ഭാഗമാണ് സൂറ:യുടെ തുടക്കത്തിലുള്ള (1-6)തെന്നും സൂറ:ക്ക് പേര് വരാൻ നിമിത്തവും അതാണെന്നും മുഫസ്സിറുകൾ പറയുന്നു.

			ഐഹിക ജീവിതത്തിലെ ഉപരിതല വിവരങ്ങളേ നിഷേധികൾക്കുള്ളൂ. പരലോക വൃത്താന്തങ്ങളവർക്ക് തീർത്തും അജ്ഞാതമാണ്. സ്വന്തത്തെപ്പറ്റി ചിന്തിക്കുകയും പുറംലോകം അറിയുകയും ചെയ്തിരുന്നുവെങ്കിൽ അവർ തങ്ങളോട് ഇത്തരം അക്രമങ്ങൾക്ക് മുതിരില്ലായിരുന്നുവെന്നും അവരുടെ പര്യവസാനം ദുരന്തപൂർണ്ണമായിരിക്കുമെന്നും അവരുടെ പരിഹാസത്തിന്റെ കാഠിന്യമനുസരിച്ച് ശിക്ഷയും ശക്തമായിരിക്കുമെന്നാണ് 10 വരെ സൂക്തങ്ങളിൽ പരാമർശിച്ചിട്ടുള്ളത്. സൃഷ്ടി തുടങ്ങുന്നതും അവയുടെ മടക്കവും അല്ലാഹുവിലേക്കാണെന്നും കുറ്റവാളികളെ നിരാശപ്പെടുത്തുന്ന ശൈഥില്യത്തിന്റെ നാളായിരിക്കും അവർക്ക് പരലോകത്ത് നേർക്കുനേരെ നേരിടേണ്ടിവരുന്നതെന്നും ഉണർത്തി വിശ്വാസികൾക്ക് ആനന്ദപ്പൂന്തോപ്പിൽ സന്തോഷിക്കാനാവുമെന്നുമുള്ള സന്തോഷവാർത്തയോടെ 16-ാം ആയത്ത് വരുന്നത്. വിശ്വാസികൾ രാത്രിയും പകലുമായി നമസ്കാരങ്ങളിലും സ്തോത്ര കീർത്തനകളും പ്രാർഥനകളുമായി ജീവിക്കുന്നവരുമാവണെന്നുമാണ് 17, 18 വചനങ്ങൾ അനുശാസിക്കുന്നത്.

			മരിച്ചതിൽ നിന്നും ജീവനുള്ളതും തിരിച്ചും,മണ്ണിൽ നിന്നും സൃഷ്ടിപ്പും ഇണകളായുള്ള വിന്യാസവും അവർക്കിടയിലെ സ്നേഹവും കാരുണ്യവും ആകാശവും ഭൂമിയും രാവും പകലും ഇടിയും മിന്നലും മഴയും മേഘവും പോലെയുള്ള സകല സൃഷ്ടികളും അവന്ന് മാത്രം കീഴടങ്ങുന്നവരാകുന്നു എന്ന അടിസ്ഥാനമാണ് 26 വരെ വാക്യങ്ങൾ ലളിതമായി വ്യക്തമാക്കുന്നത്. ശൂന്യതയിൽ നിന്നു സൃഷ്ടിക്കുന്നതും സ്വന്തം കൈ ഉടമപ്പെടുത്തിയ വസ്തുക്കൾ പോലും ഉപകരിക്കാത്ത,സൃഷ്ടിയും സ്വേഛയുമെല്ലാം സൂചിപ്പിച്ച് അവരെ സഹായിക്കാനാരുമില്ലാത്ത വിധമുള്ള നിസ്സഹായാവസ്ഥ ചിത്രീകരിച്ച് മനുഷ്യ പ്രകൃതത്തിന്റെ വ്യവസ്ഥക്ക് കീഴ്പ്പെട്ട് ജീവിതം ഋജുവാക്കാനുള്ള ആഹ്വാനമാണ് 30 വരെ ആയതുകൾ.സർവ്വം അല്ലാഹുവിന് സമർപ്പിച്ച് നമസ്കാരവും സകാതും മറ്റും നിർവഹിച്ച് കഴിയുന്ന വിശ്വാസികളും സ്വന്തം മതത്തെ ഛിന്നഭിന്നമാക്കി പല ഗ്രൂപ്പുകളും ഉപവിഭാഗങ്ങളുമായി കഴിയുന്ന ബഹുദൈവാരാധകരും ഒരിക്കലും സമമല്ല. അവരിലെ ഓരോ കക്ഷിയും തങ്ങളുടെ വിശ്വാസത്തെ കുറിച്ച് സന്തോഷമടങ്ങി വല്ല ദുരിതവും ബാധിച്ചാൽ ദൈവത്തെ ഓർക്കുകയും സന്തോഷഘട്ടങ്ങളിൽ മതിമറന്ന് പഴയ ജീവിത ശൈലിയിലേക്ക് തിരിച്ചു പോവുകയും ചെയ്യുന്നവരേയും വിജയിക്കുന്ന വിശ്വാസികളെയും താരതമ്യം ചെയ്യുകയാണ് 38 വരെ സൂക്തങ്ങൾ. കൊടുത്തതിനെക്കാൾ തിരിച്ചു കിട്ടണമെന്ന ഉദ്ദേശ്യത്തിൽ നല്‍കുന്ന കടം മാത്രമല്ല ദാനവും നിരോധിത പലിശയാണെന്നാണ് പണ്ഡിതന്മാർ അഭിപ്രായപ്പെടുന്നത്. വിശ്വാസികൾ സകാത്തിലൂടെയാണ് തങ്ങളുടെ ജീവിത സൗഭാഗ്യങ്ങളെ ഇരട്ടിപ്പിക്കുന്നതെന്നും അല്ലാഹു 39-ാം സൂക്തത്തിലറിയിക്കുന്നു.

			അല്ലാഹു ഭൂമിയെ ജീവിക്കാൻ യോഗ്യമാക്കി മനുഷ്യർ അതിന്റെ സമതുലിതാവസ്ഥയ്ക്ക് വിഘ്നം വരുത്തി. ലോകത്ത് അശാന്തിയും അരാജകത്വവും വ്യാപിപ്പിച്ചവരുടെ അവസ്ഥ അറിയാൻ പുറം ലോകത്ത് യാത്രചെയ്യുവാനും വക്രതയില്ലാത്ത ദീനിലേക്ക് തിരിയാനും നന്ദികേട് കാണിക്കൽ സ്വയം ശിക്ഷ വിളിച്ചുവരുത്തുന്ന പ്രവർത്തിയാണെന്നും പരലോകത്ത് മാത്രമാണ് നീതിപൂർവ്വമായ രക്ഷാശിക്ഷകൾ ആർക്കും സാധ്യമാവൂ എന്നുമാണ് 45 വരെ സൂക്തങ്ങൾ പറയുന്നത്. മഴ, കാറ്റ്, പ്രവാചകന്മാർ, ഭൂമി, എന്നിങ്ങനെയുള്ള തെളിവുകൾ ലഭ്യമായിട്ടും നിഷേധിച്ച് കളയുന്നവരെ ‘മരിച്ചവർ, ബധിരർ, അന്ധർ’ എന്നീ ഉപമകളിലൂടെ ചിത്രീകരിക്കുകയാണ് 53 വരെ ആയത്തുകൾ. ദൗർബല്യം, ശക്തി, വാർധക്യം, നര എന്നിങ്ങനെയുള്ള ഘട്ടങ്ങൾ മനുഷ്യജീവിതത്തിന്റെ ആത്യന്തിക അവസ്ഥകളല്ല അപ്രകാരം തന്നെയാണ് പരലോകത്തിന്റെ സംഭവ്യത എന്നും വിജ്ഞാനവും വിശ്വാസവും ഒരുമിച്ചുള്ളവർ ഈ സത്യങ്ങളെ അംഗീകരിക്കൂ. അല്ലാത്തവർ ഒഴിവ്കഴിവ് പറഞ്ഞ് രക്ഷപ്പെടാൻ ശ്രമിക്കുമെന്നുമുള്ള അവസ്ഥകളെ 57 വരെ സൂക്തികൾ വരച്ചുകാട്ടുന്നു. ഖുർആന്റെ ഉപമകൾ സർവ്വവ്യാപിയാണ്. പക്ഷേ ഹൃദയത്തിൽ മുദ്രയുള്ളവർ അതൊന്നും മനസ്സിലാക്കില്ല. ഇത് വ്യക്തമാക്കി നിഷേധികൾ നിങ്ങളെ കൊച്ചാക്കുന്ന സാഹചര്യങ്ങൾ ഇല്ലാതെ നോക്കേണ്ടത് നമ്മൾ തന്നെയാണെന്നും അവർക്ക് പരിഹസിക്കാനുള്ള അവസരം നാമായി ഉണ്ടാക്കി കൊടുക്കരുതെന്നും പരീക്ഷണങ്ങളിൽ പതറാതെ പിടിച്ചു നിൽക്കാൻ കഴിയണമെന്നുമുണർത്തി സൂറ: റൂം അവസാനിക്കുന്നു..

			തുടർന്ന് മക്കയിൽ അവതരിച്ച 34 വചനങ്ങളുള്ള സൂറ: ലുഖ്മാൻ ആരംഭിക്കുന്നു. (27 മുതൽ മൂന്നു വചനങ്ങൾ മദീന:യിൽ അവതരിച്ചതാണെന്നും പക്ഷമുണ്ട്) വിശുദ്ധ ഖുര്‍ആനിൽ അല്ലാഹു പേരെടുത്ത് പറഞ്ഞ ഒരു മഹത് വ്യക്തിത്വമാണ് ലുഖ്മാൻ (അ). ഈ സൂറയിൽ 12-ാം ആയതിൽ അദ്ദേഹത്തിന്റെ പേര് പറഞ്ഞിട്ടുണ്ട്. അദ്ദേഹം നബിയായിരുന്നു എന്ന ഒരു ദുർബലമായ വാദം നിലവിലുണ്ട്.

			കേവലാക്ഷരങ്ങൾക്ക് ശേഷം ഖുർആനെയും വിശ്വാസികളെയും പരിചയപ്പെടുത്തി ആരാണ് വിജയികളെന്നും ആർക്കാണ് അപമാനകരമാ ശിക്ഷയുള്ളതെന്നും ചുരുങ്ങിയ വാചകങ്ങളിൽ നിർവചിക്കുകയും രണ്ടു കൂട്ടരുടേയും പരിണതികൾ താരതമ്യം ചെയ്യുകയുമാണ് 9 വരെ ആയത്തുകൾ.  (ആറാമായത്തിൽ പറയുന്ന വിനോദ വാർത്ത/لهو الحديث സംഗീതമാണെന്നും അതിനാൽ അത് നിഷിദ്ധമാണെന്നുമുള്ള ഒരു ഫിഖ്ഹീ വായനയുണ്ട്. (വിശദമായി കർമശാസ്ത്ര ഗ്രന്ഥങ്ങൾ വായിക്കുക) പ്രപഞ്ചത്തിൽ കാണുന്ന ഭൂമി, മലകൾ, സസ്യങ്ങൾ, ജന്തുക്കൾ എന്നീ വൈവിധ്യങ്ങൾ അല്ലാഹുവിന്റെ ഏകത്വത്തിന്റെയും അതേ സമയം നിഷേധികളുടെ വഴികേടിന്റേയും അടയാളങ്ങളായി അവതരിപ്പിക്കുകയാണ് 11 വരെ സൂക്തികൾ.

			ലുഖ്മാൻ(അ) തന്റെ മകന് നൽകിയ ഉപദേശങ്ങളാണ് തുടർന്ന് എടുത്ത് പറയുന്നത് (12- 19 ). ﻳَٰﺒُﻨَﻰَّ (യാ ബുനയ്യ – എന്റെ കുഞ്ഞുമകനേ) എന്നുവിളിച്ചുകൊണ്ടാണ് അദ്ദേഹം ഈ ഉപദേശങ്ങൾ നൽകുന്നതെന്നതും ശ്രദ്ധേയമാണ്. ഖുർആനിൽ പറയുന്ന പാരന്റിങ് സംബന്ധമായ സൂക്തങ്ങളിൽ പ്രധാനപ്പെട്ടവയാണിവ.

			1. ആരേയും അല്ലാഹുവിനോട് പങ്കുചേർക്കരുത്..

			2. ഏതു സംഗതിയും അവനറിയുമെന്നറിയുക..

			3. നമസ്കാരം നിലനിർത്തുക..

			4. സദാചാരം (നന്മ) കൽപ്പിക്കുക..

			5. ദുരാചാരത്തിൽ നിന്ന് തടയുക.

			6. ക്ഷമ കൈകൊള്ളുക..

			7. അഹങ്കാരമരുത്

			8. ഭൂമിയിലൂടെ പൊങ്ങച്ചത്തോടെ നടക്കരുത്.

			9. നടത്തത്തിൽ മിതത്വം പാലിക്കണം.

			10. ശബ്ദം ഒതുക്കി സംസാരിക്കണം.

			ശേഷം ഭൂമിയിലുള്ള ദൃഷ്ടാന്തങ്ങൾ എടുത്തു പറഞ്ഞു ബഹുദൈവ വാദികളോട് സംവദിച്ചാൽ അവർ കുതർക്കികളായി, തീർത്തും പാരമ്പര്യവാദികളായി പിന്തിരിഞ്ഞ് കളയുമെന്നും അത്തരക്കാരുടെ നിഷേധങ്ങൾ നിങ്ങളെ ദുഃഖിപ്പിക്കരുതെന്നും വിശ്വാസത്തിന്റെ ഉറപ്പുള്ള അടിത്തറ മുറുകെ പിടിക്കുന്ന സദ്വൃത്തരെ ഓർത്ത് സന്തോഷിക്കാനും നിഷേധികളെ നാഥൻ ഭൗതിക സൗകര്യങ്ങൾ ഒരുക്കി കഠിന ശിക്ഷയിലേക്ക് മെല്ലെമെല്ലെ കൊണ്ടുപോവുകയാണെന്നും ഉണർത്തുകയാണ് 24 വരെ ആയത്തുകൾ. തുടർന്ന് 29:61 ൽ പറഞ്ഞതുപോലെ പ്രപഞ്ചത്തിന്റെ നാഥൻ (റബ്ബ്) അല്ലാഹുവാണെന്നംഗീകരിക്കുന്ന മുശ്രിക്കുകൾ അവനാണ് ഇലാഹ് (ആരാധ്യൻ, കീഴ്വണങ്ങപ്പെടുന്നവൻ) എന്നതിലാണ് ഭിന്നിച്ച് പോയതെന്നും വ്യക്തമാക്കുന്നു. അല്ലാഹുവിന്റെ വാചകങ്ങൾ എഴുതിത്തീരാൻ ഭൂമിയിലെ എല്ലാ മരങ്ങളും സമുദ്രങ്ങളിലെ വെള്ളമത്രയും മഷിയാക്കിയാലും എഴുതിത്തീരില്ല. കോടാനുകോടി മനുഷ്യരെ ഒന്നിച്ച് അല്ലാഹു പുനർജീവിപ്പിക്കുന്നത് അവന് അവരെ ആദ്യമായി സൃഷ്ടിച്ചതിനെക്കാൾ നിസാരമാണ്. ഇവയെല്ലാം പറഞ്ഞ് കൊണ്ട് രാപകലുകൾ, സൂര്യ-ചന്ദ്രാദികൾ, കടൽ, മേഘങ്ങൾ, പർവ്വതങ്ങൾ എന്നീ نواميس / വ്യവസ്ഥകൾ അവതരിപ്പിച്ച് പ്രപഞ്ച വൈവിധ്യങ്ങളിലെ ദൈവിക ഏകത്വം കണ്ടെത്താൻ കഴിയുന്നവർ വിശ്വാസികളും അല്ലാത്തവർ പരമവഞ്ചകരും നന്ദികെട്ടവരുമെന്നും രണ്ടായി തിരിച്ച് എല്ലാവരോടും അല്ലാഹുവിന്റെ ശക്തിയും സംരക്ഷണവും പരലോകത്തിന്റെ സത്യതയും ചുരുക്കിപ്പറഞ്ഞ് സൂറ: സമാപിക്കുന്നു.

			തുടർന്ന് സൂറ: സജദഃ (സാഷ്ടാംഗം) ആരംഭിക്കുന്നു. മക്കയിൽ അവതരിച്ച 30 സൂക്തങ്ങളുള്ള ഒരധ്യായമാണിത്. 15-ാം ആയതിൽ സജദഃ (സാഷ്ടാംഗം) യെ കുറിച്ച പരാമർശം വന്നതാണ് സൂറ:യുടെ നാമകരണത്തിന് കാരണം. കേവലാക്ഷരങ്ങൾക്കും ഖുർആനെ കുറിച്ച ലഘുവായ ആമുഖത്തിനും ശേഷം അത് കെട്ടിച്ചമക്കപ്പെട്ടതാണെന്നും കാലവിളംബത്തിന് ശേഷം വന്ന ഉമ്മിയ്യായ്യ പ്രവാചകന് നൽകപ്പെട്ട സന്മാർഗ വാചകങ്ങളുമാണെന്നാണ് 3 വരെ സൂക്തങ്ങൾ വ്യക്തമാക്കുന്നത്. ആകാശ – ഭൂമികളുടെ 6 ദിവസങ്ങളിലെ / ഘട്ടങ്ങളിലെ സൃഷ്ടിപ്പും ദിവസത്തിന്റെ ദൈർഘ്യത്തിന്റെ മാനദണ്ഡങ്ങളും ദൃശ്യവും അദൃശ്യവും മനുഷ്യ സൃഷ്ടിപ്പും അതിന്റെ പരമ്പരയും സൃഷ്ടിപ്പിന്റെ ആദിയും അന്തവും കണ്ണ്, കാത്, ഹൃദയം എന്നീ അനുഗ്രഹങ്ങളും എടുത്തു പറയുന്നു. ശേഷം നിഷേധികൾ പറയാറുള്ള പതിവു പല്ലവിയായ മണ്ണായതിനു ശേഷവും നമ്മെ പുന:സൃഷ്ടിക്കുമെന്ന ചോദ്യവും അതിനുള്ള മറുപടിയായി ലിഖാഇനെ (കണ്ടു മുട്ടൽ, പ്രതിഫലം നേടൽ) നിഷേധിച്ചവരാണിവർ എന്ന മറുപടിയുമാണ് 10 വരെ ആയത്തുകൾ. 

			പിന്നീട് പ്രവാചകനോട് പ്രഘോഷണം നടത്തണമെന്ന് അല്ലാഹു ആവശ്യപ്പെട്ട മരണ -പാരത്രിക രംഗങ്ങളുടെ ചിത്രീകരണമാണ്. അല്ലാഹുവിന്റെ ദൃഷ്ടാന്തങ്ങൾ അംഗീകരിക്കുന്നവരുടെ വിധേയത്വത്തിന്റേയും സമർപ്പണത്തിന്റേയും ഹൃദയാവർജകമായ വിശേഷണവുമാണ് 15 വരെ സൂക്തങ്ങളിലുള്ളത് (ഇവിടെ തിലാവത്തിന്റെ സുജൂദുണ്ട്. നബി (സ) വെള്ളിയാഴ്ച ഫജ്റിന് ഓതാറുണ്ടായിരുന്ന ആദ്യ സൂറയാണിത്).വിശ്വാസിയുടെ രാവും പകലുമെല്ലാം ആശയും ആശങ്കയുടേയും മധ്യേയാണെന്നും അർദ്ധരാത്രിയിലുള്ള നിശാ നമസ്കാരത്തിനും / തഹജ്ജുദ്, ഖിയാമുല്ലൈൽ ദാനധർമങ്ങൾക്കും അവന്റെ പ്രചോദനം ആ ഭയവും പ്രത്യാശയുമാണെന്നും അവർക്കായി റബ്ബ് തയ്യാർ ചെയ്ത പ്രതിഫലം ആനന്ദദായകവും പ്രതീക്ഷാനിർഭരവുമാണെന്നും സർവ്വോപരി അവരുടെ ആതിഥ്യമായി പ്രത്യേക സ്വർഗത്തോപ്പുകളുണ്ടെന്നും പ്രഖ്യാപിക്കുന്നു. ശേഷം ഇതിന്റെ നേർവിപരീതമായ ജീവിതം നയിച്ചവർക്ക് ഈ ലോകത്ത് ചെറിയ തരം ശിക്ഷകളും പരലോകത്തു വലിയ ശിക്ഷയുണ്ടെന്ന് ഓർമപ്പെടുത്തുകയാണ് 21 വരെ വാക്യങ്ങൾ. ദൃഷ്ടാന്തങ്ങൾ നൽകപ്പെട്ടിട്ടും നിഷേധിച്ചവരെക്കാൾ വലിയ അക്രമി ആരുണ്ടെന്നും അത്തരക്കാരോട് ശക്തമായ ശിക്ഷാനടപടി ഉണ്ടാവുമെന്ന ഭീഷണി ഉയർത്തുകയാണ് 22-ാം സൂക്തം.

			ശേഷം മൂസാ (അ) യേയും അദ്ദേഹത്തിന്റെ സമൂഹത്തിലുണ്ടായ സന്മാർഗത്തിന്റെ ധ്വജവാഹകരായ നേതാക്കളേയും അനുസ്മരിക്കുന്നു. ഇത്തരം വിഷയങ്ങളിൽ അഭിപ്രായ വ്യത്യാസം വെച്ചുപുലർത്തിയവരുടെ വിഷയത്തിലുള്ള തീരുമാനം അന്ത്യനാളിലേക്ക് മാറ്റിവെച്ചതായി അറിയിക്കുന്നു. മുമ്പ് നശിപ്പിക്കപ്പെട്ട സമൂഹങ്ങളിലേക്കും അന്തിമ തീരുമാനത്തിന്റെ വിഷയത്തിൽ ധൃതികൂട്ടുന്നവരേയും പ്രത്യേകം എടുത്തു പറഞ്ഞ് കൊണ്ട് അവരിൽ നിന്ന് ബോധപൂർവ്വം തിരിഞ്ഞ് കളയാനും അവരോടൊപ്പം അന്തിമ തീരുമാനം കാത്തിരുന്നോളൂ എന്നും ഉണർത്തി സൂറ: സജദ: സമാപിക്കുന്നു.

			ശേഷം സൂറ:അഹ്സാബ് (സഖ്യകക്ഷികൾ) ആരംഭിക്കുന്നു. മദീനയിൽ അവതരിച്ച ഈ സൂറ:യിൽ 73 ആയത്തുകളുണ്ടെങ്കിലും ആദ്യ 30 സൂക്തങ്ങളാണ് ഈ ജുസ്ഇൽ വരുന്നത്.

			മദീനയിലെ മുസ്ലിങ്ങളെ ആക്രമിക്കാൻ മുന്നൊരുക്കങ്ങളുമായി വന്ന ഖുറൈശികളും ജൂതരും മറ്റു ചില ഗോത്രങ്ങളും അടങ്ങിയ സഖ്യകക്ഷികളെ (الأحزاب) മദീനയിലെ മുസ്‌ലിംകള്‍ കിടങ്ങ് കുഴിച്ച് നേരിട്ട യുദ്ധമാണ് (CE.627/AH.5 മാർച്ച് 31 – ഏപ്രിൽ 5) സൂറയുടെ പശ്ചാത്തലം.അഹ്സാബ് എന്ന പദം ഖുർആനിൽ പലയിടത്തും ഉപയോഗിച്ചിട്ടുണ്ടെങ്കിലും ഈ സൂറ:യിലെ 20-22 സൂക്തങ്ങളിൽ ഖന്ദഖ് യുദ്ധത്തിലെ സഖ്യകക്ഷികൾ എന്നയർഥത്തിൽ ഉപയോഗിച്ചതാണ് സൂറ:യുടെ പേരിന് നിമിത്തം.  ഇസ്‌ലാമിക സമൂഹത്തിന്റെ ജീവിതത്തിന്റെ യാഥാർത്ഥ്യമേഖലയുമായി ബന്ധപ്പെട്ട സൂറ: യാണിത്.  ബദ്ർ മുതൽ ഹുദൈബിയ വരെ നീളുന്ന മദനീ കാലഘട്ടത്തിൽ ക്രമപ്രവൃദ്ധമായി ഉണ്ടായ ചില പ്രത്യേക വിഷയങ്ങൾ കൈകാര്യം ചെയ്യുന്ന സൂറ: എന്ന നിലയിൽ സൂറ: നൂർ പോലെയും സൂറ:നിസാഅ് പോലെയോ ഉള്ള നേർക്കുനേരെ ഇസ്‌ലാമിക വിധികളുമായ് ബന്ധമുള്ള ഒരധ്യായമാണിത്.

			ഇസ്‌ലാമിക ആദർശത്തിന്റെ പ്രകടശത്രുവായ സത്യനിഷേധികളെയും ആഭ്യന്തര പ്രശ്നക്കാരായ കപടന്മാരേയും ധിക്കരിച്ച് റബ്ബിന്റെ കല്പനകളാൽ മുന്നോട്ട് പോവാനും അവനിൽ അഭയം പ്രാപിക്കുവാൻ ആദ്യ 3 ആമുഖ വാക്യങ്ങളിൽ പറയുന്നു. ഒരാൾക്കും മന:സാക്ഷിയെ വഞ്ചിക്കാതെ രണ്ടു നിലപാടുകൾ എടുക്കാൻ കഴിയില്ലെന്നും അത്തരക്കാർ ദ്വിഹൃത്തരോ ദ്വിമുഖികളോ ആയിരിക്കുമെന്നും ബോധ്യപ്പെടുത്തുന്നു. ശേഷം  ദത്തു സമ്പ്രദായത്തിന്റെ മതപരത വ്യക്തമാക്കുകയും ചെയ്യുകയാണ് 5 വരെ ആയത്തുകൾ. നബി (സ) യുടെ ദത്തുപുത്രനായ സൈദിനെ ചിലർ സൈദ് ബിൻ മുഹമ്മദ് എന്നു വിളിക്കാറുണ്ടായിരുന്നു. ഇത്തരം സംഭവങ്ങൾ ആവർത്തിക്കാതിരിക്കാനുള്ള കല്പനാകളാണീ സൂക്തങ്ങളിലുള്ളത്.

			ദത്ത് പുത്രന്മാർക്ക് യഥാർത്ഥ പുത്രന്മാരുടെ സ്ഥാനം കൽപ്പിക്കപ്പെടുന്ന പതിവ് ജാഹിലിയ്യാ കാലത്തുണ്ടായിരുന്നു. പക്ഷെ ആ സമ്പ്രദായത്തെ (തബന്നീ) ഇസ്‌ലാം നിരോധിക്കുകയാണ്. ‘നിങ്ങളുടെ ദത്തു പുത്രന്മാരെ അവൻ നിങ്ങളുടെ പുത്രന്മാരാക്കുകയും ചെയ്തിട്ടില്ല. അതൊക്കെ നിങ്ങളുടെ വായ കൊണ്ടുള്ള വാക്കുകളെത്രെ.’ പോറ്റു മക്കൾക്ക് പേറ്റു മക്കളുടെ നിയമം ബാധകമല്ലെന്നത്രെ ഇത് പഠിപ്പിക്കുന്നത്. അവർ അനന്തരാവകാശികളാകുന്നുമില്ല. പോറ്റുമക്കളെ സ്വീകരിക്കുന്നതിനേയും അവരെ മക്കളെപ്പോലെ സ്നേഹിച്ചു വളർത്തുന്നതിനെയും ഖുർആൻ വചനം വിരോധിക്കുന്നില്ലതാനും…. അവരെ അവരുടെ പിതാവിലേക്ക് ചേർത്ത് വിളിച്ച് കൊള്ളുവിൻ. അതത്രെ അല്ലാഹുവിങ്കൽ ഏറ്റവും നീതിയായിട്ടുള്ളത് (4-5).

			പ്രവാചകൻ (സ) വിശ്വാസികളുടെ ഏറ്റവും കൂടുതൽ ബന്ധമുള്ളയാളും അദ്ദേഹത്തിന്റെ പത്നിമാർ അവരുടെ മാതാക്കളുമാണെന്നും അതോടൊപ്പമുള്ള രക്ത ബന്ധങ്ങൾക്കും അർഹിക്കുന്ന പ്രാധാന്യവുമുണ്ടെന്ന് പ്രതിപാദിക്കുന്നതാണ് ആറാം സൂക്തം.

			തുടർന്ന് പറയുന്ന കരാർ പ്രവാചകന്മാർ നിർവഹിച്ച കരാറാണ്.  വിശ്വാസികളുടെ സത്യസന്ധതയും ആത്മാർത്ഥതയും അളക്കുന്നതോടൊപ്പം നിഷേധികളുടെ വാഗ്ദത്ത ലംഘനത്തിന്റെ സാന്ദ്രത ബോധ്യപ്പെടുത്താൻ കൂടിയുള്ള സംവിധാനമാണത് എന്നാണ് 7-8 സൂക്തങ്ങൾ വ്യക്തമാക്കുന്നത്. തുടർന്ന് 22 വരെ സൂക്തങ്ങളിൽ ഖന്ദഖ് / അഹ്സാബ് യുദ്ധസജ്ജീകരണങ്ങളും സൈനിക വിന്യാസവുമെല്ലാമാണ്.  അതിനിടയിൽ നബിയുടെ മാതൃക പ്രത്യേകമെടുത്ത് വിശ്വാസികൾക്ക് പകർത്താനുള്ള മാതൃക അദ്ദേഹത്തിന്റേതാണെന്ന് ഉണർത്തുന്നുണ്ട്. അല്ലാഹുവോട് ചെയ്ത കരാർ പാലിച്ച് സത്യ / കർമ / രക്ത സാക്ഷ്യങ്ങൾ നിർവഹിച്ചവരെ പ്രത്യേകം എടുത്തു പറഞ്ഞ് ചിലരത് പ്രതീക്ഷാപൂർവ്വം കാത്തിരിക്കുന്നവരാണെന്നും അതിലൂടെ നിസ്വാർഥരായ വിശ്വാസികളെയും പ്രദർശനാത്മക ‘വിശ്വാസികളെയും’ തിരിച്ചറിയുമെന്നും പറയുന്നു. നിഷേധികളുടെ ഈർഷ്യതയോടെ തന്നെ നിരാശരാക്കി യുദ്ധം നിർത്തിയതവനാണെന്നും സഖ്യകക്ഷികളിൽ പങ്കാളികളായ ചില ജൂതഗ്രോതങ്ങളെ പേടിയുടെ മുൾമുനയിൽ നിർത്തിയതും ഏതാനും വർഷങ്ങൾക്കുള്ളിൽ അവരുടെ ഖൈബറിലും ഫദകിലും ബനൂന്നദീറിലുമുള്ള കോട്ടകൊത്തളങ്ങൾ ഇസ്‌ലാമിന്റെ വരവിൽ വന്നതുമാണ് 27 വരെ സൂക്തങ്ങളുടെ ഉദ്ദേശമെന്നാണ് മനസിലാവുന്നത്.

			പ്രവാചക പത്നിമാർ വിശ്വാസികളുടെ മാതാക്കളാണെന്ന് നേരത്തെ സൂചിപ്പിച്ചിരുന്നുവല്ലോ? അവർ മറ്റു മഹിളകളെപ്പോലെ ഐഹികാലങ്കാരങ്ങളും ഭൗതിക സൗകര്യങ്ങളും ആവശ്യപ്പെടുന്നത് ഉപരിസൂചിത പദവിക്ക് യോജിക്കാത്ത തരത്തിലുള്ളതാണ് എന്ന സൂചനയോടെ 30-ാം ആയത്തിൽ ജുസ്അ് അവസാനിക്കുന്നു.

		

		

			ഇഹലോകത്ത് കാണുന്ന സമൃദ്ധി പരലോക വിജയത്തിന്റെ മാനദണ്ഡമല്ല

			അഹ്സാബ് 31 – 73 വരെ സൂക്തങ്ങളും സൂറ: സബഅ് (54 ആയത്ത്) സൂറ: ഫാത്വിർ (45 ആയത്ത്) എന്നിവ മുഴുവനായും സൂറ: യാസീൻ 27 ആയത്തുകളുമാണ് ഈ ജുസ്ഇലുള്ളത്. വിശ്വാസികളുടെ മാതാക്കളായ പ്രവാചകന്റെ ഭാര്യമാരെ അഭിസംബോധന ചെയ്ത് തർബിയതിലും പെരുമാറ്റത്തിലും ഉന്നത സ്ഥാനങ്ങളിൽ തുടരാൻ അവരെ പ്രാപ്തരാക്കുന്നതിനായി ഇടപെടുകയാണ് ഈ ഭാഗം. വിശ്വാസികൾക്കും വിശ്വാസിനികൾക്കും ഏറ്റവും മികച്ച മാതൃകയാകാൻ അവരെ പ്രേരിപ്പിക്കുകയാണ് 33:34 വരെയുള്ള സൂക്തങ്ങൾ. യഥാർത്ഥത്തിൽ അവരെയാണ് അഭിസംബോധന ചെയ്തതെങ്കിലും ഇപ്പറയുന്ന ധാർമിക സദാചാര പാഠങ്ങൾക്ക് എല്ലാ മുസ്‌ലിംകളും അഭിസംബോധിതരാണ്. ഇസ്‌ലാം ലിംഗ ബന്ധിതമല്ലാത്ത ദർശനമായത് കൊണ്ട് തന്നെ ആര് എന്ത് നന്മകൾ ചെയ്താലും ചെയ്തവർക്ക് ഫലം ലഭിക്കുമെന്നും അല്ലാഹുവും അവന്റെ റസൂലും തീരുമാനിച്ച കഴിഞ്ഞ ഒരു കാര്യത്തിൽ പിന്നെ സംശയമില്ലെന്നും അവിടെ വേറെയാർക്കും സ്വതന്ത്രമായ അഭിപ്രായമില്ലെന്നും പ്രഖ്യാപിച്ചിട്ട് 37-ാം സൂക്തത്തിൽ പറയാൻ പോവുന്ന വിഷയത്തിന്റെ മുഖവുര അവതരിപ്പി ക്കുന്നു.

			നബി (സ) യുടെ മൗലയായിരുന്ന, ഖുർആൻ പേരെടുത്ത് പറഞ്ഞ സൈദുബ്നു ഹാരിഥ: (റ) യെ തന്റെ വളർത്തു പുത്രനാക്കുകയും യുവാവായപ്പോൾ തന്റെ ബന്ധുവായ ജഹ്ശിന്റെ പുത്രി സൈനബി (റ) നെ വിവാഹം കഴിപ്പിക്കുക വഴി ഇസ്‌ലാമിലെ സമത്വത്തിന്റെ ചരിത്രം സൃഷ്ടിക്കുകയായിരുന്നു നബി. സൗന്ദര്യത്തിലും ആഭിചാത്യത്തിലുമുള്ള അവർ തമ്മിലുള്ള പ്രശ്നം വിവാഹ മോചനത്തിലെത്തുമാറ് ബന്ധം വഷളായെങ്കിലും പ്രവാചകനത് പരസ്യമാക്കിയില്ല. ആ ബന്ധം സൈദിന് പ്രയാസമായി പൊല്ലാപ്പായപ്പോൾ ഇസ്‌ലാമിൽ നികാഹ് മാത്രമല്ല; പ്രത്യുത ത്വലാഖും അതിലെ അധ്യാപനമാണെന്ന് തെളിയിക്കാനെന്നോണവും വളർത്തു പുത്രൻ നിയമപരമായി സ്വന്തം പുത്രനല്ല എന്ന നിയമവശം വ്യക്തമാക്കുന്നതിന്റെ ഭാഗമായും അവരെ നബി (സ) നികാഹ് ചെയ്തു. ജനങ്ങൾ എങ്ങനെ പ്രതികരിക്കുന്നുവെന്നത് നബി എന്ന നിലക്ക് പ്രശ്നമാകേണ്ടതല്ല. എന്നാലും സമൂഹത്തിൽ നിന്നും വിമർശനങ്ങൾ ഉയർന്നിരുന്നു. എന്നാൽ അല്ലാഹു നിശ്ചയിച്ച കാര്യം നിർവ്വഹിക്കാൻ യാതൊരു മനസ്സാക്ഷിക്കുത്തും വേണ്ടതില്ലെന്നും സമൂഹം ഉണ്ടാക്കി വെച്ചിരിക്കുന്ന പരമ്പരാഗത വാർപ്പുമാതൃകകളെ പൊളിക്കുക എന്നത് സുന്നതുല്ലാഹ് / ദൈവിക നടപടിക്രമത്തിന്റെ ഭാഗമാണെന്നും തെളിയിക്കുകയാണ് 38 വരെ ആയത്തുകൾ.

			അത്തരം വിപ്ലവകാരികൾക്ക് പേടി സമൂഹത്തെ ആയിരിക്കില്ല എന്നും അല്ലാഹുവിന്റെ മുമ്പിൽ മാത്രമേ അവർ കണക്ക് ബോധിപ്പിക്കൂവെന്ന അവലോകനമാണ് 39ാം ആയത്. തുടർന്ന് നബിയുടെ ആഗമനം ഇതുവരെയുള്ള പ്രവാചകത്വത്തിനുള്ള സമാപനവും മുദ്രണവുമാണെന്നും അത് കൊണ്ട് തന്നെ ഇത്തരം സമൂലമായ മാറ്റങ്ങൾ വരുത്താൻ ഇനി ആളില്ലെന്നുമുള്ള പ്രഖ്യാപനമാണ് 40-ാം സൂക്തം. ഈ ഖുർആനിക ശകലത്തെ ഖാദിയാനീ – അഹ്മദി സുഹൃത്തുക്കൾ മറ്റൊരുതലത്തിൽ വ്യാഖ്യാനിച്ചൊപ്പിക്കുന്നത് സന്ദർഭത്തിൽ നിന്നും വളരെ വ്യത്യസ്തമായതും ഇന്നോളമുള്ള മുസ്‌ലിം സമൂഹം തള്ളിക്കളഞ്ഞതുമാണ്.

			വിശ്വാസികളുടെ ബാധ്യത നിർവ്വഹിക്കാൻ ഓർമപ്പെടുത്തുകയും നബിയുടെ ദൗത്യം ഉണർത്തുകയും സ്വർഗത്തെ കുറിച്ച് സന്തോഷവാർത്ത അറിയിക്കുകയുമാണ് 47 വരെ സൂക്തങ്ങൾ.

			സമൂഹത്തിലെ ഛിദ്രശക്തികളായ നിഷേധികളേയും ആഭ്യന്തര ശത്രുക്കളായ കപടരേയും അനുസരിക്കുകയോ കൈകാര്യകർത്താക്കളാക്കുകയോ ചെയ്യരുതെന്ന് ഉണർത്തുകയാണ് 48-ാം ആയത്ത്. തുടർന്ന് തീർത്തും മുസ്‌ലിം പേർസണൽ / ഫാമിലി ലോയുമായി ബന്ധമുള്ള ഇദ്ദ,മതാഅ് തുടങ്ങിയവയും നബി (സ) ക്ക് പ്രത്യേകമായി അനുവദനീയമാക്കപ്പെട്ട വിവാഹ ബന്ധങ്ങളും 50 വരെ സൂക്തങ്ങൾ വ്യക്തമാക്കിയതിന് ശേഷം ഈ പറഞ്ഞ ബന്ധങ്ങൾ അനുവദനീയത മാത്രമാണെന്നുണർത്തുകയാണ് 52 വരെ സൂക്തങ്ങൾ. തുടർന്ന് നബിയോടും അദ്ദേഹത്തിന്റെ കുടുംബം, വീട് എന്നിവയോടും വിശ്വാസികൾ പുലർത്തേണ്ട ബന്ധവും കാത്തുസൂക്ഷിക്കേണ്ട സാമൂഹ്യ അകലത്തിന്റെ പരിമാണവുമെന്താണെന്നാണ് 55 വരെ സൂക്തങ്ങൾ സംസാരിക്കുന്നത്.

			നബി (സ) ജീവിച്ചിരിക്കുമ്പോഴും വഫാതായാലും അദ്ദേഹത്തിന്റെ ഭാര്യമാരുടെ സ്റ്റാറ്റസ് എന്താണെന്ന പ്രഖ്യാപനമാണീ ആയത്തുകൾ. തുടർന്ന് നിങ്ങളുടെ എല്ലാമെല്ലാമായ നബി (സ) ക്ക് വേണ്ടി കാരുണ്യവും ശാന്തിയുമുണ്ടാവാൻ പ്രാർഥി (സ്വലാത്) ക്കുകയും അദ്ദേഹത്തിന്റെ ആജ്ഞകൾക്ക് പൂർണമായി കീഴ്പ്പെടുകയുമാണ് വേണ്ടതെന്നും ഉണര്‍ത്തുന്നു. അദ്ദേഹത്തെയോ അദ്ദേഹത്തിന്റെ അനുയായികളെയോ മാനസികമായും ശാരീരികമായും ശല്യം ചെയ്യുന്നവർ അപവാദവും പ്രതൃക്ഷമായ പാപവുമാണ് പേറുന്നതെന്നുമാണ് 58 വരെ സൂക്തങ്ങളുടെ സാരാംശം. തുടർന്ന് 59-ാം ആയതിൽ മുസ്‌ലിം സ്ത്രീയുടെ സാമൂഹികപരതയുടെ അടയാളമായ ജിൽബാബ് / ഹിജാവിന്റെ വിധിയാണ് വ്യക്തമാക്കുന്നത്. إلا ما ظهر منها …. നൂർ :31 ൽ നാം ഈ വിഷയം കൈകാര്യം ചെയ്തതാണ്.

			തികച്ചും അന്യായമായും അകാരണമായും വിശ്വാസികളെ ദ്രോഹിക്കുന്നവരേയും കുഴപ്പം ഇളക്കിവിടുന്നവരേയും നിർദാക്ഷിണ്യം കൈകാര്യം ചെയ്യുന്നത് നാം മനസ്സിലാക്കിയ സുന്നതുല്ലാഹ് / ദൈവിക നടപടിയുടെ ഭാഗമാണെന്നാണ് 62 വരെ ആയത്തുകൾ ബോധ്യപ്പെടുത്തുന്നത്. തുടർന്ന് അന്ത്യസമയം, നരകം, അവിടെയുള്ള ശാശ്വതത്വം, അവിടെയെത്താനുള്ള വിവിധ നിമിത്തങ്ങൾ, നിമിത്തകാരികൾക്കുള്ള പ്രത്യേക ശിക്ഷ എന്നിവയെ സംബന്ധിച്ചുള്ള വിവരങ്ങളാണ് 68 വരെ സൂക്തങ്ങൾ.

			പ്രവാചകന്മാരെ തിരിച്ചറിയാതെ അവരെ മാനസികമായി തളർത്തുന്ന പ്രതിഭാസം പുത്തനല്ല. നിഷേധികളുടേയും കപടരുടേയും പതിവാണിത്  അല്ലാഹുവിനെ സൂക്ഷിച്ച് ഋജുവും ലളിതവുമായ ഭാഷയിൽ തന്നെ സംസാരിക്കുന്ന സുകൃതവന്മാർക്ക് മഹത്തായ വിജയമുണ്ടെന്നും സന്തോഷ വാർത്ത അറിയിച്ച് ഈ ഉത്തരവാദിത്വത്തിന്റെ മഹത്വവും പ്രാധാന്യവും പ്രതിപാദിച്ച് അവയെ ഏറ്റെടുത്തവരുടേയും അലംഭാവം വരുത്തിയവരുടേയും പരിണതികൾ പ്രത്യേകം പ്രത്യേകം എടുത്തു പറഞ്ഞും സൂറ: സമാപിക്കുന്നു.

			മക്കയിൽ അവതരിച്ച 54 സൂക്തങ്ങളാണ് സൂറ: സബഇലുള്ളത്. 15-ാം വചനത്തിൽ ഷേബാ ദേശത്തെപ്പറ്റി പറയുന്നതിനാലാണ് ഈ പേര് നൽകപ്പെട്ടത്. സൂറ: നംലിൽ അവിടത്തെ ചില വിശേഷങ്ങൾ നാം മനസ്സിലാക്കിയിരുന്നു. അൽഹംദു കൊണ്ട് തുടങ്ങുന്ന 4-ാമത്തെ അധ്യായമാണിത്. ആകാശ ഭൂമികളും അവയിൽ പ്രവേശിക്കുന്നതും ഇറങ്ങുന്നതുമെല്ലാമായ പ്രതിഭാസങ്ങൾ അവതരിപ്പിച്ച് അന്ത്യ സമയത്തിന്റെ സത്യതയേയും സാധ്യതയേയും അനിവാര്യതയേയും വ്യക്തമാക്കുകയാണ് ആമുഖമായ ആദ്യത്തെ 5 സൂക്തങ്ങൾ. ഈ സത്യം അംഗീകരിച്ചവരുടെയും നിഷേധിച്ചവരുടെയും അവസ്ഥാന്തരങ്ങളും നിലപാടുകളും പരിണതികളും ഹൃസ്വമായി ചിത്രീകരിക്കുന്നു 9 വരെ ആയത്തുകൾ.

			തുടർന്ന് ദാവൂദ്, സുലൈമാൻ (അലൈഹിമാസ്സലാം) എന്നീ രണ്ട് പ്രവാചകന്മാരേയും സബഅടക്കമുള്ള സമൂഹങ്ങളെയും ഇബ്ലീസ് തന്റെ ധാരണ / വാക്ക് ശരിയാണെന്ന് തെളിയിച്ചതുമെല്ലാം 20 വരെ സൂക്തങ്ങളിൽ തുടർന്ന് വായിക്കാം. മനുഷ്യരെ ഒന്നടങ്കം പിഴപ്പിക്കാനുള്ള അധികാരമൊന്നും പിശാച് നേടിയിട്ടില്ല. എങ്കിലും ചില മനുഷ്യരുടെയെങ്കിലും വിശ്വാസ ദാർഢ്യവും പ്രലോഭനങ്ങളെ അതിജയിക്കാനുള്ള കഴിവും പരീക്ഷിക്കുന്നതിന് അല്ലാഹു തന്നെഅവസരമൊരുക്കുന്നതാണ്. ഏതെങ്കിലും ശുപാർശ പ്രയോജനപ്പെടണമെങ്കിൽ ശുപാർശകന് അതിനുള്ള യോഗ്യതയും അനുമതിയും വേണ്ടതുണ്ട്. ന്യായ വിധി നാളിൽ എല്ലാ പടപ്പുകളും തങ്ങളുടെ കാര്യത്തിൽ തീരുമാനമെന്തെന്നറിയാതെ സംഭ്രമത്തിലായിയിക്കും കർമങ്ങളുടെ കണക്കു നോക്കി അവരുടെ സങ്കേതം നിശ്ചയിക്കപ്പെടുമ്പോൾ “നിങ്ങളുടെ റബ്ബ് എന്ത് പറഞ്ഞു” എന്ന ചോദ്യമുയ രുമെന്നുമുള്ള കാര്യങ്ങളാണ് 23 വരെ സൂക്തങ്ങൾ പറഞ്ഞുവെക്കുന്നത്. തുടർന്ന് നിഷേധികളോട് ഉന്നയിക്കാനുള്ള ചില ചോദ്യങ്ങളും അവയുടെ ഉത്തരങ്ങളും പരിഹാസോക്തി കലർന്ന ചില കല്പനകളുമാണ് 27 വരെ ആയത്തുകൾ. നാഥൻ എല്ലാവർക്കുമുള്ളതും അവന്റെ കല്പനകളും സന്ദേശവാഹകനും അതുപോലെ തന്നെ മനുഷ്യാർക്കാകമാനമുള്ളതെന്ന പ്രഖ്യാപനമാണ് 28-ാം സൂക്തത്തിന്റെ ഊന്നൽ.

			പരലോക താക്കീതെന്നാണെന്ന നിഷേധികളുടെ പരിഹാസചോദ്യവും അതിന് കൃത്യമായ മറുപടിയുമാണ് 30 വരെ ആയതുകൾ. ഖുർആനിലും മറ്റു ദൈവപ്രോക്ത ഗ്രന്ഥങ്ങളിലും വിശ്വസിക്കാൻ പറ്റാഞ്ഞതിന് കാരണക്കാർ നിങ്ങളാണെന്ന് നേതാക്കന്മാരോടും അവരങ്ങോട്ടും കറ്റാരോപണങ്ങൾ നടത്തുന്ന രംഗം 33 വരെ സൂക്തങ്ങളിൽ അതി മനോഹരമായ ശൈലിയിൽ പരാമർശിച്ചിട്ടുണ്ട്.

			ബലവാനായാലും ദുർബലനായാലും ചെയ്തതിനുള്ള രക്ഷയും ശിക്ഷയും നല്‍കുന്നത് അല്ലാഹുവാണ്. ഇഹലോകത്ത് കാണുന്ന സമൃദ്ധി പരലോകവിജയത്തിന്റെ മാനദണ്ഡമല്ല. സമ്പത്തും അധികാരവും മക്കളുമൊന്നുമല്ല രക്ഷയുടെ അളവുകോല്‍ സ്വന്തം കർമ്മങ്ങൾ നിശ്ചയിക്കുന്ന ഭാഗധേയമാണ് സ്വർഗവും നരകവും. ഈ വിഷയങ്ങളാണ് 38 വരെ സൂക്തങ്ങൾ ഉണർത്തുന്നത്. ഒരാളുടെ ഭൗതിക സൗകര്യങ്ങളുടെ സുസ്ഥിതിയല്ല മറിച്ച് അവരുടെ കർമ്മങ്ങളും ചെലവഴിക്കലുമാണ് അവരുടെ സ്വർഗ-നരകങ്ങളുടെ വിഷയത്തിൽ അവലംബം. പരലോകത്ത് എല്ലാവർക്കും അർഹിച്ചത് മാത്രമാണ് ലഭ്യമാവുന്നതെന്നുമാണ് 42 വരെ ആയത്തുകൾ വ്യക്തമാക്കുന്നത്.

			തുടർന്ന് പാരമ്പര്യവാദികൾ പൊതുജനത്തെ സത്യസന്ദേശവാഹകനിൽ നിന്നും തടയാൻ ശ്രമിക്കുന്നതും ഇതെല്ലാം മുൻ ധിക്കാരി സമൂഹങ്ങളുടേയും രീതിയാണെന്നും ഇവരെക്കാൾ ശക്തരായിരുന്നവരെപ്പോലും ഇന്നലെകളിൽ വെറുതെ വിട്ടിട്ടില്ലെങ്കിൽ ഇവരേയും വിടാൻ ഭാവമില്ല എന്നുമാണ് 45 വരെ ആയത്തുകൾ തുറന്നടിച്ച് പറയുന്നത്. ശേഷം നബി (സ)യുടെ പ്രബോധനത്തിന്റെ തേട്ടമെന്തെന്നും അതിനദ്ദേഹത്തെ പ്രേരിപ്പിച്ച ഘടകങ്ങൾ എന്താണെന്നും പ്രഖ്യാപിച്ച് സത്യം പുലരുമെന്നും സന്മാർഗം പിൻപറ്റിയവർ ആരാണെന്ന് അന്ന് വ്യക്തമാക്കുന്നതാണെന്നും 50 വരെ സൂക്തങ്ങൾ വിളിച്ചോതുന്നു. അവസാനം സത്യവിശ്വാസികളുടെ സന്തോഷവും ആഹ്ലാദവും കാണുമ്പോൾ നിഷേധികൾക്ക് പിടിപെടുന്ന പരിഭ്രാന്തിയും വെപ്രാളവും നിരാശയും വളരെ ശക്തമായ ശൈലിയിൽ ചിത്രീകരിച്ച് സൂറ: സമാപിക്കുന്നു.

			തുടർന്ന് സൂറ:ഫാത്വിർ (സ്രഷ്ടാവ്) ആരംഭിക്കുന്നു. സൂറത്തുൽ മലാഇക: (മലക്കുകൾ) എന്നും ഇതിനു പേരുണ്ട്. ആദ്യ സൂക്തത്തിൽ തന്നെ പ്രസ്തുത രണ്ടു വാക്കുകളും വന്നിട്ടുണ്ട്. മക്കയിൽ അവതരിച്ച ഈ സൂറ:യിൽ 45 ആയത്തുകളാണുള്ളത്. അൽഹംദുവിലാരംഭിക്കുന്ന 5-ാമത്തെ സൂറയാണിത്. പ്രപഞ്ചത്തിന്റെ വിവിധ കോണുകളിലേക്ക് വ്യത്യസ്ത മേഖലകളിലായി പല ദൗത്യങ്ങളുമായി നിയോഗിക്കപ്പെടുന്ന മലക്കുകളേയും പല ഘട്ടങ്ങളായി ഉണ്ടായ വിസ്മയിപ്പിക്കുന്ന സൃഷ്ടി വൈഭവങ്ങളേയും പരിചയപ്പെടുത്തുന്നു. അവന്റെ കാരുണ്യത്തിന്റേയും അനുഗ്രഹത്തിന്റേയും പല കാര്യങ്ങളും ഉണർത്തി പ്രവാചകനെ കളവാക്കുന്നവരോട് ഐഹിക ജീവിതമോ പരമവഞ്ചകനായ പിശാചിന്റെ വഞ്ചനയോ നിങ്ങളെ വഞ്ചിക്കാതിരിക്കട്ടെയെന്നും ഉർത്തുന്നു. പിശാച് മനുഷ്യന്റെ എന്നത്തേയും വലിയ ശത്രുവാണെന്നും അവനെ ആ ഗൗരവത്തിൽ തന്നെ നോക്കിക്കാണണമെന്നും അങ്ങിനെ കാണുന്നവർക്കും കാണാത്തവർക്കുമുള്ള പ്രതിഫലം വ്യത്യസ്തമാണെന്നും അവർ പ്രവർത്തിച്ച് വരുന്നതെല്ലാം അല്ലാഹു അറിയുന്നുണ്ട് എന്ന ആമുഖവുമാണ് 8 വരെ സൂക്തങ്ങളിൽ. 

			തുടർന്ന് കാറ്റ്, മേഘം, പ്രതാപം, മണ്ണ്, ബീജം, കടൽ, ജലാശയം, കപ്പൽ, പകൽ, രാത്രി, സൂര്യൻ, ചന്ദ്രൻ മുതലായ പ്രകൃതി പ്രതിഭാസങ്ങൾ എടുത്തു പറഞ്ഞ് അല്ലാഹുവല്ലാതെ അവർ വിളിച്ചു പ്രാർഥിക്കുന്നവർക്ക് പ്രാർഥന കേൾക്കാനോ ഉത്തരം നല്‍കാനോ കഴിയില്ല എന്ന വസ്തുത വ്യക്തമാക്കുന്നു. മുശ്രിക്കുകൾ അവർക്കായി ചെയ്ത പൂജകളും വഴിപാടുകളും ഈ ദൈവങ്ങൾ നിഷേധിക്കുമെന്നും 11 വരെ സൂക്തങ്ങൾ വ്യക്തമാക്കുന്നത്.

			എല്ലാവരും സ്വയം പര്യാപ്തനായ അല്ലാഹുവിന്റെ ആശ്രിതരാണ്.  ആരെയും നിലനിർത്താനും നിലംപരിശാക്കാനും അവന് പ്രയാസമില്ല. ന്നും അന്ത്യനാളിൽ ആർക്കും ആരുടേയും പാപഭാരങ്ങൾ ഏറ്റെടുക്കാനോ കുറച്ചു കൊടുക്കാനോ കഴിയില്ല. ഇവ വ്യക്തമാക്കിയതിന് ശേഷം അന്ധനും കാഴ്ചയുള്ളവനും, ഇരുളുകളും വെളിച്ചവും, വെയിലും നിഴലും, ജീവനുള്ളതും ചത്തതുമെല്ലാം താരതമ്യം ചെയ്ത് പ്രവാചക ദൗത്യത്തിന്റെ വ്യത്യസ്ത മേഖലകളും നിഷേധികളുടെ നിഷേധത്തിന്റെ ചരിത്രവും അവരെ അല്ലാഹു പിടികൂടിയതുമെല്ലാം സൂചിപ്പിക്കുന്നു. ശേഷം ആകാശം, വെള്ളം, ഫലങ്ങൾ, നിറങ്ങൾ, മലകൾ,പക്ഷികൾ, മൃഗങ്ങൾ എന്നിവയിലെ നാനാത്വത്തിൽ ഏകത്വം ദർശിക്കുവാൻ ദൈവഭക്തിയുള്ള വിജ്ഞാനികൾക്കേ സാധിക്കൂ എന്നും വ്യക്തമാക്കുകയാണ് 28 വരെ സൂക്തങ്ങൾ. തുടർന്ന് സത്യവേദം അംഗീകരിക്കുന്നവരും അതിനെ നിഷേധി ക്കുന്നവരും തമ്മിലുള്ള വ്യത്യാസവും അവരുടെ പരിണതികളിലുടെ വ്യതിരിക്തകളും ചുരുങ്ങിയ പദങ്ങളിൽ വരച്ചു വെക്കുകയാണ് 37 വരെ ആയത്തുകൾ.

			അല്ലാഹുവിന്റെ അറിവിന്റെ പരിമാണവും മനുഷ്യ സൃഷ്ടിപ്പിന്റെ ലക്ഷ്യവും അതിൽ വീഴ്ച വരുത്തുന്നവരുടെ ശിക്ഷയുമാണ് 40 വരെ വാക്യങ്ങളിലുള്ളത്. ആകാശ ഭൂമികളുടെ സന്തുലനാവസ്ഥയും നിഷേധികളും ധിക്കാരവും അവർക്കുള്ള സങ്കേതവും അല്ലാഹുവിന്റെ നടപടിക്രമത്തിന്റെ കൃത്യതയും പറയുന്നു. ഇതെല്ലാം ബോധപൂർവ്വം ഭൂമിയിലൂടെ സഞ്ചരിച്ചാൽ മനസ്സിലാക്കാവുന്നതേയുള്ളൂ. തെറ്റുകൾക്ക് ഉടനെ നടപടിയെടുക്കുന്ന രീതി ഉപരിസൂചിത സുന്നത്തിൽ പെട്ടതല്ലെന്നും സമയമെത്തിയാൽ തന്റെ ദാസന്മാരെ കൃത്യമായി കണ്ടറിയുന്നവനാണ് അല്ലാഹുവെന്ന അടിസ്ഥാന വിശ്വാസം ഊട്ടിയുറപ്പിക്കുന്ന വാചകത്തോടെ സൂറ: ഫാത്വിർ സമാപിക്കുന്നു.

			മക്കയിൽ അവതരിച്ച സൂറ: യാസീനാണ് അടുത്ത അധ്യായം, 83 ആയതുകളിൽ ആദ്യ 27 സൂക്തങ്ങളാണ് ഈ ഭാഗത്ത് വരുന്നത്.  ‘യാസീൻ’ ഖുർആന്റെ ഹൃദയമാണ്.’ (قلب القرآن) എന്ന് റസൂൽ (സ) പറഞ്ഞിരിക്കുന്നു. ഖിയാമത്ത് നാളിനേയും, അതിലുണ്ടാകുന്ന സംഭവ വികാസങ്ങളെയും കുറിച്ച് ഈ അധ്യായത്തിൽ കൂടുതൽ വിവരിച്ചിട്ടുള്ളതുകൊണ്ടാണ് ഇതിന് ഈ പേര് വന്നതെന്നു ഇമാം ഗസ്സാലി (റഹ്) പ്രസ്താവിച്ചിരി ക്കുന്നു. മരണാസന്നർക്ക് ഈ സൂറ: പാരായണം ചെയ്തു കൊടുക്കുവാനുള്ള പ്രോത്സാഹനങ്ങൾ ഹദീസുകളിൽ കാണാം.

			കേവലാക്ഷരങ്ങൾക്കും ഖുർആനെയും പ്രവാചകനെയും കുറിച്ച ആമുഖത്തിനും ശേഷം ഈസാ നബിയുടെ ശേഷമുള്ള ചെറിയ കാലവിളംബത്തിന് ശേഷം അശ്രദ്ധരായവരിലേക്കാണ് റസൂലുല്ലായുടെ നിയോഗമെന്നറിയിക്കുന്നു. സത്യം സ്വീകരിക്കാൻ തയ്യാറായില്ലെന്ന് മാത്രമല്ല കഴുത്തിൽ അഹങ്കാരത്തിന്റെ വലിയ ചങ്ങലയുള്ളതിനാൽ തലകുത്തനെ പിടിച്ച് മുമ്പിലും പിന്നിലും ഒന്നും കാണാൻ കഴിയില്ലാത്ത അവരെ സംബന്ധിച്ചിടത്തോളം ഉപദേശം ഉപകാരം ചെയ്യില്ല. ബോധനം പിൻപറ്റാൻ സ്വതേ സന്നദ്ധതയുള്ളവർക്കേ ഈ താക്കീത് ഉപകാരപ്പെടൂ. എല്ലാവരുടെയും പ്രവർത്തനങ്ങളും അവയുണ്ടാക്കുന്ന ഫലങ്ങളും കൃത്യമായി നിജപ്പെടുത്തപ്പെടുന്നുണ്ടെന്നുമാണ് 12 വരെ സൂക്തങ്ങൾ പറയുന്നത്. ശേഷം 27 വരെ സൂക്തങ്ങളിൽ വന്ന ചിത്രീകരണം വശ്യവും ഹൃദയങ്ങളെ സ്പർശിക്കുന്നതുമാണ്.

			ഈസാ (അ) ക്ക് ശേഷമുള്ള കാലത്ത് രണ്ട് പ്രബോധകന്മാർ വന്നതും അവരുടെ സത്യവും നീതിയും സാക്ഷ്യപ്പെടുത്തുന്നതും അവരിലേക്ക് മൂന്നാമതൊരാൾ ആഗതനാവുന്നതും ആ സമൂഹമവരെ അങ്ങേയറ്റം നിഷേധിച്ചതും പ്രബോധകർ അവരുടെ ദൗത്യം ഉച്ചൈസ്തരം പ്രഖ്യാപിച്ചതും ആ നാട്ടുകാരവരെ മാനസികമായി തളർത്തിയതും ‘കുരുത്തംകെട്ട ‘വരായി ചിത്രീകരിച്ചതും അപ്പോഴേക്കും അതേ നാടിന്റെ അങ്ങേതലക്ക് നിന്ന് നിഷ്കളങ്കനായ മറ്റൊരാൾ ഓടിവന്ന് ആ നിസ്വാർത്ഥരായ പ്രബോധകന്മാരെ പിൻപറ്റാൻ ആവശ്യപ്പെടുന്നതും സത്യപ്രബോധകരായവരുടെ ഗുണങ്ങൾ എടുത്തു പറയുകയും സൃഷ്ടിച്ചവനായ നാഥന് കീഴ്പ്പെടാതിരിക്കാൻ എന്തുണ്ട് ന്യായമെന്നും ദൈവേതരരെ പങ്കാളികളാക്കിയാൽ അവരുടെ ശുപാർശയോ സഹായമോ ലഭ്യമാവില്ല എന്നും ധൈര്യ പൂർവ്വം പ്രഖ്യാപിക്കുന്നതും അതോടുകൂടെ ആ നാട്ടുകാർ പ്രബോധകരെ മുഴുവൻ രക്ത സാക്ഷികളാക്കിയതും സ്വർഗത്തിൽ പ്രവേശിക്കുന്ന വേളയിൽ പോലും നാട്ടുകാർ സത്യം മനസ്സിലാക്കിയിരുന്നെങ്കിൽ എന്നാഗ്രഹിച്ചതും വളരെ ചുരുങ്ങിയ ഭാഷയിൽ പറഞ്ഞ് പോവുകയാണ്. ആ നാടിന്റെ പേരും പ്രബോധകരുടെ വിലാസവുമൊന്നും ഖുർആൻ പറയുന്നില്ല എന്നതുകൊണ്ട് തന്നെ അവ നമ്മുടെ ഈമാൻ കാര്യത്തിൽ പെട്ടതല്ല എന്ന് സമാധാനിക്കാം. ഖുർആൻ കഥാകഥനങ്ങളുടെ ഗുണപാഠമാണ് കാര്യം. അവയിലെ പേരോ വിശദാംശങ്ങളോ അല്ല എന്നതാണ് സയ്യിദ് ഖുതുബിനെ പോലെയുള്ള ചിന്തകരുടെ രീതി. അതാണ് ഖുർആന്റെ ആത്മാവിനോട് യോജിക്കുന്ന സമീപനവും.

		

		

			നരകത്തിന് അർഹത നേടിയവനെ രക്ഷിക്കാൻ ആർക്കും കഴിയില്ല

			യാസീൻ പകുതി മുതൽ തുടങ്ങി സ്വാഫ്ഫാത്, സ്വാദ് സൂറകൾ കടന്ന് സുമർ ഏകദേശം പകുതി വരെ നീണ്ടു നില്‍ക്കുന്നതാണ് ഈ ഭാഗം.  എല്ലാ ആയതും മക്കിയ്യാണ്. എല്ലാത്തിന്റേയും ഊന്നൽ മേഖലയും ഏകദേശം മരണം, പരലോകം എന്നിവയാണ്. കഴിഞ്ഞ ജുസ്ഇന്റെ അവസാനം ആ ഗ്രാമവാസികൾ ചില പ്രബോധകന്മാരെ ശഹീദുകളാക്കിയ സംഭവമോർക്കുന്നുണ്ടാവും. അവർക്ക് ആ നാട്ടുകാരിൽ നിന്നുണ്ടായ മോശം പ്രതികരണങ്ങളും രക്ഷസാക്ഷികൾക്ക് നാഥനിൽ നിന്നുള്ള നിലക്കാത്ത പ്രതിഫലവും ഗ്രാമീണരുടെ ആക്രമണവും നാം വായിച്ചു.

			പീഡകർക്കും പീഡിതർക്കും നല്‍കിയ ഉചിതമായ പ്രതിഫലം അവിടെ സ്മരിച്ചിരുന്നു. ആ നാട്ടുകാർ തികച്ചും നിസ്സാരരായതും ഒരു ഘോര ശബ്ദത്തോടെ അവർ കെട്ടടങ്ങിയതും ഹൃദയത്തെ പിടിച്ച് കുലുക്കുന്ന ശൈലിയിലാണ് ഖുർആൻ വിവരിച്ചത്. ഇതേ അനുഭവം തന്നെയായിരുന്നു മുമ്പ് പ്രബോധകന്മാരെ പരിഹസിക്കുകയും പീഡിപ്പിക്കുകയും ചെയ്തവർക്കുണ്ടായത്. എല്ലാ പീഡകരേയും റബ്ബിന്റെ മുമ്പിൽ ഹാജരാക്കപ്പെടുന്നവരാകുന്നു എന്നുമുള്ള ഭീഷണിയും ഉണർത്തലുമാണ് 32-ാം വാക്യം വരെയുള്ളത്. ശേഷം നിർജീവമായ ഭൂമിയെ സജീവമാക്കി ഈന്തപ്പന, മുന്തിരി എന്നിവയുടെ തോട്ടങ്ങൾ അവർക്ക് ആസ്വദിക്കാൻ നല്‍കിയതും സസ്യങ്ങളേയും ജന്തുക്കളേയും ഇണകളായി സൃഷ്ടിച്ചതും രാവും പകലും സൂര്യനും ചന്ദ്രനും കപ്പലും മറ്റ് അനുഗ്രഹങ്ങൾ മനുഷ്യർക്ക് ചൊരിഞ്ഞ് നല്കിയതും ചുരുക്കിപ്പറയുകയാണ് 44 വരെ സൂക്തങ്ങൾ.

			synedic, siderial എന്നീ ചന്ദ്ര – സൂര്യ ചംക്രമണം നിരീക്ഷിക്കുന്നവർക്ക് പ്രപഞ്ചത്തിന്റെ കൃത്യത / accuracy ബോധ്യപ്പെടുന്നതാണ്. അതാണ് ഖദ്ദർനാഹു മനാസിൽ എന്നതിന്റെ അർഥം. ഉദാഹരണത്തിന് ചന്ദ്രന്റെ 28/29 ഘട്ടങ്ങൾ/ elongations (മനാസിൽ)ഉം ഉർജൂനുൽ ഖദീം അഥവാ ഈത്തപ്പഴക്കുലയുടെ വളഞ്ഞ തണ്ടു പോലത്തെ ദൃശ്യമായ ചന്ദ്രന്റെ അവസാനത്തിന് ശേഷമുള്ള അമാവാസി / newmoon എന്നിവയും നിരീക്ഷിക്കാതെ അസ്തമിക്കുന്ന ചന്ദ്രനെ കാണാൻ പടിഞ്ഞാറ് (മഗ്രിബിൽ) അറബിക്കടൽ തീരത്ത് നോക്കുന്ന രീതി ഒരിക്കലും ഗോളശാസ്ത്രപരമായി ശരിയല്ല. സൂര്യനും ഭൂമിക്കുമിടയിൽ ചന്ദ്രൻ നേർരേഖയിൽ വരുമ്പോൾ ചന്ദ്രന്റെ പ്രകാശിക്കാത്ത മുഖം ഭൂമിക്ക് നേരെ വരുന്നതാണ് അമാവാസി. മാസപ്പിറവി നഗ്ന നേത്രങ്ങൾകൊണ്ട് ദൃശ്യമാകണമെങ്കിൽ അമാവാസി കഴിഞ്ഞ് ചന്ദ്രന് 20 മണിക്കൂർ പ്രായവും(Moon age) സൂര്യ- ചന്ദ്ര -ഭൂമി രേഖയിൽ നിന്ന് 10 ഡിഗ്രി കോണകലവും (Elongation)ഉണ്ടാവണം. എങ്കിൽ മാത്രമേ ചന്ദ്രക്കല നഗ്ന നേത്രങ്ങൾകൊണ്ട് കാണാൻ സാദ്ധ്യമാവുകയുള്ളൂ.

			ഈ ആയത്തുകൾ വ്യാഴാഴ്ച രാത്രി വെള്ളിയാഴ്ച രാവ് എന്ന പേരിൽ ഓതി വിടുകയുമാണ് നാം ചെയ്യുന്നത്. ‘രാവ് പകലിനെ മറികടക്കുന്നില്ല’ എന്ന ശാസ്ത്രീയ സത്യം മന്ത്രമായി മാറുകയും രാത്രികൊണ്ട് ദിവസം ആരംഭിക്കുകയും ചെയ്യുന്ന അശാസ്ത്രീയത മുസ്‌ലിംകളിലും വളരെ കുറവ് ജൂതന്മാരിലുമാണ് ഇപ്പോഴും കാണപ്പെടുന്നത്.

			സത്യനിഷേധികളും ധിക്കാരികളുമായ പൂർവ്വികർക്ക് വന്ന് ഭവിച്ച ശിക്ഷയെ പറ്റിയും മരണാനന്തരം വരാനിരിക്കുന്ന ശിക്ഷയേയും ഓർമിക്കുന്ന വല്ല ദൃഷ്ടാന്തങ്ങളും ഓർമിപ്പിക്കപ്പെട്ടാൽ അവരതിൽ നിന്നും തിരിഞ്ഞുകളയുന്നു. അല്ലാഹുവിന്റെ മാർഗത്തിൽ ചെലവഴിക്കാൻ ആഹ്വാനം വന്നാൽ പിശുക്കിന്റെ സകല ന്യായീകരണങ്ങളും അവലംബിക്കുന്നു.അന്ത്യദിനത്തെപ്പറ്റിയുള്ള താക്കീതുകൾക്ക് ധൃതി കൂട്ടുകയും തർക്കിക്കുകയും ചെയ്യുന്നതിനിടയിൽ മറ്റൊന്നും ചെയ്യാൻ കഴിയുന്നതിന് മുമ്പ് ചത്തുമലക്കുമെന്നും മറ്റൊരു ഊത്തോടെ ശ്മശാനത്തിൽ നിന്നും ഉയിർത്തെഴുന്നേൽക്കപ്പെടുകയും, ശേഷം ഒരുമിച്ച് കൂട്ടൽ, രക്ഷാ – ശിക്ഷകൾ, സ്വർഗം – നരകം, കുറ്റവാളികളുടെ വേർതിരിവ് എന്നീ പരലോകക്കാഴ്ചകളുമാണ് 59 വരെ സൂക്തങ്ങളിലുള്ളത്.

			പ്രപഞ്ച നാഥന് മാത്രം കീഴടങ്ങുക എന്നതിൽ നിന്ന് മനുഷ്യനെ തെറ്റിച്ച് പിശാചിന്റെ പ്രേരണക്ക് വശംവദരായി പക്കാ ബഹുദൈവത്വവും ദൈവ നിഷേധവും പ്രവർത്തിച്ചിട്ടും മുൻകാലങ്ങളിൽ ചെയ്തത് പോലെ എന്താണ് ഞങ്ങളെ റബ്ബ് ശിക്ഷിക്കുന്നില്ലെന്നാണ് അവരുടെ ചോദ്യം. അറിവുകളുടെയും കഴിവുകളുടെയും പാരമ്യത്തിലെത്തി നില്‍ക്കുന്ന  മനുഷ്യൻ തന്റെ ഭൂതവും ഭാവിയും വിസ്മരിച്ച് ധിക്കാരിയായി ചമയും. എന്നാൽ വല്ലവനും ദീർഘായുസ്സ് നൽകപ്പെട്ടാൽ അവന്റെ പ്രകൃതി തന്നെ മാറ്റേണ്ടി വന്നേനെ എന്നുമാണ് 68 വരെ ആയത്തുകളിലുള്ളത്.

			തുടർന്ന് നബിയെ കുറിച്ച് മക്കകാരുടെ “അദ്ദേഹം കവി”യാണെന്ന ആരോപണത്തെ കുറിച്ചാണ് സംസാരിക്കുന്നത്. അദ്ദേഹം പറയുന്നത് കവിതയല്ലെന്നും കാര്യങ്ങൾ വ്യക്തമായി പറഞ്ഞ് താക്കീതും ശിക്ഷയുടെ വചനം / ഖൗലുമാണത്. സുവ്യക്തമായ തെളിവ് ലഭിച്ചാലവർക്ക് ഒഴികഴിവിനുള്ള പഴുത് ഇല്ലാതാവും എന്ന് പറഞ്ഞു കൊണ്ട് പ്രപഞ്ചത്തിലെ കന്നുകാലികളെ മെരുക്കി തന്നതും വ്യത്യസ്ത ഉപകാരങ്ങളവയിൽ നിക്ഷേപിച്ചതും ഉണർത്തി അവരുടെ നന്ദികേടും ബഹുദൈവത്വരയും എടുത്തു പറഞ്ഞു പരലോകക്കാഴ്ചകൾ അവരുടെ മുമ്പിൽ ചിത്രീകരിക്കുകയാണ് 75 വരെ ആയത്തുകൾ.  നിഷേധികളുടെ വാക്കുകേട്ട് ദുഃഖിക്കരുതെന്നും വളരെ നിസാരമായ കണത്തിൽ നിന്നും സൃഷ്ടിക്കപ്പെട്ട മനുഷ്യൻ അഹങ്കാരിയാവുന്നതെങ്ങിനെ യെന്നും എല്ലുകൾ ദ്രവിച്ച ശേഷം ഉണ്ടാക്കുന്നത് ശൂന്യതയിൽ നിന്നുമുണ്ടാക്കുന്നതിനേക്കാൾ നിസാരമാണവന് എന്നും ഉണർത്തുന്നു. ശേഷം മരക്കഷ്ണങ്ങൾ ഉരസി തീയുണ്ടാവുന്നതും ആകാശ ഭൂമികളുമടങ്ങുന്ന സൃഷ്ടികളുമെല്ലാം പരിശുദ്ധനായ അല്ലാഹുവിന് ഒരു “കുൻ ഫയകൂൻ ” ന്റെ പോലും സമയം വേണ്ടതില്ലാത്തനിസാരകാര്യമാണെന്നുമുണർത്തി സൂറ: സമാപിക്കുന്നു. (ഉണ്ടാവുക, ഉണ്ടാവും =كن فيكون)

			തുടർന്ന് സുറ:സ്വാഫ്ഫാത് (അണിനിരന്നവ) ആരംഭിക്കുന്നു. മക്കയിൽ അവതരിച്ച ഈ സൂറയിൽ 182 വചനങ്ങളാണുള്ളത്. പ്രപഞ്ചത്തിലെ പല വസ്തുക്കൾ (മലക്ക്, കാറ്റ്, മേഘം ….) കൊണ്ടുള്ള ശപഥം ചെയ്തു കൊണ്ട് തുടങ്ങുന്ന പല അധ്യായങ്ങളും ഖുർആനിലുണ്ട്. ഇവിടെ അണിനിരന്നവർ, തടയുന്നവർ, കീർത്തനം ആലപിക്കുന്നവർ എന്നീ വിശേഷണങ്ങൾ മാലാഖമാരെ കുറിച്ചാണെന്നാണ് മുഖ്യധാരാ മുഫസ്സിറുകളുടെ വിശദീകരണം. പ്രപഞ്ചത്തിലെ അതി സൂക്ഷ്മസംവിധാനം സ്രഷ്ടാവിന്റെ മഹത്വവും ഏകത്വവും വ്യക്തമാക്കുന്നതാണ്. അവയെല്ലാം നിഷേധികൾ ഒറ്റയടിക്ക് പരിഹസിച്ച് തമാശയാക്കി കളയുന്നു. എല്ലാ സമൂഹങ്ങളിലെയും പോലെ “മണ്ണായി ലയിച്ച് കഴിഞ്ഞാലും ഉയിർത്തെഴുന്നേല്പോ” പോലുള്ള സ്ഥിരം പല്ലവിയുമായാണ് അവർ വരുന്നതെന്നും ആ നിഷേധമെല്ലാം തീരുമാനത്തിന്റെ നാളിൽ മാത്രമേ ബോധ്യപ്പെടൂ എന്ന 21 വരെയുള്ള ആമുഖത്തിന് ശേഷം പരലോകക്കാഴ്ചകളും ഇഹലോകത്ത് നബിയെ കുറിച്ച് അവർ പറഞ്ഞ ആരോപണങ്ങളും അവരർഹിക്കുന്ന ശിക്ഷയാണ് അവർക്ക് കിട്ടാൻ പോകുന്നതെന്ന കാര്യങ്ങളാണ് 39 വരെ ആയത്തുകളുടെ സാരാംശം.

			സുഭഗരായ സ്വർഗവാസികളുടെ അനുഗ്രഹങ്ങളുടേയും സ്മരണകളുടേയും രണ്ടു ചേരിയിൽ അണിനിരന്ന രണ്ടു നിലപാടുകാരുടെ സംഭാഷണങ്ങളുമൊക്കെയായി ചിത്രീകരണം മുന്നോട്ട് പോവുന്നു. സ്വർഗ വാസികളുടയും നരകക്കാരുടേയും ഭക്ഷണ/പാനീയ വിശേഷണങ്ങളിലൂടെ കടന്ന് അവരുടെ മുൻഗാമികളുടെ കാൽപാടുകളിലൂടെ കുതിച്ചു പായുന്ന ആ നിഷേധികൾ അവരിലേക്കയക്കപ്പെട്ട ദൂതന്മാരെ കളവാക്കിയതടക്കം വളരെ ചെറിയ സൂക്തങ്ങളിലായി (74 വരെ) ഹാർദ്ദമായി ചിത്രീകരിക്കുന്നു. അല്ലാഹുവിന്റെ നിഷ്കളങ്കരായ വളരെ കുറച്ച് ദാസന്മാർ മാത്രമേ സത്യത്തെ അംഗീകരിച്ചിരുന്നുള്ളൂ. നൂഹ്, ഇബ്റാഹീം, ഇസ്മാഈൽ, ഇസ്ഹാഖ്, മൂസാ, ഹാറൂൻ, ഇല്യാസ്, ലൂത്വ്, യൂനുസ് (അലൈഹി മുസ്സലാം) എന്നീ പ്രവാചകന്മാരുടേയും അവരുടെ സമൂഹങ്ങളുടെ വ്യത്യസ്ത നിലപാടുകളും 148 വരെ സൂക്തങ്ങളിൽ ചരിത്രക്രമത്തിലല്ലാതെ പറഞ്ഞു പോവുന്നു. പല സമൂഹങ്ങളിലുമുണ്ടായിരുന്ന ശിർക്കീ (ബഹുദൈവ) സങ്കല്പങ്ങൾ തന്നെയാണ് മക്കാ മുശ്രിക്കുകളും മനസ്സിൽ താലോലിക്കുന്നത്. ദൈവത്തിന് മക്കളുണ്ടാവുക എന്ന വാദത്തേക്കാൾ വലിയ നുണയില്ല. അപ്രകാരമാണ് ജിന്നിനേയും അല്ലാഹുവിനേയും ബന്ധിപ്പിച്ചവരുണ്ടാക്കുന്ന അതിമാനുഷ കഥകളും അവരുണ്ടാക്കുന്ന കഥകളിലൊന്നും വിശ്വസിക്കാത്ത നിഷ്കളങ്കരായ ചില ദാസന്മാർ എല്ലാ സമൂഹങ്ങളിലുമുണ്ടായിരുന്നു. അവരൊഴിച്ചുള്ള കുഴപ്പത്തിൽ പെട്ട നിഷേധികളുടെ പരിണതി നരകമാണെന്നും ആ പരിമിതരായ നിഷ്കളങ്കരായ (മുഖ്ലസ്വ്) ദാസന്മാർക്കായി സ്വർഗവുമുണ്ടെന്നുമാണ് 160 വരെ സൂക്തങ്ങൾ ഉദ്ഘോഷിക്കുന്നത്.

			പൂർവികരിൽ നിന്ന് വല്ല ഉത്ബോധനവും കിട്ടിയിരുന്നുവെങ്കിൽ ഞങ്ങൾ നന്നായി പോയേനേ എന്ന് നിഷേധികൾ പായാരം പറയും.എന്നാൽ വിധി മുമ്പേ തീരുമാനിച്ചതാണെന്നും അറിയിക്കുകയാണ് 71 വരെ സൂക്തങ്ങൾ.  അല്ലാഹുവിന്റെ പ്രത്യേക പരിഗണനയും സ്നേഹവും ലഭിക്കുന്ന സുകൃതവാന്മാർ, നിഷ്കളങ്കരായ ദാസന്മാർ, മാലാഖമാർ എന്നിവരെല്ലാം അല്ലാഹുവിന്റെ സഹായം ലഭിക്കുന്ന സൈന്യമാണ്.  അല്ലാത്തവരിൽ നിന്ന് തിരിഞ്ഞ് കളയാനും ആഹ്വാനം ചെയ്ത് കൊണ്ട് ലോക രക്ഷിതാവായ അല്ലാഹുവിനു സ്തുതിയും അവന്റെ ദൂതന്മാർക്ക് സമാധാനവും ലഭ്യമാവുമെന്ന സന്തോഷ വാർത്തയോടെ സൂറ: സമാപിക്കുന്നു.

			തുടർന്ന് സൂറ: സ്വാദ് ആരംഭിക്കുന്നു. മക്കയിൽ അവതരിച്ച ഈ അധ്യായത്തിൽ 88 വാക്യങ്ങളാണുള്ളത്.

			ഒറ്റ കേവലാക്ഷരം കൊണ്ട് തുടങ്ങി ഖുർആനെ കൊണ്ടുള്ള ശപഥത്തോടെ ലോകത്തിലിതുവരെയുണ്ടായിട്ടുള്ള പ്രവാചകത്വത്തിന്റെ അത്ഭുതങ്ങളും നിഷേധികൾക്കുണ്ടായ ശിക്ഷകളുടെ സ്ഥിരീകരണവുമാണ് ആദ്യ 6 സൂക്തങ്ങളിൽ ആമുഖമായി പറഞ്ഞത്.  മുഹമ്മദ് നബിയടക്കമുള്ള പ്രവാചകന്മാർ തങ്ങളുടെ ജീവിതം മുഴുവൻ സമയവും അവരവരുടെ സമൂഹത്തിന്റെ കൂടെ തന്നെ ആയിരുന്നിട്ടും ദൃഷ്ടാന്തങ്ങളെല്ലാം കൃത്രിമ സൃഷ്ടിയാണെന്ന് വിളിച്ചു പറയുകയായിരുന്നു മുഹമ്മദ് നബിയുടെ സമൂഹവും. പ്രവാചകൻ തങ്ങളുടെ കൂട്ടത്തിലെ നേതാവോ സമ്പന്നനോ ആവാത്തതിലുള്ള ഈർഷ്യം കൊണ്ട് പരസ്പരം ആശയപ്പൊരുത്തമില്ലെങ്കിലും അദ്ദേഹത്തെ എതിർക്കാനുള്ള സഖ്യകക്ഷിയായി മക്കക്കാരെല്ലാം നിലനിന്ന അവസ്ഥാ വർണനയാണ് 12 വരെ ആയത്തുകളിൽ. 

			സമൂഹം പ്രവാചകനെതിരെ സംഘടിക്കൽ ആദ്യ സംഭവമല്ലെന്നും നൂഹ്, ഹൂദ്, സ്വാലിഹ്, ദാവൂദ് ( അലൈഹി മുസ്സലാം) എന്നീ പ്രവാചകന്മാരുടേയും ചരിത്രം ചിലത് ചുരുക്കിയും ചിലത് വിശദമായും 26 വരെ ആയതുകളിൽ പറയുന്നത്. ആകാശ ഭൂമികളുടെയും അതിലെ കുഴപ്പക്കാരുടേയും ധർമനിഷ്ഠ പാലിക്കുന്നവരുടേയും താരതമ്യവും വിശുദ്ധ ഖുർആന്റെ സത്യതയും വളരെ ചുരുക്കി 29 വരെ സൂക്തങ്ങളിൽ വിവരിക്കുന്നു. ദാവൂദ്, സുലൈമാൻ, അയ്യൂബ്, ഇബ്രാഹീം, ഇസ്ഹാഖ്, യഅ്ഖൂബ്, ഇസ്മാഈൽ, അൽയസഅ് (അലൈഹി മുസ്സലാം) എന്നീ പ്രവാചകന്മാരെയെല്ലാം ചരിത്രത്തിലെ ഉത്തമന്മാരായി എണ്ണിയിട്ട് മുഹമ്മദ് നബിയുടെ ഉത്ബോധനത്തെയും അത് പിൻപറ്റുന്നവർക്കുള്ള സ്വർഗീയാനുഗ്രഹങ്ങളും അതിനെ നിഷേധിക്കുന്നവർക്കുള്ള ശിക്ഷകളുടെ കാഠിന്യവും 60 വരെ ആയത്തുകളിൽ പറയുന്നു. നരകക്കാരായ ചിലരുടെ ശാപപ്രാർഥനയും നരകവാസികൾ തമ്മിലുള്ള വഴക്കും 64 വരെ സൂക്തങ്ങളിൽ ചിന്തനീയമായി ചിത്രീകരിക്കുന്നു. ശേഷം നബി (സ) യുടെ അടിസ്ഥാന ദൗത്യമെന്തെന്നും ആ ദൗത്യമാരാണദ്ദേഹത്തെ ഏല്പിച്ചത് എന്നുമുള്ള പ്രഖ്യാപനവു മാണ് 70 വരെ ആയത്തുകൾ.

			മനുഷ്യന്മാരെ പ്രതിനിധികളാക്കിയപ്പോൾ മലക്കുകൾ അവരുടെ സംശയമുണർത്തിയത് സൂറ: ബഖറ 30 ലും മറ്റ് പലയിടങ്ങളിലും പറഞ്ഞ സംഭവം നിരക്ഷരനായ നബി (സ) ക്ക് ദിവ്യ സന്ദേശമായല്ലാതെ എങ്ങനെയാണ് ലഭ്യമായതെന്ന ഒരു ചോദ്യവുമാണ് ഈ സൂക്തങ്ങൾ പറയാതെ പറയുന്നത്. ആദം (അ) – ഇബ് ലീസ് സംവാദവും ഇബ്ലീസിന്റെ വെല്ലുവിളിയും (7:11, 15:31, 17:61, 18:50, 20 : 116 തുടങ്ങി ….) നിരവധി സ്ഥലങ്ങളിലും പറഞ്ഞതു ഓർമിപ്പിക്കുന്നു. ഈ പ്രബോധനം ലോകർക്കാകമാനമുള്ളതാണ്. അതിന്റെ പേരിൽ യാതൊരു പ്രതിഫലവും ഞാൻ ചോദിക്കുന്നി ല്ലെന്നും ഒരു കാലയളവിന് ശേഷം ഇതിലെ വൃത്താന്തം നിങ്ങൾക്ക് മനസ്സിലാവുമെന്ന നബി (സ)യുടെ ഉള്ളുതുറന്ന സംസാരത്തോടെ സൂറ: സമാപിക്കുന്നു.

			അവസാനമായി സൂറ: സുമറി (കൂട്ടങ്ങൾ) ലെ 31 ആയതുകളാണ് ഈ ജുസ്ഇലുള്ളത്. മക്കയിൽ അവതരിച്ച ഈ സൂറ: യിൽ മൊത്തം 75 വചനങ്ങളുണ്ട്. അവസാനഭാഗത്ത് വിശ്വാസികളുടേയും നിഷേധികളുടേയും സ്വർഗ – നരകപ്രവേശത്തെ കുറിച്ച് പറയുന്നിടത്ത് കൂട്ടമായി (സുമറൻ ) എന്ന പ്രയോഗം വന്നതാണീ പേരിന് നിദാനം. വിശുദ്ധ ഖുർആന്റെ സത്യതയും പടച്ചവന്റെ അവകാശങ്ങളും അധികാരങ്ങളും സ്ഥാപിക്കുകയും നിഷേധികളുടെ ആരോപണങ്ങൾ നിഷേധിച്ചു കൊണ്ടുമാണ് ആദ്യത്തെ 4 സൂക്തങ്ങളിൽ ആമുഖമായി പറഞ്ഞത്. ഭൂമി – സൂര്യൻ, രാവ് – പകൽ,സൂര്യൻ – ചന്ദ്രൻ, കന്നുകാലികൾ, ഗർഭം, ഉദരം, ഗർഭാവസ്ഥ എന്നിവ കൃത്യമായും വ്യക്തമായും ലളിതമായും കണ്ടിട്ടും അനുഭവിച്ചിട്ടും എങ്ങിനെയാണ് സത്യത്തിൽ നിന്നും തെറ്റിക്കപ്പെടുന്നത് എന്നും തീർച്ചയായും ഹൃദയങ്ങളിലുള്ള നന്ദി, നിഷേധം എന്നീ സകല കാര്യങ്ങളും അല്ലാഹുവറിയുന്നു എന്നുമാണ് 7 വരെ സൂക്തങ്ങൾ നിഷേധികളോട് അഭിസംബോധന ചെയ്യുന്നത്. തനി അവസരവാദിയായ മനുഷ്യനും സദാ അല്ലാഹുവിന്റെ മാർഗത്തിൽ ജീവിക്കുന്നവനും പ്രതിഫലത്തിലെങ്ങനെയാണ് തുല്യരാവുന്നതെന്നും നന്മ പ്രവർത്തിച്ചവർക്ക് ഐഹിക ജീവിതത്തിൽ തന്നെ സൽഫലമുണ്ടെന്നും പ്രഖ്യാപിക്കുന്നു. കീഴ്വണക്കമാണ് വിശ്വാസികൾക്കെന്നും ഭൂഷണമായതെന്നും കീഴ്പ്പെടുന്നവരിൽ ഒന്നാമനാവണമെന്നും ആ വണക്കം അവന് നിഷ്കളങ്കമാക്കാനാണ് പ്രവാചകനോടൊപ്പം ഓരോ വിശ്വാസിയും കല്പിക്കപ്പെട്ടതെന്നുമാണ് 14 വരെ സൂക്തങ്ങൾ ഉണർത്തുന്നത്.

			നഷ്ടത്തിന്റെ ജീവിത ശൈലി ഏതെന്നും സന്തോഷ വാർത്തകൾ ലഭിക്കുന്ന സുഭഗരാരെന്നും ഓരോരുത്തരും അവരവരുടെ ഭാഗധേയം നിർണ്ണയിക്കുകയാണെന്നും നരകത്തിന് അർഹത നേടിയവനെ രക്ഷിക്കാൻ നബിക്കുപോലും കഴിയില്ലെന്നുമാണ് 19 വരെ സൂക്തങ്ങളിലുള്ളത്. തുടർന്ന് സൂക്ഷ്മ ജീവിതം നയിച്ചവർക്കുള്ള സ്വർഗീയാനുഗ്രഹങ്ങളും അല്ലാഹുവിന്റെ ഏകത്വത്തിന്റെ നിദർശനമായ ആകാശവും ഉറവകളും ചെടികളും വൈക്കോലുമെല്ലാം ജീവിതത്തിന്റെ വ്യത്യസ്ത ഘട്ടങ്ങളെ കുറിക്കുന്ന ചമൽകാരങ്ങളും ഗുണപാഠങ്ങളും ആണ് എന്നാണ് 21 വരെ ആയത്തുകൾ ഉണർത്തുന്നത്.

			അല്ലാഹു വിശാലത നല്‍കിയ ഹൃദയങ്ങൾ ഇസ്‌ലാമിന്റെ ശാദ്വലഛായയിലെത്തും. അല്ലാത്തവ ദുർമാർഗത്തിലായിരിക്കും. പറഞ്ഞതിന് ശേഷം അല്ലാഹു അവതരിപ്പിച്ച ഖുർആനെന്ന ഉത്തമ വർത്തമാനം / അഹ്സനുൽ ഹദീസ് ഉൾകൊള്ളുന്നവരിൽ പ്രകമ്പനങ്ങൾ സൃഷ്ടിക്കുമെന്നും അല്ലാത്തവരെന്നും ഐഹിക ജീവിതത്തിലും പരലോകത്തും നിന്ദ്യതയിലായിരിക്കുമെന്നും സൂക്ഷ്മത പാലിക്കുന്നവർക്കായി ഉപമകളിലൂടെ വിവരിക്കുന്നു.

			തുടർന്ന് ബഹുദൈവ വിശ്വാസികളെ പരസ്പരം വഴക്കടിക്കുന്ന യജമാനന്മാരുടെ അടിമയായി ഉപമിക്കുന്നു. അത്തരം ഒരാൾക്ക് പരസ്പര വിരുദ്ധങ്ങളായ കല്പനകൾ അനുസരിച്ച് പ്രവർത്തിക്കേണ്ടിവരും. അവര്‍ ആരെയും തൃപ്തിപ്പെടുത്താനാവാതെ പ്രയാസപ്പെടും. ഒരു യജമാനന്റെ മാത്രം അടിമയായി കഴിയുന്നവന്റെ ജീവിതം പ്രയാസരഹിതമായിരിക്കുമെന്ന ഉപമക്ക് ശേഷം മരണവും ഉയിർത്തെഴുന്നേല്പും ഓർമപ്പെടുത്തി ജുസ്അ് സമാപിക്കുന്നു.

		

		
		
			ഖുർആനിന്റെ അവതരണ ലക്ഷ്യം മാർഗദർശനമാണ്

			സൂറ: സുമറിലെ 32-75 ആയതുകളും സൂറ: ഗാഫിർ ( 85 ആയതുകൾ മുഴുവൻ) സൂറ: ഫുസ്സ്വിലത് 46 ആയതുകളുമാണ് ഈ ജുസ്ഇലുള്ളത്. فَمَنْ أَظْلَمُ مِمَّن كَذَبَ عَلَى اللَّهِ ٣٩:٣٢  എന്ന ആയത്ത് കൊണ്ടാണ് ഈ ഭാഗം തുടങ്ങുന്നത്. فَمَنْ أَظْلَمُ مِمَّن  എന്നു തുടങ്ങുന്ന 15 ആയത്തുകളുണ്ട്. അതെല്ലാമെടുത്ത് നോക്കിയാൽ അതിന്റെയെല്ലാം ഉദ്ദേശം പക്കാ നിഷധികളാണെന്ന് മനസിലാക്കാം. കളവ്, കള്ളം, തള്ളിപ്പറയൽ എന്നത് നിഷേധത്തിന്റെ പ്രാഥമിക ഘട്ടമാണ്. തൊട്ടടുത്ത് തന്നെ പറയുന്ന സത്യവും, സത്യപ്പെടുത്തലും അംഗീകാരവും വിശ്വാസത്തിന്റെ അടയാളങ്ങളും. തനിക്ക് അല്ലാഹു മാത്രം മതി എന്ന അടിസ്ഥാനത്തിലെത്തിയ വിശ്വാസി പിന്നെ യാതൊരു പടപ്പിന്റേയും അഭൗതികമായ സഹായം പ്രതീക്ഷിക്കില്ല. അവനെ പിഴപ്പിക്കാൻ ആർക്കുമാവുകയുമില്ല എന്ന ശുദ്ധ ഏക ദൈവവിശ്വാസ പ്രഖ്യാപനമാണ് 37 വരെ സൂക്തികൾ. 

			ലോകത്തുള്ള മിക്കവാറും മനുഷ്യർ അടിസ്ഥാനപരമായി പ്രപഞ്ച നാഥന്റെ ഏകത്വം അംഗീകരിക്കുന്നുണ്ടെന്ന് നാം നേരെത്തെ മനസ്സിലാക്കിയിട്ടുണ്ട്. പക്ഷേ ദിവ്യത്വം, അനുഗ്രഹ വർഷം, വിധി നിർണയിക്കാനുള്ള അർഹത എന്നിവ മറ്റുള്ളവർക്കും വകവെച്ച് നല്‍കുന്നതിനാലാണ് അവരുടെ ജീവിതത്തിൽ ശിർക് സംഭവിക്കുന്നതും ശാശ്വതമായ ശിക്ഷക്ക് അവരർഹരാവുന്നതും എന്നാണ് 40 വരെ ആയത്തുകൾ സംസാരിക്കുന്നത്. സന്മാർഗ ദർശനമായ ഖുർആനിറക്കിയതും ആയുസ് തീർന്നവരുടെ ആത്മാവെടുക്കുന്നതുമെല്ലാം അവന്റെ മാത്രം വരുതിയിലുള്ളതാ ണെന്നും സൃഷ്ടികളുടെ ഇഷ്ടാനിഷ്ടങ്ങൾക്കോ ശുപാർശക്കോ അവിടെ സ്ഥാനമില്ലെന്നുമാണ് 44 വരെ സൂക്തങ്ങൾ വ്യക്തമാക്കുന്നത്.

			മനുഷ്യന് ഏക ദൈവം പോരേയെന്നോ മറ്റു ശക്തികളോട് പ്രാർഥന പാടില്ല എന്നോ പറയുമ്പോഴേക്ക് അസഹ്യത പ്രകടമാവുന്നത് മുശ്രികുകളിലുള്ള ബഹുദൈവ വിശ്വാസത്തിന്റെ ലാഞ്ചനയായി വേണം കരുതാനെന്നാണ് 45-ാം വാക്യം നമ്മെ പഠിപ്പിക്കുന്നത്.

			ആകാശഭൂമികൾ, ദൃശ്യാദൃശ്യങ്ങൾ എന്നിവയുടെ സ്രഷ്ടാവല്ലാതെ മനുഷ്യന് ദോഷവും പരിഹാരവും നല്‍കാനും അനുഗ്രഹിക്കാനും അവർ സമ്പാദിച്ചു വെച്ചതൊന്നും ഒരുപകാരവും ചെയ്യില്ല എന്ന ശുദ്ധ ഏകദൈവത്വ പ്രഖ്യാപനമാണ് 50 വരെ വാചകങ്ങൾ.

			അല്ലാഹു താനുദ്ദേശിക്കുന്നവർക്ക് ഉപജീവനം വിശാലമാക്കുമെന്നും അക്രമികളെ അവരുടെ കൈയ്യിലിരുപ്പ് എല്ലാകാലത്തും പിന്തുടരുമെന്നുമാണ് 52 വരെ ആയതുകൾ പഠിപ്പിക്കുന്നത്.വിശ്വാസി തന്റെ ധനത്തിലെന്ന പോലെ ആത്മാക്കളിലും ധൂർത്ത് / ഇസ്റാഫ് പ്രവർത്തിക്കാത്തവനാണെന്നും എപ്പോഴും രക്ഷിതാവിലേക്ക് താഴ്മയോടെ മടങ്ങാനും ഏറ്റവും ഉത്തമമായത് പിൻപറ്റാനും തയ്യാറുള്ളവനായിരിക്കണം അവൻ എന്ന ഉണർത്തലാണ് 55 വരെ ഭാഗം.

			അഹങ്കാരികളും നിഷേധികളുമായിരുന്നവർ മുഖങ്ങൾ കറുത്തിരുണ്ട്, പറ്റിപ്പോയതിൽ അന്ന് ദുഃഖിച്ചിട്ടോ പരിഭവിച്ചിട്ടോ മറ്റൊരവസരം കൊതിച്ചിട്ടോ ഫലമുണ്ടാവില്ല. ഖേദപ്രകടനത്തിനുള്ള സമയമതല്ലെന്നും പറഞ്ഞതിനു ശേഷം സൂക്ഷ്മത പാലിക്കുകയും പരിധികൾ ശ്രദ്ധിക്കുകയും ചെയ്തവർക്ക് ഒരു ശിക്ഷയും പേടിക്കേണ്ടി വരില്ലെന്നറിയിക്കുന്നു. ആകാശ ഭൂമികളുടെ താക്കോലുകൾ അധീനത്തിലുള്ള നാഥൻ അവരെ സുരക്ഷിത സ്ഥാനത്തെത്തിക്കുമെന്ന സന്തോഷവാർത്തയാണ് 63 വരെ വാക്യങ്ങൾ. 

			വിവരം കെട്ടവരാണ് അവനല്ലാത്തവരെ പൂജിക്കുകയും അതു മാത്രം മതി അവർ ചെയ്ത കർമങ്ങളെല്ലാം ഹുബൂത്വ് / നിഷ്ഫലം ആവാനെന്നും വ്യക്തമാക്കുന്നു. ഇമാം ഗസ്സാലി പറഞ്ഞത് പോലെ നാം ചെയ്യുന്ന കർമങ്ങൾ പാഴാവാതിരിക്കാൻ ലോകമാന്യത, അനുസരണക്കേട്, വാഗ്ദാന ലംഘനം, അഹങ്കാരം എന്നിങ്ങനെയുള്ള കിലാബുൽ ഖുലൂബിനെ (ഹൃദയത്തിലെ വന്യമൃഗങ്ങൾ) ഒഴിവാക്കുക. കഴിക്കുന്ന ഭക്ഷണത്തിൽ വയറിന് പിടിക്കാത്ത വല്ലതുമുണ്ടായി വയറ് പൊട്ടി അതെല്ലാം പുറത്ത് പോവലാണ് حبوط ഹുബൂത്വ്.  ഖുർആനിൽ ഇവിടെയടക്കം 15 ഇടങ്ങളിൽ വന്ന പ്രയോഗമാണത്.

			നന്ദിയുള്ളവരായി അവന് കീഴ്പ്പെട്ട് ജീവിക്കുക എന്നതാണ് നാഥനെ കൃത്യമായ നിലയിൽ കണക്കാക്കുന്ന ശരിയായ വിശ്വാസികളുടെ രീതിയെന്നാണ് 67 വരെ സൂക്തികൾ ഓർമപ്പെടുത്തുന്നത്. ശേഷം കാഹളത്തിലുള്ള ഒന്നാമത്തേയും രണ്ടാമത്തേയും ഊത്തും സുകൃതവന്മാരുടെ രക്ഷയും അല്ലാത്തവരുടെ ശിക്ഷയും നല്‍കപ്പെടുന്ന പരലോകക്കാഴ്ചയാണ് വർണിക്കുന്നത്.  പാപികളും സുകൃതവാന്മാരും സംഘം സംഘങ്ങളായി അവരുടെ കർമഫലങ്ങളിലേക്ക് നീങ്ങുന്നതും അവിടത്തെ ഹൃദയാവർജമായ രംഗ വിന്യാസവും സിംഹാസനവും പ്രാർഥനാ നിർഭരമായ അന്തരീക്ഷവുമെല്ലാം ചിത്രീകരിച്ച് 75-ാം ആയത്തിൽ സൂറ: സുമർ സമാപിക്കുന്നു.

			സൂറ: ‘ ഗാഫിര്‍’ / മുഅ്മിൻ എന്നീ നാമങ്ങളുള്ള അടുത്ത സൂറയിൽ 85 ആയത്തുകളാണുള്ളത്. എല്ലാം മക്കയില്‍ അവതരിച്ചവയാണ്.

			സൂറ:യുടെ 3-ാം സൂക്തത്തിലെ ഗാഫിർ അഥവാ പൊറുക്കന്നവൻ എന്ന പദത്തിൽ നിന്നാണ് ആദ്യ നാമമെങ്കിൽ അതിന്റെ പ്രമേയം പരിഗണിച്ചാണ് രണ്ടാം നാമം.  കേവലാക്ഷരങ്ങൾ രണ്ടെണ്ണം വന്ന സൂറ:ക്കുദാഹരണമാണ് അധ്യായം. സൂറ: ഖുർആനെയും അല്ലാഹുവിനെയും കുറിച്ച പ്രാഥമിക വിവരണത്തിന് ശേഷം നരകാവാശികളായ നൂഹി (അ)ന്റെ ജനതയടക്കമുള്ള നിഷേധികളുടെ അസത്യവാദവും നാടുകളിലുള്ള സ്വൈരവിഹാരവും വിശ്വാസികളെ വഞ്ചിതരാക്കാതിരിക്കട്ടെ (6 വരെ സൂക്തങ്ങൾ) എന്ന ആമുഖത്തോടെ സൂറ: ആരംഭിക്കുന്നു.

			തുടർന്ന് അർശ് / സിംഹാസനം, മലാഇക എന്നിവയുടെ വശ്യമായ ശൈലിയിലുള്ള ചിത്രീകരണവും വിശ്വാസികൾക്ക് വേണ്ടിയുള്ള ആ മലക്കുകളുടെ നിഷ്ക്കളങ്കമായ പ്രാർഥനയാണ് 9 വരെ ആയത്തുകൾ. തുടർന്ന് നിർജീവ വസ്തുവിൽ നിന്ന് സജീവ വസ്തുവാകുകയും തുടർന്ന് മരണത്തോടെ രണ്ടാമതും മൃത്യു ആവുകയും തുടർന്ന് ഉയിർത്തെഴുന്നേ ല്പോടെ രണ്ടാമതും വിചാരണക്ക് വന്നത് മരണശേഷം ബോധ്യപ്പെട്ട് കൊണ്ട് വ്യസനസമേതം പ്രാർഥിക്കുന്ന ഭൗതിക ജീവിതത്തിലെ ധിക്കാരികളുടെ വെപ്രാളമാണ് 13 വരെ സൂക്തങ്ങൾ ചിത്രീകരിക്കുന്നത്. തുടർന്ന് പദവികൾ ഉയർത്താനും താഴ്ത്താനും കഴിയുന്ന, ഉദ്ദേശിക്കുന്നവർക്ക് മാത്രം സന്മാർഗത്തിന്റെ ജീവൻ നല്‍കാൻ കഴിയുന്ന നാഥനെയാണ് പ്രാർഥിക്കേണ്ടതെന്ന് ഉണര്‍ത്തുന്നു. അന്നേ ദിവസം ആരോടും അനീതി ചെയ്യപ്പെടുന്നതല്ലെന്നും പരസ്പരം കണ്ടുമുട്ടുന്ന ദിവസമായ ആസന്ന സംഭവത്തിന്റെ നാളിൽ യാതൊരു കുടുംബ ബന്ധങ്ങളോ ശുപാർശയോ ഉപകാരപ്പെടില്ലെന്നും സത്യപ്രകാരമുള്ള തീർപ്പ് കൽപ്പിക്കപ്പെടുമെന്നുമാണ് 20 വരെ സൂക്തങ്ങളിലുള്ളത്.

			തുടർന്ന് മുൻകഴിഞ്ഞ ജനതതികളുടെ പരിണതികൾ നേരിട്ടു കാണാൻ ഭൂമിയിൽ പുറപ്പെട്ടാൽ പഠിക്കാൻ കഴിയുമെന്നും അവർ അതി ശക്തരായിരുന്നിട്ടും റബ്ബ് അവരെ കൈകാര്യം ചെയ്തുവെന്നും ചില നബിമാരുടെയും അവരുടെ സമൂഹങ്ങളുടെയും ഉദാഹരണങ്ങൾ എടുത്തു പറയുന്നു. മൂസാ, നൂഹ്, ഹൂദ്, സ്വാലിഹ്, യൂസുഫ് (അലൈഹി മുസ്സലാം) എന്നീ പ്രവാചകന്മാരുടേയും അവരുടെ സമൂഹങ്ങളുടെയും അവരുടെ ശിക്ഷയുടെയും ചരിത്ര രംഗാവിഷ്കാരമാണ് 46 വരെ വാചകങ്ങൾ.  നരകത്തിൽ അവർ അന്യോന്യം ന്യായവാദം നടത്തുന്നതും അവരിലെ അഹങ്കാരികളുടെ മാപ്പപേക്ഷയും നരകത്തിലെ കാവൽക്കാരായ മലക്കുകളുടെ മറുപടിയുമൊക്കെയാണ് 50 വരെ ആയതുകളിലുള്ളത്.

			ദൂതന്മാരെയും അവരുടെ അനുയായികളെയും സഹായിക്കുകയും ധിക്കാരികളെ നശിപ്പിക്കുകയും ചെയ്തിട്ടുണ്ട് എന്നതിന് മൂസാ (അ) യുടെ ഉദാഹരണം മാത്രമെടുത്താൽ ബോധ്യപ്പെടുമെന്ന് ഉണര്‍ത്തുന്നു. പറ്റിപ്പോയ വീഴ്ചയോർത്ത് നാഥനോട് മാപ്പിനപേക്ഷിക്കാൻ സഹനത്തോടെ നിലയുറപ്പിച്ചാൽ പ്രതീക്ഷയുണ്ടെന്നും അന്ധനും കാഴ്ചയുള്ളവനും സമമാവാത്തത് പോലെ വിശ്വാസിയും ദുഷ്കൃത്യം ചെയ്യുന്നവരും ഒരുകാലത്തും തുല്യമാവില്ലെന്നും അറിയിക്കുന്നു. അന്ത്യ സമയം – അവരറിഞ്ഞാലുമില്ലെങ്കിലും – വരാനുള്ളതാണെന്നും അല്ലാഹുവിനെ വഴിപ്പെടുന്നതിൽ അഹങ്കരിക്കുന്നവന്റെ പരിണതി നിന്ദ്യരായ് നരകപ്രവേശമാണെന്നും 60 വരെ ആയത്തുകൾ ഉണർത്തുന്നു.

			രാത്രി, പകൽ, ഭൂമി, ആകാശം, തുടങ്ങിയ നിരവധി ദൃഷ്ടാന്തങ്ങളിലുള്ള ചിന്ത പോലും ലോക രക്ഷിതാവായ അല്ലാഹുവിന്റെ സ്തുതിയിലേക്കും കീഴ്വണക്കത്തിലേക്കും നയിക്കുമെന്നാണ് 65 വരെ സൂക്തങ്ങൾ വിളിച്ചോതുന്നത്.

			നിങ്ങൾ ആരാധിക്കുന്നവരെല്ലാം നാഥനാകാൻ വകുപ്പില്ലെന്നും ശൂന്യതയിൽ നിന്നും വിവിധഘട്ടങ്ങളിലൂടെ ഉണ്മയേകിയ നാഥന് മാത്രമേ മരണശേഷവും ജീവൻ നല്‍കാനാവുകയുള്ളൂവെന്നും വ്യക്തമാക്കുന്നു. വീണ്ടും ഉണ്ടാകൂ എന്ന് പറഞ്ഞാൽ ഉണ്ടാക്കാനും (കുൻ ഫയകൂന് ) കെല്പുള്ളൂവെന്നും നിഷേധികൾക്ക് വൃതിചലനം സംഭവിക്കുന്നുണ്ടെന്നും അതിന്റെ ഫലം അവർ വഴിയെ മനസിലാക്കുമെന്നാണ് 70 വരെ സൂക്തങ്ങൾ വിളിച്ചോതുന്നത്.

			കഴുത്തുകളിലുള്ള ബന്ധനങ്ങളിലും നരകത്തിലുള്ള പരീക്ഷണങ്ങൾക്കും ശേഷം അവരോട് ചോദിക്കപ്പെടുക അവരുടെ പങ്കാളികളെ സംബന്ധിച്ചും അവർക്ക് സംഭവിച്ച പിഴവുകളെ കുറിച്ചുമായിരിക്കും. ഭൂമിയിലവർ അഹങ്കാരത്തോടെ വിഹരിച്ചതിന് ഫലമായി തയ്യാറാക്കപ്പെട്ട നരകത്തെയും പറ്റിയായിരിക്കുമെന്നാണ് 76 വരെ സൂക്തങ്ങളിൽ പറയുന്നതിന്റെ രത്നച്ചുരുക്കം.

			പ്രബോധന രംഗത്ത് പതറാതെ നില്‍ക്കണമെന്നും മുൻ പ്രവാചകന്മാർ പുലർത്തിയ ക്ഷമയും സഹനവും അവധാനതയും നിലനിർത്തണമെന്നും അറിയിക്കുന്നു. അസത്യവാദികൾ നഷ്ടത്തിലാവുന്നത് ന്യായപ്രകാരം വിധിക്കപ്പെട്ടതാണെന്നും പ്രവാചക (അ)നെ ഓർമിപ്പിക്കുന്നു. ശേഷം കന്നുകാലികൾ, അവയുടെ നേട്ടങ്ങൾ എന്നിവ അല്ലാഹുവിന്റെ ദൃഷ്ടാന്തങ്ങളാണെന്ന് ഉണര്‍ത്തുന്നു. അവയിൽ ഏതൊന്നിനെ നിഷേധിക്കാനാണ് നിങ്ങൾ ഉദ്യുക്തരാവുന്നതെന്നും ഭൂമിയിലെ പരീക്ഷണങ്ങളുണ്ടായ സ്ഥലങ്ങളിലേക്കുള്ള യാത്രകൾ നടത്തി ആ നാട്ടുകാരുടെ ധിക്കാരവും പരിഹാസവും അവയുടെ പരിണതിയും ബോധ്യപ്പെടാന്‍ ആവശ്യപ്പെ ടുന്നു. ശിക്ഷ കൺമുമ്പിൽ കണ്ട സന്ദർഭത്തിൽ അവർ വിശ്വാസം പ്രഖ്യാപിക്കാൻ സന്നദ്ധത കാണിച്ചതും അല്ലാഹു ആ ഒഴികഴിവ് സ്വീകരിക്കുകയോ അവരുടെ ശിക്ഷ ലഘൂകരിക്കുകയോ ചെയ്തില്ലെന്നും എല്ലാ നിഷേധികളും നഷ്ടത്തിലായെന്നും അപ്പോൾ ബോധ്യപ്പെടുമെന്നുമുണർത്തി സൂറ: സമാപിക്കുന്നു.

			തുടർന്നുള്ള ഹാ-മീം സജദഃ സൂറ: മക്കയില്‍ അവതരിച്ചതാണ്. 54 ആയത്തുകളാണിതിലുള്ളത്. ഹാ-മീം കൊണ്ട് തുടങ്ങി സജദഃ വരുന്ന അധ്യായം എന്നേ അർഥമുള്ളൂ. മൂന്നാമത്തെ സൂക്തത്തിൽ വന്നിട്ടുള്ള വിശദീകരിക്കപ്പെട്ട എന്ന അർഥത്തിലുള്ള ഫുസ്സ്വിലത് എന്ന പേരും ഈ സൂറ:ക്കുണ്ട്. കേവലാക്ഷരങ്ങൾക്കും ഖുർആനിക പരാമർശങ്ങൾക്കും പ്രവാചക ദൗത്യത്തിന്റെ അനുസ്മരണത്തിനും ശേഷം അവിശ്വാസികൾ ഈ സന്ദേശത്തോട് പുലർത്തുന്ന ബോധപൂർവമായ അകൽച്ചയെ അനുസ്മരിക്കുന്നു. ശേഷം നിഷേധികളോടു ബഹുദൈവാരാധകരോടും നബി (സ) യുടെ നിലപാട് വ്യക്തമാക്കണമെന്നും കല്പനകൾ അനുസരിച്ച് പ്രവർത്തിക്കുന്നവർക്ക് മുറിഞ്ഞ് പോവാത്ത പ്രതിഫലമുണ്ടെന്നും ഉണർത്തുകയാണ് 8 വരെയുള്ള ആമുഖ സൂക്തങ്ങൾ.

			നിഷേധികളുടെ നിഷേധത്തിന്റെ താത്വിക അവലോകനം നിർവ്വഹണമാണ് പീന്നീട്. ഭൂമിയുടെ സൃഷ്ടിപ്പിന്റെ വിവിധ ഘട്ടങ്ങളെ ക്രമാനുഗതിത്വവും വിവരിച്ച് ആകാശം,പുക, ഭൂമി തുടങ്ങിയ വ്യവസ്ഥകള്‍ വിശദീകരിക്കുന്നു. കടന്ന് ഇത്തരം ഉണർത്തലുകളിൽ അവഗണന വെച്ചുപുലർത്തുന്ന വരെ ആദ്, സമൂദ്, സമൂഹങ്ങളുടെ ശിക്ഷകളിലേക്കും അവരിൽ രക്ഷപ്പെട്ട ചില സുകൃതവന്മാരുടേയും ചരിത്രങ്ങൾ അനുസ്മരിച്ച് സ്വർഗ്ഗം, നരകം എന്നീ പരലോകക്കാഴ്ച കളിലേക്കും രണ്ടു കൂട്ടരുടേയും സങ്കേതങ്ങളിലേക്കുമെല്ലാം ചിത്രം കടന്നു ചെല്ലുന്നത് 24 വരെ സൂക്തങ്ങളിൽ നമുക്ക് കാണാം.

			ഈ ലോകത്ത് അവരെ വഴിതെറ്റിച്ച കൂട്ടുകാരെ കുറിച്ചും അവരുടെ വഴിപിഴപ്പിക്കലിനേയും അല്ലാഹുവുമായി അവർക്കുണ്ടായിരുന്ന അകൽച്ചയേയും ശാത്രവത്തേയും അനുസ്മരിച്ച് അവർ തങ്ങളുടെ അനുയായികളെ തള്ളിപ്പറയുന്ന ദാരുണമായ കാഴ്ചയാണ് 29 വരെ ആയത്തുകളിലുള്ളത്. തുടർന്ന് ദൈവികമാർഗത്തിൽ സ്ഥേയസ്സോടെ / ഇസ്തിഖാമതോടെ നിലകൊള്ളുന്ന വിശ്വാസികൾക്ക് ഇരുലോകത്തുമുണ്ടാവുന്ന സൗഭാഗ്യങ്ങളും മരണ വേളയിലുള്ള സന്തോഷവാർത്തകളുമെല്ലാം വളരെ ഹൃദ്യമായി ചിത്രീകരിച്ച് ക്ഷമ കൈ കൊണ്ടവർക്ക് വമ്പിച്ച ഭാഗ്യവും അനുഗ്രഹം ലഭ്യമാവുമെന്നും അറിയിക്കുകയാണ് 35 വരെ സൂക്തങ്ങൾ. 

			ഖുർആൻ പാരായണത്തിനു മുമ്പെന്ന പോലെ പൈശാചിക ദുഷ്പ്രേരണയുള്ളപ്പോഴും വിശ്വാസിയുടെ പോംവഴിയാണ് തഅവ്വുദ്/ഇസ്തിആദ: എന്ന ശരണാർഥന എന്നുണർത്തുന്നു. ശേഷം രാപകലുകൾ, സൂര്യ ചന്ദ്രാദികൾ എന്നിവ റബ്ബിന്റെ ദൃഷ്ടാന്തങ്ങളാണെങ്കിലും സാഷ്ടാംഗം അവയെ പടച്ചവന്ന് മാത്രമാക്കണമെന്നും ഇപ്പറഞ്ഞത് അഹങ്കാരികൾക്ക് സങ്കല്പിക്കുന്നതിനതീതമാണെന്നും മാലാഖമാരതിന് സദാ സന്നദ്ധരുമാണെന്ന് ഉണർത്തുകയാണ് 38 വരെ സൂക്തങ്ങൾ. 

			(ഇവിടെ തിലാവതിന്റെ സുജൂദുണ്ട്) നിർജീവ ഭൂമി പുതുമഴയോടെ സജീവമാവുന്നതും അടിഞ്ഞു കിടന്ന മണ്ണ് കിനിഞ്ഞിറങ്ങുന്ന ഈർപ്പം കൊണ്ട് ചലനാത്മകവും ഫലഭൂയിഷ്ഠമാവുന്നതും ജീവിതവും മരണവുമെല്ലാം അല്ലാഹുവിന്റെ ദൃഷ്ടാന്തങ്ങളായി എണ്ണിപ്പറയുന്നു. ശേഷം ഇത്തരം അടയാളങ്ങളിൽ നിന്ന് തെറ്റിപ്പോവുന്നവരും അല്ലാഹുവിന്റെ നിരീക്ഷണത്തിലുണ്ടെന്നും പശ്ചാത്തപിച്ചു മടങ്ങുന്നവർക്കു പാപമോചനം നല്‍കുന്നത് പോലെ തന്നെ അധർമത്തിൽ ഉറച്ചുനിന്നവർക്ക് വേദനാജനകമായ ശിക്ഷയുണ്ടെന്നും ഓർമപ്പെടുത്തുകയാണ് 43 വരെ ആയത്തുകൾ. 

			ഖുർആന്റെ അവതരണലക്ഷ്യം മാർഗദർശനവും ശമനൗഷധവുമാണെന്നും മൂസാ പ്രവാചകന് നൽകപ്പെട്ട തൗറാതിന്റെ കാലത്തും ഈ വിധത്തിലുള്ള അഭിപ്രായ വ്യത്യാസങ്ങളും അവിശ്വാസജനകമായ സംശയങ്ങളും ഉയർത്തിവിട്ട അഭിശപ്തരുണ്ടായിട്ടുണ്ടെന്നും ഏതു സമയത്തും നല്ലതു പ്രവർത്തിച്ചാൽ അതിന്റെ ഗുണം ചെയ്യുമെന്നും ദോഷം സംഭവിച്ചിട്ടുണ്ടെങ്കിൽ അത് ദോഷമായി ഭവിക്കുമെന്നുമല്ലാതെ അവ നാഥൻ മനുഷ്യനോട് കാണിക്കുന്ന അനീതിയല്ലെന്നും ഓർമിപ്പിച്ച് ഈ ജുസ്അ് 46-ാം ആയത്തിൽ സമാപിക്കുന്നു.

		

		
		


			വിശ്വാസികൾ പുലർത്തേണ്ട ജനായത്ത മൂല്യമാണ് ശൂറാ

			സൂറ: ഫുസ്സ്വിലതിലെ ശേഷിക്കുന്ന 8 ആയത്തുകൾ, സൂറ: ശൂറാ (53 ആയത്ത്),സൂറ: സുഖ്റുഫ് (89 ആയത്ത്), സൂറ: ദുഖാൻ (59 ആയത്ത്), സൂറ: ജാഥിയ (37 ആയത്) എന്നിവയാണ് ഈ ഭാഗത്തുള്ളത്. (إِلَيْهِ يُرَدُّ عِلْمُ السَّاعَة…) അന്ത്യ സമയം എപ്പോഴാണെന്ന് അല്ലാഹുവല്ലാതെ ആർക്കും അറിഞ്ഞുകൂടാത്ത സംഗതിയാണ്. ഒരുപാട് ആയത്തുകളിലും (അൻആം 59, ലുഖ്മാൻ :34,7) ഹദീഥുകളിലും ഇതു സംബന്ധിയായ വിവരങ്ങൾ ഉണ്ട്. (ഉദാ: ജിബ്രീൽ (അ) യാത്രക്കാരന്റെ രൂപത്തിൽ വന്നു ഈമാൻ, ഇസ്‌ലാം, ഇഹ്സാൻ, അന്ത്യനാൾ എന്നിവയെ കുറിച്ച് കൂടുതൽ അന്വേഷിച്ച ദീർഘമായ ഹദീഥ്) അന്നേ ദിവസം നിരാശനായി മനം മടുത്ത നിഷേധിക്ക് യാതൊരു സങ്കേതവുമില്ല എന്ന് വ്യക്തമാക്കുന്നു. അനുഗ്രഹവും ഐശ്വര്യവും സമൃദ്ധിയും കൈവരുമ്പോഴേക്കും അല്ലാഹുവേയും പരലോകത്തെയും മറക്കുന്നവന് കഠിനമായ ശിക്ഷയുണ്ട്. അവനെക്കാൾ കൂടുതൽ പിഴച്ചവനാരുണ്ട് എന്ന ചോദ്യത്തോടൊപ്പം വിവിധ ദിക്കുകളിലും അവരിൽ തന്നെയും അല്ലാഹുവിന്റെ സത്യത ബോധ്യപ്പെടുത്തുന്ന ഘടകങ്ങളുണ്ടായിട്ടുണ്ടെന്നറിയിക്കുന്നു. നാഥനെ കണ്ടുമുട്ടുന്ന കാര്യത്തിൽ സംശയാലുവായ നിഷേധി ഓർക്കട്ടെ, റബ്ബ് ഏതൊരു വസ്തുവിനേയും വലയം ചെയ്തിട്ടുള്ളവനാകുന്നു എന്ന പ്രഖ്യാപനത്തോടെ സൂറ: സമാപിക്കുന്നു.

			തുടർന്ന് സൂറ: ശൂറാ (കൂടിയാലോചന) ആരംഭിക്കുന്നു. 53 വചനങ്ങളുള്ള ഈ മക്കീ സൂറ:യിലെ 23 മുതൽ 27 വരെ ആയത്തുകൾ മദനീയാണെന്നും അഭിപ്രായമുണ്ട്. 38-ാം ആയത്തിൽ വന്ന അംറുഹും ശൂറാ… എന്ന ഭാഗത്ത് നിന്നാണ് ഈ പേര് വന്നത്. ശൂറയാണ് ഇസ്‌ലാമിക സാമൂഹിക ജീവിതത്തിന് വിവിധവർണ്ണങ്ങളും മാധുര്യവും നല്‍കുന്നത്. തേനീച്ച പൂവുകളിൽ നിന്ന് തേൻ ശേഖരിക്കുന്നതിനാണ് അറബിയിൽ ശാറ, ശവറ എന്ന് വിളിക്കുന്നത് തന്നെ. വ്യത്യസ്ഥമായ അനുഭവങ്ങളുള്ള പലരും ചേരുമ്പോൾ അവരിൽ നിന്നും ഉരുത്തിരിയുന്ന തീരുമാനങ്ങളിൽ കൃത്യത എക്കാലത്തും നമുക്ക് ദർശിക്കാനാവും.

			കുട്ടിയുടെ മുലകുടി നിർത്തുന്നതിൽ പോലും (2:233) കൂടിയാലോചിക്കണം എന്ന് പഠിപ്പിക്കപ്പെട്ടിട്ടുള്ള വേറെ വല്ല ജന സമൂഹവുമുണ്ടോ എന്ന കാര്യം സംശയമാണ്. നബി(സ)യുടെ വിശേഷണമായി ഖുർആനും (3:159) ഹദീഥിലും (أكثرهم مشورة) പഠിപ്പിക്കുന്ന സ്വഭാവ ഗുണമാണത്. ശൂറാ എന്നത് മഹാസംഭവങ്ങൾക്ക് മാത്രമല്ല. ഏത് ചെറിയ സംഗതിക്കുമത് വേണമെന്നാണ് ഇസ്‌ലാമിന്റെ അധ്യാപനം.ശൂറാ ഇല്ലാത്തിടത്ത് ഫൗദാ (അരാജകത്വം) യാണുണ്ടാവുക എന്നാണ് പണ്ഡിതാഭിപ്രായം. സകലവും അരാജകത്വം നിറഞ്ഞതാവും. അത്തരം കുടുംബങ്ങളും ആൾക്കൂട്ടങ്ങളും സമൂഹങ്ങളുമെല്ലാമെന്ന് നാം ഇന്ന് ലോകത്ത് കണ്ട് കൊണ്ടിരിക്കുന്നു.

			യുദ്ധാവസ്ഥയിൽ പോലും വിശ്വാസികൾ പുലർത്തേണ്ട ജനായത്ത മൂല്യമാണ് ശൂറാ എന്ന് പഠിപ്പിക്കുന്ന ആദ്യ അടിയന്തിരാവസ്ഥയാണ് ബദ്ർ. തീരുമാനമെടുക്കുന്നതു മുതൽ ക്യാമ്പ് ചെയ്യേണ്ട സ്ഥലം മുതൽ എല്ലാ വിഷയത്തിലും കൂടിയാലോചന ആയിരുന്നു ബദ്ർ.  أشيروا علي يا ناس = അഭിപ്രായം പറയൂ എന്ന നിലപാട് യുദ്ധത്തിൽ പോലും നബി (സ) കാത്ത് സൂക്ഷിച്ചിരുന്നുവെന്നർഥം. അത് കൊണ്ട് അക്കാലത്ത് യാതൊരുവിധ ഫൗദായുമുണ്ടായില്ല. ശൂറാ എന്ന നന്മ എന്ന് നഷ്ടമായോ അന്ന് തുടങ്ങി ഖൈറു ഉമ്മതിൽ തമ്മിലടി. 

			കേവലാക്ഷരങ്ങൾക്കും പ്രവാചകൻ (സ) ക്കിറങ്ങിയ ബോധനത്തെ കുറിച്ച ലഘുവായ ആമുഖത്തിനും ശേഷം അല്ലാഹുവിന്റെ കഴിവിനെ കുറിച്ചും ബഹുദൈവവാദികൾ സങ്കല്പിക്കുന്ന പങ്കുകാരെ കുറിച്ചും പറയുന്നു. തൊട്ടുപിന്നാലെ താങ്കൾ അവരുടെ കാര്യത്തിൽ ചുമതല ഏല്പിക്കപ്പെട്ടവനല്ലാത്തത് കൊണ്ട് മാനസികമായി പ്രയാസപ്പെടേണ്ടതില്ല എന്നും നബിയെ ഉണർത്തുകയാണ് ആദ്യ 6 വചനങ്ങളിൽ. ലോകത്തിന്റെ മുഴുവൻ സാംസ്കാരിക കേന്ദ്രമായ മക്കയിൽ വെച്ച് ഏറ്റവും പുരാതനമായ ക്ലാസിക്കൽ സെമിറ്റിക് ഭാഷയായ അറബിയിൽ ഈ ഗ്രന്ഥമിറക്കിയത് ലോകർക്കുടനീളമുള്ളതാണെന്നതിന്റെ തെളിവാണ്. എല്ലാവരേയും ഒറ്റ സമൂഹമാക്കാൻ അല്ലാഹുവിന് എളുപ്പമാണെങ്കിലും അത് ചെയ്തില്ലെന്നും ദിവ്യകാരുണ്യത്തിനർഹരായവരേയും അക്രമികളേയും വേർതിരിക്കുകയും ബഹുദൈവ വിശ്വാസത്തിന്റെ അടിസ്ഥാനത്തിൽ ചരിക്കുന്നവരാണെന്ന് മനസിലാക്കാനും നിങ്ങൾ അഭിപ്രായ വ്യത്യാസത്തിലായത് ഏത് സംഗതിയിലാണെന്നും ബോധ്യപ്പെടുത്തി അല്ലാഹുവിന്റെ കഴിവും യോഗ്യതകളും അധീനതയും 12 വരെ സൂക്തങ്ങൾ പഠിപ്പിക്കുന്നു.

			ആചാരമതത്തിൽ വ്യതിയാനങ്ങൾ വന്നാൽ തിരുത്താനും ആ ദീനിനെ നേരാം വണ്ണം നിലനിർത്താനുമാണ് എല്ലാ പ്രവാചകന്മാരും നിയുക്തരായത്. “ഇഖാമതുദ്ദീൻ” ആയിരുന്നു അവരുടെയെല്ലാം അടിസ്ഥാന ലക്ഷ്യമെന്നുമാണ് 13-ാം സൂക്തം വ്യക്തമാക്കുന്നത്. പുരോഹിതരും മതവേഷധാരികളും മതങ്ങൾക്കിടയിലെ ചേരിപ്പോരുകളും മതാധ്യാപനങ്ങളിൽ നിന്നും അകലാൻ സാധാരണക്കാരെ സംബന്ധിച്ചിടത്തോളം നിമിത്തമായത്. അത്തരം ഛിദ്രതയോ ഭിന്നതയോ ഇല്ലാത്ത വിശ്വാസദർശന ത്തിലേക്ക് പ്രബോധനം നടത്താനും അതനുസരിച്ച് നില കൊള്ളാനുമാണ് നബി (സ) യെ റബ്ബ് 15 വരെ സൂക്തങ്ങളിൽ ഓർമപ്പെടുത്തുന്നത്.

			എല്ലാവരേയും വിശ്വസിപ്പിക്കുക സാധ്യമല്ലെന്നും നിക്ഷ്പക്ഷമതികൾക്ക് സത്യം സ്വീകരിക്കുന്നതിനും ഏതൊരു ജീവിത പ്രശ്നത്തിലും സത്യാസത്യ താരതമ്യത്തിനും സഹായിക്കുന്നതാണ് ഈ സന്ദേശവും ഗ്രന്ഥവുമെന്നും ഉണർത്തുന്നു. ശേഷം പരലോക നിഷേധികൾ ആ വിഷയ ത്തിൽ പരിഹാസ്യാത്മകമായി പ്രസ്തുത വിഷയത്തിൽ ധൃതികൂട്ടുന്നുണ്ടെങ്കിലും അതവരുടെ വിദൂരമായ പിഴവിന്റെ ഭാഗമായി മനസ്സിലാക്കുകയും ഒരേ സമയം ശക്തനും പ്രതാപശാലിയുമാണവൻ എന്നും ഓർമിപ്പിക്കുന്നു 19 വരെ ആയത്തുകൾ.

			ലോകത്ത് ഭൗതിക കൃഷിയും പാരത്രിക കൃഷിയുമുണ്ടെന്നും ഐഹിക കൃഷി മാത്രമാഗ്രഹിക്കുന്നവൻ പരലോക സൗഭാഗ്യം തട്ടിത്തെറിപ്പിക്കുകയാണെന്നുണര്‍ത്തുന്നു. അവർക്ക് മതമെന്നാൽ അവരുടെ ദൈവിക പങ്കാളികൾ അവർക്ക് പകർന്നു കൊടുത്തതാണ്. അതിനെ കുറിച്ച് അവർക്ക് തന്നെ ആശങ്ക നിലവിലുണ്ട്. വിശ്വാസികളായ സൽകർമികൾക്ക് ഈ ലോകത്ത് ബന്ധുക്കളുടെ അവഗണന ഏൽക്കേണ്ടി വന്നാലും വരാനിരിക്കുന്ന സൗഭാഗ്യങ്ങളെല്ലാം ലഭ്യമാണെന്നുമാണ് 23 വരെ സൂക്തങ്ങൾ പഠിപ്പിക്കുന്നത്.

			മുഹമ്മദി(സ)ന്റെ ഉദ്ബോധനങ്ങൾ കെട്ടിച്ചമച്ചവയാണെന്ന് പറഞ്ഞു കൊണ്ടിരിക്കുന്നവരുടെ ഹൃദയത്തിനകത്തുള്ള സംഗതികൾ അല്ലാഹു സൂക്ഷ്മമായി അറിയുന്നുണ്ട്. ദാസന്മാരുടെ പശ്ചാത്താപം സ്വീകരിക്കാനും പ്രാർഥനക്ക് ഉത്തരം നല്‍കാനും അവൻ സദാ സന്നദ്ധനാണെന്നുമാണ് 26 വരെ ആയത്തുകൾ പഠിപ്പിക്കുന്നത്.

			സൃഷ്ടികൾക്കെല്ലാവർക്കും ഉപജീവനം വളരെ വിശാലമാക്കിയിരുന്നെങ്കിൽ അത് അരാജത്വത്തിലേക്ക് നയിച്ചേനേ എന്നും മഴ, കാറ്റ്, ഭൗതിക സൗകര്യങ്ങൾ എന്നിവ ഓരോ അനുപാതമനുസരിച്ചാണ് നല്കുന്നതെന്നും അവരിൽ അല്ലാഹുവിന്റെ ആഹ്വാനം സ്വീകരിച്ചവർ എല്ലാ അർഥത്തിലും ജേതാക്കളാവുമെന്നും തിന്മക്കുള്ള പ്രതിഫലം തിന്മയാവുന്നത് അക്രമം പ്രവർത്തിക്കുന്നവർക്കെതിരെയുള്ള ദൈവഹിതമാണെന്നും ഓർമപ്പെടുത്തുന്നു 40 വരെ സൂക്തങ്ങൾ.

			പീഡിതരുടെ പ്രതിരോധം തെറ്റല്ലെന്നും ന്യായമില്ലാതെ അതിക്രമം ചെയ്യുന്നവർക്ക് വേദനയേറിയ ശിക്ഷയുണ്ടെന്നും ഭീഷണി സ്വരത്തിൽ പ്രഖ്യാപിക്കുന്നു. എന്നാല്‍ നിശ്ചയദാർഢ്യമുള്ള, എന്നാൽ സുചിന്തിതമായ തീരുമാനമെടുക്കാൻ കഴിവുള്ള വ്യക്തികൾക്ക് വിട്ടുവീഴ്ചയുടെ മാർഗമാണ് നല്ലതെന്നുമാണ് 43 വരെ ആയത്തുകൾ ഊന്നിപ്പറയുന്നത്.

			വഴിപിഴവിലായവന് തിരിച്ചു പോക്കിന് കഴിയാത്തവിധം നിന്ദ്യതയാൽ കീഴൊതുങ്ങി, സകലം നഷ്ടപ്പെട്ട്, ഒരു സഹായിയോ രക്ഷപ്പെടാൻ വല്ല മാർഗ്ഗവുമില്ലാതെയാവും അവർ വിചാരണക്ക് കൊണ്ടുവരപ്പെടുന്നത് എന്നാണ് 46 വരെ വാക്യങ്ങൾ വ്യക്തമാക്കുന്നത്. നിങ്ങളുടെ രക്ഷിതാവിന്റെ ആഹ്വാനം സ്വീകരിക്കാനും തിരിഞ്ഞു കളയുന്നവർക്കുള്ള പ്രതിഫലം അവർക്കുള്ളതാണെന്നും പ്രബോധനം നിർവഹിക്കൽ മാത്രമാണ് പ്രവാചകന്റെ ബാധ്യതയെന്നുമാണ് 48 വരെ സൂക്തങ്ങൾ ഉണർത്തുന്നത്. ആകാശ ഭൂമികളുടെ ആധിപത്യവും സന്താന സൗഭാഗ്യം നല്‍കുന്നതുമെല്ലാം അവൻ തന്നെയാണെന്നാണ് 49, 50 ആയത്തുകൾ തുടർന്ന് പഠിപ്പിക്കുന്നത്.

			ആണ്, പെണ്ണ് എന്നതല്ലാതെ മൂന്നാമത് ഒരു വർഗമുണ്ടെന്ന സൂചന സൂറ: ശൂറയിൽ 49,50 സൂക്തങ്ങളിൽ ഉൾചേർന്നിരിക്കുന്നുവെന്നാണ് എന്റെ വ്യക്തിപരമായ നിരീക്ഷണം. അല്ലാഹു അവനുദ്ദേശിക്കുന്നവർക്ക് ആണും മറ്റു ചിലർക്ക് പെണ്ണും വേറെയും ചിലർക്ക് ഇടകലർത്തിയും നൽകുന്നുവെന്നാണല്ലോ സൂക്തത്തിന്റെ സാരം. അത് മൂന്നാംലിംഗത്തിന്റെ സാധ്യതയും സാധുതയും അറിയിക്കുന്നു. ‘മുഖന്നസ്’ എന്ന പ്രയോഗം ഹദീസിൽ വന്നിട്ടുണ്ട്. ചിരപരിചിതമായ ചാന്ത് പൊട്ട്, ചക്ക, ശീമേൽ എന്നീ അർഥങ്ങളിലാണ് അതെന്നാണ് കരുതുന്നത്. അത്തരക്കാരെ വീട്ടിൽ കയറ്റരുതെന്നാണ് ഹദീസ്. എന്നാൽ അനന്തരാവകാശവുമായി ബന്ധപ്പെട്ട ചർച്ചയിൽ ഖുൻസകളെ കുറിച്ച് അധ്യാപനമുണ്ട്. യുൻളറു ഹൈസു യബൂലുവെന്ന (മൂത്ര വിസർജനം ശ്രദ്ധിക്കുക) എന്ന ക്ഷിപ്രസാധ്യമായ കാര്യം നബി പഠിപ്പിച്ചതാവാൻ ഇടയില്ല.ഫിഖ്ഹിൽ ഖുൻസക്ക് മയ്യിത്ത് കുളിപ്പിക്കാനോ ഇമാമത് നിൽക്കാനോ അനന്തരാവകാശത്തിന് പോലുമോ അവകാശമില്ല. ഉണ്ടെങ്കിൽ തന്നെ പെണ്ണിന്റെ പകുതിയെന്ന ഒഴുക്കൻ മട്ടിലുള്ള പ്രയോഗമാണുള്ളത് താനും.എന്നാൽ ശിആ ഫിഖ്ഹ് ഈ വിഷയത്തിൽ advanced ആണെന്നാണ് മനസിലാവുന്നത്. ഭൗതിക പ്രകടന രൂപത്തിൽ ആൺകോലമാണെങ്കിൽ ആണായും അല്ലെങ്കിൽ പെണ്ണായും പരിഗണിക്കുക എന്ന പ്രായോഗിക നിർദേശവും അവർക്കുണ്ട്.

			നേരിട്ടുള്ളതോ മറയുടെ പിന്നിൽ നിന്നോ ഉള്ള ബോധനം, ജിബ്രീലിലൂടെയുള്ള ഉണർത്തൽ എന്നിങ്ങനെ വഹ്യിന്റെ വ്യത്യസ്ത രീതികൾ പരിചയപ്പെടുത്തി അല്ലാഹുവിന്റെ പാതയിയിലേക്ക് മാത്രമാവണം ജനങ്ങളെ നയിക്കേണ്ടതെന്ന് ഓർമ്മിപ്പിച്ച് സൂറ: ശൂറാ പരിസമാപ്തി കുറിക്കുന്നു. തുടർന്ന് സൂറ: സുഖ്റുഫ് (സുവർണ്ണാലങ്കാരം) ആരംഭിക്കുന്നു.മക്കയിൽ അവതരിച്ച ഈ സൂറയിൽ 89 വചനങ്ങളാണുള്ളത്. 35-ാം ആയത്തിൽ ചില വീടുകളിലെ സുവർണ്ണാലങ്കാരത്തെ കുറിച്ച പരാമർശം നടത്തിയതാണ് ഈ പേരിന് കാരണം.

			കേവലാക്ഷരങ്ങൾക്കും ഖുർആനെ കുറിച്ച ആമുഖ ഭാഷണത്തിന്റെയും ശേഷം ഈ ഗ്രന്ഥത്തിന്റെ ഉള്ളടക്കത്തിലേക്കും പ്രവാചക നിയോഗത്തിലേക്കും അക്കാലത്തെ സമൂഹങ്ങളിലുണ്ടായ ശിക്ഷകളിലേക്കും കടന്നുചെല്ലുന്നു 8 വരെ സൂക്തങ്ങൾ.  29:61-63,31:25,39:38 തുടങ്ങിയ നിരവധി സ്ഥലങ്ങളിൽ വന്നതുപോലെ അവർ അല്ലാഹുവിന്റെ സൃഷ്ടിപ്പിനെയല്ല ദിവ്യത്വത്തെയാണ് നിഷേധിച്ചിരുന്നതെന്ന ഓർമ്മപ്പെടുത്തലാണ്.ശേഷം ഭൂമി, ആകാശം, ഇണകളായ സൃഷ്ടിപ്പ്, കപ്പൽ, കന്നുകാലികൾ എന്നിങ്ങനെയുള്ള അനുഗ്രഹങ്ങൾ ലഭ്യമായതിന് ശേഷവും അവർ അല്ലാഹുവിന് പെൺമക്കളുണ്ടെന്ന് സങ്കല്പിക്കുകയും സ്വന്തത്തിന് പെൺമക്കളുണ്ടാവുന്നത് മുഖം മ്ലാനമാവാനുള്ള നിമിത്തമായി കാണുകയും ചെയ്യുന്ന വൈരുധ്യാത്മകതയെ ചോദ്യം ചെയ്യുകയാണ് 19 വരെ സൂക്തികളിൽ. 

			തങ്ങൾ ചെയ്തുപോയ തെറ്റുകളെ ന്യായീകരിക്കാൻ നിഷേധികൾ യുഗങ്ങളായി പയറ്റുന്ന ഒഴികഴിവുകളാണ് 23 വരെ ആയത്തുകളിലുള്ളത്. അവരിലുള്ള താക്കീതുകാരൻ എന്തുകൊണ്ടുവന്നാലും നിഷേധിച്ചു തള്ളുന്നവരുടെ പര്യവസാനം അനുസ്മരിച്ചുകൊണ്ട് ഉദാഹരണമായി ഇബ്രാഹീം നബി (അ) യുടെ ജീവിതം അവതരിപ്പിക്കുന്നു. സത്യസന്ദേശം മായാജാലമാണെന്ന് പറഞ്ഞ് പിന്തിരിഞ്ഞു കളഞ്ഞ ഒരു സമൂഹത്തെ പരിചയപ്പെടുത്തുന്നു. പ്രവാചകൻ (സ) യുടെ ദാരിദ്രത്തെ മുൻനിർത്തി മക്ക: – ത്വാഇഫ് പട്ടണങ്ങൾക്കിടയിൽ പൗരപ്രമുഖരെയൊന്നും കിട്ടിയില്ലേ എന്നു പരിഹസിക്കുന്നവരോട് ഭൗതിക സൗകര്യങ്ങളുടെ മഞ്ഞളിപ്പ് (സുവർണ്ണാലങ്കാരം) ഐഹികമാണെന്നും ഉത്ബോധനത്തിൽ നിന്നും കുതറിമാറുന്നവരുടെ കൂട്ടാളി അവരെ തടയുന്ന പിശാചായിരിക്കുമെന്നും അവന്റെ ചങ്ങാത്തം യാതൊരു ഉപകാരവും ചെയ്യില്ല എന്ന് മാത്രമല്ല ശിക്ഷയിൽ പങ്കാളികളായിരിക്കും എന്നും ഉണർത്തുകയാണ് 39 വരെ ആയത്തുകൾ.

			സത്യം കേൾക്കാനോ കാണാനോ തയ്യാറില്ലാത്തവർക്ക് വഴി കാണിച്ചു കൊടുക്കാൻ പ്രവാചകനാവില്ലെന്നും താങ്കളുടെ ബോധനം മുറുകെ പിടിച്ച് ജനങ്ങളിലേക്ക് എത്തിക്കുക എന്നലക്ഷ്യത്തിലേക്ക് മുന്നേറുവാനും ആഹ്വാനം ചെയ്യുകയാണ് 44 വരെ വാക്യങ്ങൾ.

			ഇക്കഥകളെല്ലാം പൂർവ്വ പ്രവാചകരിൽ വിശ്വസിക്കുന്ന സമൂഹങ്ങൾക്കറിവുള്ളതാണെന്നും വഴികേട് ഏതെങ്കിലും പ്രവാചനോ ദിവ്യപ്രോക്ത ഗ്രന്ഥമോ പഠിപ്പിച്ചതല്ലെന്നും പറയുന്നു. മാതൃകയായി മൂസാ, ഈസാ (അലൈഹിമാസ്സലാം) എന്നീ പ്രവാചകന്മാരെയും അവരുടെ സമൂഹങ്ങളുടെ നിഷേധവും ചിത്രീകരിച്ച് കൊണ്ട് ശേഷമവർക്കിടയിലുണ്ടായ ഭിന്നതയും അതുമൂലമുള്ള ശിക്ഷയും വളരെ ലളിതമായി 65 വരെ ആയത്തുകളിൽ പറഞ്ഞു പോവുന്നു.

			അന്ത്യസമയം പെട്ടെന്നാണുണ്ടാവുക. സ്നേഹത്തിലും ആദർശത്തിലും വളരാത്ത ബന്ധങ്ങൾ ശാത്രവത്തിലായിരിക്കുമെന്നും അന്ന് സൗഭാഗ്യം സിദ്ധിക്കുന്നവർ മഹാ സുഭഗരായിരിക്കും അല്ലാത്തവർ സ്വയം നാശം തേടുന്ന കുറ്റവാളികളായിരിക്കും അവരെത്ര വെറുത്താലും സംഭവിക്കാനുള്ളത് ഖണ്ഡിതമായി സംഭവിക്കും അതെല്ലാം മലക്കുകൾ കൃത്യമായി രേഖപ്പെടുത്തുന്നുണ്ട്. അല്ലാഹുവിനെ കുറിച്ച് അവരുടെ തോന്നിവാസം പറച്ചിലുകളും അസംബന്ധങ്ങളും അന്ത്യനാൾ വരെ തുടരട്ടെ എന്നും അവരെ അവരുടെ പാട്ടിനു വിടുക എന്നും ഉണർത്തുന്നതാണ് 83 വരെ സൂക്തങ്ങൾ. 

			ആകാശത്തും ഭൂമിയിലും ആരാധനക്കർഹനും ആധിപത്യമുടയവനും അല്ലാഹു മാത്രമാണ്. അവനോട് ശുപാർശ നടത്താൻ ആ പങ്കാളികൾക്കാവില്ല. സ്വയം അറിയാനവർക്ക് ജന്മം ബാക്കി എന്നും അവരെ വിട്ട് സലാം പറഞ്ഞു പിരിയലാണ് താങ്കൾക്ക് നല്ലതെന്നും നബിയെ ഓർമപ്പെടുത്തി സുഖ്റുഫ് സൂറ: അവസാനിക്കുന്നു.

			ശേഷം സൂറ: ദുഖാൻ (പുക) ആരംഭിക്കുന്നു. മക്കയിൽ അവതരിച്ച 59 ആയത്തുകളാണ് ഈ സൂറ:യിലുള്ളത്. അന്ത്യദിനത്തിന്റെ ലക്ഷണമായ പുക / ദുഖാനെകുറിച്ചോ വേറെയേതെങ്കിലും പുകയോ അർഥമാവാം. ഖിയാമതിന്റെ വലിയ അടയാളങ്ങളിൽ ദുഖാൻ എന്ന പേരിൽ അറിയപ്പെടുന്ന പുകയെക്കുറിച്ച് അഖീദ : ഗ്രന്ഥങ്ങളിൽ പരാമർശമുണ്ട്.

			കേവലാക്ഷരങ്ങൾക്കും ഖുർആനെ കുറിച്ചുമുള്ള പരാമർശത്തിനും ശേഷം ഇറങ്ങിയ ഓരോ കാര്യവും വേർതിരിച്ചു വിവരിക്കപ്പെടുന്ന വിശുദ്ധ ഖുർആൻ ഇറങ്ങിയ അനുഗ്രഹീത രാത്രിയെ (ലൈല: മുബാറക:) കുറിച്ചാണ് പറയുന്നത്. ഇത് ലൈലതുൽ ഖദ്റാണെന്നും ആദ്യമായി ഒറ്റയടിക്ക് ലൗഹുൽ മഹ്ഫൂളിലേക്കിറങ്ങിയ ശഅ്ബാൻ 15 ആണെന്നുമുള്ള വൈജാത്യങ്ങളും അൻസലയും നസ്സലയും /أنزل ونزَّل = ഇറക്കി തമ്മിൽ ആശയപരമായി വ്യത്യസ്തമായ അർഥങ്ങളാണെന്നും പരമ്പരാഗത തഫ്സീറുകളിൽ ചർച്ച കാണുന്നുണ്ട്. അതെന്തോ ആവട്ടെ, അല്ലാഹുവിന്റെ കല്പനയും കാരുണ്യവുമാണത്. എല്ലാം കേൾക്കുകയും അറിയുകയും ചെയ്യുന്ന സകലരുടെയും നാഥനായ അല്ലാഹുവിന്റെ കലാമായ ഗ്രന്ഥത്തിൽ സംശയത്തിൽ ആർമാദിക്കുന്നവരുണ്ട്. അവര്‍ ആ പുകയാവുന്ന പരീക്ഷണം വരുമ്പോൾ പരിതപിച്ച് കരഞ്ഞ് പ്രാർഥിക്കും. അതല്പം അടങ്ങുമ്പോഴേക്കും വേണ്ടാത്ത ആരോപണങ്ങൾ നടത്തുന്നവരെ വലിയ ശിക്ഷയുടെ പിടുത്തം പിടികൂടുമെന്ന ഭീഷണിയുമാണ് 16 വരെ സൂക്തങ്ങളിലുള്ളത്.

			തുടർന്ന് ചരിത്രത്തിൽ മുമ്പ് നടന്ന ഫിർഔൻ സമൂഹം, യമനിലെ തുബ്ബഇന്റെ ജനതകളടക്കമുള്ള നശിപ്പിക്കപ്പെട്ട ചില സമൂഹങ്ങളുടെ ഈ സമൂഹങ്ങളും അവർക്ക് മുമ്പും ശേഷവുമുള്ള തലമുറകളിൽ ദൃഷ്ടാന്തങ്ങൾ നൽകുകയും പരീക്ഷിക്കുകയും ചെയ്തത് അനുസ്മരിച്ച് കൊണ്ട് ചില നരകക്കാഴ്ചകളും ദുരന്തങ്ങളും സ്വർഗീയാനുഗ്രഹങ്ങളും വളരെ ആനുപാതികമായി വിശേഷിപ്പിക്കുകയാണ് 57 വരെ സൂക്തങ്ങൾ.  ഖുർആൻ അവർക്ക് ആലോചിച്ചു മനസ്സിലാക്കാൻ ലളിതമാക്കിയെന്നും ഇനി കാത്തിരിപ്പേ ബാക്കിയുള്ളൂവെന്നുമുണർത്തി സൂറ: ദുഖാൻ സമാപിക്കുന്നു.

			അടുത്ത അധ്യായമായ സൂറത്തുൽ ജാഥിയ മക്കയിലാണ് അവതരിച്ചത്. അതിൽ 37 വാക്യങ്ങളാണുള്ളത്.ഈ സൂറ:യിൽ 28-ാം ആയത്തിൽ സമുദായങ്ങൾ മുട്ടുകുത്തി (ജാഥിയ) നീങ്ങുന്ന പരാമർശമാണ് ഈ നാമകരണത്തിന് നിദാനം. കേവലാക്ഷരങ്ങൾക്കും ഖുർആന്റെ സന്ദേശത്തെയും കുറിച്ച ലഘു ആമുഖത്തിന് ശേഷം ആകാശം, ഭൂമി, ജന്തുജാലങ്ങൾ, രാവ്, പകൽ, കാറ്റ് എന്നീ ദൃഷ്ടാന്തങ്ങളെയും വൃത്താന്തങ്ങളായി പരിചയപ്പെടുത്തിക്കൊണ്ട് ഇവയ്ക്കുമുപരിയായി ഏത് വൃത്താന്തമാണ് അവർ വിശ്വസിക്കുന്നത് എന്ന ചോദ്യത്തോടെയാണ് സൂറ: യുടെ വിശദാംശങ്ങളിലേക്ക് കടക്കുന്നത്. കേട്ടിട്ടും കേൾക്കാതെ അഹങ്കാരത്തോടും പരിഹാസപൂർവ്വവും ഖുർആനെ സമീപിക്കുന്ന വ്യാജവാദിക്ക് കനത്തതും അപമാനകരവുമായ ശിക്ഷയുണ്ട് എന്നാണ് ആദ്യ 10 സൂക്തങ്ങളിലുള്ളത്. ഇത് വിശ്വാസികൾക്ക് സന്മാർഗദർശനമാണെന്നും അല്ലാത്തവർക്ക് വേദനയേറിയ ശിക്ഷയുടെ വിളംബരമാണെന്നും ഉണർത്തുന്നു 11-ാം സൂക്തം.

			തുടർന്ന് കടൽ, ആകാശം എന്നീ ദൃഷ്ടാന്തങ്ങൾ അവതരിപ്പിക്കുന്നു. സത്യനിഷേധത്തിന്റെയും അധർമത്തിന്റെയും വക്താക്കളോട് വൈരാഗ്യത്തിൽ വർത്തിക്കുന്നതിനു പകരം അവർക്ക് മാപ്പ് നല്‍കുകയും ഭാവിയിലെ ശിക്ഷ അല്ലാഹു തീരുമാനിക്കുമെന്നും കരുതി ആശ്വസിക്കുകയാണ് വിശ്വാസികൾ ചെയ്യുക എന്നുണര്‍ത്തുന്നു. നന്മചെയ്തവർക്ക് പ്രതിഫലവും തിന്മ ചെയ്യുന്നവർക്ക് ശിക്ഷയും ലഭിക്കുമെന്നത് പൊതു തത്വമാണെന്ന് പ്രഖ്യാപിക്കുന്നു.  അതിന് മാതൃകയായി ബനൂ ഇസ്റാഈലിന്റെ നൂറ്റാണ്ടുകൾ പഴക്കമുള്ള ചരിത്രത്തെ രണ്ട് വാക്യങ്ങളിലൊതുക്കി പ്രവാചകൻ (സ) ക്ക് നല്‍കിയ നിയമത്തി /ശരീഅതിന്റെ തെളിമയും വ്യക്തതയും പിൻപറ്റാനും വിവരം കെട്ടവരുടെ തന്നിഷ്ടങ്ങൾ അവലംബിക്കരുതെന്നും അത്തരക്കാർ യാതൊരു ഉപകാരത്തിനും കിട്ടാത്തവരാണെന്നും ഈ സന്ദേശം ഏതൊരുവന്റെയും കണ്ണുതുറപ്പിക്കുന്ന തെളിവും സന്മാർഗവും കാരണവുമാണെന്നും ഓർമപ്പെടുത്തുകയാണ് 20 വരെ സൂക്തികൾ.

			സമൂഹത്തിലെ ധിക്കാരികൾ ഞങ്ങൾ നാടിന്റെ കാമ്പാണെന്നും ഞങ്ങളുടെ ജീവിതം ഒരിക്കലും ദുസ്സഹമാവുകയില്ലെന്നുമുള്ള മുൻധാരണകളിലാണ് ജീവിക്കുന്നത്. തോന്നിയതിനെയെല്ലാം ദിവ്യത്വം കല്പിച്ച് ദേഹേഛയെ അനുസരിച്ച് ജീവിക്കുന്ന ഹാരിസുബ്നു ഖൈസുമാർ എല്ലാ കാലത്തുമുണ്ടെന്നും ഞൊണ്ടിവാദങ്ങൾ കൊണ്ട് തങ്ങളുടെ തോന്ന്യവാസത്തെ ന്യായീകരിക്കുന്നവർ സത്യമറിയുന്നില്ലെന്നുമാണ് 26 വരെ സൂക്തങ്ങളിലുള്ളത്.

			ആകാശ ഭൂമികളിലുള്ളതെല്ലാം റബ്ബിന്റെ ആധിപത്യത്തിലാണ്. അന്ത്യസമയം ആസന്നമാവുമ്പോൾ അസത്യവാദികളുടെ നഷ്ടം പ്രകടമാവും.  ഏത് വിശ്വാസാചാരങ്ങൾ അവലംബിച്ചിരുന്നവർക്കും അവരുടെ പ്രവർത്തന റിക്കോർഡ് ലഭിക്കുകയും. ഓരോ സമൂഹവും അവർക്ക് നല്‍കപ്പെട്ട നിയമവും ഗ്രന്ഥവുമനുസരിച്ച് വിചാരണ ചെയ്യപ്പെടും ഓരോരുത്തരുടേയും കർമങ്ങൾ സൂക്ഷമമായി രേഖപ്പെടുത്തപ്പെടുന്നുണ്ടെന്നും അതനു സരിച്ചാണ് സ്വർഗ-നരക പ്രവേശനങ്ങൾ വിധിക്കുക തെറ്റുകാരുടെ ദൂഷ്യങ്ങൾ അവർക്ക് തന്നെ വെളിപ്പെടുന്നതാണെന്നും അല്ലാഹുവിനെ മറന്നവർ ജീവിച്ചതു പോലെ അവനും അവരെ മറക്കുമെന്നും ദൈവിക ദൃഷ്ടാന്തങ്ങളെ പരിഹസിച്ചതിന്റെ ഫലം അവരനുഭവിക്കുക തന്നെ ചെയ്യുമെന്നും മഹത്വവും പ്രതാപവും സകല സ്തുതികളും ആ നാഥനുമാത്രമായിരിക്കും എന്ന ഉപസംഹാരത്തോടെ സൂറ: സമാപിക്കുന്നു.

		

		
		


			നരകത്തിൽ പ്രവേശിക്കുന്നതിന്റെ പല നിമിത്തങ്ങൾ

			അഹ്ഖാഫ്,മുഹമ്മദ്, ഫത്ഹ്, ഹുജുറാത്, ഖാഫ് എന്നീ സൂറ:കൾ മുഴുവനായും ദാരിയാത് സൂറയുടെ പകുതിയും അടങ്ങിയതാണ് 27-ാം ജുസ്അ്. ഖുർആനിലെ നാല്പത്തിയാറാം അദ്ധ്യായമാണ് അഹ്ഖാഫ് (നീണ്ട് വളഞ്ഞ് കിടക്കുന്ന ഹദറമൗതിലെ മണൽ കൂനകളുള്ള പ്രദേശം). ആദ് ഗോത്രം താമസിച്ചിരുന്ന പ്രദേശമായ ആ പ്രദേശത്തെ കുറിച്ച് 21ാം ആയതിൽ പരാമർശമുണ്ട്. മക്കയിലാണ് സൂറ: അവതരിച്ചത്. ആകെ സൂക്തങ്ങൾ 35. അവിശ്വാസികളുടെ നിലപാടുകളുടെ അതിസൂക്ഷ്മ തല വിവരണമാണ് ഈ സൂറ:. കേവലാക്ഷരങ്ങളെ കുറിച്ചും ഖുർആനെ കുറിച്ച ലഘു വിശേഷണത്തിനും ശേഷം ആകാശ ഭൂമികളുടെ സൃഷ്ടിപ്പ് ശരിയായ ഉദ്ദേശത്തോടെയാണെന്നും ദൈവേതരർ സൃഷ്ടിച്ച വല്ല വസ്തുവുമുണ്ടെങ്കിൽ ബോധമില്ലാത്ത ഈ നിഷേധികൾ കാണിച്ചു തരട്ടെ എന്ന് വെല്ലുവിളിക്കുന്നു. സത്യസന്ദേശം പ്രഘോഷണം ചെയ്യപ്പെട്ടാൽ മായാജാലമോ കെട്ടിച്ചമച്ചതോ ആണെന്ന് വാദിച്ച് പരിധി വിടുന്ന ചില പ്രത്യേക തരം പടപ്പുകളുണ്ടെന്ന് ചുരുക്കി വിവരിക്കുകയുമാണ് 8 വരെ സൂക്തങ്ങൾ.  വരാനിരിക്കുന്ന പ്രവാചകനെപ്പറ്റി തൗറാത് – ഇൻജീലുകളിലെ സുവിശേഷം അറിഞ്ഞ് ഇസ്്ലാം സ്വീകരിച്ച എത്രയോ വേദക്കാരുടെ അനുഭവങ്ങളും അവയിലൂടെ മുഹമ്മദീയ പ്രബോധനത്തിന്റെ ആധികാരികത സ്ഥാപിക്കുന്നവയാണ് 12 വരെ ആയത്തുകൾ.  41:30 ൽ നാം പഠിച്ച സ്ഥേയസ്സും (استقامة) 2:83,4:36,6:151,17:23,19:14,29:8,31:14 എന്നീ ഭാഗങ്ങളിൽ വന്ന (بر الوالدين) മാതാപിതാക്കളോടുള്ള നന്മ എന്നീ വിഷയങ്ങൾ ലഘുവായി കൈകാര്യം ചെയ്തു കൊണ്ട് ഇത്തരം കല്പനകൾ പ്രമാണിക്കുന്നവർക്കുള്ളതാണ് സ്വർഗമെന്നാണ് 16 വരെ ആയത്തുകൾ പഠിപ്പിക്കുന്നത്.

			തുടർന്ന് നരകത്തിൽ പ്രവേശിക്കുന്നതിന്റെ പല നിമിത്തങ്ങൾ വളരെ ചുരുക്കി വിവരിച്ചു കൊണ്ടാണ് 20 വരെ സൂക്തങ്ങളുള്ളത്. ഹൂദ് നബി (അ) ന്റെ സമൂഹമായ ആദ് ജീവിച്ചിരുന്ന അഹ്ഖാഫ് പ്രദേശത്തിന്റെ വിശേഷങ്ങളും അവരുടെ നിഷേധവും മറ്റു സന്ത്രാസങ്ങളും 28 വരെ ആയത്തുകൾ കൃത്യമായി ചിത്രീകരിക്കുന്നു. ഒരു കൂട്ടം ജിന്നുകൾ ഖുർആൻ കേൾക്കുകയും അത് അവരിലുണ്ടാക്കിയ വ്യത്യസ്ത അനുരണനങ്ങളും 32 വരെ സൂക്തങ്ങളിൽ പരാമർശിച്ചിട്ടുണ്ട്. മരിച്ചവരെ ഉയിർത്തെഴുന്നേൽപിക്കാനുള്ള അല്ലാഹുവിന്റെ കഴിവിന്റെ തെളിവുകളും പറഞ്ഞ് ദൃഢമനസ്കരായ ദൂതന്മാർ ക്ഷമിച്ചതു പോലെ ഈ പ്രബോധന രംഗത്ത് ഉറച്ചു നില്‍ക്കാനും ധിക്കാരികളെ ഒരുകാരണവശാലും പരിഗണിക്കേണ്ടതില്ല എന്ന പ്രഖ്യാപനത്തോടെ സൂറ: സമാപിക്കുന്നു.

			തുടർന്ന് വരുന്ന സൂറത്ത് മുഹമ്മദ് [സൂറതുൽ – ‘ഖിതാൽ’ എന്നും ഇതിനു പേരുണ്ട്]മദീനായിലാണ് അവതരിച്ചത്;വചനങ്ങൾ 38. രണ്ടാമത്തെ സൂക്തത്തിലെ മുഹമ്മദ് എന്ന പ്രയോഗവും സൂറ: യുടെ മൊത്തം പ്രമേയവും നാമകരണത്തിന് നിമിത്തമായെന്നർഥം. അല്ലദീന/ الذين എന്ന് പറഞ്ഞു കൊണ്ട് വഴിതെറ്റിപ്പോയ നിഷേധികളെ എടുത്തു പറഞ്ഞ് തുടങ്ങുന്ന മറ്റൊരധ്യായമില്ല.അവിശ്വാസികളെ അപലപിക്കുകയും അവരുടെ അവിശ്വാസവും ദൈവിക പാതയോടുള്ള വിരോധവും ചിത്രീകരിച്ച് വിശ്വാസികളും അവിശ്വാസികളും തമ്മിലുള്ള വ്യത്യാസങ്ങളും അവരുടെ സ്വർഗ പ്രവേശവുമാണ് വളരെ ചുരുക്കി 6 വരെ ആയത്തുകളിൽ പറയുന്നത്. തുടർന്ന് രണ്ട് വിഭാഗങ്ങളുടെയും വിധിയും പരിണതിയും സ്വർഗ – നരക പ്രവേശങ്ങളുമാണ് 10 വരെ സൂക്തങ്ങളിൽ നിന്നും വായിക്കാൻ കഴിയുന്നത്. ധിക്കാരികൾ താമസിച്ചിരുന്ന ഇടങ്ങളിൽ അവരുടെ ജീവിതവും സംസ്കാരവും പരിണതിയുണ്ട്. അവർക്ക് യാതൊരു സഹായിയുമുണ്ടായില്ല എന്നത് യാത്ര ചെയ്ത് മനസ്സിലാക്കാൻ ആഹ്വാനം ചെയ്യുന്നു. സ്വർഗവാസികളുടെ പ്രതിഫലങ്ങളും അനുഗ്രഹങ്ങളും ചുരുക്കി വിവരിച്ച ശേഷം ജൂത-ക്രൈസ്തവരുടെ ഗൂഢാലോചനയും അവരോടുള്ള സമീപനത്തിന്റെ അടിസ്ഥാനവും അന്ത്യസമയവും ദൈവിക ഏകത്വവും ഊന്നിപ്പറഞ്ഞ് വിശ്വാസികളെ പാപമോചനം തേടുവാൻ പ്രേരിപ്പിക്കുകയാണ് 19 വരെ ആയത്തുകൾ. 

			തുടർന്ന് യുദ്ധ സംബന്ധിയായ നിർദ്ദേശങ്ങൾ വരുമ്പോഴേക്കും ബോധരഹിതനായവൻ നോക്കുന്നതു പോലെ നിങ്ങളാവരുതെന്നും അനുസരണവും ഉചിതമായ പ്രതികരണവും ഉള്ളവരാവണമെന്നും ആവശ്യപ്പെടുന്നു.  ബന്ധങ്ങൾ വെട്ടിമുറിക്കുന്ന തനി ധിക്കാരികളായ ശപിക്കപ്പെട്ടവരിൽ ഒരിക്കലും പെടരുതെന്നും ആഹ്വാനവും നടത്തുന്നു. ഖുർആന്റെ വാക്കുകളുടെ പിന്നാലെ പോയി വിചിന്തനം നടത്താൻ കഴിയാത്ത വണ്ണം ഹൃദയങ്ങളിൽ പൂട്ടുകളുള്ള അവരുടെ ജീവിതത്തിലെ പ്രകടനാത്മകതയും പ്രവാചക സന്ദേശങ്ങളോടുള്ള മാത്സര്യ ബുദ്ധിയും ശാത്രവുമായി അവർ മരണമടയുന്ന രംഗവുമെല്ലാം 32 വരെ ആയത്തുകളിൽ വരുന്നുണ്ട്. വിശ്വാസികളോടവരുടെ കർമങ്ങൾ നിഷ്ഫലമാക്കരുതെന്നും നിഷേധികൾക്ക് യാതൊരുവിധ പാപമോചനവുമില്ലെന്നുമുണർത്തി വിശ്വാസികൾ ധീരരാവേണ്ട അടിയന്തിരാവസ്ഥകളിൽ ഭീരുക്കളാവരുതെന്നും ഓർമപ്പെടുത്തുകയാണ് 35 വരെ സൂക്തങ്ങൾ. മനുഷ്യ ജീവിതത്തിന്റെ നശ്വരതയും സമ്പത്തിന്റെ നിസ്സാരതയും പിശുക്കുണ്ടാക്കുന്ന ധാർമിക സദാചാര പ്രശ്നങ്ങളും അതിനുള്ള പരിഹാരങ്ങളും സമർപ്പിച്ച് സൂറ: മുഹമ്മദ് അവസാനിക്കുന്നു.

			തുടർന്ന് സൂറ: ഫത്ഹ് (വിജയം) ആരംഭിക്കുന്നു. ഈ സൂറയും മദനിയാണ്. 29 വചനങ്ങളാണുള്ളത്. CE 628 മാർച്ച് മാസം AH.6 ദുൽ ഖഅ്ദ: മാസം നടന്ന ഹുദൈബിയ സന്ധിയെയാണ് ഇവിടെ ഫത്ഹ് / വിജയം എന്ന് വിശേഷിപ്പിച്ചിരിക്കുന്നത്. സന്ധി വ്യവസ്ഥകൾ പ്രത്യക്ഷത്തിൽ മുസ്‌ലിംകൾക്കു എതിരായിരുന്നുവെങ്കിലും ഫലത്തിൽ അനുകൂലമായി മാറി. തുടർന്ന് അറേബ്യൻ ഉപഭൂഖണ്ഡത്തിൽ മൊത്തത്തിൽ ഒരു സമാധാനാവസ്ഥ സംജാതമായി. മക്കയുമായി യാതൊരു ബന്ധവുമില്ലാത്ത മുസ്‌ലിംകളെ സംബന്ധിച്ചിടത്തോളം ഔദ്യോഗികമായിത്തന്നെ മക്കയിൽ വന്ന് ഉംറ: നിർവഹിക്കാനുള്ള അവസരമുണ്ടായി. പത്തു വർഷം യുദ്ധം നിഷിദ്ധമാക്കിയത് ഇരു വിഭാഗങ്ങൾക്കും പരസ്പരം ബന്ധപ്പെടാനും അതുവഴി എല്ലാവർക്കും ഇസ്‌ലാമിനെ മനസ്സിലാക്കാനുമുള്ള വഴിയൊരുക്കി. പ്രവാചകരുമായി സഖ്യത്തിലേർപ്പെടുന്നവർക്ക് പൂർണ സ്വാതന്ത്ര്യവും അവരെപ്പോലെയുള്ള പരിഗണനയും പ്രഖ്യാപിച്ചത് മുസ്ലിങ്ങളുമായി ഏതു ഗോത്രങ്ങൾക്കും ബന്ധപ്പെടാനും ഇസ്‌ലാമിനെ മനസ്സിലാക്കാ നും വ്യാപകമായ അവസരമുണ്ടാക്കി. സന്ധി കഴിഞ്ഞ് ഹിജ്റ ഏഴാം വർഷമായപ്പോഴേക്കും മക്കയിൽനിന്നും അനവധിയാളുകൾ ഇസ്‌ലാമിലേക്ക് കടന്നുവന്നു. പല പ്രമുഖരും അവരിലുണ്ടായിരുന്നു. ഖുറൈശികളിലെ മികച്ച സേനാധിപനായ ഖാലിദ് ബിനു വലീദ് (റ) അടക്കം ഒട്ടനവധി പേർ ഈ കാലയളവിൽ ഇസ്‌ലാം സ്വീകരിച്ചു. ഈ കാലത്താണ് അക്കാലത്തെ മഹാ സാമ്ര്യാജ്യങ്ങളായിരുന്ന റോം – പേർഷ്യ എന്നിവക്കും പ്രവാചകൻ (സ) ഇസ്‌ലാമിനെ പരിചപ്പെടുത്തി കത്തുകൾ അയച്ചത്. ഈ സന്ധിക്ക് ശേഷമുണ്ടായ സംഭവങ്ങളാണ് മക്ക മുസ്ലിങ്ങൾക്ക് കീഴൊതുക്കുന്നതിലേക്ക് നയിച്ചത്.

			സന്ധിക്ക് ശേഷമുണ്ടായ ചില്ലറ സമീപന പിഴവുകൾ പരിഹരിക്കപ്പെടണമെന്നും ഏത് പ്രതിസന്ധിയിലും നബിയോടൊപ്പം നിലയുറപ്പിച്ച യഥാർത്ഥ വിശ്വാസികളേയും അവരോടൊപ്പം പോരാടിയ ആകാശ ഭൂമികളിലെ മറ്റു സൈന്യങ്ങൾക്കും ലഭിക്കാനിരിക്കുന്ന മഹത്തായ പ്രതിഫലവും തെറ്റായ ധാരണ വെച്ച് പുലർത്തിയിരുന്ന കപടന്മാർ, നിഷേധികൾ എന്നിവരുടെ സങ്കേതവും താരതമ്യം ചെയ്യുകയാണ് 6 വരെ സൂക്തങ്ങളിൽ. ആകാശഭൂമികളിൽ അല്ലാഹുവിന്റെ കല്പനകൾ സദാ സമയവും സന്ദർഭവും അനുസരിച്ച് പ്രവർത്തിക്കാൻ കഴിയുന്ന സൈന്യങ്ങളുണ്ടെന്നും സത്യസാക്ഷ്യം, സന്തോഷവാർത്ത, താക്കീതു നല്‍കൽ എന്നിവ നബിയുടെ ദൗത്യമാണെങ്കിൽ വിശ്വസിക്കുകയും സഹായവും ആദരവും പ്രകീർത്തനവും നിർവ്വഹിക്കുന്ന അനുസരണ പ്രതിജ്ഞ ചെയ്തവർക്ക് മഹത്തായ പ്രതിഫലമുണ്ടെന്ന് 10 വരെ സൂക്തങ്ങൾ അറിയിക്കുന്നു. ആകാശ ഭൂമികളുടെ അധികാരമുള്ളവനായ അല്ലാഹുവിനെ അംഗീകരിക്കേണ്ട രീതിയിൽ അംഗീകരിക്കാത്ത പിന്നാക്കം നിൽക്കുന്ന ചിലരുണ്ടെന്നും അല്ലാഹുവിനവരെ അറിയാമെന്നും വ്യക്തമാക്കുന്നു. കനത്ത ആക്രമണ ശേഷിയുള്ള ഒരു വിഭാഗത്തെ പ്രതിരോധിക്കാനുള്ള ഘട്ടം വരുമ്പോൾ നിങ്ങളെ വിളിക്കുമെന്നും അത്തരം അടിയന്തിര ഘട്ടങ്ങളിൽ ഒഴികഴിവ് പറയാൻ പറ്റില്ല എന്നും ശാരീരിക പ്രശ്നങ്ങളുള്ളവർക്ക് മാത്രമാണ് അത്തരം ഘട്ടങ്ങളിൽ ഒഴിവ് കിട്ടുകയുള്ളൂവെന്നുമാണ് 17 വരെ സൂക്തങ്ങൾ ഉണർത്തുന്നത്.

			പ്രതിസന്ധി ഘട്ടങ്ങളിൽ അനുസരണ പ്രതിജ്ഞ ചെയ്തവർക്ക് കണക്കാക്കാൻ കഴിയാത്തത്ര സമരാർജിത സ്വത്തുക്കളും ശതുവിന്റെ പിന്തിരിഞ്ഞോടലും വാഗ്ദാനം ചെയ്ത് അത് മുമ്പ് മുതലേ കഴിഞ്ഞ് പോന്നിട്ടുള്ള ദൈവികനടപടി ക്രമമാണെന്നും ഉണര്‍ത്തുന്നു. അവർക്കെതിരിൽ സന്ധിക്ക് മുമ്പും വിജയം നല്‍കിയതവനാണെന്നും മസ്ജിദുൽ ഹറാമിൽ നിന്നും തടയുകയും പിന്നീട് സൂക്ഷ്മതാ പാലനത്തിന്റെ കൽപനയിലും സന്ധിയിലുമായി കൂടെ നിൽക്കുകയും കണ്ട സ്വപ്നം സാക്ഷാൽക്കരിക്കുകയും അക്ഷരാർഥത്തിലുള്ള വിജയം തന്നെ നേടാൻ ഉതവി ലഭിച്ചതിനെയുമാണ് 27 വരെ വാക്യങ്ങൾ വ്യക്തമാക്കുന്നത്. പ്രവാചകനും അനുയായികളും ഈ ഇസ്‌ലാമിന്റെ വിജയത്തിന്റെ ഉത്തമ സാക്ഷികളാവുന്നതും താഴെ കാണുന്ന സൂറ: ഫത്ഹിലെ അവസാന സൂക്തത്തിൽ സുന്ദരമായി വർണ്ണിക്കുന്നത് കാണുക.

			മുഹമ്മദ് അല്ലാഹുവിന്റെ റസൂലാകുന്നു. [ദൂതനാണ്]. അദ്ദേഹത്തിന്റെ കൂടെയുള്ളവരാകട്ടെ, അവിശ്വാസികളുടെമേൽ കഠിനന്മാരാണ്, തങ്ങൾക്കിടയിൽ ദയാലുക്കളാണ്. ‘റുകൂഉം’, ‘സുജൂദും’ ചെയ്തു [കുമ്പിട്ടും, സാഷ്ടാംഗം ചെയ്തും നമസ്കാരം നിർവ്വഹിച്ചു] കൊണ്ടിരിക്കുന്നവരായി അവരെ നിനക്കു കാണാം. അല്ലാഹുവിൽ നിന്നുള്ള അനുഗ്രഹവും (അഥവാ ദയയും) പ്രീതിയും അവർ തേടിക്കൊണ്ടിരിക്കുന്നു. ‘സുജൂദി’ന്റെ [സാഷ്ടാംഗ നമസ്കാരത്തിന്റെ] ഫലമായി അവരുടെ അടയാളം [പ്രത്യേകത] അവരുടെ മുഖങ്ങളിലുണ്ട്. ‘തൗറാത്തി’ൽ (വർണ്ണിച്ച) അവരുടെ ഉപമയാണത്. അവരുടെ ഉപമ ‘ഇഞ്ചീലി’ലും ഉണ്ട്; (അതായതു) ഒരു വിളപോലെ: അതു അതിന്റെ കൂമ്പ് പുറപ്പെടുവിച്ചു [വിത്തിൽനിന്നു സൂചിമുള പുറത്തുവന്നു]; എന്നിട്ട് അതിനെ (ചിനച്ചു) പുഷ്ടിപ്പെടുത്തി; അങ്ങനെ അതു (തടിച്ചു) കട്ടികൂടി; എന്നിട്ട് കൃഷിക്കാരെ ആശ്ചര്യപ്പെടുത്തുമാറ് അതിന്റെ തണ്ടുകളിൽ അതു (സ്വയം) ശരിപ്പെട്ടുനിന്നു. അവിശ്വാസികൾക്കു അവർമൂലം കോപം പിടിപ്പിക്കുവാൻ വേണ്ടിയാണ് (ഇങ്ങിനെ ഉപമിച്ചതു, അഥവാ ഇപ്രകാരം വളർത്തികൊണ്ടുവന്നത്). അവരിൽ വിശ്വസിക്കുകയും, സൽക്കർമ്മങ്ങൾ പ്രവർത്തിക്കുകയും ചെയ്തവർക്കു അല്ലാഹു പാപമോചനവും, മഹത്തായ പ്രതിഫലവും വാഗ്ദാനം ചെയ്തിരിക്കുന്നു.

			ശേഷം സൂറ: ഹുജുറാത്ത് (അറകൾ) ആരംഭിക്കുന്നു. മദീനയിൽ അവതരിച്ച ഈ സൂറയിൽ കേവലം 18 വചനങ്ങളാണുള്ളത്. നേതാവായ പ്രവാചകനെ തീരുമാനങ്ങളിലും നടപടികളിലും മുൻകടക്കരുതെന്നും അദ്ദേഹത്തേക്കാൾ ശബ്ദമുയർത്തരുതെന്നും ആമുഖമായി ഉണർത്തിയതിന് ശേഷം 6-12 ആയത്തുകളിൽ സമൂഹത്തിൽ ജീവിക്കുമ്പോൾ ആളുകളുമായുള്ള വ്യവഹാരങ്ങളിൽ സൂക്ഷിക്കേണ്ട ഒൻപത് കൽപ്പനകൾ നമുക്കിവിടെ ചുരുക്കി പറയാം :

			1- വാർത്തകളുടെ ആധികാരികത ഉറപ്പിക്കുക,

			2- മനുഷ്യ ബന്ധങ്ങൾ ശരിയാക്കുക,

			3- വിശ്വാസികൾ നീതിമാന്മാരായിരിക്കുക,

			4- ആരേയും പരിഹസിക്കരുത്,

			5- കുത്തുവാക്ക് പറയരുത്,

			6- പരിഹാസപ്പേരുകൾ വിളിക്കരുത്,

			7- തെറ്റായ ഊഹങ്ങൾ ഒഴിവാക്കുക,

			8- ചാരവൃത്തി നടത്തരുത്,

			9- പരദൂഷണം പറയരുത്,

			അല്ലാഹു മനുഷ്യ സൃഷ്ടികൾക്കിടയിലുണ്ടാക്കിയ വൈജാത്യം സൂക്ഷ്മത പാലിക്കാൻ വേണ്ടിയാണെന്ന് ഉണർത്തുകയാണ് അടുത്ത സൂക്തം.

			ചില ഗ്രാമീണരായ അറബികളിൽ കാണുന്ന പാരുഷ്യം അവരുടെ വർത്തമാനങ്ങളിൽ പോലും പ്രകടമാവുന്നതും ചില ആചാരങ്ങളെ വിശ്വാസത്തിന്റെ സാകല്യമായി മനസ്സിലാക്കുന്ന പൊതു പ്രവണതയേയും വിശകലനം ചെയ്ത് എന്താണ് വിശ്വാസമെന്നും ആരാണ് വിശ്വാസിയെന്നും ഓർമപ്പെടുത്തി ഇക്കാര്യങ്ങളെ കുറിച്ചെല്ലാം യഥാർഥ ജ്ഞാനം അല്ലാഹുവിനുണ്ട് എന്നുണർത്തി ഹുജുറാത് അധ്യായം സമാപിക്കുന്നു.

			തുടർന്ന് സൂറ: ഖ്വാഫ് ആരംഭിക്കുന്നു. മക്കയിൽ അവതരിച്ച ഈ സൂറയിൽ 45 വചനങ്ങളാണുള്ളത്. നബി (സ) പെരുന്നാൾ നമസ്കാരങ്ങളിലും പ്രഭാഷണങ്ങളിലുമെല്ലാം സാധാരണയായി പാരായണം ചെയ്തിരുന്നതാണ് ഈ സൂറ: കേവലാക്ഷരത്തിനും ഖുർആനിനെ കുറിച്ച ലഘുവായ വിശേഷണത്തിനും ശേഷം മരണാനന്തരജീവിതവും മണ്ണ് തിന്നു തീർക്കുന്ന മൃതദേഹങ്ങളുടെ സൂക്ഷ്മ വിവരങ്ങളും പറയുന്നു.  ആകാശ ഗോളങ്ങളെ കുറിച്ചും അതിന്റെ സൃഷ്ടി രഹസ്യങ്ങളെ കുറിച്ചും സൂക്ഷ്മമായി അല്ലാഹു അറിയുന്നുണ്ട്. അവയിലെയും ഭൂമിയിലെയും കണിശമായ പ്രാപഞ്ചിക നിയമങ്ങളും ഈത്തപ്പനകളും മറ്റു സസ്യവർഗങ്ങളും നിർജീവമായ ഭൂമിക്ക് ജീവൻ നിലനിർത്താൻ വേണ്ടതെല്ലാം ചെയ്യുന്നതും അവയുടെ സന്തുലിതാവസ്ഥയെ സംരക്ഷിക്കുന്നതും അല്ലാഹുവാണ് നൂഹ്, ഹൂദ്, സ്വാലിഹ്, മൂസാ, (അലൈഹി മുസ്സലാം) എന്നീ പ്രവാചകന്മാ രുടെ സമൂഹങ്ങളെ മാതൃകയായി എടുത്തു പറഞ്ഞ് പുനരുത്ഥാന വിഷയത്തിൽ സന്ദേഹമെന്തെന്ന് ഉണർത്തുകയാണ് 15 വരെ സൂക്തങ്ങൾ.  മനുഷ്യസൃഷ്ടിയേയും അവന്റെ മനസ്സിന്റെ മന്ത്രണങ്ങളേയും അവന്റെ വാഗ്- വിചാര – കർമങ്ങളേയും കൃത്യമായി രേഖപ്പെടുത്തുന്നതും ന്യായവിധി നാളിൽ ഓരോ വ്യക്തിയുടേയും കൂടെ അവനെ വിചാരണ വേദിയിലേക്കാനയിക്കാൻ പ്രത്യേകം മലകും അവന്റെ കർമങ്ങളെ സംബന്ധിച്ച് സാക്ഷ്യം വഹിക്കുന്ന മറ്റൊരു മലക്കുമുണ്ടാവും മുമ്പ് അശ്രദ്ധയിലായിരുന്നവരുടെ പോലും കണ്ണിനും മനസ്സിനുമുണ്ടായിരുന്ന മറകൾ നീങ്ങി സകല സത്യങ്ങളും അനാവൃതമാവുമെന്നും അവരെ പിഴപ്പിച്ചിരുന്നവരേയും കഠിനമായ ശിക്ഷയിലാക്കുമെന്നുമാണ് 26 വരെ സൂക്തങ്ങൾ സൂചിപ്പിക്കുന്നത്.

			ശേഷം നരകക്കാഴ്ചകളും സ്വർഗക്കാഴ്ചകളും വളരെ കൃത്യമായ അനുപാതത്തിൽ ചിത്രീകരിക്കുകയാണ് 35 വരെ ആയത്തുകൾ.

			ഒരുപാട് സമൂഹങ്ങളിലേക്ക് സത്യസന്ദേശവുമായി പ്രവാചകന്മാരുണ്ടായിട്ടുണ്ടെന്നും അവരിൽ അവയെ കണ്ണു തുറന്നു സ്വീകരിച്ച സുകൃതവാന്മാരും കടുത്ത കയ്യൂക്കോടെ പെരുമാറിയവരുമുണ്ടായിരുന്നു എന്നും അവയിലെല്ലാം ഉത്ബോധനങ്ങളുണ്ടെന്നും ഉണർത്തുന്നു 37 വരെ വാക്യങ്ങൾ.  ആകാശ ഭൂമികളുടെ സൃഷ്ടിപ്പിലോ അതിന്റെ വ്യത്യസ്ത ഘട്ടങ്ങളിലോ യാതൊരു ക്ഷീണവുമവനുണ്ടായിട്ടില്ല എന്ന് സൂചിപ്പിച്ചതിന് ശേഷം ഈ സത്യത്തിന്റെ പ്രബോധനമാർഗത്തിൽ അനിവാര്യമായും ഉണ്ടായിരിക്കേണ്ട ക്ഷമയും സഹനവും നന്മകളും പ്രകീർത്തനങ്ങളും അവലംബിക്കണമെന്നും താക്കീത് ഭയപ്പെടുന്നവരെ ഖുർആൻ മുഖേന ഉൽബോധിപ്പിക്കണമെന്നുമാവശ്യപ്പെട്ട് സൂറ: ഖാഫ് സമാപിക്കുന്നു.

			അവസാനമായി സൂറ: ദാരിയാത്ത് (വിതറുന്നവ) ലെ 30 സൂക്തങ്ങളാണ് ഈ ജുസ്ഇലുള്ളത്. മൊത്തം 60 സൂക്തങ്ങളാണതിലുള്ളത്. 

			മക്കയിൽ അവതരിച്ചതാണീ സൂറ: ശക്തിയായി വിതറുന്ന കാറ്റിന്റെ വ്യത്യസ്ഥ ഘട്ടങ്ങളും പ്രകൃതിയിലെ മേഘങ്ങൾ, കപ്പലുകൾ എന്നീ പ്രതിഭാസങ്ങളും പരിചയപ്പെടുത്തുന്നു. ഊഹാപോഹക്കാർ വിഭിന്നാഭിപ്രായത്തിലെത്തിയ പരലോകക്കാഴ്ചകൾ കൃത്യമായി വരച്ച്കാണിക്കുന്നു.സ്വർഗാവകാശികളുടെ മഹത്തായ സ്വഭാവശീലങ്ങൾ പരിചയപ്പെടുത്തുന്നു. ഭൂമിയിലേയും മനുഷ്യ സൃഷ്ടിപ്പിലേയും ആകാശത്തേയും സസൂക്ഷ്മംപരിചയപ്പെടുത്തുന്നു. ശേഷം, നിങ്ങൾക്ക് സംസാരിക്കാൻ കഴിയുന്നുവെന്നത് നിഷേധിക്കാനാവാത്ത സത്യമാണെങ്കിൽ അപ്രകാരം തന്നെ ദൈവിക രക്ഷാശിക്ഷകളും അനിഷേധ്യമാണെന്ന് 23 വരെ വാക്യങ്ങൾ വ്യക്തമാക്കുന്നു. തുടർന്ന് ഇബ്റാഹീം നബിയുടെ ചരിത്രത്തിലെ സുപ്രധാന സംഭവങ്ങളിലൊന്നായ അതിഥികളായ മനുഷ്യരുടെ രൂപത്തിൽ വന്ന മാലാഖമാരുടെ കഥാകഥനം ആരംഭിച്ചുകൊണ്ട് ജുസ്അ് സമാപിക്കുന്നു. 

		

		

			അല്ലാഹുവിലേക്കാണ് എല്ലാവരും ചെന്നവസാനിക്കുന്നത്

			ദാരിയാത് പകുതി, ത്വൂർ, നജ്മ്, ഖമർ, റഹ്മാൻ, വാഖിഅ, ഹദീദ് എന്നീ പ്രധാനപ്പെട്ട ചില സൂറ:കളാണ് ഈ ജുസ്ഇലുള്ളത് (قَالَ فَمَا خَطْبُكُمْ أَيُّهَا الْمُرْسَلُون…) നല്ല ഭക്ഷണമൊരുക്കി തീറ്റിച്ചതിന് ശേഷമാണ് ആഗതരുടെ വരവിന്റെ ഉദ്ദേശ്യം എന്താണ് എന്ന് മാന്യരായ ആതിഥേയർ ചോദിക്കുന്നത് പോലും. വാതിൽക്കൽ തന്നെ എന്തിനാ വന്നേ എന്ന് വിളിച്ച് ചോദിക്കുന്ന ഇക്കാലത്ത് ആതിഥേയത്വവുമായി ബന്ധപ്പെട്ട ഇസ്‌ലാം, ക്രൈസ്തവ, ജൂത മതങ്ങളിലെ ദൈവശാസ്ത്രപരമായ ആലോചനകളിൽ ഇബ്റാഹീം നബി (അ) തന്റെ അപരിചിതരായ അതിഥികൾക്ക് നൽകിയ സ്വീകരണം പ്രധാനമാണ്. അപരിചിതൻ അല്ലെങ്കിൽ വഴിയാത്രക്കാരൻ / യാത്രക്കാരൻ തുടങ്ങിയവരെ സ്വീകരിക്കുകയും, അവർക്ക് ഇടം നൽകുകയും ചെയ്യുന്നതുമായി ബന്ധപ്പെട്ട അന്വേഷണം നന്നാവും. ഇസ്‌ലാമിലെ ആതിഥേയത്വം മൂന്ന് ദിവസമാണെന്നും അതിനു ശേഷമേ അതിഥിയോട് ആഗമനോദ്ദേശ്യം ആരായാവൂ എന്നുമാണ് പണ്ഡിത മതം. ഖത്വ്ബ് എന്ന വാക്കിനും കനമുണ്ട്. സാധാരണ ഗതിയിൽ കാര്യമെന്നയർഥത്തിൽ ഉപയോഗിക്കുന്ന പദമല്ല അത്. അഥവാ അവർ ദൈവനിയോഗതരാണെന്ന് ആതിഥേയർക്ക് തിരിഞ്ഞിരിക്കുന്നു. നിയോഗലക്ഷ്യം എന്ത് എന്ന ചോദ്യം മാത്രമേ ബാക്കി ഉണ്ടായിരുന്നുള്ളൂ എന്ന് സാരം.

			ലൂത്വി (അ)ന്റെ ജനതയെ മുഴുവൻ നശിപ്പിക്കാൻ പോവുന്നതിനിടയിൽ വന്നതാണെന്ന് അവർ സൂചന നല്‍കി, ശേഷം മൂസാ, ഹൂദ്, സ്വാലിഹ്, നൂഹ് (അലൈഹി മുസ്സലാം) എന്നിവരുടെ ജനതകളുടെ നിലപാടുകളും അവർക്ക് ശിക്ഷയുണ്ടാവാനുള്ള കാരണങ്ങളുമാണ് 46 വരെ ആയത്തുകളിലുള്ളത്. തുടർന്ന് ആകാശം, ഭൂമി, ഇണകൾ എന്നിങ്ങനെയുള്ള നിരവധി സന്തുലിതത്തിനനിവാര്യമായ വസ്തുക്കളെയും സൃഷ്ടിച്ചത് എടുത്തു പറയുകയാണ്. അല്ലാഹുവിലേക്ക് ഓടിയടുക്കുവാനും അവനിൽ മറ്റൊരു ആരാധ്യനെയും സ്ഥാപിക്കരുതെന്നും ഉണർത്തുകയാണ് 51 വരെ സൂക്തങ്ങൾ.  ഏത് പ്രവാചകൻ വന്നാലും ഭ്രാന്തൻ, മാരണക്കാരൻ എന്നെല്ലാം നിഷ്കരുണം വിളിക്കുന്ന അതിക്രമകാരികളായ ജനതകളായിരുന്നു അവരെല്ലാവരും ഉത്ബോധനം വിശ്വാസികൾക്കേ ഉപകാരപ്പെടും. അല്ലാത്തവരിൽ നിന്ന് തിരിഞ്ഞു കളയാവുന്നതാണെന്നും നബിയെ ഓർമപ്പെടുത്തുകയാണ് 55 വരെ വാക്യങ്ങൾ. മനുഷ്യ-ജിന്ന് സൃഷ്ടിപ്പിന്റെ ലക്ഷ്യം അല്ലാഹുവിന് വഴിപ്പെടലാണ്. അവന്റെ അടിമകളിൽ നിന്നും ഉപജീവനം ആവശ്യപ്പെടുന്നില്ലെന്നും അവനാണ് സർവ്വത്തിനും ഭക്ഷണം എത്തിച്ചു കൊടുക്കുന്നവനാണെന്നും വ്യക്തമാക്കുന്നു.താക്കീത് ദിവസത്തെ മറന്നു കളഞ്ഞ ആ അക്രമികൾക്ക് തങ്ങളുടെ കൂട്ടാളികൾക്ക് ലഭിച്ചത് പോലെയുള്ള ശിക്ഷയുണ്ടെന്നുമുണർത്തി സൂറ: സമാപിക്കുന്നു.

			അടുത്ത അധ്യായം മക്കയില്‍ അവതരിച്ച സൂറ: ത്വൂർ ആണ് ; അതിലെ വചനങ്ങള്‍ 49.  നിങ്ങളുടെ മീതെ ത്വൂര്‍ [പര്‍വ്വതം] നാം ഉയര്‍ത്തുകയും എന്ന് 2:63 ൽ ബനൂ ഇസ്റാഈലിന്റെ ശിക്ഷയുടെ അടയാളമായിപ്പറഞ്ഞ ത്വൂറും തുകലിൽ എഴുതപ്പെട്ട ഗ്രന്ഥവും ആകാശ ലോകത്തെ ആരാധനാ കേന്ദ്രമായ ബൈതുൽ മഅ്മൂറും ആകാശമാവുന്ന മേലാപ്പും നിറഞ്ഞ സമുദ്രവും വെച്ച് കൊണ്ട് വരാനിരിക്കുന്ന അതി ഭീകരമായ ശിക്ഷയുടെ കാഠിന്യം വ്യക്തമാക്കാനായി സത്യം ചെയ്തതാണ് 11 വരെയുള്ള ആമുഖ പ്രഭാഷണം.  തുടർന്ന് നരകാവകാശികളുടേയും സ്വർഗാവകാശികളുടേയും നരക – സ്വർഗ പ്രവേശം വളരെ കൃത്യമായി മനസ്സിലാക്കിത്ത രികയാണ് 20 വരെ സൂക്തങ്ങൾ. വിശ്വാസികളുടെ കൂടെ അവരുടെ സന്താനങ്ങളുമുണ്ടാവുമെന്നും സകലവിധ ഐശ്വര്യങ്ങളും അനുഭവിച്ച് എല്ലാ ശിക്ഷകളിൽ നിന്നും രക്ഷപ്പെടാനുള്ള പ്രത്യേക പരിഗണന അർഹിക്കുന്നവരായിരിക്കുമെന്നാണ് 27 വരെ സൂക്തികൾ വിളിച്ചോതുന്നത്. അവർ അനുഭവിക്കുന്ന സൗഭാഗ്യത്തിന്റേയും നിഷേധികൾ അനുഭവിക്കാനിരിക്കുന്ന ദൗർഭാഗ്യത്തിന്റെയും നിമിത്തം ഒരു പ്രവാചകനോടുള്ള രണ്ടു കൂട്ടരുടേയും നിലപാടുകളാണെന്നാണ് 33 വരെ വചനങ്ങൾ വ്യക്തമാക്കുന്നത്. നിഷേധികൾക്ക് ഇങ്ങനെയൊരു വാചകം പോലും കൊണ്ടുവരിക സാധ്യമല്ലെന്നും അക്രമം നടത്തിയവർക്ക് ഈ പറഞ്ഞതിനേക്കാൾ ഉപരിയാവും ലഭിക്കാൻ പോവുന്ന ശിക്ഷയെന്നും വ്യക്തമാക്കുന്നു.നിന്റെ രക്ഷിതാവിന്റെ തീരുമാനം ക്ഷമാപൂർവം സ്വീകരിക്കുകയും സദാസമയവും അവന്റെ പരിശുദ്ധിയെ വാഴ്ത്തുകയാണ് വേണ്ടതെന്നും നബിയെ ഉണർത്തി സൂറ: സമാപിക്കുന്നു.

			തുടർന്ന് സൂറ: നജ്മ് (നക്ഷത്രം) ആണ്. മക്കയില്‍ അവതരിച്ച 62 വചനങ്ങളാണിതിലുള്ളത്. [32-ാം വചനം മദനീയാണെന്നും പറയപ്പെട്ടിട്ടുണ്ട്] ഈ സൂറയുടെ അവസാനത്തിലാണ് തിലാവത്തിന്റെ സുജൂദ് ആദ്യമായി അവതരിച്ചത്.  അസ്തമിക്കുന്ന നക്ഷത്രത്തെ കൊണ്ട് സത്യം ചെയ്ത് പറയുന്നത് പ്രവാചകൻ (സ) ന്റെ സത്യതയാണ്. നാല് പതിറ്റാണ്ടോളം അവരിലെ അമീനും സ്വാദിഖു / വിശ്വസ്തൻ, സത്യസന്ധനുമായിരുന്ന അവരുടെ കൂട്ടുകാരൻ പെട്ടെന്ന് ഒരു ദിവസം വഴിതെറ്റി തന്നിഷ്ടപ്രകാരം ഒന്നും പുലമ്പുകയല്ലെന്നും അത്യുന്നത മണ്ഡലത്തിലുള്ള ശക്തനും ആകാര സൗഷ്ഠവുമുള്ള ജിബ്രീൽ അടുത്തു വന്നു നല്‍കിയ ദിവ്യസന്ദേശമാണിതെന്നാണ് 8 വരെയുള്ള വചനങ്ങൾ ആമുഖമായി പറഞ്ഞത്.

			രണ്ടു വില്ലുകളേക്കാൾ വളരെ അടുത്തുവന്നു ഉപരിലോകത്തുള്ള സിദ്റതുൽ മുൻതഹാ എന്ന സ്വർഗത്തിന്റെ ചാരെ നിന്ന് മിഅ്റാജിൽ ഇമവെട്ടാതെ നബി (സ) ആ വർത്തമാനം മാത്രം ശ്രദ്ധിച്ചപ്പോൾ രക്ഷിതാവിന്റെ അതിമഹത്തായ ദൃഷ്ടാന്തങ്ങൾ കാണുകയും കേൾക്കുകയും ചെയ്ത ആ ആകാശ യാത്രയാണ് 18 വരെ സൂക്തങ്ങൾ വളരെ ആലങ്കാരികമായി ചിത്രീകരിക്കുന്നത്.

			ലാത, ഉസ്സ, മനാത എന്നിങ്ങനെയുള്ള ദേവസങ്കല്പങ്ങളെയും മാലാഖമാരെ കുറിച്ച ദൈവപുത്രീ സങ്കല്പ മടങ്ങുന്ന നീതിപൂർവമല്ലാത്ത ഓഹരിവെക്കലും തോന്നിയപോലെയുള്ള ക്രയവിക്രയങ്ങളും ഊഹാധിഷ്ഠിതമായ നാമകരണങ്ങളും പറഞ്ഞു കൊണ്ട് ഇഹപര സൗഭാഗ്യങ്ങൾ നല്കാനുള്ള അധികാരം അല്ലാഹുവിന് മാത്രമാണെന്ന് സ്ഥാപിക്കുക യാണ് 25 വരെ ആയത്തുകൾ. ഇവർ ദൈവപുത്രിമാരായി സങ്കല്പിച്ച് സ്ത്രൈണ ഭാവം നല്‍കിയാലും ഈ മനുഷ്യർക്ക് ശുപാർശ നല്കാൻ കഴിയാത്തവരാണെന്നും വിവരമില്ലാതെ വെറും ഊഹാധിഷ്ഠിതവ്യവഹാരങ്ങളാലാണവർ തങ്ങളുടെ ഐഹിക ജീവിതം കെട്ടിപടുക്കുന്നതെന്നും അവരിൽ നിന്ന് പിന്തിരിഞ്ഞു കളയലാണ് ഭൂഷണമെന്നും ഉണർത്തുകയാണ് 30 വരെ വാക്യങ്ങൾ. 

			അല്ലാഹുവിന്റെ അവകാശങ്ങളെന്തെന്നും അവനെ അംഗീകരിക്കുന്നവരുടെ യോഗ്യതകളും ധിക്കരിക്കുന്നവരുടെ കുറവുകളും കൃത്യമായി മനസ്സിലാക്കാൻ സാധിക്കുന്ന വർണ്ണനകളാണ് 35 വരെ വചനങ്ങൾ. സ്വന്തം മന:സാക്ഷിക്കനുസരിച്ച് ദീൻ സ്വീകരിച്ച് പ്രകോപനങ്ങളിലും പ്രലോഭനങ്ങളിലും പെട്ട് ദേഹേഛക്ക് അടിപെട്ട ഒരു മനുഷ്യനെ സങ്കല്പിച്ചു നോക്കൂ അവനാണീ ധിക്കാരി.  അവൻ അവന്റെ മാത്രം പാപഭാരങ്ങൾ വഹിച്ച് കൊണ്ട് അവനർഹിക്കുന്ന പരിണതിയിലേക്ക് പ്രവേശിക്കുകയാണെന്നും സ്വന്തം അധ്വാനിച്ചതേ മനുഷ്യനുള്ളൂവെന്നും ആരുടേയും പാപഭാരം മറ്റൊരാൾ വഹിക്കേണ്ടി വരില്ലെന്നുമുള്ളത് ദിവ്യപ്രോക്തഗ്രന്ഥങ്ങളിലെല്ലാം ഒരുപോലെ വന്നതാണെന്നും ഉണർത്തുകയാണ് 40 വരെ സൂക്തങ്ങൾ.

			സർവ്വകഴിവുകളുടെയും നാഥനായ രക്ഷിതാവിലേക്ക് ചെന്നവസാനിക്കുന്നതെന്നും അവനാണ് എല്ലാവരുടേയും പൂർണ പ്രതിഫലം നല്‍കുന്നതെന്നും ശൂന്യതയിൽ നിന്നും സൃഷ്ടിച്ച് പുനരുജ്ജീവിപ്പിച്ച് അർഹമായ പരിഗണനയും രക്ഷയും ശിക്ഷയും വിധിച്ചതും അവനാണെന്ന് ആദ്, സമൂദ്, സദോം, ഗൊമോറോ പ്രദേശങ്ങളിലിറങ്ങിയ ശിക്ഷയുടെ ആവരണത്തെ ഓർമിപ്പിക്കുകയാണ് 54 വരെ സൂക്തങ്ങൾ. 

			നബി (സ) യും മുൻ താക്കീതുകാരെപോലെ ഒരു താക്കീതുകാരനാണ്. അന്തിമമായ ന്യായവിധി വന്നാൽ അതിനെ തട്ടിമാറ്റാൻ ഒരു പടപ്പുമുണ്ടാവില്ല. അവന്റെ കഴിവുകൾ അംഗീകരിച്ച് അല്ലാഹുവിന് പ്രണാമം അർപ്പിച്ചു കൊണ്ട് ജീവിക്കലാണ് എല്ലാവർക്കും കരണീയമെന്നുണർത്തി സൂറ: സമാപിക്കുന്നു. (നേരത്തെ സൂചിപ്പിച്ചത് പോലെ ഇവിടെ തിലാവത്തിന്റെ സുജൂദുണ്ട്) തുടർന്ന് സൂറ: ഖമർ (ചന്ദ്രൻ) ആരംഭിക്കുന്നു. മക്കയില്‍ അവതരിച്ച ഈ സൂറയിലെ വചനങ്ങള്‍ 55 ആണ് [45ഉം 46ഉം വചനങ്ങള്‍ മദനീ വിഭാഗത്തില്‍ പെട്ടതാണെന്നും അഭിപ്രായമുണ്ട്] ഇഖ്തറബ / اقترب എന്ന പദം ഖുർആനിൽ പരലോകസമയത്തിന്റെ സമയമടുത്തു എന്നതിനാണുപയോഗിക്കുന്നത്.

			അല്ലാഹുവിനോടടുക്കുക എന്ന നിലയിൽ اقترِب എന്ന് സൂറ: അലഖിൽ വന്നത് ഓർമയിലുണ്ടായിരിക്കണം. അന്ത്യസമയം അടുക്കുന്നതിന്റെ ഭാഗമായാണോ പ്രവാചകത്വത്തിന്റെ അമാനുഷികതയുടെ ഭാഗമായാണോ ഈ ചന്ദ്രൻ പിളരൽ / അകലൽ എന്ന അഭിപ്രായ വ്യത്യാസം നിലവിലുണ്ട്. എന്തു കണ്ടാലും മാരണമാണെന്ന് പുലമ്പുന്ന നിഷേധത്തിന് മുമ്പിൽ പരിപൂർണ്ണ ജ്ഞാനത്തിനോ താക്കീതുകൾക്കോ സ്ഥാനമില്ലെന്നും അവരെ വിട്ടു പിന്തിരിയലാണ് പരിഹാരം എന്നാണ് 6 വരെ സൂക്തങ്ങൾ വ്യക്തമാക്കുന്നത്. تول عنهم അവരിൽ നിന്നും പിന്തിരിയാൻ അതേ ശൈലിയിൽ ഖുർആനിൽ അഞ്ചാമതാണീ പറയുന്നത്.

			ഇവിടെ വിളിക്കുന്നവൻ (ദാഈ ) ജനങ്ങളെ ഉയർത്താൻ കാഹളം മുഴക്കുന്ന ഇസ്റാഫീൽ മാലാഖയാണ് ഉദ്ദേശിക്കപ്പെടുന്നത് എന്നാണ് പണ്ഡിത മതം. ഈ വിളിക്കുന്നവനിലേക്ക് ദൃഷ്ടികൾ താഴ്ന്നവരായി ആ ദിവസത്തെ പഴിച്ച് ഖബറുകളിൽ നിന്നും പുറപ്പെട്ടു വരുന്ന പരിഭ്രാന്തമായ അവസ്ഥയാണ് 8 വരെ ആയതുകൾ വരക്കുന്നത്. നൂഹ്, ഹൂദ്, സ്വാലിഹ്, ലൂത്വ്, മൂസാ, (അലൈഹി മുസ്സലാം) എന്നിവരുടെ ജനതകളെയെല്ലാം അവരുടെ നിഷേധം നിമിത്തം ഒറ്റയടിക്ക് ശിക്ഷിച്ചത് എടുത്തു പറയുന്നു.  ഖുർആൻ ആലോചിച്ചു മനസിലാക്കാൻ ലളിതമാക്കി ഇത്തരം സംഭവങ്ങൾ റിപ്പോർട്ട് ചെയ്യുന്നു എന്നും ഇതിൽ നിന്നും ആലോചിച്ച് മനസ്സിലാക്കുക എന്നതാണ് 50 വരെ ആയത്തുകളുടെ സാരാംശം. 

			ഇപ്രകാരം ഒരുപാട് കക്ഷികളെ അവർ പ്രവർത്തിച്ച ചെറുതും വലുതും കൃത്യമായി രേഖപ്പെടുത്തിയിട്ടുണ്ട് എന്നാണ് 53 വരെ സൂക്തങ്ങൾ സംസാരിക്കുന്നത്. തുടർന്ന് ധർമ്മനിഷ്ഠർക്കുള്ള ഇരിപ്പിടത്തിന്റെ സ്ഥാനവും മഹത്വവും പ്രാധാന്യവും പ്രതിപാദിച്ചു കൊണ്ട് സൂറ: സമാപിക്കുന്നു.

			തുടർന്ന് സൂറ:റഹ്മാൻ (പരമകാരുണികന്‍) ആണ്. മക്കയില്‍ അവതരിച്ച ഈ സൂറയിൽ വചനങ്ങള്‍ 78 ഉണ്ടെങ്കിലും فَبِأَىِّ ءَالَآءِ رَبِّكُمَا تُكَذِّبَانِ അപ്പോള്‍, നിങ്ങള്‍ രണ്ടുകൂട്ടരുടെയും (ജിന്ന്- മനുഷ്യൻ) റബ്ബിന്റെ അനുഗ്രഹങ്ങളില്‍ ഏതൊന്നിനെയാണ് നിങ്ങള്‍ വ്യാജമാക്കുന്നത്?! എന്ന പരാമർശം മാത്രം 31 തവണ ആവർത്തിച്ചിരിക്കുന്നു എന്ന് കാണാം. عروس القرآن (ഖുര്‍ആനിലെ നവവധു) എന്നൊരു ബഹുമതിപ്പേര്‍ ഹദീസുകളിൽ ഈ അധ്യായത്തിന് കാണാം. പരമകാരുണികൻ / റഹ്മാന്റെ വിശേഷണങ്ങളാണ് ആദ്യ 4 സൂക്തങ്ങൾ.  അതവസാനിക്കുന്നത് ബയാൻ പഠിപ്പിച്ചു എന്ന പരാമർശത്തോടെയാണ്. മനസിലുള്ളത് മറ്റുള്ളവർക്ക് മനസിലാവുന്ന വിധം ആവിഷ്കരിക്കലാണ് ബയാൻ.

			സൂര്യനും ചന്ദ്രനും കൃത്യമായ കണക്കനുസരിച്ചാവുന്നു എന്ന പ്രസ്താവന പക്ഷേ ഒരു ദിനം മൂന്നു ദിവസങ്ങളിലായി കൊണ്ടാടുന്ന സമുദായത്തിന് തിരിയില്ല. തുടർന്ന് പ്രാപഞ്ചിക വ്യവസ്ഥയിലാകെ മനുഷ്യർക്ക് വേണ്ടി സൃഷ്ടിച്ചിട്ടുള്ള എല്ലാവർക്കും ദൃശ്യമാകുന്ന സന്തുലിതത്വമാണ് തുലാസ്.  അതിൽ മനുഷ്യൻ സൃഷ്ടിക്കുന്ന താളപ്പിഴകളാണ് ആകാശ ഭൂമികളുടെ ഫസാദ് / നാശമായി നാം കാണുന്നത്.

			(നോക്കുക സൂറ: റൂം 41) തുടർന്ന് ഭൂമിയിലുള്ള സസ്യജാലങ്ങൾ, മനുഷ്യ-ജിന്ന് സൃഷ്ടിപ്പ്, ദിഗന്തങ്ങളുടെ സംവിധാനം, സമുദ്രത്തിന്റെ പ്രത്യേക ഘടന, അതിലെ മുത്തും പവിഴവും, കപ്പലുകൾ എന്നിവയെല്ലാം പറഞ്ഞതിന് ശേഷം മനുഷ്യ ജന്മത്തേയും അല്ലാഹുവിന്റെ കാര്യനിർവ്വഹണത്തേയും മറ്റും സൂചിപ്പിച്ച് കൊണ്ട് ആകാശ – ഭൂമികളുടെ മേഖലകളിൽ നിന്നും പുറത്തുകടക്കുവാൻ പറ്റുമെങ്കിൽ ശ്രമിച്ചു നോക്കൂ എന്ന് രണ്ടു ഭാര സമൂഹങ്ങളോട് / ഥഖലൈനോട് (ജിന്ന്- മനുഷ്യ സൃഷ്ടികൾ) അല്ലാഹു പറയുന്നതാണ് 34 വരെ സൂക്തങ്ങൾ. 

			അവിടെ സംവിധാനിച്ചിട്ടുള്ള തീജ്വാല, പുക സംവിധാനം, ആകാശത്തിന്റെ നിറം, കുറ്റവാളികളുടെ തിരിച്ചറിയൽ രേഖകൾ, നരകം, സ്വർഗങ്ങൾ, അവയിലെ അരുവികൾ, പഴവർഗങ്ങൾ, സോഫകൾ, സ്വർഗ സ്ത്രീകൾ എന്നിവ എടുത്തു പറഞ്ഞു മഹത്വവും ഔദാര്യവുമുള്ള റബ്ബിന്റെ നാമം ഉത്കൃഷ്ടമായിരിക്കുന്നു എന്ന പ്രസ്താവനയിൽ സൂറ: തീരുന്നു.

			പരലോകക്കാഴ്ചകളുടെ വളരെ സുന്ദരമായ വിവരണമാണ് സൂറ: വാഖിഅഃ (സംഭവം). മക്കയില്‍ അവതരിച്ച ഈ സൂറയിൽ 96 ആയത്തുകളാണുള്ളത്. പരലോകത്തിന്റെ സാധ്യതയെ ഹൃദയത്തിൽ തറക്കുന്ന ശൈലിയിൽ പറഞ്ഞു കൊണ്ട്

			خافضة رافعة എന്ന് പ്രഖ്യാപിച്ച് കൊണ്ട് ഇഹലോകത്ത് ഉന്നതസ്ഥാനീയരായിരുന്നവരെ താഴ്ത്തുകയും പാർശ്വവത്കരിക്കപ്പെട്ടിരുന്നവരെ ഉയർത്തുകയും ചെയ്യുമെന്നും ഭൂമി, മലകളെല്ലാം പാറിപ്പറക്കുന്ന ധൂളികളാവുമെന്നും ചിത്രീകരിച്ചതിന് ശേഷം ജനങ്ങളെ മൊത്തത്തിൽ

			1- വലതുപക്ഷം, 2- ഇടതുപക്ഷം, 3 – മുന്നേറിയവർ എന്നിങ്ങനെ മൂന്നായി വേർതിരിക്കുന്നു. ഖുർആനിൽ 17:71,69 : 19,84 : 7, 69:25 പറയുന്ന സുഭഗർ, ദുർഭഗർ എന്നിവരോടൊപ്പം സാമീപ്യം നല്‍കപ്പെട്ട മറ്റൊരു പ്രധാന വിഭാഗത്തെ മറ്റു അധ്യായങ്ങളിലൊന്നും പറയാത്ത സാബിഖൂൻ എന്ന പദവിയും സ്വർഗത്തിലുണ്ടെന്നാണ് പൊതുവെ മനസ്സിലാക്കപ്പെടുന്നത്. 9:100 ൽ പറഞ്ഞ സാബിഖൂനും ഈ സാബിഖൂനും ഒന്നാം തലമുറയിലെ ത്യാഗിവര്യന്മാരാണെന്ന അഭിപ്രായവും നിലവിലുണ്ട്. സ്വർഗീയാനുഗ്രഹങ്ങളുടെ വർണ്ണനയാണ് 40 വരെ സൂക്തങ്ങളിലുള്ളതെങ്കിൽ ദുർഭഗരായ ഇടതു പക്ഷക്കാരുടെ ശിക്ഷകളാണ് 56-ാം സൂക്തം വരെ വ്യക്തമാക്കുന്നത്.

			മനുഷ്യ സൃഷ്ടിപ്പിലെ മഹാത്ഭുതങ്ങളെ ഓരോന്നോരോന്നായി എണ്ണി മരണം, ജനനം, ആദ്യ സൃഷ്ടി, കൃഷി, കുടിവെള്ളം, തീ എന്നീ പ്രകൃതി പ്രതിഭാസങ്ങൾ എടുത്ത് പറഞ്ഞ് മഹാനായ നാഥന് പ്രകീർത്തനം ചെയ്യാൻ ആവശ്യപ്പെടുകയാണ് 74 വരെ സൂക്തങ്ങൾ. തുടർന്ന് നക്ഷത്രസ്ഥാനങ്ങൾ, ഖുർആൻ, ലൗഹുൽ മഹ്ഫൂള്, മാലാഖമാർ എന്നിവയെടുത്ത് പറഞ്ഞ് ഇതിനെയെല്ലാം കളവാക്കുന്നത് തന്നെ നിങ്ങളുടെ ഉപജീവനമാർഗമാക്കുകയോ എന്ന നിഷേധികളോടുള്ള ചോദ്യം വരെയാണ് 82 വരെ സൂക്തങ്ങൾ. ശേഷം മരണ വിഹ്വലതകളും പരലോകക്കാഴ്ചകളും സ്വർഗക്കാരുടേയും നരകക്കാരുടേയും കൃത്യമായ വിഭജനവും വരെ ചിത്രീകരിക്കുന്നു 94 വരെ ആയതുകൾ. ഇപ്പറഞ്ഞവയാണ് ഉറപ്പുള്ള യാഥാർഥ്യമെന്നും അവയുടെ നാഥനെ പ്രകീർത്തിക്കുകയാണ് നബി (സ) ക്ക് അഭികാമ്യം എന്ന ഉണർത്തലോടെ സൂറ: സമാപിക്കുന്നു.

			അവസാനമായി സൂറ: ഹദീദ് (ഇരുമ്പ്) ആണ് ഈ ജുസ്ഇലുള്ളത്. മദീനായില്‍ അവതരിച്ച ഈ സൂറ:യിൽ 29 വചനങ്ങളാണുള്ളത്. നബി (സ) രാത്രികളിൽ ഓതാറുണ്ടായിരുന്ന മുസബ്ബിഹാതുകളിൽ ഒന്നാണ് ഹദീദ് സൂറ:

			ഇരുമ്പിന്റെ മാംസപേശിയും ഉരുക്കിന്റെ ഞരമ്പുകളും എന്നാണ് പൗരുഷ ശക്തിയെ വിശേഷിപ്പിക്കാൻ ക്ലാസിക്കൽ സാഹിത്യങ്ങളിൽ കാണാൻ കഴിയുന്നത്. 25-ാം ആയതിൽ ഇരുമ്പ് ഇറക്കിയതിനെ കുറിച്ച് പരാമർശം നടത്തിയതാവാം സൂറ: യുടെ ഈ നാമകരണത്തിന് നിമിത്തമായത്.

			സർവ്വലോക രക്ഷിതാവായ അല്ലാഹുവിന്റെ പ്രകീർത്തനങ്ങൾ പറഞ്ഞ് അവന്റെ ശക്തികൾ വിവരിക്കുന്നു. ചില സവിശേഷ നാമങ്ങൾ പ്രത്യേകമെടുത്ത് പറഞ്ഞ് ആകാശം – ഭൂമി, രാവ് – പകൽ എന്നീ പ്രതിഭാസങ്ങൾ എടുത്തു കാട്ടി അവനിൽ വിശ്വസിക്കാനും അവന്റെ മാർഗത്തിൽ ചെലവഴിക്കാനും ഓർമപ്പെടുത്തുന്നു. പ്രവാചക നിയോഗത്തിന്റെ ലക്ഷ്യവും ആവശ്യകതയും ബോധ്യപ്പെടുത്തി അവന്റെ മാർഗത്തിൽ നമ്മുടെ കയ്യിലുള്ള ധനവും മറ്റു വിഭവങ്ങളും പകുത്തു നല്കാൻ (ഖർദുൻ ഹസൻ) ആവശ്യപ്പെടുകയും ചെയ്യുകയാണ് 11 വരെ സൂക്തങ്ങൾ. 2:245 ലും മറ്റും നാം മനസ്സിലാക്കിയ നമ്മുടെ കയ്യിലുള്ളതിൽ ഏറ്റവും നല്ല ഭാഗം മുറിച്ച് നമ്മുടെ സമൂഹത്തിൽ പകുത്ത് നൽകുന്ന രീതിയാണിത്.

			തുടർന്ന് സ്വർഗത്തിന്റേയും നരകത്തിന്റേയും പ്രത്യേകം പ്രത്യേകം വർണനയാണ് 15 വരെ സൂക്തങ്ങൾ. ഒരു പ്രവാചകന്റെ വിയോഗത്തിന് ശേഷം വർഷങ്ങൾ കഴിയുമ്പോഴേക്ക് ആ സന്ദേശങ്ങളെല്ലാം മറന്ന് കഠിന ഹൃദയരായി മാറിയ ചില ജനസമൂഹങ്ങളെ മുന്നിൽ കാണിച്ച് വിശ്വാസികൾ അങ്ങിനെയാവരുതെന്നുണർത്തുന്നു 16-ാം സൂക്തം. ശേഷം ഭൂമിയെ അതിന്റെ മൃത്യവിന് ശേഷം സജീവമാക്കിയവന് കടുത്ത ഹൃദയങ്ങളെ നിർമലമാക്കാൻ കഴിയുമെന്നും അവർ ഏത് സമയത്തും സാമ്പത്തിക നന്മകളിലൂടെയും സത്കർമങ്ങളിലൂടേയും അല്ലാഹുവിലേക്ക് മുൻ കടക്കുന്നവരായിരിക്കുമെന്നും പറയുന്നു. ഇഹലോകജീവിതത്തിന് വലിയ പ്രാധാന്യം നൽകാത്തവരായിരിക്കുമെന്നും സ്വർഗത്തിന് വേണ്ടി എന്തു ത്യാഗത്തിനും സന്നദ്ധരായ അക്കൂട്ടർക്ക് ഐഹിക ജീവിതം വെറും വഞ്ചനയുടെ വിഭവം മാത്രമായിരിക്കുമെന്നും 21 വരെ ആയത്തുകൾ പ്രസ്താവിക്കുന്നു. ഭൂമിയിൽ സംഭവിക്കുന്നതെല്ലാം നേരത്തെ വിധിക്കപ്പെട്ടതായിരിക്കുമെന്നും നഷ്ടങ്ങളോ കെടുതികളോ സംഭവിക്കുന്നത് അവന്റെ ഖദാ – ഖദ്ർ (വിധിന്യായം) അനുസരിച്ചാണ്. അറിഞ്ഞംഗീകരിച്ച ഒരാൾക്ക് വിധിയെ പഴിക്കേണ്ടി വരില്ല. അല്ലാഹു തന്റെ അത്യുന്നതമായ കഴിവു കൊണ്ട് മനുഷ്യർക്ക് സജ്ജമാക്കി കൊടുത്ത സംഗതികളെല്ലാം നല്‍കിയതിനെ ‘ഇറക്കി കൊടുത്തു’ എന്ന പ്രയോഗമാണ് ഉപയോഗിച്ചിട്ടുള്ളത്.

			വ്യാവസായിക, ശാസ്ത്രീയ വിദ്യാഭ്യാസത്തിന്റെ ഉപയോഗവും പ്രാധാന്യവും പരാമർശിക്കുന്ന ഭാഗമാണ് 25ാം സൂക്തം. (ആധുനിക ശാസ്ത്രം മാത്രം വായിക്കുന്നവർ) ഒരിക്കലും ചിന്തിച്ചിട്ടുണ്ടാകില്ല. അക്കാലത്ത് വ്യവസായത്തിൽ നിന്ന് സൃഷ്ടിപരമായ പ്രവർത്തനങ്ങൾ നടത്തിയ വിദഗ്ധരെക്കുറിച്ച് ഖുർആനിക പരാമർശമുണ്ട് എന്നതാണ് സത്യം. അവർ ടെക്നോളജിയിലൂടെ ജനങ്ങളെയും മാനവികതയെയും സേവിക്കുകയും സംരക്ഷിക്കുകയും ചെയ്തു പോന്നു. ഇരുമ്പ് ഇറക്കിയിട്ടുണ്ടെന്ന് സർവ്വശക്തനായ അല്ലാഹു വളരെ പ്രാധാന്യത്തോടെ പരാമർശിക്കുന്നു. (അൽ ഹദീദ് 25)

			സാങ്കേതികവിദ്യ മാത്രമല്ല വാസ്തുശില്പവിദ്യയും മറ്റ് കാര്യങ്ങളും ജീവിതായോധനകലയാണെന്ന് നമുക്കറിയാം. യുദ്ധ കലയിൽ യുദ്ധ പ്രവർത്തനങ്ങളും ഉൾപ്പെടുന്നു. അവ സൃഷ്ടിപരവും പ്രതിരോധപരവും സംരക്ഷണാത്മകവുമായ പ്രവർത്തനങ്ങളാണ്. ഇതിലെല്ലാം ഇരുമ്പ് ഒരു പ്രധാന പങ്ക് വഹിക്കുന്നു. വ്യവസായ, കരകൗശല സമ്പ്രദായങ്ങളൊന്നും അതിൽ നിന്ന് ഒഴിവാക്കാനാവില്ല. (ഖുർആനീ ഇഫാദാത് P271 – 272: അലി മിയാൻ) നൂഹ്, ഇബ്റാഹീം, ഈസാ (അലൈഹിമുസ്സലാം) എന്നീ പ്രവാചകന്മാരെയും അവരുടെ ദൗത്യങ്ങളെയും ചുരുക്കി വിവരിക്കുന്നു. ശേഷം അവരുടെ ദുർമാർഗികളായ സമൂഹങ്ങൾ പിൽക്കാലത്ത് ആവിഷ്കരിച്ച സന്യാസജീവിതത്തെയും പൗരോഹിത്യത്തെയും നഖശിഖാന്തം എതിർക്കുന്നു. പൂർവ വേദങ്ങളുടെ അനുയായികളായ ചില നല്ല മനുഷ്യർ ഇസ്‌ലാമിന്റെ ശാദ്വല തീരത്തെത്തിയപ്പോൾ അല്ലാഹുവിന്റെ കാരുണ്യത്തിന്റെ രണ്ടോഹരിക്ക് അർഹരായത് എടുത്തു പറയുന്നു. അല്ലാഹുവിന്റെ അനുഗ്രഹങ്ങൾ വെറുതെ അധീനപ്പെടുത്താനാവില്ലെന്നും അവന്റെ ഔദാര്യം കൊണ്ട് അതർഹതപ്പെട്ടവർക്ക് വീതിച്ചു കൊടുക്കലാണ് രീതിയെന്നും പ്രസ്താവിച്ച് സൂറ : സമാപിക്കുന്നു.

		

		
		
			അല്ലാഹുവിന്റെ പാർട്ടി

			١-سورة المجادلة : قَدْ سَمِعَ اللَّهُ قَوْل…) എന്നു തുടങ്ങുന്ന 28-ാം ജുസ്ഇൽ സൂറ: മുജാദില മുതൽ സൂറ: തഹ് രീം വരെ 9 അധ്യായങ്ങളാണുള്ളത്. അവയെല്ലാം മദനിയാണെന്ന പ്രത്യേകതയുമുണ്ട്. അഥവാ ഇസ്‌ലാമിക സമൂഹ നിർമ്മാണത്തിന്റെ നിയമപരമായ നടപടിക്രമങ്ങൾ നടന്നുകൊണ്ടിരിക്കേ അവതരിക്കപ്പെട്ടവയാണ് ഈ സൂറകളെല്ലാം.  മുസ്‌ലിം വ്യക്തി, മുസ്‌ലിം കുടുംബം, മുസ്‌ലിം സമൂഹം, മുസ്‌ലിം ലോകം എന്ന സർപ്പിള ഗോവണി / Spiral വളർച്ച ഈ ജുസ്ഇലെ മിക്കവാറും സൂറകളിലുമുണ്ട്.

			ആദ്യത്തെ സൂറയുടെ പേര് സൂചിപ്പിക്കുന്നത് പോലെ ഒരു വാഗ്വാദത്തിന്റെ പശ്ചാത്തലത്തിലാണതിറങ്ങിയത്. 22 സൂക്തങ്ങളാണതിലുള്ളത്. തന്റെ പ്രിയതമൻ ഔസ് ഇന്നലെ തന്നെ തള്ളിപ്പറഞ്ഞിരിക്കുന്നു. തനിക്ക് വേണ്ടപ്പെട്ടതെല്ലാം സമർപ്പിച്ച, ഇത്രയും നാൾ തന്റെ ഓജസും തേജസുമുള്ളേടത്തോളം കൂടെ നിന്ന ഭർത്താവ്, വാർധക്യത്തിന്റെ അസ്കൃതയിലാവണം ആ കൊടും വർത്തമാനം പറഞ്ഞു കളഞ്ഞു. أنتِ علي كظهر أمي നീ എനിക്ക് എന്റെ ഉമ്മാന്റെ മുതുക് കണക്കെയാണ്. ജാഹിലിയ്യ: കാലത്തിന്റെ വിവാഹമോചന രീതികളിൽ ഏറ്റവും ക്രൂരമായ ഒന്നാണ് ഈ പറഞ്ഞ ളിഹാർ. ഇന്നലെ വരെ ഒന്നായിരുന്നവർ ഇന്ന് അന്യരാവുന്ന കൊടും ക്രൂരത.  ഖൗല: ബിന്‍ത് സഅ്ലബ: ഇതെങ്ങനെ സഹിക്കും !? അവർ പരാതിയുമായി തന്റെ നേതാവിന്റെ സവിധത്തിലേക്കോടി, ലേശം ഗൗരവത്തിൽ തന്നെ തന്റെ നിസ്സഹായാവസ്ഥ തുറന്നു പറഞ്ഞു. അവർക്ക് അദ്ദേഹമല്ലാതെ ഇത്തരം വിഷയങ്ങൾ തുറന്നു പറയാൻ ഒരു സൗഹൃദമില്ല, ഖൗല: കരഞ്ഞ് പറഞ്ഞു:

			“പ്രവാചകരേ, എനിക്ക് അദ്ദേഹത്തിൽ നിന്ന് മക്കളുണ്ട്. ഞാൻ അവരെ അദ്ദേഹത്തോടൊപ്പം വിട്ടാൽ അവർ നഷ്ടപ്പെടും, അവരെ എന്റെ കൂടെ ചേർത്താൽ അവർ പട്ടിണിയാവും” … സംസാരം അവസാനം തർക്കത്തിന്റെ ഘട്ടത്തിലെത്തി. എല്ലാം കേട്ട പ്രവാചകൻ കൈമലർത്തി. അങ്ങിനെയൊരു വർത്തമാനം കൊണ്ട് ഭാര്യ ഉമ്മയാവില്ലായെന്ന് അദ്ദേഹം കുറച്ചു മുന്നേ സൂറ: അഹ്സാബിൽ പഠിച്ച് കഴിഞ്ഞിരുന്നു. സ്വഹാബത്തിനെ പ്രസ്തുത വിഷയം ആ ഗൗരവം ഒട്ടും ചോരാതെ പഠിപ്പിക്കുകയും ചെയ്തു കഴിഞ്ഞതാണ്. എന്നാലിതാ സംഗതി തന്റെ തൊട്ടു മുന്നിൽ കണ്ണീരൊലിപ്പിച്ച് നില്‍ക്കുന്നു. ഔസും തന്റെ വേണ്ടപ്പെട്ടവൻ, അത്തുപിത്തുമാണെന്ന് എഴുതിതള്ളാൻ മാത്രം വാർധക്യം ബാധിച്ചിട്ടില്ലാത്ത ഒരു വിനീത അനുയായി !

			മധ്യവയസ്കയായ ഒരു സ്ത്രീ തന്റെ ഇണയുടെ അവസ്ഥാന്തരങ്ങൾ ആവലാതിയായിപ്പറഞ്ഞ് പൊട്ടിക്കരഞ്ഞതിന് പക്ഷേ, ഏഴാനാകാശത്ത് നിന്ന് വിധി വന്നു. സംഭവിച്ചത് സംഭവിച്ചു. ഔസിനെ വിഷയത്തിന്റെ ഗൗരവം പറഞ്ഞ് മനസ്സിലാക്കിച്ച് പ്രായശ്ചിത്തത്തിന് തയ്യാറാക്കുക. 60 നോമ്പെടുക്കാനുള്ള ശാരീരിക ശേഷിയോ 60 അഗതികൾക്ക് ഭക്ഷണമൊരുക്കാനോ അടിമയെ മോചിപ്പിക്കാനോ ഉള്ള സാമ്പത്തിക ഭദ്രതയോ ഇല്ലാതിരുന്ന അദ്ദേഹത്തിന്റെ പ്രശ്നം പ്രവാചകൻ ഇഷ്ടസമ്മാനമായി നല്‍കിയ ദാനത്തിലൂടെയാണ് പരിഹരിച്ചതെന്ന് 4 വരെ സൂക്തങ്ങളുടെ വിശദീകരണമായി തഫ്സീർ ഗ്രന്ഥങ്ങൾ പറയുന്നു.

			ഇസ്‌ലാമിക സമൂഹത്തിൽ ജീവിച്ചുകൊണ്ടു ആനുകൂല്യങ്ങളെല്ലാം പറ്റി അല്ലാഹുവിനെയും അവന്റെ റസൂലിനെയും എതിർക്കുന്നവർക്ക് ഇവിടെയും നാളെ പരലോകത്തും അപമാനകരമായ ശിക്ഷയുണ്ടെന്നാണ് 6 വരെ സൂക്തങ്ങൾ ഓർമപ്പെടുത്തുന്നത്. സംഘടിത ശക്തിയായി വളർന്നു വരുന്ന സമൂഹത്തിൽ ചെറിയ ചെറിയ സംഘങ്ങളായുള്ള ഗൂഡാലോചനകളോ, പൊതു സമൂഹം അംഗീകരിക്കാത്ത അഭിവാദ്യരീതികളോ ഭൂഷണമല്ലെന്നും സമൂഹത്തിലെ നേതാക്കളുമായി ഒറ്റക്കിരുന്നു രഹസ്യമായി വർത്തമാനം പറയലല്ല, ഇസ്‌ലാമിന്റെ വിധിവിലക്കുകൾ പൂർണ്ണമായും ജീവിതത്തിൽ പാലിക്കലിലാണ് മഹത്വമെന്നുമാണ് 13 വരെ സൂക്തങ്ങൾ അറിയിക്കുന്നത്.

			സമൂഹത്തിലെ വെറുക്കപ്പെട്ട വിഭാഗവുമായി സഹകരിച്ച് നടത്തുന്ന അട്ടിമറി ശ്രമങ്ങളും ശപഥം പരിചയാക്കി മറ്റുള്ളവരേയും കൂടെ നന്മയിൽ നിന്നും തടയുകയും കുത്തിത്തിരിപ്പുണ്ടാക്കുകയും ചെയ്യുന്നവർക്ക് നഷ്ടകാരികളും നിന്ദ്യരുമായുള്ള ജീവിതമാണ് ഇരുലോകത്തുമെന്നും അത്തരം സൗഹാർദങ്ങളിൽ ഇടപെടാത്ത സത്യവിശ്വാസികൾ അല്ലാഹുവിന്റെ പാർട്ടിയാണെന്നും പരമ വിജയം അവർക്കാണെന്നും പറഞ്ഞ് സൂറ: സമാപിക്കുന്നു.

			2ـ سورة الحشر : തുടർന്ന് വരുന്നത് സൂറ: ഹശ്റാണ്. 24 സൂക്തങ്ങളുള്ള പ്രസ്തുത അധ്യായത്തിൽ മദീനയിൽ നിന്ന് ചില ജൂത ഗോത്രങ്ങളെ തുരത്തിയോടിച്ച / ഹശ്റിന്റെ ചരിത്രം പറയുന്നുതാണ് ആ പേരിന് കാരണം.

			ഹിജ്റ: നാലാം വർഷം ബനുന്നദീർ എന്ന അന്നത്തെ ചട്ടമ്പിക്കൂട്ടത്തെ കൃത്യമായ ആസൂത്രണത്തിലൂടെ മുഹമ്മദ് നബി (സ)യും സ്വഹാബത്തും നാട് കടത്തിയ പഴയ കഥയാണ് പലർക്കും സൂറ: ഹശ്ർ. തങ്ങളുടെ നാട്ടിലെ പാവം കുട്ടികളേയും പതിവൃതകളായ സ്ത്രീകളേയും പരിഹസിച്ചിരുന്ന ജൂത തെമ്മാടിക്കൂട്ടങ്ങളെ പലതവണയായി നാടുകടത്തിയിരുന്ന ചരിത്രം നാമേവർക്കുമറിയുന്നതാണ്.. ഖുറൈള, ഖൈനുഖാഅ് എന്നിവരിലെ പല ഗുണ്ടകളേയും ഈ വിധം നാടുകടത്തിയിരുന്നു. മുസ്‌ലിം ഭൂരിപക്ഷ പ്രദേശത്ത് ചില നാട്ടുകാരായ അറബി റാൻമൂളികളുടെ ഒത്താശയോടെ, ഒരു സമാന്തര സർക്കാര്‍ പോലെ മദീനയിലെ ഇത്തിക്കണ്ണിയായി ഔസിലേയും ഖസ്റജിലേയും കൂലിവേലക്കാരായ ചെറുപ്പക്കാരേയും കാരണവന്മാരേയും പല ആനുകൂല്യങ്ങൾ നല്‍കി വരുതിയിൽ നിറുത്തിയിരുന്ന ബനുന്നദീറിന് ഗ്രൗണ്ട് സപ്പോർട്ട് കൊടുത്തിരുന്നത് ഇത്തരം നാലണക്ക് വേണ്ടി സ്വന്തം സമൂഹത്തേയും അഭിമാന സൂചകങ്ങളേയും ഒറ്റുകൊടുത്തിരുന്ന തുരപ്പന്മാരായിരുന്നു. ജനകീയ നേതാവായ പ്രവാചകനെപ്പോലും ചതിയിലൂടെ കൊലപ്പെടുത്താനുള്ള ഗൂഢതന്ത്രം ലീക്കായപ്പോൾ അവരെ അവിടെ നിന്ന് നാടുകടത്താൻ നാട്ടുകൂട്ടം തീരുമാനിക്കുകയായിരുന്നു. അറബ് ചെറുപ്പക്കാരിലുള്ള തങ്ങളുടെ പിൻബലവും ഉബയ്യുബ്നു സുലൂലുമാരുടെ രഹസ്യ ഒത്താശയും കാരണം കുറച്ചു കാലം കൂടി അവരവിടെ പിടിച്ചു നിന്നു. നിങ്ങൾ പുറത്താക്കപ്പെട്ടാൽ നിങ്ങളോടൊപ്പം ഞങ്ങളുമുണ്ടാവുമെന്ന ഈ ഇരുമുഖന്മാരുടെ വാക്ക് കേട്ടു സമ്പത്തും കെട്ടിപിടിച്ച് പരമാവധി അവിടെ തന്നെ പിടിച്ചു നില്‍ക്കാൻ അവർ ആവോളം ശ്രമിച്ചു. ഉള്ള പാരമ്പര്യക്കോട്ടകൾക്ക് പിന്നിലിരുന്ന് രഹസ്യമായി മദീനത്ത് പടക്കമേറ് നടത്തി പിടിച്ചു നില്‍ക്കാൻ ഏറെക്കാലം അവർക്കാവില്ലല്ലോ? അവസാനം നാടുവിട്ടോടിയപ്പോൾ സഹായിക്കാൻ രഹസ്യക്കാരെയൊന്നും കണ്ടില്ല. പാമ്പുകളോടൊപ്പവും മീനുകളോടൊപ്പവും ഒരുപോലെ കഴിഞ്ഞു പോവുന്ന ആരലുകളായിരുന്നു ആ രഹസ്യക്കാർ.  പരസ്യമായി മുസ്‌ലിം പാവങ്ങൾക്ക് നക്കാപിച്ച കൊടുക്കുകയും രാത്രിയിൽ ജൂതന് വിടുവേല ചെയ്യുകയും ചെയ്യുന്ന ഒരു തരം മരത്താഴുകൾക്കവസാനം എല്ലാം കെട്ടി പൂട്ടി പുണ്യ നഗരി വിട്ടോടേണ്ടി വരുമെന്നും മുഹാജിറുകളായ സത്യവാന്മാർക്ക് അല്ലാഹുവിന്റെ അനുഗ്രഹവും സഹായവും സൂറ: ഹശ്റിലെ 9 വരെ സൂക്തങ്ങൾ നല്കുന്ന തെളിച്ചം. 

			പരോപകാരകാംക്ഷ മറ്റുള്ളവർക്കു ക്ഷേമം ലഭിക്കാനായി നാം സ്വയമേ രൂപപ്പെടുത്തുന്ന മാനസികവികാസ ക്ഷമതയാണിത്.മിക്ക സമൂഹങ്ങളിലും സംസ്കാരങ്ങളിലും ഇതൊരു പരമ്പരാഗതമായ മൂല്യബോധവും പല പാരമ്പര്യ മതങ്ങളുടെയും മതേതരലോകവീക്ഷണത്തിന്റെയും ആന്തരിക കാതൽ ആയും إيثار സ്വീകരിക്കപ്പെട്ടു പോന്നിരുന്നു. ആപൽ സൂചന വന്നാൽ ജീവികൾ ഒരുമയോടെ പ്രവർത്തിക്കും. മനുഷ്യനാണതിന് അപവാദം.  പരക്ഷേമതൽപരത / ആൽട്രുയിസം എന്നാണ് ആ പങ്കുവെക്കലിന്റെ പേര്. നാടും വീടും വെടിഞ്ഞെത്തിയ മുഹാജിറുകൾക്ക് മദീനത്തെ അൻസ്വാറുകൾക്ക് പകുത്തു നല്‍കിയ സ്നേഹത്തിന്റെ പര്യായമാണ് ഈസാർ.  മദീനയിലെത്തിയ പ്രവാചകൻ അവിടെ സകല സൗകര്യവുമുള്ള AC പള്ളിയോ പാർട്ടി ഓഫിസോ പണിയുകയല്ല ആദ്യം ചെയ്തത്. നാട്ടുകാരേയും വിരുന്നുകാരേയും ഒന്നാക്കുന്ന ഇഖാഅ് (Brotherhood) എന്ന ഈസാറിന്റെ എല്ലാ കാലത്തേയും മികച്ച സ്മരണിക പണിതുയർത്തുകയായിരുന്നു നബി (സ).

			അവരുടെ മുമ്പായി [മുഹാജിറുകളുടെ വരവിനുമുമ്പായി] വാസസ്ഥലവും സത്യവിശ്വാസവും സ്വീകരിച്ചു ]സൗകര്യപ്പെടുത്തി] വെച്ചവരും (ആയ ദരിദ്രന്‍മാര്‍ക്കും). തങ്ങളുടെ അടുക്കലേക്കു ഹിജ്റവന്ന [നാടുവിട്ടുവന്ന] വരെ അവര്‍ സ്നേഹിക്കുന്നു; തങ്ങള്‍ക്കു നല്‍കപ്പെട്ടതു സംബന്ധിച്ച് അവരുടെ നെഞ്ചു [മനസ്സു] കളില്‍ യാതൊരാവശ്യവും അവര്‍ കണ്ടെത്തുന്നുമില്ല! തങ്ങളില്‍ വല്ലവിടവും (അഥവാ ദാരിദ്ര്യം) ഉണ്ടായിരുന്നാല്‍ പോലും അവര്‍ തങ്ങളുടെ ദേഹങ്ങളെക്കാള്‍ (മറ്റുള്ളവര്‍ക്കു) പ്രാധാന്യം നല്‍കുകയും ചെയ്യുന്നു! ഏതൊരുവന്‍ തന്റെ മനസ്സിന്റെ പിശുക്കില്‍ (അഥവാ ആര്‍ത്തിയില്‍) നിന്നു കാത്തു രക്ഷിക്കപ്പെടുന്നുവോ, അങ്ങിനെയുള്ളവര്‍ തന്നെയാണ് വിജയികള്‍.

			…..59:9 എന്ന സൂക്തം അതാണ് ഇന്നും നമ്മോട് പറയുന്നത്. എല്ലാവർക്കും നന്മയാഗ്രഹിക്കുന്ന അതിന് വേണ്ടി പ്രാർഥിക്കുന്ന ഒരു തലമുറയുടെ ചിത്രമാണ് 10-ാം ആയത് വരച്ചുവെക്കുന്നത്. മുനാഫിഖുകൾ എന്ന തുരപ്പ ജന്മങ്ങളും അവരുടെ രഹസ്യ കാമുകന്മാരും പ്രയാസ സന്ദർഭങ്ങളിൽ പരസ്പരം പാരപണിയുമെന്നും അതാണ് എല്ലാ അക്രമകാരികൾക്കുമുള്ള പ്രതിഫലം എന്നുമാണ് 17 വരെ സൂക്തങ്ങൾ വ്യക്തമാക്കുന്നത്.

			ശേഷം ഓരോ വ്യക്തിയും നാളേക്ക് വേണ്ടി ചെയ്യാനുള്ളതിനെ കുറിച്ച ബോധത്തോടെയാവണം ജീവിക്കേണ്ടതെന്നും സ്വർഗക്കാർക്കും നരകക്കാർക്കും ഒരേ ജീവിത ശൈലി പറ്റില്ലെന്നും പറഞ്ഞതിന് ശേഷം ഖുർആന്റെ മഹത്വവും അല്ലാഹുവിന്റെ ഔന്നത്യവും ചുരുങ്ങിയ രൂപത്തിൽ വ്യക്തമാക്കി സൂറ: ഹശ്ർ അവസാനിക്കുന്നു.

			3ـ سورة الممتحنة: തുടർന്ന് 13 ആയതുകളുള്ള മുംതഹന സൂറ:യാണ്. 10 -ാമത്തെ ആയതിൽ മുഹാജിറുകളായി വരുന്ന സ്ത്രീകളുടെ ഈമാൻ ചില പ്രത്യേക പരീക്ഷണങ്ങൾക്ക് വിധേയനാക്കാൻ ആഹ്വാനമുള്ളതാണ് പേരിന് കാരണം.

			വിശ്വാസികൾ തനി നിഷേധികളോട് പുലർത്തേണ്ട അകലവും അടുപ്പവും മക്കാ വിജയ യുദ്ധ പശ്ചാത്തലത്തിൽ വ്യക്തമാക്കുകയാണിവിടെ

			നബി മക്കാവിജയ യാത്രക്കു ഒരുങ്ങിക്കൊണ്ടിരുന്ന അവസരത്തില്‍ ഹാത്വിബ് (حاطب بن أبي بلتعة -رض) എന്നു പേരുള്ള ഒരു സ്വഹാബി മക്കയിലേക്കു പോകുന്ന ഒരു സ്ത്രീവശം ഒരു സ്വകാര്യകത്തു ഖുറൈശികള്‍ക്കു കൊടുത്തയച്ചു. അതറിഞ്ഞ റസൂൽ അദ്ദേഹത്തോട് വിശദീകരണം തേടി.  അപ്പോൾ ഹാത്വിബ് പറഞ്ഞു:

			‘റസൂലേ, ഞാന്‍ ഇസ്‌ലാമില്‍ വന്നശേഷം അവിശ്വാസിയായിട്ടില്ല; അവിടുത്തെ ഗുണകാംക്ഷിയായതിനുശേഷം അവിടുത്തെ വഞ്ചിച്ചിട്ടുമില്ല; ഖുറൈശികളെ വിട്ടുപോന്നശേഷം അവരെ സ്നേഹിച്ചിട്ടുമില്ല. പക്ഷേ, ഞാന്‍ ഖുറൈശികളില്‍പെട്ടവനല്ലെങ്കിലും അവരുമായി കെട്ടുപാടുള്ളവനാണ്. തിരുമേനിയുടെ കൂടെയുള്ള എല്ലാ മുഹാജിറുകള്‍ക്കും തന്നെ (നാം അവിടെച്ചെന്നു ഖുറൈശികളുമായി ഏറ്റുമുട്ടുന്ന പക്ഷം) അവരുടെ വകയായി അവിടെയുള്ള കുടുംബങ്ങളെയും സ്വത്തുക്കളെയും കാത്തു രക്ഷിക്കുവാനുള്ള ബന്ധുക്കള്‍ അവര്‍ക്കു അവിടെയുണ്ട്. എനിക്കു അവരുമായി കുടുംബ ബന്ധമില്ലാത്ത സ്ഥിതിക്ക് അവര്‍ എന്റെ കുടുംബത്തെ കാക്കുമാറ് ഒരു സഹായ ഹസ്തം അവര്‍ക്കു നല്‍കുവാന്‍ ഞാന്‍ ഉദ്ദേശിച്ചു. അഥവാ തനിക്കുവേണ്ടിയല്ലാതെ വിറകുവെട്ടേണ്ടി വന്ന ഹാത്വിബിനെ ഖുർആൻ ശക്തമായി തിരുത്തി. (ഹാത്വിബ് = വിറകുവെട്ടി)

			പക്കാ നിഷേധികളുമായി സ്നേഹ ബന്ധം പുലർത്തുന്നതിൽ കാര്യമില്ലെന്നും ഈ ലോകത്തോ പരലോകത്തോ അത്തരം ബന്ധങ്ങൾ ഉപകാരപ്പെടില്ല എന്നാണ് ആദ്യ 3 സൂക്തങ്ങൾ സൂചിപ്പിക്കുന്നത്. എന്നാൽ നിങ്ങൾക്ക് തിന്മയാഗ്രഹിക്കാത്ത, നന്മമാത്രമാഗ്രഹിക്കുന്നവരോട് നല്ല രീതിയിൽ തന്നെ സഹവർത്തിക്കണമെന്ന് ഇവിടെ 8, 9 ആയത്തുകളിലേത് പോലെ 8:60 – 61 പോലെയുള്ള സൂക്തങ്ങളിലും വ്യക്തമാക്കുന്നുണ്ട്.

			ഇബ്രാഹീം നബി (അ) പിതാവിനോട് ചെയ്ത ഒരു വാഗ്ദാനത്തിന്റെ അടിസ്ഥാനത്തിലാണ് പിതാവിന് വേണ്ടി പാപമോചനത്തിന് പ്രാർഥിച്ചതെന്നും അത്തരം ജീവിതങ്ങളിൽ ഉത്തമ മാതൃകകളുണ്ടെന്നും ഉണർത്തുന്നു 6 വരെ ആയത്തുകൾ. എന്നാൽ ചില ബന്ധങ്ങൾ നിലനിർത്തേണ്ടതുണ്ട് എന്ന സൂചനയാണ് തുടർന്നു വരുന്ന 3 ആയതുകൾ സൂചിപ്പിക്കുന്നത്. അസ്മാ ബിന്‍ത് അബീബക്ർ (റ)അതി ബുദ്ധിമതിയായിരുന്നു. പ്രത്യുൽപന്നമതിത്വത്തിന് പേര് കേട്ടവർ. ഹിജ്റ: യിൽ കൂടെയുണ്ടായിരുന്ന സ്വന്തം ഉപ്പാക്കും കൂട്ടുകാരനും വേണ്ട ഭക്ഷണം അവരുടെ അരപ്പട്ട രണ്ടായി പകുത്ത് ഒരു ഭാഗം കൊണ്ട് ഭക്ഷണസാധനങ്ങളടങ്ങുന്ന സഞ്ചി കെട്ടാനുപയോഗിച്ചത് നാം ചരിത്രത്തിൽ പഠിച്ചതാണ്. അസ്മ (റ)യുടെ ഈ ബുദ്ധിയാണ് പ്രവാചകൻ (സ)അവർക്ക് ദാതുന്നിതാഖൈൻ എന്ന് വിശേഷിപ്പിക്കാൻ നിമിത്തമായത്. അബൂബക്ർ (റ) നേരത്തെ ഒരു കല്യാണം കഴിച്ചിരുന്നു,ഖതീല എന്നായിരുന്നു അവരുടെ പേര്. പ്രവാചക പത്നി ആഇശ (റ) യുടെ മാതാവ് ഉമ്മു റൂമാനിന് മുമ്പ് അബൂബക്ർ (റ) വിവാഹം കഴിച്ച സ്ത്രീയായിരുന്നു ഖതീല.  ആദർശപ്പൊരുത്തം വിവാഹ ബന്ധം തുടർന്ന് പോകാൻ വേണ്ട സംഗതിയാണല്ലോ ?! കുറച്ചു കാലത്തെ ബന്ധത്തിന് ശേഷം അദ്ദേഹം അവരെ ത്വലാഖ് ചെയ്തു. ഉമ്മു റൂമാനാണ് തുടർന്ന് അസ്മയേയും വളർത്തിയത്. അസ്മയുടെ വിവാഹം സുബൈറുബ്നു അവ്വാമുമായി നടന്നതും പിന്നീടവർ ഗർഭിണിയായതുമെല്ലാം മക്കയുടെ ഏതോ പ്രാന്തപ്രദേശത്ത് നിന്ന് ഖതീല: അറിയുന്നുണ്ടായിരുന്നു. മോളെ എങ്ങിനെയെങ്കിലും കാണണമെന്ന ആ അമ്മ മനസ്സ് അതോടെ അസ്വസ്ഥമായി. രണ്ടുമൂന്നു ദിവസത്തെ തയ്യാറെടുപ്പിൽ ചില പലഹാരങ്ങളും മോൾക്കും പേരകുട്ടിക്കുമുള്ള ഉടുപ്പുകളടക്കം തയ്യാറാക്കി സഹോദരന്റെ കൂടെ മദീനത്തേക്ക് പുറപ്പെട്ടു. ഏറെ പ്രയാസപ്പെട്ടാണ് മദീനത്തേക്കെത്തുന്നത്. വീടന്വേഷിച്ചു കണ്ടുപിടിക്കാനും പണിപ്പെട്ടു. അവസാനം വീടിന്റെ വാതുക്കൽ നില്‍ക്കുന്ന അമ്മയെ കണ്ടപ്പോൾ അസ്മക്കു എന്തു ചെയ്യണമെന്നറിയാതെയായി. വീട്ടിലെ ഭൃത്യനെ രഹസ്യമായി അനുജത്തി ആഇശയുടെ വീട്ടിലേക്ക് പറഞ്ഞ് വിട്ട് അളിയനോട് ഇതു സംബന്ധമായ മതവിധി എന്താണെന്ന് പെട്ടെന്നറിഞ്ഞ് വരാനായാണ് അങ്ങനെ ചെയ്തത്. ഈ സന്ദർഭത്തിലാണ് സൂറ: മുംതഹിനയിലെ എട്ടാമത്തെ സൂക്തമവതരിച്ചതെന്ന് ഹദീസ് / തഫ്സീർ ഗ്രന്ഥങ്ങൾ പറയുന്നു. നബി പറഞ്ഞതു (“അതെ, നിങ്ങളുടെ അമ്മയോട് കുടുംബ ബന്ധം ചേർക്കുക.”) എന്നത് അക്ഷരാർഥത്തിൽ പാലിച്ച് വയറു നിറച്ചും ഭക്ഷണവും ഖൽബ് നിറച്ച് സ്നേഹവും വിളമ്പിയാണ് അമ്മയേയും അമ്മാവനേയും അസ്മാ (റ) അന്ന് യാത്രയാക്കിയത്.

			ഇത് സ്വന്തം ആദർശത്തിലല്ല എന്നതിന്റെ പേരിൽ ബന്ധുക്കളോടും അയൽവാസികളോടും തനി സാധാരണക്കാരായ നാട്ടുകാരോടും അകലം പാലിക്കുന്നവരോടുള്ള ഓർമ്മപ്പെടുത്തലാണ്. മാതാപിതാക്കളോടും രാജ്യനിവാസികളോടും നാം പുലർത്തേണ്ട മുസ്വാഹബതും ഹുസ്നുൽ ഖുലുഖും മകാരിമുൽ അഖ്ലാഖും പ്രമാണങ്ങൾ പഠിപ്പിക്കുന്നത് നന്മയുടെ പല വ്യത്യസ്ത പേരുകളിലാണ്. (2:224,31:15, 60:8)

			മദീനയിലേക്ക് പലായനം ചെയ്തു വരുന്ന സ്ത്രീകളെ അവരുടെ വിശ്വാസം വ്യക്തമാവാൻ പരീക്ഷിച്ചു നോക്കാമെന്നും വിശ്വാസം അവലംബിച്ചു വന്ന സ്ത്രീകളെ അവിശ്വാസികൾക്ക് വിട്ടുകൊടുക്കരുതെന്നും അല്ലാഹു കോപിച്ചിട്ടുള്ള ശത്രു ജനതയോട് മൈത്രി പുലർത്തരുതെന്ന് രണ്ടാമതും ആവശ്യപ്പെട്ടുകൊണ്ട് സൂറ: സമാപിക്കുന്നു.

			٤ـ سورة الصف: ١٤ സൂക്തങ്ങളാണ് ഈ സൂറ:യിലുള്ളത് അദ്ധ്യായത്തിന്റെ പേര് അതിലെ നാലാമത്തെ സൂക്തത്തിലെ സ്വഫ്ഫാ എന്ന വാക്യത്തിൽ നിന്നു സ്വീകരിക്കപ്പെട്ടതാണ് എന്നാണ് പണ്ഡിത മതം. പേരും പൊരുളും ഒന്നായ ചില സൂറത്തുകളിലൊന്നാണത്. അണി ചേരുക, ചിട്ടപ്പെടുത്തുക എന്നെല്ലാമാണ് ആ പദത്തിന്റെ ഭാഷാർത്ഥം. അണിയാവലും ചിട്ടയായ ജീവിതശൈലിയും സമാധാന ഘട്ടത്തിലും യുദ്ധ ഘട്ടത്തിലും ഒരുപോലെ ശീലിക്കേണ്ട ഉത്തമഗുണമാണത്. ഏത് സമാധാന കാലത്തിനിടയിലും അസ്വസ്ഥ ദിനങ്ങൾ പ്രതീക്ഷിക്കാവുന്നതാണെന്നും അത്തരം അടിയന്തിരാവസ്ഥകളിൽ പാദം പതറാതെ, ചിത്തം ചിതറാതെ വ്യവസ്ഥാപിത ജീവിതം മുറുകെപ്പിടിക്കണമെന്ന ഉച്ചത്തിലുള്ള ആഹ്വാനമായി ആ വാചകത്തെ ഉൾകൊള്ളുക എന്നതാണ് പ്രസ്തുത വാചകത്തിന്റെ ആനുകാലിക പ്രസക്തി. വ്യവസ്ഥാപിതത്വം ഒരു സാഹചര്യത്തിലും കൈമോശം വരാവതല്ലെന്ന് നമ്മെ ബോധ്യപ്പെടുത്തുന്നതായിരുന്നു ഹിജ്റ രണ്ടാം വർഷം റമദാനിൽ നടന്ന ഇസ്‌ലാമിലെ ആദ്യ അടിയന്തിരാവസ്ഥയായ ബദർ യുദ്ധം. യുദ്ധ തയ്യാറെടുപ്പ് മുതൽ ക്യാമ്പിന് അനുയോജ്യമായ സ്ഥലം തെരെഞ്ഞെടുക്കുന്നതടക്കമുള്ള സംഗതികൾ വ്യവസ്ഥാപിതമായ കൂടിയാലോചനയിലൂടെയാണ് തീരുമാനിക്കുന്നത്. വിജയമുറപ്പിച്ച പാരമ്പര്യമാണ് സ്വഫ്ഫ് എന്ന ഖുർആനിക സംജ്ഞ വായിക്കുമ്പോൾ നാമോർക്കേണ്ടത്. വ്യവസ്ഥാപിതത്വത്തിന്റെ വിപരീത ശബ്ദമാണ് അരാജകത്വം. എപ്പോൾ അരാജകത്വത്തിന്റെ കാറ്റ് വീശിയോ അവിടെ പരാജയ ഭീതിയുണ്ടാവുമെന്നാണ് തുടർന്ന് നടന്ന രണ്ടാം അടിയന്തിരാവസ്ഥ ഉഹ്ദ് നല്കുന്ന പാഠം. ഖുർആനിൽ സ്വഫ്ഫ് എന്ന പദം വന്നിട്ടുള്ള സൂക്തങ്ങൾ (18:48, 20 : 64,61: 4,78:38, 89: 22,37:1-165,24:41, 67: 19, 22:36,52:20, 88 : 15) ഒന്ന് എടുത്ത് പഠിക്കാൻ ശ്രമിച്ചു നോക്കൂ. ജീവിതത്തിൽ ഇഹലോകത്തും പരലോകത്തും വിശ്വാസി ശീലിക്കേണ്ട, പ്രകൃതിയിൽ നിന്നും മാലാഖമാരിൽ നിന്നുമവൻ ബോധപൂർവ്വം പഠിക്കേണ്ട വ്യവസ്ഥാപിതത്വത്തിന്റെ വലിയ രൂപകമാണ് സ്വഫ്ഫെന്ന് അപ്പോൾ ബോധ്യപ്പെടും. വിശ്വാസി സ്വഫ്ഫ് പള്ളിയിൽ മാത്രം ദീക്ഷിക്കേണ്ടതല്ല, പ്രത്യുത പള്ളിക്കൂടത്തിലും വ്യക്തി ജീവിതത്തിലുമെല്ലാം അവന്റെ ജീവിതത്തിൽ പുലർത്തേണ്ട സ്വഭാവമര്യാദയാണതെന്ന് നാമോരോരുത്തരും തിരിച്ചറിയണം.

			ഈ സൂറ: ആകാശത്തിലും ഭൂമിയിലുമുള്ളതെല്ലാം അല്ലാഹുവിനെ സ്തുതിക്കുന്നു എന്ന പ്രഖ്യാപനത്തിന് ശേഷം ചെയ്യാത്ത കാര്യങ്ങൾ പറയുന്ന ചില മനുഷ്യന്മാരെ ശക്തമായി അപലപിക്കുന്നു. സത്യത്തിന് വേണ്ടി പോരാടുന്നതിൽ സത്യസന്ധതയ്ക്കും ഐക്യദാർഡ്യത്തിനും വേണ്ടിയുള്ള ആഹ്വാനം നടത്തുന്നു. അങ്ങനെ ചെയ്യുന്നവർ ദൈവസ്നേഹത്താൽ പ്രചോദിതരാണ് എന്നും പ്രഖ്യാപിക്കുന്നു. മൂസാ, ഈസാ (അലൈഹിമാ സ്സലാം) പ്രവാചകന്മാരോട് ഇസ്രായേൽ മക്കൾ പുലർത്തിയ അകൽച്ച യഥാർഥ വിശ്വാസികൾക്ക് മുഹമ്മദ് നബിയോട് ഉണ്ടാവരുതെന്ന് പ്രത്യേകം ആവശ്യപ്പെടുന്നു. എല്ലാ മതങ്ങൾക്കും ദർശനങ്ങളുടേയും ഇടയിൽ വ്യക്തമായ സമ്പൂർണ്ണ ജീവിത വ്യവസ്ഥയായിരിക്കാനാണ് നാഥൻ തന്റെ റസൂലിനെ സന്മാർഗത്തോടും സത്യമതത്തോടും കൂടി അയച്ചതെന്നും പ്രസ്താവിക്കുന്നു. അല്ലാഹു അവന്റെ വെളിച്ചം പൂർത്തീകരിക്കുകയും അത് കെടുത്തിക്കളയാൻ ശ്രമിക്കുന്നവരെ നിരാശപ്പെടുത്തുകയും ചെയ്യുമെന്നും അല്ലാഹുവിനുവേണ്ടി സഹകാരികളാവാൻ നിങ്ങൾ ഹവാരിയ്യീങ്ങളെ പോലെ അഹമഹമികയാ മുന്നോട്ട് വരണമെന്നും ഈ സൂക്തങ്ങൾ ചുരുക്കി ഉത്ബോധിപ്പിക്കുന്നു.

			5 ـ سورة الجمعة: ഈ സൂറ:യിൽ രണ്ട് ഊന്നലുകളാണുള്ളത് 1-മറ്റുള്ളവരേക്കാൾ ദൈവത്തോടുള്ള അടുപ്പം ഞങ്ങൾക്കാണെന്ന് മിഥ്യാഭിമാനത്തിൽ കഴിയുന്ന യഹൂദന്മാരെ തെളിവുകൾ നിരത്തി ശക്തമായി അപലപിക്കുന്നു. 2- സന്മാർഗ വിശദീകരണവും ജ്ഞാനവുമായി ഒരു പ്രവാചകനെ അയക്കുകയാണെന്നും സകല വ്യവസ്ഥകളുടേയും മേൽ അത് വിജയത്തിന്റെ വെന്നിക്കൊടി പാറിക്കുമെന്നുള്ള സന്തോഷ വാർത്ത. തുടർന്ന് വെള്ളിയാഴ്ച പ്രവാചകൻ (സ) മിമ്പറിൽ പ്രസംഗിക്കുമ്പോൾ പ്രവാചകനെ വിട്ടുപോകുന്ന കച്ചവടം മാത്രം മനസ്സിൽ താലോലിക്കുന്നവരോടുള്ള വിമർശനം. (ഇവിടെ ജുമുഅ പരാമർശിക്കുന്നതാണ് സൂറ:യുടെ നാമകരണത്തിന് നിമിത്തം) വിനോദം, വ്യാപാരം തുടങ്ങിയവയൊക്കെ വെള്ളിയാഴ്ച നമസ്കാര സമയത്ത് വിലക്കും അതിനുശേഷം വ്യാപാരം നടത്താനും അവന്റെ കൃപ തേടാനുമുള്ള ആഹ്വാനവും (അഥവാ ആത്മീയ ഔത്സുക്യം ഉറപ്പു വരുത്തിയതിന് ശേഷം ഭൗതിക സൗകര്യങ്ങൾ ഒരുക്കാൻ പോകുന്നത് തെറ്റല്ല എന്ന സന്ദേശം ) ഈ 11 സൂക്തങ്ങൾ ഉൾകൊള്ളുന്നു. ഈ സൂറ:യും തൊട്ടടുത്ത മുനാഫിഖൂൻ സൂറ:യും നബി (സ) വെള്ളിയാഴ്ച ജുമുഅ നമസ്കാരത്തിന് സാധാരണയായി ഓതിയിരുന്നു.

			6ـ سورة المنافقون: സൂറ: മുനാഫിഖൂനിൽ പേര് സൂചിപ്പിക്കും പോലെ തന്നെ കപടവിശ്വാസികൾക്കെതിരെ ശക്തമായ കാമ്പയിനിങ്ങുണ്ട്. അവർ പറയാറുള്ള അപകടകരമായ വാക്കുകളുടെയും നിലപാടുകളുടെയും അവലോകനം, അവരുടെ ഗൂഢാലോചന, അവർക്ക് ഇസ്‌ലാമിക പ്രബോധനത്തിനോടുള്ള ശത്രുത, അവർ പ്രവാചകനും മുഹാജിറുകൾക്കും എതിരെ നടത്തുന്ന പ്രകോപനം എന്നിവ ഇല്ലാതാക്കി പ്രവാചകനും വിശ്വാസികൾക്കും ധൈര്യം പകരുക എന്നതാണ് സൂറ: യുടെ പ്രധാന ഊന്നൽ.സമ്പത്തും സന്താനങ്ങളും ദൈവസ്മരണയിൽ നിന്ന് തെറ്റിക്കുന്നതിനെതിരെയും ഉള്ള സമ്പത്ത് ദൈവികമാർഗത്തിൽ ചെലവഴിക്കാനുള്ള ശക്തമായ പ്രേരണയുമാണ് ഈ 11 സൂക്തങ്ങൾ ആലേഖനം ചെയ്തിട്ടുള്ളത്

			7ـ سورة التغابن: നഷ്ടം വെളിപ്പെടുന്ന അന്തിമ ദിനത്തെ കുറിച്ച് ഒമ്പതാം സൂക്തത്തിൽ വ്യക്തമാക്കിയിട്ടുള്ളത് കൊണ്ടാണ് സൂറ:ക്ക് ഈ പേര് വരാൻ കാരണം. പരലോകത്തെ സംബന്ധിച്ച ഊന്നലാണെങ്കിലും ഈ അധ്യായം ഭൂരിപക്ഷത്തിന്റെ വീക്ഷണത്തിൽ മദനിയ്യാണ്. അവസാന 2 വാക്യങ്ങൾ ഒഴികെയുള്ളതെല്ലാം മദീനയിൽ അവതരിച്ചതാണെന്ന് ഔഫ് ബിൻ മാലിക് അശ്ജഈ വെളിപ്പെടുത്തിയതായി കാണാം. ആകാശത്തിലും ഭൂമിയിലുമുള്ള എല്ലാം അല്ലാഹുവിനെ സ്തുതിക്കുകയും പ്രകീർത്തിക്കുകയും ചെയ്യുന്നു എന്നും എല്ലാം അവന് സമർപ്പിച്ചതിന്റെ സൂചന പ്രപഞ്ചമുടനീളം കുടികൊള്ളുന്നുണ്ടെന്നും പുനരുത്ഥാനത്തെ നിഷേധിച്ചവർക്ക് അനിവാര്യമായ ഓർമ്മപ്പെടുത്തലുകളും സൂറ:യിലുണ്ട്.

			ഇണകളിലും മക്കളിലും സമ്പത്തിലുമെല്ലാം പരീക്ഷണവും ശത്രുക്കളുമുണ്ടെന്ന് ഓർമപ്പെടുത്തുന്നു. അല്ലാഹുവിനെ സൂക്ഷിക്കുകയും ഉള്ളതിൽ ഏറ്റവും നല്ലത് സമൂഹത്തിന് വേണ്ടി ചെലവഴിക്കാൻ ആവശ്യപ്പെടുന്നു. അല്ലാഹുവിന്റെ മഹത്വം വീണ്ടും ഓർമിപ്പിച്ചു കൊണ്ടും 18 സൂക്തങ്ങളുള്ള സൂറ: തഗാബുൻ സമാപിക്കുന്നു.

			8ـ سورة الطلاق: നേരത്തെ കഴിഞ്ഞ ബഖറ, നിസാഅ് സൂറകളിൽ വിശദമാക്കിയിട്ടില്ലാത്ത ചില സ്ത്രീജന്യ വിഷയങ്ങളാണ് ത്വലാഖ് എന്ന അധ്യായത്തിലുള്ളത്. വിവാഹമോചനത്തിന്റെ വിധികളോടൊപ്പം ആർത്തവം നിലച്ചവരോ തുടങ്ങാത്തവരോ ആയ സ്ത്രീകളുടെ ദീക്ഷാകാലത്തെ കുറിച്ച ചില വിധികളും ഉൾപ്പെടുന്നു. തീർത്തും കർമശാസ്ത്രപരമായ വിഷയങ്ങൾക്കിടയിൽ തീർത്തും മാനവികമായ ചില പ്രത്യേക നിർദ്ദേശങ്ങളും (ഉദാ: മുലകുടിപ്പിക്കുന്നതിന് കൂലി, ദീക്ഷാ കാലത്തെ ചെലവ്) മറ്റു ചില ചരിത്ര വിശകലനവും പ്രാപഞ്ചിക പ്രതിഭാസങ്ങളുടെ അവതരണവുമെല്ലാം കടന്നുവരുന്നുണ്ട് ഈ 12 ആയത്തുകളിൽ. 

			9ـ سورة التحريم: അവസാനമായി സൂറ: തഹ്രീമാണ്. ഈ സൂറ: റസൂലിന്റെ പച്ചയായ കുടുംബജീവിതത്തിൽ നിന്നുള്ള ഒരേടാണ്.  നബിയേ, അല്ലാഹു നിനക്ക് അനുവദനീയമാക്കി തന്നിട്ടുള്ളതിനെ നീ എന്തിനു നിഷിദ്ധമാക്കുന്നു?! നീ നിന്റെ ഭാര്യമാരുടെ പ്രീതിയെ തേടുന്നു. (66:1) ഒരു സഹ കളത്രത്തിന്റെ വീട്ടിൽ നിന്ന് തേൻ കുടിക്കില്ലെന്ന് / അനുവദനീയമായ ബന്ധം മുറിച്ചു കളയുമെന്ന് സ്വയം തീരുമാനിക്കുന്ന ഭർത്താവ് പ്രവാചകനായിട്ട് പോലും ഹലാൽ – ഹറാം തീരുമാനിക്കാനുള്ള അധികാരമില്ലെന്നാണ് തഹ്രീം അധ്യായത്തിന്റെ ആദ്യഭാഗം പ്രഖ്യാപിക്കുന്നത്. അദ്ദേഹത്തിന്റെ കുടുംബ ജീവിതത്തിലെ ഈ കാഴ്ചകളോടൊപ്പം ഭൂമിയിലെ വിശ്വാസത്തിന്റേയും നിഷേധത്തിന്റേയും മാതൃകകളായ ചില ചരിത്ര കഥാ പാത്രങ്ങളെ പരിചയപ്പെടുത്തുന്നു. സ്ത്രീ നന്നായാൽ ലോക വിശ്വാസികൾക്ക് മാതൃകയാണെന്നും (ഉദാ: ആസിയാ, മർയം) ചീത്തായായാലോ നിഷേധികളുടെ മാതൃക (ഉദാ: നൂഹ്, ലൂത്വ് (അലൈഹിമാസ്സലാം) പ്രവാചകന്മാരുടെ ഭാര്യമാർ) യാവുമെന്നും ഉണർത്തി നിഷ്കളങ്ക പാശ്ചാതാപത്തിന്റേയും ദൈവിക മാർഗത്തിലെ സമരത്തിന്റേയും പ്രാധാന്യം എടുത്തു പറയുന്ന 12 സൂക്തങ്ങളാണ് സൂറ: തഹ്രീമിലുള്ളത്.

		

		

			ഉറക്കിന്റെ കാലം കഴിഞ്ഞു

			(تَبَارَكَ الَّذِي بِيَدِهِ الْمُلْك…) ഈ ജുസ്ഇലെ മുഴുവൻ സൂറ:കളും മക്കിയ്യാണ് എന്നത് ഒരു ആകസ്മികതയാവാം. കഴിഞ്ഞ ഭാഗം മുഴുവൻ മദനിയ്യാണെന്ന് നാം മനസ്സിലാക്കിയിരുന്നല്ലോ ?! എന്നാൽ സൂറ: ഇൻസാൻ മദനിയ്യാണെന്ന അഭിപ്രായവുമുണ്ട്. ഏക ദൈവ ബോധം,അല്ലാഹുവിലുള്ള വിശ്വാസം, പ്രവാചകന്മാർ,വഹ്യ്, പരലോകം, മനുഷ്യന്റെ സ്രഷ്ടാവുമായുള്ള ബന്ധം …. ഈ വിഷയങ്ങളെല്ലാം തന്നെ വിശ്വാസിയുടെ ഹൃദയത്തെ സജീവമായി നിലനിർത്തുകയും മറ്റു നിർമല ഹൃദയങ്ങളെ സ്പർശിക്കുകയോ സ്വാധീനിക്കുകയോ ചെയ്യുന്നതാണ്. ഈ ജുസ്ഇൽ സൂറ: മുൽക് മുതൽ മുർസലാത് വരെ 11 സൂറകളാണുള്ളത്.

			1 ـ سورة الملك: സൂറ: മുൽക് അതിന്റെ ഉടമയ്ക്ക് ( പാരായണം ചെയ്യുന്നവർക്ക്) ഉയിർത്തെഴുന്നേൽപുനാളിൽ ശുപാർശ ചെയ്യുന്നുവെന്ന് പ്രബലമായ ഹദീഥുകളിൽ കാണാം. 30 ആയത്തുകളാണിതിലുള്ളത്.

			പ്രപഞ്ചത്തിലെ സർവ്വ രംഗങ്ങളിലും അല്ലാഹുവിന്റെ അധികാരവും മഹത്വവും ശക്തിയും ദൃശ്യമാണ്. റബ്ബ് മനുഷ്യരെ പരീക്ഷിക്കുന്നതിനായി സൃഷ്ടിച്ചുവെന്നും മരണശേഷം വീണ്ടും ഉയിർത്തെഴുന്നേൽപിക്കുമെന്നും സൂറ:യിൽ ഉദ്ബോധിപ്പിക്കുന്നു. പ്രഞ്ചത്തിലെ അനുഗ്രഹങ്ങളെ ചിത്രീകരിച്ച് കൊണ്ട് ഓർമ്മപ്പെടുത്തുന്നു ഓരോ വാചകവും.അവിശ്വാസികളുടെയും വിശ്വാസികളുടെയും പാരത്രിക ഗതിയെക്കുറിച്ചുള്ള വിവരണം വളരെ ഹൃദയ സ്പർശിയാണ്. പ്രവാചകനുമായുള്ള സംവാദവും വിവാദ നിലപാടുകളിൽ അവർ പറഞ്ഞതിനോടുള്ള പ്രവാചകന്റെ പ്രതികരണങ്ങളും നമുക്ക് കാണാം. പ്രകൃതി പ്രതിഭാസങ്ങളുടെ വിസ്മയക്കാഴ്ചകൾ എല്ലാം ചേർന്ന് ഒരു രാജകീയ വിരുന്നാണ് അക്ഷരാർത്ഥത്തിൽ മുൽക് അധ്യായം.

			2 ـ سورة القلم: വളരെ ചെറിയ വാക്യങ്ങളിലായി 52 സൂക്തങ്ങളാണ് ഖലം അധ്യായം. بأيدي سفرة كرام بررة 80:15 മാന്യന്മാരായ ആ എഴുത്തുകാർ മാലാഖമാരാണെന്നു പ്രപഞ്ചത്തിലെ ചലന നിശ്ചലനങ്ങൾ രേഖപ്പെടുത്തുന്നതാണെന്നും بالقلم (പേന കൊണ്ട് ) എന്ന് സൂറ: അലഖിൽ പറഞ്ഞ കേവലമായ അക്ഷരാർഥത്തിലാണെന്നും അഭിപ്രായങ്ങളുണ്ട്. സൂറതിൽ പ്രവാചകന്റെ ഹൃദയത്തിന് സാന്ത്വനമേകുന്ന ചില വിവരണങ്ങളാണ് സൂറ: യുടെ ആദ്യ ഭാഗം. നിഷേധികൾക്കെതിരായ ശക്തമായ മുന്നറിയിപ്പും, അവരെ കുറിച്ച് വിശ്വാസികൾക്ക് നല്‍കുന്ന ഓർമപ്പെടുത്തലും ആദ്യ 20 സൂക്തങ്ങളിൽ പരാമർശിച്ചിട്ടുണ്ട്. അവരുടെ നിലപാടുകളുടെ കൃത്യമായ ചിത്രങ്ങളും സ്വർഗക്കാരുടെ വിശേഷങ്ങളും പറയുന്നതിനിടയിൽ യൂനുസിന്റെ കഥയെ റഫർ ചെയ്ത് പെട്ടെന്ന് തന്നെ ഉത്തരവാദിത്വത്തിൽ നിന്ന് ഒളിച്ചോടരുതെന്ന് ഉണർത്തി ക്ഷമാപൂർവ്വം സത്യമാർഗത്തിൽ ഈ ദൗത്യവുമായി എഴുന്നേറ്റു നില്‍ക്കാൻ ധൈര്യം പകരുന്നു ഈ അധ്യായം.

			3 ـ سورة الحاقة: അൽ ഹാഖ്ഖ അഥവാ ആ യഥാര്‍ത്ഥ സംഭവം എന്ന പേര് തന്നെ ശ്രോതാവിനെ പിടിച്ചിരുത്തുന്ന തലവാചകമാണ്. 52 സൂക്തം തന്നെയാണ് അൽ ഹാഖ്ഖ സൂറയിലുമുള്ളത്. പരലോകത്തെ സംബന്ധിച്ച വിശേഷണങ്ങളിലൊന്നാണ് ഹാഖ്ഖ. 

			അൽ ഹാഖ്ഖ (ആ യഥാര്‍ത്ഥ സംഭവം) എന്നു പറയുന്നതിൽ പരലോകമല്ലാത്ത ഏതു ലോകവും മായാലോകമാണെന്നുള്ള ധ്വനിയുണ്ട്. ബുദ്ധിയുള്ളവർ ആ യഥാര്‍ത്ഥ ലോകത്തിന് വേണ്ടിയാണ് പണിയെടുക്കേണ്ടതെന്ന് പറയാതെ പറയുകയാണ്. സൂറ:യിൽ അല്ലാഹുവിന്റെ ശിക്ഷയെ ക്കുറിച്ചുള്ള മുന്നറിയിപ്പുകളും പാഠങ്ങളുമാണുള്ളത്. ആദ്, ഥമൂദ്, ഫിർഔൻ ജനത എന്നിവർക്ക് സംഭവിച്ചതിന്റെ ഓർമ്മപ്പെടുത്തലും,

			ഉയിർത്തെഴുന്നേൽപുനാളിലെ ഭീകരാവസ്ഥയുടെ ചിത്രീകരണവും വിശ്വാസികളുടെയും അവിശ്വാസികളുടെയും പരിണതികളും

			പ്രവാചകൻ (സ) സാധുതയെക്കുറിച്ച് ശക്തമായ സ്ഥിരീകരണവു മെല്ലാം ഹാഖ്ഖയിലുണ്ട്. കവി, ജോത്സ്യൻ എന്നിത്യാദി അപവാദങ്ങൾക്ക് യാതൊരു അടിസ്ഥാനവുമില്ലെന്നും അതവർക്ക് തന്നെ കൈകാര്യം ചെയ്യാൻ പറ്റാത്ത രീതിയിൽ ദൂരവ്യാപകമായ പ്രത്യാഘാതങ്ങൾ ഉണ്ടാക്കുമെന്ന് ഉണർത്തി സൂറ: സമാപിക്കുന്നു.

			4 ـ سورة المعارج: മആരിജ് എന്നാൽ കയറിപ്പോകുന്ന വഴികൾ എന്നാണർഥം.  അല്ലാഹുവിനെ വിശേഷിപ്പിച്ച് കൊണ്ട് കയറിപ്പോകുന്ന വഴികളുടെ നാഥൻ എന്ന പ്രയോഗത്തിൽ നിന്നാണ് സൂറ:ക്ക് ആ പേര് വന്നത്. 44 ചെറിയ സൂക്തങ്ങളുള്ള സൂറ: വാഗ്ദാനം ചെയ്യപ്പെട്ട ശിക്ഷയുടെ സ്ഥിരീകരണമാണ് സൂറ: യുടെ ഊന്നൽ. തുടർന്ന് സ്വർഗ്ഗീയ രംഗങ്ങളുടെ മഹത്വത്തിന്റെ ഓർമ്മപ്പെടുത്തലുംഉയിർത്തെഴുന്നേൽപുനാളിന്റെ വിഹ്വലതയും ചുരുങ്ങിയ വാചകങ്ങളിൽ ആലേഖനം ചെയ്തിട്ടുണ്ട്.അന്നേദിവസം അവിശ്വാസികളുടെ അവസ്ഥയെയും കുറിച്ചുള്ള വിവരണവും ലളിതം. മനുഷ്യരാശിയുടെ വളരെ മോശം സ്വഭാവങ്ങളും പരലോകത്തെ ഭയപ്പെടുന്ന വിശ്വാസികളുടെ നന്മ, നീതി, സത്യം, എന്നീ മൂല്യങ്ങളെയും വിശദമായി പരാമർശിക്കുന്നുണ്ട് സൂറ:. ശ്രോതാക്കളെ ഉത്തേജിപ്പിക്കുന്ന ശൈലിയും ഭാഷയും ശൈലിയും വളരെ വശ്യമാണ്. സൂറ: മുഅമിനൂനിന്റെ ആരംഭത്തിൽ സൂചിപ്പിച്ചതുപോലെ വിശ്വാസത്തെ വളരെ ലളിത ജീവിത ശൈലിയിൽ പരിചയപ്പെടുത്തുന്നു 22 മുതൽ 35 വരെ സൂക്തങ്ങൾ.  അവിശ്വാസികളെ അപലപിക്കുവാൻ ഉപയോഗിച്ചിരിക്കുന്ന ചമൽകാര ശൈലിയും ഹൃദയസ്പർശിയാണ്. അവയിൽ നിന്ന് അഭയം തേടാതെ ഒരു പാഠകന് അത് വായിച്ചു തീർക്കാൻ കഴിയില്ല.

			5 ـ سورة نوح 28 ആയത്തുകളുള്ള ഈ സൂറ: നൂഹ് നബിയുടെ ജീവിത സന്ദേശത്തിൽ മാത്രം പരിമിതപ്പെടുത്തിയിരിക്കുന്നു എന്ന നിലയിൽ ശ്രദ്ധേയമായ സൂറ:യാണ്. പാപമോചനത്തിന്റെ ഭൗതിക നേട്ടങ്ങളാണ് 10 – 12 സൂക്തങ്ങൾ.  പൊതുവെ തഖ്വ, ഇസ്തിഗ്ഫാർ, സ്വാലിഹാത് എന്നിവക്ക് സ്വർഗലോകത്തെ അനുഗ്രഹങ്ങളാണ് പരാമർശിക്കുന്നതെങ്കിൽ ഈ ലോകത്ത് തന്നെയുള്ള സൗഭാഗ്യപ്പെരുമഴ കൃത്യമായി ആവിഷ്കരിച്ചിരിക്കുന്നു പ്രസ്തുത വാക്യങ്ങൾ.  തന്നെ നൂറ്റാണ്ടുകൾ തള്ളിക്കളഞ്ഞ സ്വന്തം ജനതയോട് അദ്ദേഹം പുലർത്തിയ സ്നേഹവും

			പ്രബോധനത്തിന്റെ അവസാന ഘട്ടത്തിൽ മാത്രം നടത്തിയ ശാപപ്രാർഥനയും പ്രബോധകന്മാർക്ക് അവരുടെ ദൗത്യത്തിൽ പുലർത്തേണ്ട ചില ഗുണങ്ങൾ വിളിച്ചോതുന്നുണ്ട്.

			6 ـ سورة الجن: 28 വാക്യങ്ങളാണ് സൂറ: ജിന്നിലുള്ളത്. 46:29 അഹ്ഖാഫ് സൂറ:യിൽ പരാമർശിച്ചതു പോലെ ഒരു കൂട്ടം ജിന്നുകൾ ഖുർആൻ ശ്രവിക്കുന്നതും ആ വാചകങ്ങൾ അവരിൽ ചെലുത്തിയ സ്വാധീനവുമാണ് സൂറയുടെ ഇതിവൃത്തം. ജിന്നുകളെ കുറിച്ച് ഖുർആനിൽ പലയിടങ്ങളിലും പരാമർശങ്ങൾ ഉണ്ട്. മനുഷ്യനെ മണ്ണിൽ നിന്നാണ് സൃഷ്ടിച്ചതെങ്കിൽ ജിന്നുകളെ അഗ്നിയിൽനിന്നാണ് സൃഷ്ടിച്ചിട്ടുള്ളത് എന്നാണ് മുസ്‌ലിംകളുടെ വിശ്വാസം. മനുഷ്യനെപ്പോലെ തന്നെ ചിന്തിക്കാനും അതനുസരിച്ച് ജീവിതം മുന്നോട്ടുനയിക്കാനുമുള്ള സ്വാതന്ത്ര്യം നൽകപ്പെട്ടവരാണ് അവർ. മുഹമ്മദ് നബി ജിന്നുകൾക്ക് കൂടിയുള്ള പ്രവാചകനും, ഖുർആൻ അവരുടെ കൂടി മാർഗനിർദ്ദേശത്തിനുള്ള ഗ്രന്ഥവുമാണ്. ധിക്കാരികളായ ജിന്നുകളെ ശൈത്വാൻ (പിശാച്) എന്ന് വിളിക്കുന്നു. മനുഷ്യനു ബാധകമായ രക്ഷാ-ശിക്ഷകളെല്ലാം അവർക്കും ബാധകമാണ്. ഖുർആനിലെ സൂറ: റഹ്‍മാൻ പ്രത്യക്ഷത്തിൽതന്നെ മനുഷ്യരെയും ജിന്നുകളെയും ഒരുപോലെ സംബോധന ചെയ്യുന്നതാണ്. പ്രവാചക സന്ദേശത്തിന്റെഅടിസ്ഥാനത്തിലുള്ള സമൂഹത്തിന്റെ നിർമാണവും സംവിധാനവും അതിൽ ജിന്ന്- ഇൻസ് വർഗങ്ങൾക്കുള്ള സ്ഥാനവും അടയാളപ്പെടുത്തുന്ന ഒരു അധ്യായമാണിത്.

			7 ـ سورة المزمل: 20 സൂക്തങ്ങളുള്ള ഈ സൂറ: പ്രബോധനത്തിന്റെ ആദ്യ ഘട്ടത്തിലവതരിച്ചതാണ്. പുതച്ചുമൂടിയവൻ എന്നാണ് മുസ്സമ്മിൽ എന്ന വാക്കിന്റെയർഥം.

			ആദ്യ വഹ്യിന്റെ വിഹ്വലതയിൽ സ്വന്തം ഇണ ഖദീജ : തന്റെ സാമിപ്യവും വിറയൽ മാറാൻ ഒരു പുതപ്പും നല്കിയ ചരിത്രം സുവിദിതമാണല്ലോ?

			ഉറക്കിന്റെ കാലം കഴിഞ്ഞു ഖദീജാ എന്ന പ്രഖ്യാപനവുമായി രാത്രിയിൽ ആത്മീയമായ ഔന്നത്യത്തിന് പടച്ചവനിലേക്കുള്ള മിഅ്റാജ് ആയ നിശാ നമസ്കാരവും പകലിൽ പടപ്പുകളിലേക്ക് ഭൂമിയിലേക്കിറങ്ങി വരാനും ഹൃദയങ്ങളോട് സംവദിക്കാനുള്ള ശേഷിയും കരസ്ഥമാക്കാൻ കൂടുതൽ പ്രാപ്തിയുണ്ടാക്കാനുമത് അനിവാര്യമാണെന്ന പ്രവാചകനോടുള്ള ആഹ്വാനമാണീ സൂറ:. 

			ഇബാദതിന്റെ ഗുണം വ്യക്തിയില്‍ മാത്രം പരിമിതമാകുന്ന( القاصرة ) ആരാധനകളിലും ഗുണം മറ്റുള്ളവരിലേക്കു കൂടി എത്തുന്ന( المتعدية ) ആരാധനകളിലും ഉത്സാഹിക്കാന്‍ അല്ലാഹു തന്റെ ദൂതനോട് കല്‍പിക്കുന്നു. തുടർന്ന് പരലോക വിജയത്തിന് വേണ്ട ഘടകങ്ങൾ ശീലിക്കാനും മുൻകഴിഞ്ഞ ജനതതികൾ പിഴച്ചു പോവാൻ നിമിത്തമായ വിഷയങ്ങളിൽ നിന്നും വിട്ടു നില്‍ക്കാനുമുള്ള കെല്പുണ്ടാക്കാൻ ബോധപൂർവ്വം ശീലിക്കേണ്ടതാണ് ഖിയാമുല്ലൈൽ എന്ന് സൂറ:യുടെ അവസാനത്തിലും ഊന്നുന്നു.

			8 ـ سورة المدثر:  സൂറ: അലഖ് അവതരിച്ച് ചെറിയ കാലതാമസത്തിന് ശേഷം അവതരിച്ചതാണ് സൂറ: മുദ്ദഥിർ എന്നാണ് തഫ്സീറുകൾ വ്യക്തമാക്കുന്നത്. വളരെ ചെറിയ 56 സൂക്തങ്ങളാണീ സൂറയിലുള്ളത്.മുസ്സമ്മിലും മുദ്ദഥ്ഥിറും ഏകദേശം ഒരേ കാലത്താണവതരിച്ചത്. അർഥവും ആശയവും ഒന്നുതന്നെ. മുസ്സമ്മിൽ സൂറ: ഖിയാമുല്ലൈലിൽ ഊന്നുന്നു, രണ്ടാമത്തേത് ദൗത്യ നിർവഹണത്തിലും.  പ്രബോധനത്തിനും മുന്നറിയിപ്പ് നൽകാനുമുള്ള ചുമതല ഏറ്റെടുക്കാനും അതിൽ പാലിക്കേണ്ട മുൻഗണനാ ക്രമങ്ങളും വ്യക്തമാക്കുന്നുണ്ട് സൂറ: മുദ്ദഥ്ഥിർ. ഉയിർത്തെഴുന്നേൽപുനാളിൽ അവിശ്വാസികളുടെ അവസ്ഥയും ഇവിടെവെച്ചവർ പ്രവാചകനോടും സ്വഹാബതിനോടും പുലർത്തിയ പരിഹാസം, നിഷേധം, ധിക്കാരം എന്നീ നിഷേധാത്മക നിലപാടുകളും കണിശമായി ചോദ്യം ചെയ്യപ്പെടുമെന്നുണർത്തുന്നു. ചില പ്രത്യേക പരലോകക്കാഴ്ചകളോടെയാണ് സൂറ: സമാപിക്കുന്നത്. സ്വർഗത്തേയും നരകത്തേയും വർണിക്കുന്ന വാചകങ്ങളും അക്ഷര – പദവിന്യാസങ്ങളും വളരെ ഹൃദൃമാണ്. സൗഭാഗ്യവാന്മാരുടെയും ഭാഗ്യം കെട്ടവരുടേയും പരിണതികളിലുള്ള വ്യത്യാസവും അതിന്റെ കാരണങ്ങളും വളരെ ലഘുവായ രീതിയിൽ അവസാന ഭാഗത്ത് വ്യക്തമാക്കുന്നു സൂറ: മുദ്ദഥ്ഥിർ. 

			9 ـ سورة القيامة:  പേരും പൊരുളും ഒത്ത മറ്റൊരു സൂറ:യാണ് ഖിയാമ:.  40 വാക്യങ്ങളിലായി 40 ഇടങ്ങളിലൂടെയാണ് സൂറ: നമ്മെ കൊണ്ടുപോവുന്നത്. പുനരുത്ഥാന ദിനത്തിന്റെ സത്യതയുടെ സ്ഥിരീകരണവും മനുഷ്യരുടെ പ്രവൃത്തികൾ കൃത്യമായി കണക്കാക്കപ്പെടുന്നുവെന്ന മുന്നറിയിപ്പും ഉൾകൊള്ളുന്നതോടൊപ്പം പ്രവർത്തനങ്ങളുടെ ഭാഗമായി അവരുടെ വിധികളുടെ പ്രസ്താവനകൾ വ്യത്യസ്തമായിരിക്കുമെന്ന സൂചന സൂറ:യിലുണ്ട്. ഭൗതിക ജീവിതത്തിൽ ഉത്തരവാദിത്വങ്ങൾ ഏറ്റെടുക്കുന്നവരെയും അവ സൂക്ഷ്മമായി നിർവഹിക്കുന്നവരേയും അവഗണിക്കുന്നവരെയും ഖുർആൻ ദൈവികമായ മാനദണ്ഡങ്ങൾ അനുസരിച്ച് സുന്ദരമായി വേർതിരിക്കുന്നു. തുടർന്ന് മനുഷ്യസൃഷ്ടിപ്പിന്റെ ഉത്ഭവവും വളർച്ചയും വികാസവും പരിണതിയും ഉണർത്തി വേറിട്ടൊരു ശൈലിയിൽ അല്ലാഹുവിന്റെ ഉണ്മയെയും ചിത്രീകരിക്കുന്നു അവസാന വാക്യങ്ങൾ. ഈ പരലോകക്കാഴ്ചകളെ ചിത്രീകരിക്കുന്ന സയ്യിദ് ഖുത്വുബിന്റെ ഒരു ലേഖനമുണ്ട് مشاهد القيامة ഖുർആന്റെ വാങ്മയ ചിത്രങ്ങൾ വായിക്കാൻ ഉപകാരപ്പെടുന്ന രീതിയിൽ ആയത്തുകളുടെ കോർവയാണാ പഠനം.

			10 ـ سورة الإنسان:  ഇമാം ശഅ്റാവി (റഹ്) പറയാറുള്ളത് പോലെ ഖുർആന്റെ മുഖ്യ പ്രമേയം തന്നെ ഇൻസാൻ/ മനുഷ്യനാണ്. ഈ സൂറ:യുടെ പേരും പ്രമേയവും ഒന്നായത് ആകസ്മികമല്ല. സൂറ: ദഹ്ർ എന്നും ഇതിന് പേരുണ്ട്. വെള്ളിയാഴ്ചകളിൽ ഫജ്ർ നമസ്കാരത്തിൽ സജദയും ദഹ്റുമായിരുന്നു നബി (സ) ഓതിയിരുന്നതെന്ന് നാം നേരത്തെ സൂചിപ്പിച്ചിട്ടുണ്ട്. 31 വാക്യങ്ങളുള്ള സൂറ: യുടെ ഓരോ സൂക്തവും വളരെ ചെറുതും ലളിതവുമാണ്.

			ശൂന്യതയിൽ നിന്നും മനുഷ്യനെ സൃഷ്ടിച്ചതിനെക്കുറിച്ചുള്ള ഓർമ്മപ്പെടുത്തൽ സൂറ:യിൽ ഉണ്ട്.  മനുഷ്യോൽപത്തിയുടെ വിവിധ ഘട്ടങ്ങൾ വർണ്ണിച്ച് റബ്ബ് മനുഷ്യനെ പരീക്ഷിക്കുന്നത് എന്തിനാണെന്നും അവിശ്വാസികൾക്ക് മുന്നറിയിപ്പ് നൽകുന്നതിന്റെ ലക്ഷ്യമെന്തെന്നും സൂറ: സവിസ്തരം അനാവരണം ചെയ്യുന്നുണ്ട്. പരലോകത്ത് ഓരോരുത്തരുടെയും വിധി പ്രത്യേകം പ്രത്യേകം വിശദീകരിക്കുന്നു. ഇഹലോകത്തെ തങ്ങളുടെ സർവസ്വവുമായി കാണുന്ന കേവല പദാർഥ ജീവികളെയും ഖുർആന്റെ സന്ദേശം നെഞ്ചിലേറ്റിയ യഥാർഥ മനുഷ്യജന്മങ്ങളെയും ചിത്രീകരിച്ച് രണ്ടു കൂട്ടരുടേയും അന്ത്യം എന്തായിരിക്കുമെന്ന് വളരെ ചുരുങ്ങിയ ഭാഷയിൽ ഏതു കാലത്തേയും / ദഹ്റിലേയും ഇൻസാന്റെ /മനുഷ്യന്റെ ആഖ്യാതം എന്താണെന്നു വ്യക്തമാക്കുന്നു ഈ സൂറ:. 

			11 ـ سورة المرسلات:  സൂറ:മുർസലാത്ത് (അയക്കപ്പെടുന്നവർ) എന്ന് തുടങ്ങുന്ന 5 ആയത്തുകൾക്ക്

			(1) മലക്കുകളാണ് ഉദ്ദേശ്യമെന്നും (2) കാറ്റിനെ ഉദ്ദേശിച്ചാണെന്നും (3) നബിമാരെ ഉദ്ദേശിച്ചാണെന്നും (4) ഖുര്‍ആന്‍ വചനങ്ങളെ ഉദ്ദേശിച്ചാണെന്നും (5) മലകുകള്‍, പ്രവാചകന്‍മാര്‍‍, സദ്വൃത്തരായ പണ്ഡിതന്‍‍മാര്‍ മുതലായവരെ ഉദ്ദേശിച്ചാണെന്നും മറ്റും വ്യത്യസ്തമായ അഭിപ്രായങ്ങൾ മർഹൂം അമാനി മൗലവി എടുത്തു പറയുന്നുണ്ട്. ഏതെങ്കിലുമൊന്ന് ക്ലിപ്തപ്പെടുത്തി പറയുക അസാധ്യമെന്നർഥം.

			ഈ സൂറ:യിലെ മൊത്തം വചനങ്ങള്‍ 50 ആണെങ്കിലും وَيْلٌ يَوْمَئِذٍ لِلْمُكَذِّبِينَ എന്ന ആയത്ത് തന്നെ 10 തവണ വരുന്നുണ്ട്. ഓരോ പരലോകക്കാഴ്ചക്ക് ശേഷവും വളരെ കൃത്യമായ പരിമാണത്തിൽ ഈ വാക്യം കാണുന്നു. ‘അന്ന് നിഷേധികൾക്ക് നാശം’ എന്നാണാസൂക്തത്തിന്റെയർഥം. അഥവാ നിഷേധികളുടെ ശിക്ഷയുടെ കാഠിന്യം ആവർത്തിച്ചാവർത്തിച്ച് വ്യക്തമാക്കിക്കൊണ്ട് സുഭഗരായ വിശ്വാസികളുടെ അനുഗ്രഹക്കാഴ്ചകൾ സരളമായി അവസാന സൂക്തങ്ങളിൽ പരാമർശിച്ച് രണ്ടു കൂട്ടരുടേയും പരിണതിയെ ചിത്രീകരിക്കുന്നു. “ഇതിനു [ഖുര്‍ആന്നു] ശേഷം ഏതൊരു വര്‍ത്തമാനത്തിലാണ് അവര്‍ വിശ്വസിച്ചേക്കുന്നത്?!” എന്ന സൂക്തത്തോടെ ആ വർഗ്ഗീകരണം സമാപിക്കുന്നു. ഈ സൂക്തം കേട്ടാൽ

			آمَنْتُ بِاللّٰهِ وَبِمَا أَنْزَلَ (അല്ലാഹുവിലും അവനിറക്കിയതിലും ഞാൻ വിശ്വസിച്ചു) എന്നു പൂർവ്വസൂരികൾ പ്രതികരിക്കാറുണ്ടായിരുന്നു എന്ന് തഫ്സീറുകളിൽ കാണുന്നു.

		

		

			ജനങ്ങളാണ് ഖുർആനിന്റെ ഏറ്റവും വലിയ പ്രമേയം

			(عَمَّ يَتَسَاءَلُونَ…) ഖുർആനിൽ ഏറ്റവും സുപരിചിതമായ ഭാഗത്തിലാണ് ഇന്ന് നാമുള്ളത്. അതിനാൽ മൊത്തത്തിലുള്ള സാരം മാത്രം പറഞ്ഞു പോവുകയാണ് ഈ ഭാഗത്ത്. ഖുർആനിലെ അധ്യായ സംഖ്യയുടെ ഏകദേശം മൂന്നിലൊന്ന് മുപ്പതാം ജുസ്ഇലാണുള്ളത്. ബയ്യിന:, നസ്വര്‍  എന്നിവ ഒഴിച്ച് ബാക്കി 35 സൂറകളും മക്കിയ്യാണ്.ആയത്തുകളുടെ ചെറുപ്പം,വിഷയപ്പൊരുത്തം, ഏകദിശ, പൊതു ശൈലി എന്നിവയിൽ ഈ 37 സൂറകളും ഐക്യരൂപം പുലർത്തുന്നുണ്ട്.

			1ـ سورة النبأ:  സൂറ: നബഇൽ 40 വാക്യങ്ങളാണുള്ളത്. മഹാവൃത്താന്തം എന്ന നിലയിൽ അവിശ്വാസികളുടെ പരസ്പര ചോദ്യങ്ങളുടേയും പുനരുത്ഥാന വാർത്തകളുടെയും മരണാനന്തര ജീവിതത്തിന്റെയും വർത്തമാനങ്ങൾ വളരെ അടുക്കും ചിട്ടയോടെയും പറഞ്ഞു കൊണ്ട് തദ്വിഷയത്തിൽ അവിശ്വാസികൾ വെച്ചു പുലർത്തുന്ന ലാഘവത്വത്തെ അപലപിച്ച് കൊണ്ടാണ് സൂറ: തുടങ്ങുന്നതു തന്നെ. ഭൂമിയിലെ ഏറ്റവും മഹത്തായ ദൃഷ്ടാന്തങ്ങൾ മാതൃകയായി അവതരിപ്പിച്ച് അന്ത്യദിനക്കാഴ്ചകൾ അവയോട് ചേർത്ത് വെച്ച് നരകം, സ്വർഗം എന്നീ രണ്ടു ദ്വന്തങ്ങളെയും രണ്ടിന്റേയും വ്യതിരിക്തമായ സ്വഭാവങ്ങളും അവിശ്വാസികളുടെയും വിശ്വാസികളുടെയും ഗതിയെക്കുറിച്ചുള്ള ശക്തമായ വിവരണവുമാണ് സൂറയുടെ ഉള്ളടക്കം.

			2ـ سورة النازعات: സൂറ: നാസിആതും 40 ചെറിയ വാക്യങ്ങളുള്ള സൂറയാണ്. നാസിആതും നാശിത്വാതും തത്വത്തിൽ ഒരേ ജോലിയാണെങ്കിലും രണ്ടും രണ്ടു രീതിയിൽ കൈകാര്യം ചെയ്യുന്ന 2 വിഭാഗം മലക്കുകളാണ് എന്നാണ് പണ്ഡിത മതം.ഒന്നാം വിഭാഗം ദുഷ്കർമികളുടെ ആത്മാവിലേക്ക് കടന്ന് മുഴുകി പ്രവേശിച്ച് ജീവൻ നിര്‍ദ്ദയം ഊരിയെടുക്കുന്നവരാ ണെങ്കിൽ വളരെ വേഗതയിൽ സൗമ്യമായി വിശ്വാസികളുടെ ജീവൻ അഴിച്ചുവിടുന്ന മാലാഖമാരാണ് നാശിത്വാത് എന്നാണ് മുഖാധാരാ മുഫസ്സിറുകൾ അഭിപ്രായപ്പെടുന്നത്.രണ്ടു തരം ആത്മാക്കളും അവയുടെ അവസ്ഥാന്തരങ്ങളുമാണിവ എന്നഭിപ്രായപ്പെട്ടവരുമുണ്ട്.

			ഉയിർത്തെഴുന്നേൽപ്പിന്റെയും കണക്കുകൂട്ടലിന്റെയും ദിവസം വിചാരണ പൂർത്തീകരിക്കുമെന്നും അതോടെ ഭയവും പശ്ചാത്താപവും അവിശ്വാസികളെ പിടികൂടുമെന്നും സൂറ:യുടെ ആദ്യഭാഗം വ്യക്തമാക്കുന്നു.

			മൂസാ (അ)- ഫിർഔൻ സംവാദം ഓർമ്മപ്പെടുത്തി അല്ലാഹുവിനുള്ള കഴിവിന്റെ തെളിവുകൾ, പ്രപഞ്ചത്തിന്റെ ദൃഷ്ടാന്തങ്ങൾ, പരലോകത്ത് നീതിമാന്മാരുടെയും ധിക്കാരികളുടെയും വ്യത്യസ്ത രീതികളിലുള്ള രക്ഷാശിക്ഷകളും വ്യക്തമാക്കുന്നു സൂറ:. 

			3ـ سورة عبس: സൂറ: അബസ 42 സൂക്തങ്ങളുള്ള അധ്യായമാണ്. അതിലെ ആദ്യത്തെ 10 ആയതുകൾ നബി(സ)യെ അദ്ദേഹത്തിന് പറ്റിപ്പോയ ഒരു വീഴ്ചയുടെ പേരിൽ ശക്തമായി ആക്ഷേപിക്കുകയാണ് എന്നാണ് പൊതുവെ പറയപ്പെടാറ്. അബ്ദുല്ലാഹി ബ്നു ഉമ്മി മക്തൂം (റ)എന്ന അന്ധനായ സ്വഹാബി ഒരിക്കൽ വരുമ്പോൾ നബി ഖുറൈശി ഗോത്രത്തിലെ പ്രമുഖരുമായി പ്രബോധന സംബന്ധിയായ വളരെ അടിയന്തിര യോഗത്തിലായിരുന്നു. ആ സമയത്തുള്ള ഇബ്നു ഉമ്മി മക്തൂമിന്റെ വരവ് അദ്ദേഹത്തിനിഷ്ടമായില്ല. ഇതാണ് ഭൂരിഭാഗം പേരുടേയും വ്യാഖ്യാനം. പക്ഷേ ഈ വർത്തമാനം റസൂലുല്ലാഹിയിലേക്ക് ചേർത്ത് പറയൽ സൂക്ഷ്മമല്ല എന്നാണ് ഡോ. ഇനായതുല്ലാഹ് സുബ്ഹാനിയെ പോലുള്ള ഖുർആൻ പണ്ഡിതരുടെ അഭിപ്രായം.

			ثُمَّ عَبَسَ وَبَسَرَ ٧٤:٢٢

			മുഖം ചുളിക്കുകയും കറുപ്പിക്കുകയും ചെയ്തു എന്ന് ഖുർആൻ പറയുന്നത് തനി ധിക്കാരിയായ ഫിർഔനെ കുറിച്ചാണെന്നത് നാം മറന്ന് കാണില്ല. സുമുഖനും കാരുണ്യകേദാരവുമായ നബി (സ) ആഗതനോട് മുഖം ചുളിക്കുകയും കറുപ്പിക്കുകയും ചെയ്തു എന്ന് പറയുന്നതിനേക്കാൾ സൂക്ഷ്മം ആ സദസ്സിലെ ആരോ അങ്ങനെ ചെയ്തു എന്ന് പറയലാണെന്നും وما يدريك വമായുദ് രീക (നിന്നെ അറിയിച്ചതെന്ത്?) എന്ന സംസാരം മുതലേ നബിയോടുള്ള അഭിസംബോധന നടക്കുന്നുള്ളൂവെന്ന സുബ്ഹാനിയുടെ അഭിപ്രായമാണ് സൂക്ഷ്മമായതെന്ന്. നബിയുടെ പൂർവ്വകാല ചരിത്രം പരിശോധിച്ചാൽ മനസ്സിലാകുന്നത്. (തീർത്തും വ്യക്തിപരമായ നിരീക്ഷണം) അവിശ്വാസികളായ നേതാക്കളോടുള്ള താൽപ്പര്യത്തിന് വേണ്ടി അന്ധനായ അനുയായിയെ അവഗണിച്ചത് ആരായാലും, ഏതായാലും ഭൂഷണമല്ലെന്നും വ്യക്തമാക്കിയതിന് ശേഷം വിശുദ്ധ ഖുർആനിനെ സംബന്ധിച്ചും ലൗഹുൽ മഹ്ഫൂളിനെ കുറിച്ചും അവയുടെ എഴുത്തുകാരായ മാലാഖമാരെ കുറിച്ചും മനുഷ്യ സൃഷ്ടിപ്പിനെ സംബന്ധിച്ചും പരലോകക്കാഴ്ചകളുമെല്ലാം ചുരുക്കിപ്പറഞ്ഞ് നീതിമാന്മാരുടെയും കുറ്റവാളികളുടെയും വിധി എന്താണെന്ന് വ്യക്തമാക്കുന്നു സൂറ: അബസ.

			4ـ سورة التكوير: ഇമാം അഹ്മദ്, തിര്‍മിദി, ഹാകിം (റ) എന്നിവര്‍ നിവേദനം ചെയ്തിട്ടുള്ള ഒരു നബിവചനത്തില്‍ ഇപ്രകാരം വന്നിരിക്കുന്നു: ‘ഖിയാമത്തുനാളിനെ കണ്ണുകൊണ്ടു കാണുന്നപോലെ നോക്കിക്കാണുവാന്‍ ആരെങ്കിലും ഇഷ്ടപ്പെടുന്നുവെങ്കില്‍, അവന്‍

			إِذَا الشَّمْسُ كُوِّرَتْ ، إِذَا السَّمَاءُ انفَطَرَتْ ، إِذَا السَّمَاءُ انشَقَّتْ

			(സൂ: തക്വീർ, സൂ: ഇന്‍ഫിത്വാര്‍, സൂ: ഇന്‍ശിഖാഖ്) എന്നിവ ഓതിക്കൊള്ളട്ടെ.’ ചുറ്റിപ്പൊതിയൽ (Covering) എന്നാണ് തക്വീർ എന്നതിന്റെ അർത്ഥം. 19 സൂക്തങ്ങളാണ് തക്വീറിലുള്ളത്. രണ്ട് ഊന്നലുകളാണ് ഈ അധ്യായത്തിൽ വിശദമായി കാണുന്നത്. ആദ്യത്തേത് പുനരുത്ഥാന ദിനത്തെക്കുറിച്ചും അതിന്റെ ഭയാനകതയെയും അതിലെ ആളുകളുടെയും അവരുടെ വിധികളേയും കുറിച്ച് ; രണ്ടാമത്തേത് വിശുദ്ധ ഖുർആൻ, ജിബ്രീൽ മാലാഖ,പ്രവാചകൻ (സ) ന്റെ വ്യക്തിപ്രഭാവം, അദ്ദേഹത്തിന്റെ സന്ദേശങ്ങൾ എന്നിവയെ സംബന്ധിച്ചു. അദ്ദേഹത്തെ ഭ്രാന്തനെന്ന് വിശേഷിപ്പിച്ച മക്കക്കാരുടെ ആരോപണങ്ങളെ വളരെ ആധികാരികമായി നിഷേധിച്ചു കൊണ്ട് അതിനുള്ള മറുപടി നൽകി സൂറ: സമാപിക്കുന്നു.

			5ـ سورة الانفطار: 19 സൂക്തങ്ങളുള്ള മറ്റൊരു സൂറ:യാണ് ഇൻഫിത്വാർ. പൊട്ടിപ്പിളരൽ എന്നാണ് ആ പദത്തിന്റെ അർത്ഥം.പുനരുത്ഥാന നാളിൽ ആകാശം പൊട്ടിപ്പിളരുമ്പോഴുള്ള ഭീകര രംഗങ്ങളെക്കുറിച്ചു സൂറ:യിൽ മുന്നറിയിപ്പുണ്ട്, വിശ്വാസത്തിന്റെയും നിഷേധത്തിന്റെയും രക്ഷാശിക്ഷകൾ പ്രത്യേകം പ്രത്യേകം പറഞ്ഞ് നുണയന്മാരെ അപലപിക്കുകയും ചെയ്യുന്നതോടൊപ്പം മാലാഖമാരെ കുറിച്ചും സ്വർഗക്കാരെ കുറിച്ചും ലളിതവും സുന്ദരവുമായ ഭാഷയിൽ വ്യക്തമാക്കുന്നു ഈ സൂറ:.

			6ـ سورة المطففين: മുത്വഫ്ഫിഫീൻ 36 സൂക്തങ്ങളുള്ള അധ്യായമാണ്. ഉപഭോക്താവ് അറിയാതെ അവന്റെ അളവിൽ കൃത്രിമം കാണിക്കലാണ് തത്വ്ഫീഫ്.  സമകാലികലോകത്തും ഇത്തരം തരികിടകൾ നടക്കുന്നുണ്ട്.അളവിൽ വഞ്ചിക്കുന്നവരെ അപലപിക്കുന്നതോടൊപ്പം അല്ലാഹുവിന്റെ അതി സൂക്ഷ്മ തലത്തിലുള്ള കണക്കുകൂട്ടലിനെക്കുറിച്ചുള്ള മുന്നറിയിപ്പും, ഉയിർത്തെഴുന്നേൽപുനാളിൽ അവിശ്വാസികളുടെയും വിശ്വാസികളുടെയും ഗതികളെക്കുറിച്ച പരാമർശങ്ങളും സൂറ:യിൽ ഉണ്ട്. വിശ്വാസികളെക്കുറിച്ചും അവിശ്വാസികളെ കുറിച്ചും വിശദമായി വിശകലനം ചെയ്ത് പരലോകത്തിൽ രണ്ടുകൂട്ടരുടേയും സാഹചര്യങ്ങളുടെ താരതമ്യവുമാണ് സൂറ:യിലുള്ളത്.

			7ـ سورة الانشقاق: 25 ആയത്തുകളാണ് ഇൻശിഖാഖിലുള്ളത്. നബിയെ നരപ്പിച്ച “ഹൂദിന്റെ സഹോദരിമാരിൽ ” പെട്ട ഒരു സൂറ: യാണിത്.പിളരൽ, വിദൂരത്താവൽ എന്നൊക്കെയാണ് ആ പദത്തിന്റെയർത്ഥം. ഇൻശിഖാഖ് നബിയുടെ കാലത്ത് നടന്നതാണെന്ന ഒരു അഭിപ്രായം നിലവിലുണ്ട്. ഖിയാമതിന്റെ വലിയ അടയാളമായി നടക്കുന്നതാണ് എന്നതാണ് സൂക്ഷ്മമായ അഭിപ്രായം. പുനരുത്ഥാനത്തിന്റെ രംഗങ്ങളെക്കുറിച്ച് പരാമർശങ്ങൾ, നീതിമാന്മാരുടെയും ദുഷ്ടന്മാരുടെയും വിധിയെക്കുറിച്ചുള്ള വിശദീകരണങ്ങൾ എന്നിവ സൂറ:യിലുണ്ട്. (21-ാം ആയതിൽ തിലാവതിന്റെ സുജൂദുണ്ട് )

			വിശ്വാസികളുടെ അണമുറിയാത്ത പ്രതിഫലത്തെ കുറിച്ച സന്തോഷവാർത്തയാണ് സൂറയുടെ പരിസമാപ്തി.

			8ـ سورة البروج: സൂറ: ബുറൂജ് (നക്ഷത്രമണ്ഡലങ്ങൾ) എന്ന ഈ സൂറയിൽ 22 ആയത്തുകളാണുള്ളത്. പീഡിതരായ വിശ്വാസികളെയും വിശ്വാസിനികളെയും അവരുടെ ആദർശത്തിന്റെ പേരിൽ കൊല്ലാക്കൊല ചെയ്യുന്ന എല്ലാകാലത്തേയും ധിക്കാരികൾക്കുമുള്ള മുന്നറിയിപ്പ് നൽകുന്നു ഈ സൂറ:.  അന്നവർക്ക് പരിചയമുള്ള ധിക്കാരികളെയെല്ലാം ഈ സൂറ: പരാമർശിക്കുന്നുവെന്നത് ഇക്കാലത്തെ പോക്കിരി രാജ്യങ്ങൾക്കുള്ള ഉണർത്തൽ കൂടിയാണ്.

			ഇന്നത്തെ സൗദി അറേബ്യയിലാണ് ഖുർആൻ പരാമർശിക്കുന്ന “ഉഖ്ദൂദ്” (കിടങ്ങ് )ഏരിയ.  നജ്റാന്റെ പ്രാചീന പേരാണ് ഉഖ്ദൂദ്. മുഹമ്മദ് നബിയുടെ ആഗമനത്തിനു 200 വര്‍ഷം മുമ്പ് യഹൂദ മതം സ്വീകരിക്കാന്‍ വിസമ്മതിച്ച ക്രൈസ്തവ വിശ്വാസികളെ കിടങ്ങിലിട്ട് ചുട്ടെരിച്ച സംഭവമാണ് ഖുര്‍ആന്‍ വിവരിക്കുന്നതെന്ന് മുസ്‌ലിം ചരിത്രകാരന്മാര്‍ അഭിപ്രായപ്പെടുന്നു.

			പ്രതാപശാലിയായ, സ്തുത്യര്‍ഹനായ അല്ലാഹുവില്‍ അവര്‍ വിശ്വസിച്ചു എന്നതല്ലാതെ, അവരെക്കുറിച്ച് അവര്‍ യാതൊരു കുറ്റവും അവർക്കില്ല (8) ഈ സൂക്തത്തെ നിലവിലുള്ള വിഷയങ്ങളുമായി ബന്ധപ്പെടുത്തി എഴുതിയ ഗ്രന്ഥമാണ് സയ്യിദ് ഖുത്വുബിന്റെ വഴിയടയാളങ്ങൾ.  പിന്നീടതിന്റെ വിശദാംശങ്ങൾ ഫീ ളിലാലിൽ ഖുർആനിലും അദ്ദേഹമെഴുതി. പ്രസ്തുത സംഭവമാണ് അദ്ദേഹത്തിന്റെ രക്തസാക്ഷ്യം നേരത്തെയാക്കിയത്.

			CE 523 ഒക്ടോബറില്‍ ഉഖ്ദൂദ് സംഭവം നടന്ന് രണ്ടു വര്‍ഷത്തിനുശേഷം 525-ലാണ് അബിസീനിയന്‍ സേന ദൂനവാസിനെയും അയാളുടെ ഭരണകൂടത്തെയും ഉന്മൂലനം ചെയ്തത്. (കാല ദൈർഘ്യം സൂചിപ്പിച്ചു എന്ന് മാത്രം)

			9ـ سورة الطارق: -17 വാക്യങ്ങളാണ് ത്വാരിഖ് അധ്യായത്തിലുള്ളത്. രാത്രിയില്‍ വന്ന് തുളച്ചുകയറുന്ന നക്ഷത്രമാണ് ത്വാരിഖ്.  മനുഷ്യനെ സൃഷ്ടിക്കാനുള്ള അല്ലാഹുവിന്റെ കഴിവിന്റെയും പുനരുത്ഥാനത്തിന്റെയും തെളിവുകൾ സൂറ:യിൽ എമ്പാടുമുണ്ട്.  നിഷേധികൾക്ക് അവരുടെ പ്രവൃത്തികൾ അവർക്കെതിരെ തന്നെയുള്ള കണക്കാക്കപ്പെടുന്നുവെന്ന മുന്നറിയിപ്പ് നൽകി പ്രകൃതി പ്രതിഭാസങ്ങളിലൂടെ പ്രവാചക സന്ദേശങ്ങളുടെ സത്യത ബോധ്യപ്പെടുത്തി നിഷേധികൾക്കുള്ള താക്കീത് ഉണർത്തുകയും ചെയ്യുന്നു ഈ സൂറ:. 

			10ـ سورة الأعلى: സൂറ: അഅ്ലായും ഗാശിയയും സാധാരണ വെള്ളിയാഴ്ച ജുമുഅ: നമസ്കാരത്തിൽ വ്യാപകമായി പാരായണം ചെയ്യുന്നതാണ്. അഅ്ലായിൽ 19 സൂക്തങ്ങളാണുള്ളത്. പ്രവാചകൻ (സ) യോടുള്ള കൽപ്പനകളാണ് സൂറ: മുഴുവൻ.  അത്യുന്നതനായ നിന്റെ രക്ഷിതാവിന്റെ നാമം പ്രകീര്‍ത്തിക്കുക എന്നു തുടങ്ങി അല്ലാഹു മനുഷ്യന് വേണ്ടി ചെയ്ത എല്ലാ കാര്യങ്ങളും ശ്രദ്ധിക്കാനും മറ്റുള്ളവർക്ക് ബോധവത്കരണം നടത്തണമെന്ന് ആവശ്യപ്പെടുകയും ചെയ്യുന്നുണ്ട്. മുഹമ്മദ് നബിയുടെ സന്ദേശം മുൻ പ്രവാചകന്മാർ മുഖേന ലഭിച്ചിട്ടുള്ളവ തന്നെയാണെന്ന് ഉറപ്പാക്കി പറയുകയാണ് സൂറ:യുടെ അവസാന ഭാഗം.

			11ـ سورة الغاشية: ഗാശിയയും വളരെ സുപരിചിതമായ അധ്യായമാണ്. 26 വാക്യങ്ങളാണതിലുള്ളത്. മൂടുന്നത് എന്നാണ് ഗാശിയ : എന്നാൽ.  സൂറ:യിൽ സമാനമായ രണ്ട് ഊന്നലുകളുണ്ട്. അവയിലൊന്ന് പുനരുത്ഥാന ദിനത്തിന്റെ മുന്നറിയിപ്പ് നൽകുകയും വിശ്വാസികളുടെയും അവിശ്വാസികളുടെയും ഗതിയും അവസ്ഥയും വിവരിക്കുക എന്നതാണ്.

			രണ്ടാമത്തേത്, സൃഷ്ടി – പ്രപഞ്ചത്തിലേക്കു ജനങ്ങളുടെ ശ്രദ്ധ ആകർഷിക്കുക എന്നതാണ്. അല്ലാഹുവിന്റെ കർത്തൃത്വവും ശക്തിയും ഓർമപ്പെടുത്തി പ്രവാചകന്റെ ദൗത്യം വിശദീകരിക്കുകയും ആളുകളെ അതിനെ കുറിച്ച് അറിയിക്കുകയും ഓർമ്മപ്പെടുത്തുകയും ചെയ്യുന്നതോടൊപ്പം, ഏതെങ്കിലും തരത്തിലുള്ള നിർബന്ധം ഈ വിഷയത്തിലില്ലെന്നും പൂർണമായ വിചാരണ അല്ലാഹുവിന്റെ മാത്രം ബാധ്യതയാണെന്നും ഓർമപ്പെടുത്തുന്നു.

			ഈ സൂക്തങ്ങൾ കേട്ടാൽ

			((اللَّهُمَّ حَاسِبْنِي حِسَابَاً يَسِيرَاً))

			(( اللهم يَسِّرْ حِسابَنا ))

			(വിചാരണ എളുപ്പമാക്കണേ നാഥാ) എന്നീ പ്രാർഥനകളിലേതെങ്കിലുമൊന്ന്കൊണ്ട് സ്വഹാബത് പ്രതികരിക്കാറുണ്ടായിരുന്നു എന്ന് തഫ്സീറുകൾ പറയുന്നു.

			12ـ سورة الفجر: സൂറ: ഫജ്ർ 30 ചെറിയ സൂക്തങ്ങളുള്ള ഒരു സൂറയാകുന്നു. ഫജ്ർ എന്നാൽ സുപ്രഭാതം എന്നാണ് അർഥം. പ്രകൃതി മുഴുവനും ചുരുക്കി പറഞ്ഞ് മുൻ കഴിഞ്ഞ തലമുറകളിലെ സ്വേച്ഛാധിപതികളായ ആദ്, ഥമൂദ്, ഫിർഔൻ സമൂഹം എന്നിവർക്ക് സംഭവിച്ച ശിക്ഷയെക്കുറിച്ചുള്ള ഓർമ്മപ്പെടുത്തൽ സൂറ:യിൽ ആരംഭത്തിൽ തന്നെ സൂചിപ്പിച്ചിരിക്കുന്നു.

			പല ജനതതികളുടേയും വഴിതെറ്റലിന്റെ പ്രധാനകാരണമായി ബഹുദൈവത്വം, പണസ്നേഹം, പൊങ്ങച്ചം എന്നിവയെ എടുത്ത് പറഞ്ഞ് സൂറ: അപലപിക്കുന്നുണ്ട്. അനാഥരോടും ദരിദ്രരോടുമുള്ള സഹാനുഭൂതിയും നീതിയും സമത്വവും എടുത്തു പറഞ്ഞ് പണത്തിനടിമപ്പെടാത്ത ശാന്തമായ മനസ്സാവാൻ ഉൽപ്രേരണ നല്കി ജീവിതത്തിൽ നിന്നും മരണത്തിലേക്ക് വല്ലതും മുൻകൂട്ടി ചെയ്യാൻ ഉണർത്തിക്കൊണ്ട് നല്ല ആത്മാവിന്റെ അന്ത്യം ചിത്രീകരിച്ച് സൂറ: സമാപിക്കുന്നു.

			13ـ سورة البلد: സൂറ: ബലദ് (നാട്) 20 സൂക്തങ്ങളുള്ള അധ്യായമാണ്. അനന്തരഫലങ്ങളുടെ കണക്കുകൂട്ടൽ നടത്താതെ അഹങ്കാരത്തിനടിപ്പെട്ട ധിക്കാരികളെ ശക്തമായി കൈകാര്യം ചെയ്യുന്ന സൂറയാണിത്. മറ്റുള്ളവരുടെ പണം കവർന്നെടുക്കുന്നവരെ രൂക്ഷമായ ഭാഷയിൽ അപലപിക്കുന്നു. നന്മതിന്മകൾക്കിടയിൽ തിരഞ്ഞെടുക്കാനുള്ള കഴിവുണ്ടായിട്ടും തിന്മയുടെ പിന്നാലെ പോവുന്നവരെ വിമർശിക്കുകയും ചെയ്യുന്നു. ക്ഷമയോടും കരുണയോടും ഔദാര്യത്തോടും കൂടി പാവങ്ങൾക്ക് വേണ്ടി അധ്വാനിക്കുന്ന സുഭഗരെ എടുത്തു പറഞ്ഞ് അല്ലാത്തവർക്കുള്ള ശിക്ഷയുടെ കാഠിന്യം ചുരുങ്ങിയ വാചകങ്ങളിൽ പറയുന്നു എന്നതാണ് സൂറ:യുടെ പ്രത്യേകത.

			14ـ سورة الشمس: സൂറ: ശംസ് (സൂര്യൻ) 15 ചെറിയ സൂക്തങ്ങളിലൂടെ ഒരുപാട് സംഗതികൾ ചുരുക്കിപ്പറയുന്ന അധ്യായമാണ്.

			നീതിമാന്മാരായ വിശ്വാസികളുടെ വൻവിജയത്തെക്കുറിച്ചും ധിക്കാരികളുടെ മഹാനഷ്ടത്തെക്കുറിച്ചും സൂറ:യിൽ പ്രതിപാദിക്കുന്നുണ്ട്.  ഥമൂദ് ഗോത്രത്തിലുണ്ടായ ഒട്ടകത്തിന്റെ സംഭവത്തെക്കുറിച്ചും അവരുടെ മത്സരബുദ്ധിക്കും സ്വേച്ഛാധിപത്യത്തിനും റബ്ബ് അവരോട് പ്രതികരിച്ചതെങ്ങിനെയെന്നും സൂറ: പറയുന്നു.

			15ـ سورة الليل: സൂറ: ലൈൽ 21 വാക്യങ്ങളുള്ള അധ്യായമാണ്. രാപകലുകളെന്ന ദൃഷ്ടാന്തങ്ങൾ എടുത്തുപറഞ്ഞ് കൊണ്ട് ആളുകളെ അവരുടെ പ്രവൃത്തികൾക്കനുസരിച്ച് തരംതിരിക്കുകയാണ് ചെയ്യുന്നത്. എല്ലാവരും ചെയ്യുന്ന നന്മകൾ അംഗീകരിക്കുക. മോശങ്ങളെ അപലപിക്കുക, അങ്ങിനെ തുടർന്നുണ്ടാവരുതെന്ന് മുന്നറിയിപ്പ് നൽകുക എന്നിവ പറഞ്ഞതിന് ശേഷം പിശുക്കിന്റെയും ഔദാര്യത്തിന്റേയും വ്യത്യാസങ്ങൾ ചർച്ച ചെയ്യുന്നു.ദൈവ പ്രീതി മാത്രം കാംക്ഷിച്ച് ധനം നല്‍കുന്നവർക്കുള്ള പരിണതി പ്രത്യേകം പറഞ്ഞു കൊണ്ട് അവന് തൃപ്തിപ്പെടാനുള്ളത് ഇന്നും നാളെയും ലഭിക്കുമെന്ന സന്തോഷവാർത്തയോടെ സൂറ സമാപിക്കുന്നു.

			16ـ سورة الضحى: 11 ആയത്തുകളുള്ള സൂറ:യാണ് ദുഹാ.  ഏതാനും നാളിലെ വഹ്യ് നിലച്ചതോടുകൂടി മാനസികമായി തളർന്നു പോയ നബിക്ക് സാന്ത്വനമായാണ് ഈ സൂറ അവതരിക്കുന്നത്. പടച്ചവൻ അവന്റെ ഇഷ്ടപ്പെട്ട പ്രവാചകനെ വിട്ടുപോയിട്ടില്ലെന്ന് ഉറപ്പുനൽകുകയും അദ്ദേഹത്തിനുള്ള അനുഗ്രഹങ്ങളിൽ ചിലതിനെക്കുറിച്ച് ഓർമ്മപ്പെടുത്തുകയും അനാഥരോടും അഗതികളോടും നീതി പുലർത്താൻ പ്രേരിപ്പിക്കുകയും ചെയ്തുകൊണ്ട് അല്ലാഹുവിന്റെ അനുഗ്രഹങ്ങളെ കുറിച്ച് പ്രഘോഷിക്കുവാൻ ആവശ്യപ്പെട്ട് കൊണ്ട് സൂറ: സമാപിക്കുന്നു.

			17ـ سورة الشرح: സൂറ: ശർഹ് /ഇൻശിറാഹ് എന്നെല്ലാം അറിയപ്പെടുന്ന ഈ അധ്യായത്തിൽ 8 സൂക്തങ്ങൾ മാത്രമേയുള്ളൂ. ഹൃദയ വിശാലത അല്ലാഹു പ്രത്യേകം നല്‍കുന്ന അനുഗ്രഹമാണെന്ന് ഉണർത്തുന്നു. പ്രവാചകന് (സ) ക്ക് ലഭിച്ച മറ്റു അനുഗ്രഹങ്ങൾ ഓർമ്മപ്പെടുത്തി പ്രബോധന മാർഗത്തിൽ തളരാതെ പ്രവർത്തിക്കുക എന്ന ആഹ്വാനമാണ് സൂറ ഉൾകൊള്ളുന്നത്.

			18ـ سورة التين: സൂറ: തീനിലും 8 ആയത്തുകളാണുള്ളത്. തീൻ എന്നാൽ അത്തി എന്നാണർഥം. അത്തിയും ഒലീവും ത്വൂർ സീനായും മക്കയുമെല്ലാം വ്യത്യസ്ത നാഗരികതകളേയും പ്രവാചകന്മാരെയുമെല്ലാം ഉൾകൊള്ളുന്ന രൂപകങ്ങളാണ്.

			വ്യക്തിയുടെയും അവന്റെ കഴിവുകളുടെയും രൂപവത്കരണത്തിന്റെ വ്യത്യസ്ത ഘട്ടങ്ങളുടെ സൂചനയുണ്ട് സൂറത്തിൽ. വിശ്വാസത്തിൽ നിന്നും സൽകർമ്മങ്ങളിൽ നിന്നും വ്യതിചലിച്ച് പോകുന്നവൻ എത്തിപ്പെടാൻ സാധ്യതയുള്ള അപചയത്തെക്കുറിച്ചുള്ള മുന്നറിയിപ്പും, പാരത്രിക പ്രതിഫലത്തിന്റെ (ദീൻ) സ്ഥിരീകരണവും വരികളിൽ നിന്നും വായിച്ചെടുക്കാൻ കഴിയുന്നുണ്ട്.

			19ـ سورة العلق: സൂറ: അലഖ് 19 സൂക്തങ്ങളുള്ള അധ്യായമാണ്. ഭ്രൂണമെന്നാണ് ആ പദത്തിന്റെയർഥം. രണ്ടാം സൂക്തത്തിൽ മനുഷ്യ സൃഷ്ടിപ്പിന്റെ പ്രധാനപ്പെട്ട ഒരു ഘട്ടം വ്യക്തമാക്കിയിട്ടുണ്ട്. ഈ ആയത്തില്‍ ഉപയോഗിച്ച ‘അലഖ്’ എന്ന പദത്തിന്റെ അര്‍ത്ഥം ‘കട്ടപിടിച്ച രക്തപിണ്ഡം, അട്ടക്ക് സമാനമായ വസ്തു’ എന്നൊക്കെയാണ്. ഭ്രൂണത്തിന്റെ പ്രാഥമിക ഘട്ടങ്ങളെ കുറിച്ച് പഠനം നടത്തിയ ഡോ. കീത്ത് മൂര്‍ എന്ന ശാസ്ത്രജ്ഞന്‍ അട്ടയുടെ ചിത്രവുമായാണ് തന്റെ നീരീക്ഷണ ഫലത്തെ താരതമ്യം ചെയ്തത്. അടുത്ത് കാലത്ത് കണ്ടുപിടിച്ച ഈ ശാസ്ത്ര സത്യത്തെ ഖുര്‍ആന്‍ അവതരിപ്പിച്ചത് 14 നൂറ്റാണ്ടുകള്‍ക്ക് മുമ്പാണ് എന്നോര്‍ക്കണം.

			ആദ്യ അഞ്ച് വാക്യങ്ങളിൽ മനുഷ്യനെ അറിവിനോട് പ്രചോദിപ്പിക്കുന്ന കാര്യങ്ങൾ പാരായണം ചെയ്യാനും ശ്രദ്ധിക്കാനും കൽപ്പിക്കുന്നു. നബിയുടെ ആദ്യ വഹ്യാണവ. ബാക്കി വാക്യങ്ങളിൽ പണത്താൽ വഞ്ചിക്കപ്പെട്ട മനുഷ്യനെ കുറിച്ചാണ് പറയുന്നത്. നബിയെ തന്റെ ദൗത്യത്തിൽ നിന്ന് പിന്തിരിപ്പിക്കുവാൻ ശ്രമിച്ച ഇരുളിന്റെ ശക്തികളെ മുഴുവൻ പേര് പറയാതെ താക്കീത് നൽകുകയും ചെയ്യുന്നു സൂറ:.അവസാനം അല്ലാഹുവിനോട് സാമീപ്യം ഉറപ്പിക്കാനുള്ള ആഹ്വാനവുമാണതിലുള്ളത്. (ഖുർആനിലെ ഏറ്റവും അവസാനത്തെ തിലാവത്തിന്റെ സുജൂദ് ഇവിടെയാണ്)

			20ـ سورة القدر: ഇതുവരെ വന്നവയിൽ ഏറ്റവും ചെറിയ അധ്യായമാണ് സൂറതുൽ ഖദ്ർ. 5 ആയത്തുകൾ മാത്രമാണതിലുള്ളത്. ഖുർആനിറങ്ങിയ രാത്രിയുടെ മഹത്വമാണ് സൂറ അനാവരണം ചെയ്യുന്നത്. ഇതെല്ലാ വർഷവും റമദാനിൽ അവസാനത്തെ പത്തിൽ ഒറ്റയിട്ടുള്ള രാവുകളിലൊന്നിൽ സംഭവിക്കും എന്നാണ് പരമ്പരാഗത തഫ്സീറുകളിലെല്ലാം കാണുന്നത്. അതിന് തെളിവായുള്ള പ്രബലമായ ഹദീസുകളും ലഭ്യമാണ്. ഇത് പ്രതീക്ഷിച്ചു കൊണ്ട് ഇഅ്തികാഫ് സവിശേഷ സുന്നത്താണ്. (സൂറ: ദുഖാനിൽ പറയുന്ന ലൈലതുൽ മുബാറക : എന്നും പറയുന്നതും ഈ രാത്രി തന്നെയാണെന്ന അഭിപ്രായവുമുണ്ട് )

			21ـ سورة البينة: 30 ാം ജുസ്ഇലെ ആദ്യ മദനിയ്യായ സൂറയാണിത്. 8സൂക്തങ്ങളാതിലുള്ളത്.പ്രവാചകൻ മുഹമ്മദ് നബി (അ)യുടെ ആഗമനത്തിന് മുമ്പ് മുതൽ വേദക്കാരുടെയും ബഹുദൈവ വിശ്വാസികളുടെയും അവസ്ഥയെക്കുറിച്ച പ്രസ്താവനയാണീ അധ്യായം.ഒരു വാഗ്ദത്ത പ്രവാചകനെ വേദക്കാർ കാത്തിരുന്നിരുന്നു. ബൈബിളിലെ ചില വാചകങ്ങൾ അവസാനം വരാനുള്ള ഒരു സത്യപ്രവാചകനെ കുറിച്ച സന്തോഷ വാർത്തകൾ ഉണ്ടായിരുന്നു. യോഹന്നാന്റെ സുവിശേഷത്തിൽ, യേശു പറഞ്ഞ പാരക്ലെറ്റസിന്റെ فرقليط ആ പ്രവാചകനാണെന്ന് ക്രിസ്തുമതത്തിൽ നിന്നും ഇസ്‌ലാമിലെത്തിയ പണ്ഡിതന്മാർ പറയുന്നു. തുടർന്ന് ആ മാനദണ്ഡത്തിൽ ലോകത്തിന്റെ വർഗ്ഗീകരണമാണ് സൂറയുടെ അവസാന ഭാഗം. സത്യം നിഷേധിച്ചവർ ഏറ്റവും മോശം മനുഷ്യരായി നരകത്തിലും സത്യം ഉൾകൊണ്ടവർ ഏറ്റവും നല്ല സൃഷ്ടികളായി സ്വർഗത്തിലും എന്ന സന്തോഷപര്യവസാനിയാണീ സൂറ:. 

			22ـ سورة الزلزلة: സൽസല: അഥവാ സിൽസാൽ (ഭൂമികുലുക്കം / പ്രകമ്പനം) എന്ന പേരിൽ തന്നെ ഉള്ളടക്കം അടക്കം.  ചെറിയ 8 സൂക്തങ്ങളിലായി അന്ത്യനാളിനെ കുറിച്ചും പുനരുത്ഥാന ദിനത്തെക്കുറിച്ചും അതിന്റെ വിഹ്വലതയെക്കുറിച്ചും കണക്കു ബോധിപ്പിക്കേണ്ടതിനെക്കുറിച്ചും നന്മ ചെയ്യാനുള്ള ഉദ്ബോധനവും തിന്മയ്ക്കെതിരായ മുന്നറിയിപ്പുമല്ലാം സൂറ: വളരെ ചുരുങ്ങിയ വാക്കുകളിൽ ഉൾകൊള്ളുന്നു.

			23ـ سورة العاديات: ആദിയാത് (കുതിച്ചോടുന്നവ) എന്ന ഈ അധ്യായത്തിൽ 11 സൂക്തങ്ങളാണുള്ളത്. ഭൂമിയിലുള്ള മനുഷ്യനല്ലാത്ത ജീവജാലങ്ങളുടെ കൂറും വിധേയത്വവും പ്രതിബദ്ധയും കുതിച്ചോടുന്ന കുതിരകളെ കൊണ്ട് പ്രതീകവത്കരിക്കുന്നു.

			മനുഷ്യന്റെ നന്ദികേടിനെ ശക്തമായി അപലപിക്കുന്നു ഈ അധ്യായം.  പണത്തോടുള്ള അമിതമായ ഇഷ്ടത്തെ പ്രശ്നവത്കരിക്കുന്ന ഈ അധ്യായം പരലോകത്തെ ഓർമ്മപ്പെടുത്തി ആളുകളുടെ പ്രവൃത്തികളെക്കുറിച്ചു അല്ലാഹുവിന് ബോധ്യമുണ്ട് എന്നുണർത്തി അവസാനിക്കുന്നു.

			24ـ سورة القارعة: ഭയങ്കര സംഭവം / വന്ന് പതിക്കുന്നത് എന്നെല്ലാം അർഥമുള്ള ഖാരിഅ: സൂറത്തും 11 സൂക്തങ്ങളുള്ളതാണ്. പുനരുത്ഥാനത്തിന്റെ വിഹ്വലതകളാണ് പ്രധാന ഊന്നൽ. നന്മ ചെയ്യുന്നവരുടെയും തിന്മ ചെയ്യുന്നവരുടെയും പരിണതിയും കർമങ്ങളുടെ തുലാസിനെ കുറിച്ച വാങ്മയ ചിത്രങ്ങളും സ്വർഗവും നരകവുമെല്ലാം അതി മനോഹരമായ വിവരണങ്ങളിൽ അനാവൃതമാവുന്നുണ്ട്.

			25ـ سورة التكاثر: ആധിക്യം, ജോലിത്തിരക്ക് എന്നിങ്ങനെയെല്ലാം പരാവർത്തനം ചെയ്യപ്പെട്ടിട്ടുള്ള വാക്കാണ് തകാഥുർ. 8 സൂക്തങ്ങളുള്ള സൂറതിൽ ഈ ലോകത്തിലെ പരിധിവിട്ടവരെ അപലപിക്കുകയും സമ്പത്തും ആനന്ദവും കൊണ്ട് പരലോകത്തെ വിസ്മരിച്ചവർക്കുള്ള മുന്നറിയിപ്പും അധ്യായം ഉൾകൊള്ളുന്നു. വിശന്ന് പരവശരായപ്പോൾ കിട്ടിയ അല്പം ഈത്തപ്പഴവും ഭക്ഷണവും വെള്ളവും കഴിച്ച് തന്റെ ഉറ്റ സുഹൃത്തുക്കളോട് നബി (സ)അവസാന സൂക്തം ഓതിക്കേൾപ്പിച്ച സംഭവം സുവിദിതമാണ്.

			26ـ سورة العصر: ഇതുവരെ വന്നതിൽ ഏറ്റവും ചെറിയ അധ്യായമാണ് സൂറ: അസ്വർ. 3 ആയത്തുകൾ മാത്രമാണിതിലുള്ളത്.

			“التحرير والتنوير” (30/ 528). ൽ ഇബ്നു ആശൂർ ഇമാം ശാഫിഈ ( റഹ്) യിൽ നിന്നുമുദ്ധരിക്കുന്നു : –

			“ഖുർആനിൽ വേറെ സൂറത്തുകളൊന്നുമില്ലെങ്കിലും ഈ ഒറ്റ സൂറ: പര്യാപ്തമാവുമായിരുന്നു.”

			വിശ്വാസം, നീതിനിഷ്ഠമായ പ്രവൃത്തികൾ, സത്യത്തോടെയുള്ള ഉപദേശങ്ങൾ, ക്ഷമ എന്നിവയിലൂടെയല്ലാതെ ഒരു വ്യക്തിക്കോ സമൂഹത്തിനോ യാതൊരു അഭിവൃദ്ധിയുമില്ലെന്ന് ഈ സൂറ: ചുരുങ്ങിയ വാചകങ്ങളിൽ ഏറെ വാചാലമാവുന്നു.

			27ـ سورة الهمزة: സൂറ: ഹുമസഃ (കുത്തിപറയുന്നവര്‍) യിൽ 9 വാക്യങ്ങളാണുള്ളത്. ജനങ്ങളുടെ ധനം അവരറിയാതെ തട്ടിപ്പു കാണിക്കുന്നവർക്ക് നാശം എന്ന് സൂറ മുത്വഫ്ഫിഫീനിൽ അല്പം മുമ്പ് നാം പഠിച്ചു. ആളുകൾ ശ്രദ്ധിക്കാതെ അവരെ കണ്ണുകൊണ്ട് കുത്തിപറയുന്നവര്‍ക്കും അതേ ശിക്ഷയാണുള്ളത് എന്നാണ് ഹുമസഃ അധ്യായം നമ്മോട് പറയുന്നത്. മറ്റുള്ളവരെ അവരറിഞ്ഞും അറിയാതെയും കുറ്റപ്പെടുത്തുന്നവരും പണത്തെ തന്റെ വീമ്പിളക്കാനും മറ്റുള്ളവരെ ഇകഴ്ത്താനും ഉപയോഗിക്കുന്നവർക്കെതിരെയുള്ള ശക്തമായ താക്കീതാണീ അധ്യായം.

			28ـ سورة الفيل: 5 സൂക്തങ്ങൾ മാത്രമുള്ള ചിരപരിചിത അധ്യായമാണ് ഫീൽ.  നബി ജനിക്കുന്നതിന് മുമ്പ് സംഭവിച്ച ഈ സംഭവം നബി അറിഞ്ഞില്ലേ എന്നതിന് ഉപയോഗിച്ച പദം അലം തറ (നീ കണ്ടില്ലേ) എന്നത് പ്രത്യേകം ശ്രദ്ധിക്കണം. പ്രദർശന ത്വരയോടെ വന്ന അബ്റഹതിന്റെ ആന സംഘത്തെ ചവച്ചുതുപ്പിയ സംഭവകഥയുടെ ഓർമ്മപ്പെടുത്തലാണ് സൂറ:. ഇവിടെ തർമീഹിം എന്നതിനും അബാബീൽ എന്നതിനും തദബ്ബുറെ ഖുർആൻ നല്‍കിയ വിശദീകരണം വളരെ വൈജ്ഞാനികമാണ്. ഇവിടെ വിശദമാക്കാൻ സ്ഥല പരിമിതിയുണ്ട്.

			29ـ سورة قريش: നബി തങ്ങൾ ജനിച്ച ഗോത്രത്തിന്റെ പേരിലുള്ള ഈ സൂറ: യിൽ 4 സൂക്തമാണുള്ളത്. വലിയ ഭീമാകാരൻ തിമിംഗലത്തെ വിളിക്കാൻ ഉപയോഗിച്ചിരുന്ന പദമാണത്. കൊമ്പൻ സ്രാവ് (big shark ) എന്നൊക്കെ ആലങ്കാരികമായി പറയുന്നപോലെ നാട്ടിലെ ഏറ്റവും വലിയ ഗോത്രമായിരുന്നു അവർ. ദൈവാനുഗ്രഹത്തിന്റെ തോത് വർധിക്കുന്തോറും കൃതജ്ഞത പ്രകടിപ്പിക്കാനുള്ള സന്നദ്ധതയും വർധിക്കേണ്ടതുണ്ടെന്ന് ഖുറൈശികളെ ഓർമ്മപ്പെടുത്തുന്നു ഈ സൂറ:.  ആർക്കാണോ അല്ലാഹുവിന്റെ പ്രത്യേക പരിഗണന ലഭിക്കുന്നത് അവർ പ്രത്യേക പ്രതിബദ്ധത ഉള്ളവരാവണമെന്ന് സാരം.

			30ـ سورة الماعون: പരോപകാരം എന്നാണ് മാഊൻ എന്ന പദത്തിന്റെ അർത്ഥം. 8 സൂക്തങ്ങളിലായി അനാഥ, അഗതി സംരക്ഷണത്തിന്റെ പ്രാധാന്യവും പ്രസക്തിയും ഉണർത്തുന്നതോടൊപ്പം ലോകമാന്യതക്കു വേണ്ടിയുള്ള കർമങ്ങൾ പാഴാണെന്നും ചെറിയ ഉപകാരങ്ങൾ തടയുന്നതെല്ലാം ദീനിനെ കളവാക്കുന്നതിന് തുല്യമാണെന്നും ബോധ്യപ്പെടുത്തുന്നു ഈ സൂറ:.

			31ـ سورة الكوثر: വിശുദ്ധ ഖുർആനിലെ ഏറ്റവും ചെറിയ അധ്യായമാണ് കൗഥർ.  അക്ഷരങ്ങൾ, വാക്കുകൾ പരിഗണിക്കുമ്പോൾ അത് ശരിയാണ് താനും. 3 സൂക്തങ്ങളിൽ നബി (സ)ക്ക് സന്തോഷവാർത്തയും സാന്ത്വനവും നിർദ്ദേശങ്ങളുമുണ്ടതിൽ.  ഇവിടെ പറഞ്ഞ കൗഥറിന് മഹാ അനുഗ്രഹങ്ങൾ, കൗഥർ നദി, കഅ്ബ, വിജയം എന്നിങ്ങനെ വിശദീകരണങ്ങൾ ഉണ്ട്.  നബിയെ ആക്ഷേപിച്ചവർ കാലത്തിന്റെ ചവറ്റുകുട്ടയിലും നബി ലോക വിശ്വാസികളുടെ ഹൃദയങ്ങളിലും നാവുകളിലും മിമ്പറുകളിലും ശബ്ദവീചികളിലും ജീവിതശൈലികളിലും അദാനുകളിലും ഇന്നും എന്നും ജീവിച്ചിരിക്കുന്നു.

			32ـ سورة الكافرون: നിഷേധികളെ അങ്ങനെത്തന്നെ വിളിച്ച് സത്യവും മിഥ്യയും രണ്ടും രണ്ടാണെന്ന് ധൈര്യപൂർവ്വം പ്രഖ്യാപിക്കുന്ന ഒരു അധ്യായമാണ് കാഫിറൂൻ. 6 സൂക്തങ്ങൾക്കുള്ളിൽ അവിശ്വാസികൾ ആരാധിക്കുന്നതിനെ നാം ആരാധിക്കില്ലെന്നും അവർ അങ്ങനെ തന്നെ തുടരാൻ ആഗ്രഹിക്കുന്നുവെങ്കിൽ രണ്ട് കക്ഷികൾക്കും ഓരോന്നിനും അവരുടേതായ മതവും മതസ്വാതന്ത്ര്യവുമുണ്ടെന്ന മത / അഭിപ്രായ/ ആവിഷ്കാര സ്വാതന്ത്ര്യത്തിന്റെ പ്രഥമ പ്രഖ്യാപനമാണീ അധ്യായം.

			33ـ سورة النصر: നസ് ര്‍  അഥവാ വിജയം എന്നാണ് 3 ആയത്തുകൾ മാത്രമുള്ള ഈ അധ്യായത്തിന്റെ നാമം.  മദനിയ്യായ ഏറ്റവും ചെറിയ സൂറയാണിത്. വിശ്വാസികൾ ഒരുകാലത്തും ഉണ്ടാകുന്ന വിജയത്തിൽ പരിധിവിട്ട് ആഹ്ലാദിക്കുകയല്ല ; മനുഷ്യ സഹജമായി സംഭവിക്കാൻ സാധ്യതയുള്ള വീഴ്ചകളിൽ ആത്മാർഥമായി ഖേദിച്ച് അനുതപിക്കാനും പശ്ചാത്തപിച്ചു മടങ്ങാനുമാണ് സൂറ: ആവശ്യപ്പെടുന്നു. ഈ അധ്യായത്തെ സ്വഹാബത്ത് തൗദീഅ് /യാത്രയയപ്പ് എന്നാണ് വിളിച്ചിരുന്നത്. സൂറ : അവതരിക്കുമ്പോൾ തന്നെ നബി (സ) തന്റെ ദൗത്യം പൂർത്തിയാക്കി കഴിഞ്ഞു എന്നും തന്റെ ജീവിതം തീർന്നുവെന്നും പറയാതെ പറഞ്ഞതുപോലെയാണ് അവർക്കനുഭവപ്പെട്ടതെന്ന് സാരം.

			34ـ سورة المسد: ഈത്തപ്പനനാര് എന്നാണ് മസദ് എന്ന വാക്കിന്റെയർഥം. ഈ അധ്യായത്തിന് ലഹബ് (ജ്വാല) എന്നും പേരുണ്ട്. 5 സൂക്തങ്ങളിലായി ഒരമാനുഷികമായ പ്രഖ്യാപനമാണിതിൽ വന്നിട്ടുള്ളത് എന്നാണ് പരമ്പരാഗത തഫ്സീറുകളിൽ കാണുന്നത്. എന്നാൽ ജ്വാലാമുഖനായ (സുന്ദരനായ) തന്റെ പിതൃവ്യനും ഏഷണിക്കാരിയായ ഭാര്യയും നബിയെ ഇകഴ്ത്തി ജീവിതം ജീവിച്ച് തീർത്തവർ ചെയ്ത പാപഭാരവും പേറി നരകത്തിലേക്കെത്തുന്ന ചമൽകാര വർത്തമാനമായാണ് മൗലാനാ അമീൻ അഹ്സൻ ഇസ്‌ലാഹി അതിനെ വിശദീകരിക്കുന്നത്.

			35ـ سورة الإخلاص:ഖുർആന്റെ ഥുലുഥ് (മൂന്നിലൊന്ന് ) എന്ന് വിശേഷിപ്പിക്കപ്പെടുന്ന 4 സൂക്തങ്ങൾ മാത്രമുള്ള ഈ സൂറ:ക്ക് ഇഖ് ലാസ്വ്(നിസ്വാർത്ഥത / നിഷ്കളങ്കത ) എന്ന പേരിനോടൊപ്പം മറ്റനേകം പേരുകളും ഉണ്ട്.  കൂട്ടത്തിൽ ഏറ്റവും പ്രസിദ്ധം തൗഹീദ് (ഏക ദൈവത്വം ) എന്നതാണ്. വിശുദ്ധ ഖുർആനിലെ പ്രധാന ഊന്നലുകളിൽ ഒന്നായ തൗഹീദാണ് ഇതിന്റെ ഊന്നൽ എന്ന നിലക്കും പ്രതിഫലത്തിന്റെ വിഷയത്തിലാണ് മൂന്നിലൊന്ന് എന്നു വിളിക്കപ്പെട്ടതെന്നും അഭിപ്രായങ്ങളുണ്ട്. ദൈവത്തിന് മക്കളുണ്ടെന്ന ഏതു കാലത്തേയും ബഹുദൈവ സങ്കല്പത്തിന്റെ അടിവേരറുക്കുന്ന അടിസ്ഥാന അധ്യായമാണിത്.

			36ـ سورة الفلق: അഞ്ച് ആയത്തുകൾ മാത്രമുള്ള ഫലഖ് / ഉഷസ് എന്ന ഈ സൂറ:യും തൊട്ടടുത്ത നാസ് എന്ന സൂറയും ചേർന്നതാണ് മുഅവ്വിദതൈൻ അഥവാ ശരണദ്വയങ്ങൾ.  പ്രാർഥനക്കും നമസ്കാരങ്ങളിലുമെല്ലാം വളരെ പ്രാധാന്യം അർഹിക്കുന്നു ഇവ രണ്ടും. ഭയങ്ങളുടെയും ആശങ്കകളുടെയും സന്ദർഭങ്ങളിൽ അഭയം തേടിക്കൊണ്ട് പോവേണ്ടത് അല്ലാഹുവിലേക്ക് മാത്രമാണെന്ന ശുദ്ധ തൗഹീദീ പ്രഖ്യാപനം പക്ഷേ മന്ത്രമായി ഉപയോഗിക്കുന്നുവെന്നതാണ് വിരോധാഭാസം

			37ـ سورة الناس: മുൻകഴിഞ്ഞ സൂറ:യിൽ പറഞ്ഞ മുഅവ്വിദതൈനിയിലെ രണ്ടാം അധ്യായമാണ് നാസ്.  ജനങ്ങൾ എന്നാണ് ആ പദത്തിന്റെയർഥം. ഖുർആന്റെ ഏറ്റവും വലിയ പ്രമേയം ജനങ്ങൾ/നാസ് ആണ്.  ഖുർആൻ/നബി /ഉമ്മത് / സൂര്യചന്ദ്ര വ്യവസ്ഥകൾ എല്ലാം ഈ നാസിനാണെന്ന് ഖുർആൻ തന്നെ പ്രഖ്യാപിച്ചതാണ്. ഏതായാലും ഈ സൂറ:കളുടെ അവതരണ പശ്ചാത്തലത്തിൽ ഒരു മാരണക്കഥ തഫ്സീറുകളിൽ പറയുന്നതിന്റെ ചരിത്രവും ആധികാരികതയും ചർച്ചചെയ്യുന്ന ഒരു പഠനം തദബ്ബുറെ ഖുർആനിലുണ്ട്. 

